
ᐃᖃᓗᐃᑦ, ᓄᓇᕗᑦ 
ᓇᒃᑲᔾᔭᐅ, ᕕᕝᕗᐊᕆ 28, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᐸᑎᖅ 
ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᑕᐃᕕᑎ 
ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᑎᒍᑦ): ᐅᓐᓄᒃᓴᒃᑯᑦ. ᑰᓕ ᑐᒃᓯᐊᖁᓂᐊᖅᑕᕋ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᑎᒍᑦ): ᑐᙵᓱᒋᑦᓯ. ᐅᓐᓄᒃᓴᒃᑯᑦ. ᓯᕗᓕᖅᑎ, ᒪᓕᒐᓕᐅᖅᑏᑦ. ᐅᑎᕐᓗᑐᖓ ᑲᑎᒪᔾᔪᑎᒃᓴᓄᑦ. 
ᐃᓚᖓ 2. ᐊᖓᔪᖅᑳᑉ ᐅᖃᐅᓯᖏᑦ. ᐊᖓᔪᖅᑳ ᐲᑯ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 050 - 2(2): ᓄᑖ ᐆᒻᒪᖅᑯᑏᑦ ᐊᑭᖏᑦ ᓄᓇᕗᒻᒧᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᓐᓄᒃᓴᒃᑯᑦ. ᖁᕕᐊᓱᒃᐳᖓ ᑐᓴᖅᑎᑦᑎᔭᕆᐊᒃᓴᖅ 
ᒪᓕᒐᓕᐅᖅᑎᐅᔪᓂᒃ ᒫᓐᓇᕈᓗᒃ ᓴᖅᑮᓂᐊᕋᒪ ᑭᖑᓪᓕᖅᐹᒥᒃ ᐅᓂᒃᑳᖓᓐᓂᒃ ᐆᒻᒪᖅᑯᑎ ᐊᑭᖏᑕ 
ᕿᒥᕐᕈᔭᐅᓂᖏᓐᓄᑦ ᑲᑎᒪᔨᖏᓐᓂᑦ, ᐃᓚᖃᕐᓗᒍ ᓯᕗᓪᓕᖅᐹᒥᒃ ᐅᓂᒃᑳᖑᔪᖅ, ᑎᑎᕋᓚᐅᖅᑕᒃᑲ ᑲᑎᒪᔨᖏᓄᑦ 
ᑎᓕᔭᐅᔾᔪᑎᒋᓚᐅᖅᑕᓐᓂᒃ ᖁᓪᓕ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕆᓴᒃᑯᖏᓐᓄᑦ, ᒪᓕᓪᓗᒍ ᐆᒪᖅᑯᑏᑦ ᐊᑭᖏᓐᓄᑦ 
ᕿᒥᕐᕈᔭᐅᓂᖏᑕ ᑲᑎᒪᔨᖏᑕ ᒪᓕᒐᖓᓐᓄᑦ. 
 
ᓯᕗᓪᓕᕐᒥᒃ, ᒫᓐᓇᐅᔪᖅ ᖁᔭᓐᓇᒦᕈᒪᔭᒃᑲ ᐆᒪᖅᑯᑎ ᐊᑭᖏᓐᓄᑦ ᕿᒥᕈᓂᕐᒧᑦ ᑲᑎᒪᔨᐅᔪᑦ ᐊᒃᓱᕈᑦᑎᐊᓚᐅᕐᒪᑕ 
ᐊᖏᕐᓯᒪᓂᖃᑦᑎᐊᖅᑐᑎᓪᓗ ᑭᒃᑯᑐᐃᓐᓇᕐᓂᒃ ᓈᓚᓐᓂᖃᖅᑎᓪᓗᒋᑦ, ᓄᐊᑕᐅᑎᓪᓗᒋᑦ ᐊᑭᒋᖁᔭᐅᔪᑦ ᐊᒻᒪ 
ᐅᖃᐅᔾᔨᒋᐊᕐᓂᕆᖃᑦᑕᓚᐅᖅᑕᖏᑦ. ᖁᔭᓐᓇᒦᕈᒪᒻᒥᔭᒃᑲ ᐊᒥᓱᑦ ᓄᓇᕗᒻᒥᐅᑕᐅᔪᑦ ᐅᓂᒃᑳᕆᐊᖅᑐᖃᑦᑕᓚᐅᖅᑐᑦ 
ᐃᑲᔪᖅᑐᐃᖃᑦᑕᓚᐅᖅᑐᑦ, ᐱᓗᐊᖅᑐᒥᒃ ᑕᒪᒃᑯᐊ ᐱᓕᕆᕕᖃᖅᑐᑦ ᑕᒪᒃᓱᒧᖓ ᐃᓚᐅᓂᖃᓚᐅᖅᑐᑦ. 
 
ᐃᓚᒋᔭᐅᔪᑦ ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᐊᑐᐃᓐᓇᐅᑎᑦᑎᓯᒪᒻᒪᑕ ᐊᑕᖐᔪᒥᒃ 
ᐅᖃᖃᑎᒋᓐᓂᕐᒥᒃ ᐊᒻᒪᓗ ᖃᐅᔨᓴᖅᑕᐅᓂᖏᓐᓄᑦ ᑕᒪᒃᑯᐊ ᐆᒻᒪᖅᑯᑎᓄᑦ ᐊᑭᒋᖁᔭᐅᔪᑦ ᓵᖏᓐᓂᑎᓪᓗᒋᑦ. 
ᑕᒪᒃᑯᐊ ᐃᓚᖏᑦ ᐅᖃᐅᓯᕆᔪᒪᔭᒃᑲ ᐃᓚᒋᒻᒪᒋᑦ ᑖᒃᑯᐊ ᐅᓂᒃᑳᖑᔪᑦ ᐊᑐᐃᓐᓇᐅᑎᑕᐅᔪᑦ. 
 
ᐆᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᐅᖃᕐᓯᒪᒻᒪᑕ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕆᓴᒃᑯᖏᑦ ᐱᑕᖃᕆᐊᖃᕐᒪᑕ $69.6 ᒥᓕᐊᓂᒃ ᐊᐅᓚᓂᖃᑦᑎᐊᕐᓂᐊᖅᐸᑕ 2004-05. ᑭᓯᐊᓂᓕ, 
ᐆᒻᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᖃᐅᔨᒪᑦᑎᐊᖅᐳᑦ ᐊᑭᖏᑦ ᐊᓯᔾᔨᖅᑕᐅᓂᐊᖅᐸᑕ 
ᒪᓕᓪᓗᑎᒃ ᑮᓇᐅᔭᓕᐊᖑᔭᕆᐊᖃᕐᓂᐊᖅᑐᓂᒃ ᐊᒃᓱᕈᕐᓇᓯᑐᐃᓐᓇᕆᐊᖃᕐᒪᑦ ᓄᓇᕗᒻᒥ ᑮᓇᐅᔭᖃᕐᓂᖏᓐᓄᑦ. 
ᐆᒻᒪᖅᑯᑎᓕᕆᓂᕐᒧᑦ ᐊᑭᖏᓐᓄᑦ ᕿᒥᕐᕈᓂᕐᒧᑦ ᑲᑎᒪᔨᐅᔪᑦ ᐃᒪᓕᖓᕗᑦ ᐊᑐᓕᖁᔨᓗᑎᒃ 15%  

ᐊᑭᑦᑐᕆᐊᕈᑕᐅᔪᒥᒃ ᑎᑭᓪᓗᒍ $64.5 ᒥᓕᐊᓐ ᖁᓪᓕᕐᒧᑦ ᐆᒪᖅᑯᑎᓄᑦ ᑯᐊᐳᕆᓴᒃᑯᓐᓄᑦ 2005-06, ᑕᒪᓐᓇ 
ᐊᓯᔾᔨᕆᐊᕈᑕᐅᔪᖅ ᐃᓚᓕᐅᔾᔭᐅᔪᓐᓇᖅᑐᖅ ᑮᓇᐅᔭᓕᐅᕈᑕᐅᕙᒃᑐᓄᑦ. 
 
ᐅᓄᖅᓯᒋᐊᕐᓂᐅᔪᖅ ᖃᑦᑏᓇᐅᓂᖅᓴᐅᔪᖅ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᒃᑯᑦ ᐊᑐᖁᓚᐅᖅᑕᖓᓂᒃ 
ᖁᓪᓕᖅ ᐆᒻᒪᖅᖁᑎᓄᑦ ᑯᐊᐳᕇᓴᓐᑯᑦ ᐱᔭᕆᐊᖃᑦᑕᖓᓂᒃ ᑮᓇᐅᔭᑎᒍᑦ ᒪᑭᑕᒍᓐᓇᖁᓪᓗᒋᑦ ᖃᓂᑦᑐᒃᑯᑦ, 
ᑭᓯᐊᓂᓕ ᑖᓐᓇ ᐊᑐᓕᖁᔨᔾᔪᑎᐅᔪᖅ ᓈᒻᒪᒋᔪᓐᓇᖅᑕᕋ, ᐃᑲᔪᖅᑐᐃᓂᕆᔭᖓ ᓈᒻᒪᒋᒐᒃᑯᑦ ᐆᒻᒪᖅᑯᑎᑦ ᐊᑭᖏᓐᓄᑦ 
ᕿᒥᕐᕈᔩᑦ ᑲᑎᒪᔨᖏᑲ.  
 
ᑲᔪᓯᒍᓐᓇᕐᓂᐊᕐᓗᓂ 15-ᐳᓴᓐ ᐅᓄᖅᓯᒋᐊᕐᓂᖓ ᑮᓇᐅᔭᖁᑎᓄᑦ, ᐃᓘᓇᑎᒃ ᓄᓇᕗᒻᒥ ᓄᓇᖃᑦᑎᐅᔪᓄᑦ ᐊᒻᒪᓗ 
ᑮᓇᐅᔭᓕᐅᕋᓱᐊᖅᑎᓄᑦ ᐊᑭᖏᑦ ᐅᓄᖅᓯᒋᐊᕐᓂᐊᖅᑐᑦ. ᐋᖅᑭᒃᑕᐅᓯᒪᔪᖅ ᑮᓇᐅᔭᖅᑐᕈᑎᖓ ᐅᕝᕙᓘᓐᓃᑦ 
ᐊᑭᓕᖅᑕᐅᖃᑦᑕᓂᐊᖅᑐᖅ ᐃᓪᓗᖃᑦᑎᐅᔪᓄᑦ ᐊᒻᒪᓗ ᐊᑭᓖᔾᔪᑎᓪᓗᐊᑕᐅᓂᐊᖅᑐᖅ ᓇᒻᒥᓂᖃᑦᑎᓄᑦ 
ᓱᕐᕋᔾᔮᖏᑦᑐᖅ. ᑖᒃᑯᐊᓕ ᐅᓄᖅᓯᒋᐊᕈᑎᐅᔪᑦ ᓯᕗᓪᓕᖅᐹᖑᓂᐊᖅᑐᑦ ᐊᑭᖏᑦ ᐊᓯᔾᔨᖅᑕᐅᔪᑦ ᐊᕐᕌᒍᐃᑦ 8-ᖑᔪᓂ 
ᓄᓇᕗᒻᒥᐅᓄᑦ. 
 
ᐊᑭᖓ ᐃᓪᓗᖃᑦᑎᐅᔪᓄᑦ ᓇᓗᓇᐃᖅᑕᐅᓯᒪᒻᒪᑦ ᑕᒪᒃᑮᓐᓄᑦ ᐊᑭᒋᔭᐅᔫᓐᓄᑦ ᐊᒻᒪᓗ ᐃᑲᔫᓯᐊᓄᑦ, ᐊᖓᔪᖅᑳ 
ᐊᒡᓗᒃᑲᖅ ᓇᓗᓇᐃᖅᓯᓂᐊᖅᑐᖅ ᐃᓕᒃᓯᓐᓄᑦ ᑲᑎᓯᒪᔪᓂᒃ ᐊᒃᑐᐃᓂᖏᓐᓂᒃ ᐊᓯᔾᔨᕈᑕᐅᔪᑦ ᐃᓪᓗᖃᖅᑎᐅᔪᓄᑦ. 
 
ᐅᖃᖅᑎᑦᑎᐄᓚᒋᐊᕈᑎᑦ ᓇᒻᒥᓂᖁᑎᖃᑦᑏᑦ ᐅᓄᖅᓯᒋᐊᖅᕕᐅᓂᐊᖅᑐᑦ ᑎᑭᐅᑎᓯᒪᔪᒥᒃ 16.5 ᐳᓇᓐᒥᒃ ᑕᖅᑭᑕᒫᑦ 
ᖃᐅᒪᖅᑯᑎᖏᓐᓄᑦ ᐊᑭᓕᕆᐊᓕᓐᓂᒃ. 
 
ᖃᐅᒪᓄᑦ ᐊᑭᓕᕆᐊᓖᑦ ᑕᒪᒃᑯᓄᐊ ᐊᖏᕐᕋᖃᑦᑎᐅᔪᓄᑦ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᓐᓃᑦᑐᓄᑦ ᓱᕐᕋᔾᔮᖏᑦᑐᑦ 
ᑕᒫᓃ 6-ᓯᓴᓐ ᓯᕿᙳᔭᐅᔭᒃᑯᑦ ᐊᕐᕌᒎᓂᐊᖅᑐᒥ. 
 
ᓄᑖᑦ ᐊᑭᖏᑦ ᐊᑐᓕᕐᓂᐊᖅᑐᑦ ᐃᐳᕈ 1, 2005-ᒥ. 
 
ᐃᓘᓇᑕ ᖃᐅᔨᒪᔪᐃᓐᓇᐅᒐᑦᑕ, ᐊᑭᖓ ᑭᓂᖅᑑᑉ ᐅᓄᖅᓯᒋᐊᖅᓯᒪᓕᕐᒪᑦ ᐊᒻᒪᓗ ᖁᑦᑏᓇᑦᑎᐊᖅᑐᓂ 
ᐊᑯᓂᕈᓘᓕᖅᑐᖅ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑐᖃᑦᑕᖅᑐᑦ ᐅᖅᓱᐊᓗᒻᒥᒃ ᖃᐅᒪᖅᑯᑎᓄᑦ. ᐊᑭᖏᑦ 
ᐊᒃᑐᐃᓂᖃᓚᐅᖏᑦᑐᖅ ᓄᑖᓂᒃ ᑮᓇᐅᔭᖅᑐᕈᑎᖏᓐᓂᒃ ᓄᓇᕐᔪᐊᕐᒥ ᐅᖅᓱᐊᓘᑉ ᓂᐅᕐᕈᑕᐅᓂᖓᓄᑦ. ᐆᒻᒪᖅᑯᑎᑦ 
ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᐃᓱᒪᔅᓴᖅᓯᐅᕈᑎᖃᖅᓯᒪᔪᑦ ᐊᒻᒪᓗ ᐊᑐᓕᖁᔨᔾᔪᑎᖃᖅᓯᒪᓪᓗᑎᒃ ᐅᖅᓱᐊᓗᒻᒧᑦ 
ᐊᙳᑎᒋᐊᕈᑕᐅᑲᐃᓐᓇᖅᑐᒥᒃ ᐊᑐᖅᑕᐅᒍᓐᓇᖅᑐᖅ ᓯᕗᓂᑦᑎᓐᓂ ᐊᓯᔾᔨᓂᖅᑕᖃᑉᐸᑦ ᐅᖅᓱᐊᓘᑉ ᐊᑭᖏᓐᓄᑦ. 
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᓄᑖᓂᒃ ᖃᐅᒪᖅᑯᑎᓄᑦ ᐊᐅᓚᐅᑎᖃᕝᕕᓕᐅᕆᐊᖃᕐᓂᐊᖅᑐᑦ, 
ᐱᓕᕆᔾᔪᑎᓂᒃ ᐊᒻᒪᓗ ᓴᓇᒋᐊᕈᑎᓂᒃ. ᓯᐊᒻᒪᖅᑎᑕᐅᓇᓱᒋᐊᖃᕐᒥᔪᑦ ᑖᒃᑯᐊ ᑮᓇᐅᔭᖅᑐᕈᑎᒋᑦ ᐱᓕᕆᐊᒃᓴᐃᔪᑦ 
ᐊᖏᓂᖅᓴᓄᑦ ᐊᒥᓲᓂᖃᑦᑐᓄᑦ, ᓲᕐᓗ ᐱᖃᕋᑦᑕ ᐃᖃᓗᓐᓂ. ᐊᓯᒋᑦᑎᐊᕐᒪᕆᑦᑕᖓᑦᑕᐅᖅ ᒥᑭᔫᑕᐅᓂᖅᓴᓂᒃ 
ᓄᓇᓕᓐᓂ. 
 
ᑕᒪᓐᓇ ᐱᑦᔪᑎᒋᓪᓗᒍ, ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᐊᐱᕆᓯᒪᔪᑦ ᖁᓪᓕᖅ ᐆᒻᒪᖁᑎᓄᑦ 
ᑯᐊᐳᕇᓴᓐᑯᓐᓂᑦ ᐋᖅᑭᒃᓯᖁᔨᓪᓗᑎᒃ ᐊᒻᒪᓗ ᐅᑎᕐᓗᑎᒃ ᑕᐃᒪᐃᓪᓗᐊᑎᑦᑎᓂᕐᒧᑦ ᐊᑭᑦᑐᕆᐊᕈᑕᐅᔪᒧᑦ 
ᑐᒃᓯᕋᐅᑎᒥ ᑐᕌᖓᓂᐊᖅᑐᖅ ᐊᑯᓂᐅᓂᖅᓴᒧᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑦ ᐊᑦᔨᒌᖏᓐᓂᖏᓐᓄᑦ ᑕᒪᒃᑯᓇᓂ 
ᓄᓇᕗᒻᒥ ᓄᓇᖃᑦᑎᐅᔪᓄᑦ. ᐊᐱᕆᓯᒪᔪᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᑲᑎᒪᔨᖏᓐᓂᒃ 
ᑕᐃᒪᓐᓇᐃᖁᔨᓪᓗᖓ ᐊᒻᒪᓗ ᐅᑎᖅᑎᑕᐅᓗᓂ ᑐᒃᓯᕋᐅᑎᖓ ᐅᕙᓐᓄᑦ 90 ᐅᓪᓗᐃᑦ ᑐᖔᓂ. 
 
ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᐱᑕᖃᑦᑎᑦᑎᕙᒻᒪᑕ ᑐᖏᓕᕇᓂᒃ ᐅᓂᒃᑳᓕᐊᖑᒍᓐᓇᖅᑐᓂᒃ ᐊᒻᒪᓗ 
ᖃᐅᔨᓴᕈᑎᒥᓂᕐᓂᒃ ᐊᑐᖅᑕᐅᒍᓐᓇᖅᑐᓂᒃ ᐊᑭᒃᑲᓐᓂᖏᑕ ᕿᒥᕐᕈᔭᐅᓂᖏᓐᓄᑦ. ᖁᔭᓕᕗᖓᓕ 
ᓴᖅᑭᑕᐅᖁᔭᐅᓂᖓᓂᒃ ᐊᓯᒃᑲᓐᓂᖏᑦ ᑐᑭᓯᐅᒪᔾᔪᑎᑦ, ᑭᓯᐊᓂᓕ ᖃᐅᔨᒪᓪᓗᖓ ᐊᑭᖏᑦ ᑕᒪᒃᑯᐊ ᐊᑕᖐᔪᑦ 
ᕿᒥᕐᕈᓂᐅᔪᓄᑦ. ᐊᐱᕆᓯᒪᔪᖓ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᑐᒃᓯᕋᓪᓗᑎᒃ ᐃᒻᒥᒃᑯᑦ 
ᐊᑭᒋᔭᐅᔪᓂᒃ ᐅᓂᒃᑳᓄᑦ. 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᑯᒍᓐᓇᕋᓗᐊᖅᑎᓪᓗᒍ ᐱᒻᒪᕆᐅᔪᓂᒃ ᐊᓯᔾᔨᕈᑎᓂᒃ ᐊᒻᒪᓗ ᐋᖅᑭᒋᐊᕈᑎᓂᒃ ᑕᖅᑭᐅᓚᐅᖅᑐᓂ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂ ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᐅᓗᕆᐊᒋᔭᖃᑉᐳᑦ 
ᑯᐊᐳᕇᓴᓐᑯᓐᓂᑦ ᐊᒻᒪᓗ ᑐᑭᓯᐅᒪᔾᔪᑎ ᓴᖅᑭᓚᐅᖅᑕᖓ ᐱᓕᕆᓂᖃᑦᑎᓪᓗᒋᑦ. ᐃᓕᑕᖅᓯᔪᖓ ᓴᙲᓐᓂᖏᓐᓂᒃ 
ᑕᒪᒃᑯᓇᓂ, ᑭᓯᐊᓂᓕ ᑕᑯᒻᒥᔪᖓ ᓴᙱᓂᖓᓂᒃ ᐊᒻᒪᓗ ᐱᔪᓐᓇᕐᓂᖓᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᑦ ᐱᕈᑉᐸᓪᓕᐊᓂᖓᓂᒃ ᑕᒪᒃᑯᑎᒎᓇ ᐱᕙᓪᓕᐊᓂᒃᑯᑦ. 
 
ᐅᖃᖅᑎ, ᑖᓐᓇ ᐱᓕᕆᓂᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂᒃ ᓴᙵᖅᑎᕆᕚᓪᓕᑎᑦᑎᓯᒪᔪᖅ 
ᑮᓇᐅᔭᓕᕆᓂᖏᑎᒍᑦ ᐊᒻᒪᓗ ᓴᙵᖅᑎᕆᕚᓪᓕᖅᓯᒪᓪᓗᓂ ᑯᐊᐳᕇᓴᓐᑯᑦ ᐋᖅᑭᐅᒪᑎᑦᑎᔪᓐᓇᕐᓂᖏᓐᓂᒃ 
ᐆᒻᒪᖅᑯᑎᖃᑦᑎᑎᓂᕐᒥᒃ ᐊᑭᑭᓐᓂᖅᐹᒃᑯᑦ. ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖓ ᓇᓗᓇᐃᖅᓯᔪᖅ ᐊᖏᖅᓯᒪᓂᑦᑎᓐᓂᒃ 
ᑲᒪᒋᔭᖃᕐᓗᑕ ᓄᓇᕗᑦ ᐆᒻᒪᖅᑯᑎᒋᔭᕆᐊᖃᑦᑕᖏᓐᓂᒃ ᐅᓪᓗᒥᐅᔪᖅ ᐊᒻᒪᓗ ᓯᕗᓂᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᑉ ᐅᖃᐅᓯᖏᑦ. ᐊᑭᓱᒃ. 
 
ᐊᖓᔪᖅᑳᑉ ᐅᖃᐅᓯᖓ 051 - 2(2): ᐆᒪᔪᓐᓂᐊᖅᑎᓄᑦ ᐃᓕᓐᓂᐊᕐᓂᖅ 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᐅᖃᖅᑎ, ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᓄᑖᒥᒃ 
ᐃᓕᓐᓂᐊᕐᓂᐅᓂᐊᖅᑐᒥᒃ ᐱᓕᕆᕕᑦᑎᒍᑦ ᐃᑲᔪᖅᑐᐃᓂᐊᖅᑐᓂᒃ ᐅᓄᖅᓯᑎᑦᑎᕚᓪᓕᕐᓗᓂ ᐃᓄᓐᓂᒃ 
ᐃᖅᑲᓇᐃᔭᖅᐸᑦᑐᓂᒃ. ᐋᖅᑭᒃᓯᕋᑖᕋᑦᑕ ᐱᖓᓱᓂᒃ ᐃᖅᑲᓇᔭᖅᑎᓚᑦᑖᖑᓂᒃᑯᑦ ᐆᒪᔪᓐᓂᐊᖅᑎᒧᑦ 
ᐃᓕᓐᓂᐊᕐᓂᐊᖅᑐᓂᒃ ᐃᖅᑲᓇᐃᔮᓂᒃ, ᐊᑕᐅᓯᕐᒥᒃ ᐊᑐᓂᒃ ᐊᕕᑦᑐᖅᓯᒪᔪᓂ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐱᔭᕆᐊᑐᔫᓲᖑᒻᒪᑦ ᓇᓂᓯᒐᓱᐊᖅᑐᓂ ᐱᔪᓐᓇᓪᓚᕆᑦᑐᒥᒃ ᐃᖅᑲᓇᐃᔭᖅᑐᒃᓴᒥᒃ 
ᐃᖅᑲᓇᐃᔮᓄᑦ. ᑕᐃᒪᓕ, ᐃᓚᒃᑲᓐᓂᕆᓗᓂᐅᒃ ᐃᑲᔪᖅᑐᐃᓂᕐᒧᑦ ᐃᓕᓐᓂᐊᕐᕕᔾᔪᐊᒃᑯᑦ ᐊᒻᒪᓗ ᑭᖑᓂᐊᒍᑦ 
ᐃᓕᓐᓂᐊᕐᕕᔾᔪᐊᒃᑯᑦ ᐃᓕᓐᓂᐊᕐᓂᕐᒧᑦ, ᐋᖅᑭᒃᓯᓇᓱᐊᖅᑐᒍᑦ ᑖᒃᑯᓂᖓ ᐃᖅᑲᓇᐃᔭᖅᓯᓐᓈᑦ 
ᐃᓕᓐᓂᐊᕐᓂᐅᓂᐊᖅᑐᓂ ᑎᓕᐅᕆᒃᑲᓐᓂᕈᒪᓪᓗᑕ ᐃᓅᓱᒃᑐᖁᑎᑦᑎᓐᓂᒃ ᐆᒪᔪᓐᓂᐊᖅᑎᐅᓂᕐᒧᑦ ᐱᖃᑕᐅᖁᓪᓗᒋᑦ. 
 
ᑕᒪᒃᑯᑎᒎᓇ ᑲᑎᙵᔪᑎᒍᑦ ᐃᖅᑲᓇᐃᔮᖅ ᐃᓕᓐᓂᐊᕐᓂᒃᑯᑦ, ᐃᓕᓐᓂᐊᕐᕈᑎᒃᓴᑎᒍᑦ ᐊᒻᒪᓗ ᐱᓕᕆᖃᑎᖃᕐᓗᑎᒃ 
ᐱᓕᕆᔪᓐᓇᑎᐊᖅᑐᓂᒃ ᐃᖅᑲᓇᐃᔭᖅᑎᓂᒃ, ᑖᒃᑯᐊ ᐃᓕᓐᓂᐊᖅᑐᐃᑦ ᓄᓇᒥ ᐊᒻᒪᓗ ᐱᓕᕆᓂᒃᑯᑦ 
ᐱᔪᓐᓇᖅᓯᒋᐊᖃᕐᓂᐊᖅᑐᑦ ᐃᖅᑲᓇᐃᖅᑎᐅᒍᓐᓇᕐᓗᑎᒃ ᐆᒪᔪᓕᕆᓂᕐᒧᑦ. 
 
ᐱᐊᓂᒃᑕᐅᑉᐸᑦ ᐱᖓᓱᓂᒃ ᐊᕐᕌᒍᓂᒃ ᐃᓕᓐᓂᐊᕐᓂᖅ, ᐃᓕᑕᕆᔭᐅᓯᒪᓕᕐᕋᔭᖅᑐᖅ ᑖᒃᑯᐅ 
ᐃᖅᑲᓇᐃᔭᖅᑎᓚᑦᑖᖑᓕᕐᓗᑎᒃ. ᑖᒃᑯᐊᓗ ᐃᖅᑲᓇᐃᔮᖑᔪᑦ ᐃᓐᓄᒃᑕᐅᑦᑕᐅᑎᒋᓗᑎᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐲᑯ. 
 
ᐊᖓᔪᖅᑳᑉ ᐅᖃᐅᓯᖓ 052 - 2(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐱᕚᓕᑎᑦᑎᕗᑦ 

ᑭᐅᑦᑕᖃᑦᑕᕈᓐᓇᕐᓂᕐᒥᒃ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᖃᕈᒪᓪᓗᖓ ᐃᓚᖓᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᑦ ᐋᖅᑭᒋᐊᖅᓯᓂᕆᔭᖓᓂᒃ ᑭᐅᑦᑕᖃᑦᑕᕈᓐᓇᓂᕐᒧᑦ. ᐊᓕᐊᓇᐃᒍᓱᒃᑐᖓ ᑐᓴᖅᑎᑦᑎᔭᕆᐊᔅᓴᖅ  

ᑲᑎᒪᔨᖏᓐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐱᕙᓪᓕᐊᑦᑎᐊᕐᕋᓱᐊᕐᒪᑕ ᓴᙵᖅᑎᕆᕙᓪᓕᐊᓂᕐᒥᒃ 
ᐊᐅᓚᑦᑎᔨᒃᑯᑦ ᐋᖅᑭᒃᓯᒪᓂᖏᓐᓂᒃ ᐊᒻᒪᓗ ᑭᒃᑯᑐᐃᓐᓇᕐᓄᑦ ᑭᐅᑦᑕᖃᑦᑕᕈᓐᓇᕐᓂᖏᑎᒍᑦ.  
 
ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᕕᒻᒥᒃ ᑎᒃᑯᐊᖅᑕᐅᓂᖓᓄᑦ ᑮᓇᐅᔭᓕᕆᔨᒻᒪᕆᒃ ᒥᔅᑕ. ᐱᓕᑉ ᑲᓛᒃ 
ᑲᑎᒪᔨᖏᓐᓄᑦ. ᒥᔅᑕ. ᑲᓛᒃ ᐊᐅᓚᑦᑎᔨᐅᖃᑕᐅᓚᐅᖅᑐᖅ ᒪᑲᐃ ᓛᓐᑕᐅ ᑮᓇᐅᔭᓕᕆᔨᒻᒪᕆᒃᑯᖏᓐᓂᑦ ᑕᒫᓂ 
ᐃᖃᓗᓐᓂ ᐊᕐᕌᒍᓄᑦ 12-ᔭᓄᑦ, ᐊᒻᒪᓗ ᐱᓕᕆᖃᑎᖃᖃᑦᑕᖅᓯᒪᓪᓗᓂ ᐱᓕᕆᔨᐅᔪᓂᒃ ᐊᒻᒪᓗ ᓄᓇᓕᓐᓂᑦ 
ᓄᓇᕗᒻᒥ. 
 
ᑲᑎᒪᔩᑦ ᐊᒥᓱᑲᓪᓚᓐᓂᒃ ᓄᓇᕗᒻᒥᐅᑕᐅᔪᓂᒃ ᐱᓕᕆᔪᓐᓇᑎᐊᖅᑐᓂᒃ ᐱᓕᕆᔨᖃᒻᒪᑦ ᐊᒻᒪᓗ ᐊᐅᓚᑦᑎᔨᓂᒃ. 
ᖁᓚᖏᓚᖓ ᒥᔅᑕ. ᑲᓛᒃ ᑎᒃᑯᐊᖅᑕᐅᓂᖓ ᐃᑲᔪᕐᓂᖃᕐᓂᐊᕐᒪᑦ ᑲᑎᒪᔩᑦ ᐱᓕᕆᔪᓐᓇᕐᓂᖓᓂᒃ 
ᑮᓇᐅᔭᓕᕆᓂᒃᑯᑦ. ᐊᒻᒪᑕᐅᖅ ᓱᓕ, ᒥ"ᑕ ᑲᓛᒃ ᐃᒃᓯᕙᐅᑕᕆᔭᐅᖃᑦᑕᓂᐊᖅᑐᖅ ᑲᑎᒪᔩᑦ ᑕᒻᒪᖅᓯᒪᔪᖅᓯᐅᑎᖏᑕ 
ᑲᑎᒪᔨᕋᓛᖏᓐᓄᑦ, ᓇᓗᓇᐃᖅᓯᑲᓐᓂᕐᓗᓂ ᑮᓇᐅᔭᓕᕆᓂᒃᑯᑦ ᐊᐅᓚᑦᑎᓂᕐᒥᒃ ᐊᒻᒪᓗ ᐊᑐᐊᖅᑕᐅᔪᒃᑎᑎᒍᑦ, 
ᐊᒻᒪᓗ ᐅᖃᐅᔾᔨᒋᐊᖅᐸᓪᓗᓂ ᐸᕐᓇᑎᕆᓂᒃᑯᑦ ᐊᒻᒪᓗ ᑕᒻᒪᖅᓯᒪᔪᖅᓯᐅᓂᒃᑯᑦ. 
 
ᐅᖃᖅᑎ ᖁᕕᐊᒋᔭᖃᕈᒪᓪᓗᖓᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᑕ ᑲᑎᒪᔨᖏᓐᓂᒃ 
ᑎᒃᑯᐊᖅᓯᓂᖏᓐᓄᑦ ᓯᓯᓕᐊ ᐅᐊᑦᒥᑦ ᐊᖓᔪᖅᑳᖑᓂᐊᖅᑐᖅ ᐱᓕᕆᕖᑦ ᐃᓗᐊᓂ ᑕᒻᒪᖅᓯᒪᔪᖅᓯᐅᓂᕐᒧᑦ ᑕᐃᑲᓂ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᖏᓐᓂ. ᒥᔅ. ᐅᐊᑦ ᐱᓕᕆᖃᑦᑕᖅᓯᒪᔪᖅ ᐊᖓᔪᖅᑳᕆᔭᐅᓪᓗᓂ 
ᐃᖃᓗᐃᑦ ᑮᓇᐅᔭᒃᑯᕕᖓᓂ ᐊᒻᒪᓗ ᐃᖅᑲᓇᐃᖅᔭᖅᑖᕆᔭᐅᓯᒪᔪᖅ ᐱᓕᕆᖃᑎᖃᕐᓂᐊᕐᓗᓂ ᑕᒻᒪᖅᓯᒪᔪᖅᓯᐅᖅᑏᑦ 
ᑲᑎᒪᔨᕋᓛᖏᓐᓂᒃ ᐱᕚᓕᑦᑎᑦᑎᓂᐊᕐᓂᒧᑦ ᐃᓗᐊᓂ ᑯᐊᐳᕇᓴᓐᑯᑦ. 
 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᐱᔭᕆᐊᑭᓪᓗᑎᕆᓂᖅᓴᐅᔪᑦ ᐱᔨᑦᑎᖃᑦᑕᖅᑕᒥᓄᑦ ᕿᒥᕐᕈᓂᖏᑎᒍᑦ 
ᖃᐅᒪᓄᑦ ᐊᑭᓕᕆᐊᓕᒻᒥᓂᒃ. ᓴᓇᔭᐅᓕᖅᑭᒃᓯᒪᔪᖅ, ᑕᒪᒃᑮᓐᓂᒃ ᐅᖃᐅᓯᖃᑦᑐᒃᑯᑦ ᑕᖅᑭᑕᒫᑦ ᐊᑭᓕᕆᐊᓖᑦ 
ᓴᖅᑭᑕᐅᓂᐊᖅᑐᑦ ᐃᐳᕈᒥ 2005. ᐊᒻᒪᑕᐅᖅ ᓱᓕ ᖃᓪᓗᓈᑎᑐᑦ ᐃᓄᒃᑎᑐᓪᓗ ᑎᑎᕋᖅᓯᒪᓂᖓ ᓯᕗᓂᐊᓂ, 
ᐅᐃᕖᑎᑐᑦ ᐱᑕᖃᕐᓂᐊᕐᒥᔪᖅ ᐊᒻᒪᓗ ᐃᓄᐃᓐᓇᖅᑐᓐ ᐊᑐᐊᖅᓯᔾᔪᑎᓂᒃ ᑐᓄᐊᓂ. 
 
ᐊᑐᖅᑕᐅᓕᖅᑎᓪᓗᒍ, ᐅᖃᑦᑎᑦᑎᔩ ᐊᑭᓕᕆᐊᓕᓐᓂᑦ ᐱᑕᖃᖃᑦᑕᕐᓂᐊᕐᓯᔪᖅ ᑐᙵᓇᕐᓂᖅᓴᒥᒃ, 
ᐅᖃᓕᒫᒡᒐᓇᖏᑦᑐᒥᒃ ᐊᒻᒪᓗ ᐱᖃᓯᐅᔾᔨᖏᑦᑐᒥᒃ ᓴᓇᓂᕈᓘᔭᕐᒧᑦ ᑎᑎᕋᖅᓯᒪᔪᓂᒃ.  
 
ᒐᕙᒪᐅᓪᓗᑕ, ᐱᓕᕆᐊᖃᐃᓐᓇᓂᐊᖅᑐᒍᑦ ᐱᕈᑉᐸᓪᓕᐊᑎᑦᑎᓂᕐᒥᒃ ᐆᒻᒪᖅᑯᑎᓄᑦ ᑯᐊᐳᕇᓴᒥᒃ 
ᐊᐅᓚᑦᑎᒍᓐᓇᖅᑐᒥᒃ ᐆᒻᒪᖅᑯᑎᒋᔭᕆᐊᖃᑦᑕᑎᓐᓂᒃ ᑐᑭᓯᓇᑦᑎᐊᑐᒃᑯᑦ ᐊᒻᒪᓗ ᑮᓇᐅᔭᓕᕆᓂᕐᑯᑦ 
ᑲᔪᓰᓐᓇᕈᓐᓇᑐᒃᑯᑦ. ᒐᕙᒪᒃᑯᑦ ᑲᑎᒪᔨᕋᓛᕆᑲᐃᓐᓇᖅᑕᖏᑦ ᖃᐅᔨᓴᕈᑎᖃᓚᐅᕐᒪᑕ ᑕᒪᑐᒥᖓ 
ᐊᑲᐅᓈᕐᓂᕆᔭᖓᓂᒃ ᐊᐅᓛᖅᑕᐅᓂᖓᑕ ᒐᕙᒪᒃᑯᑦ ᐅᖅᓱᐊᓗᓕᕆᔨᖏᓐᓂᒃ ᑖᒃᑯᓄᖓ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᐊᐅᓛᖅᑕᐅᓂᖃᕐᓗᑎᒃ ᐃᐳᕈ 2005-ᒥ. ᐅᖃᖅᑎ, ᐃᓱᒪᒋᐊᕈᑎᖃᖅᓯᒪᔪᒍᑦ 
ᑲᑎᒪᔨᐅᑲᐃᓐᓇᖅᑐᑦ ᐊᑐᓕᖁᔨᔾᔪᑎᒋᔭᖏᓐᓂᒃ, ᐱᑕᖃᕆᐊᖃᕐᓂᖓ ᖃᐅᔨᒪᓇᓱᐊᕐᓂᕐᒥᒃ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᑮᓇᐅᔭᑎᒍᑦ ᐊᔪᙱᓐᓂᖏᓐᓂᒃ ᐊᒻᒪᓗ ᑮᓇᐅᔭᓂᒃ ᑐᓂᔭᐅᓯᒪᓗᑎᒃ 
ᒫᓐᓇᐅᔪᖅ GRA -ᒧᑦ. 
 
ᐃᓱᒪᓯᒪᕗᖓᓕ ᐋᖅᑭᒃᓯᒪᓂᕐᒧᑦ ᐊᓯᔾᔨᕈᑎᐅᔪᑦ ᐱᖃᓯᐅᔾᔨᔪᑦ ᐃᖅᑲᓇᐃᔭᖅᑎᓂᒃ ᐊᒻᒪᓗ ᐱᖁᑎᒋᔭᓂᒃ 
ᑯᐊᐳᕇᓴᓐᑯᓐᓂᒃ ᑲᒪᒋᔭᐅᔭᕆᐊᖃᑦᑎᐊᖅᑐᑦ ᐊᒻᒪᓗ ᑐᙵᕕᖃᓪᓗᑎᒃ ᐊᐅᓚᑦᑎᑦᑎᐊᕈᓐᓇᕐᓂᖏᓐᓂᒃ. ᑖᒃᑯᐊᓕ 
ᐱᑦᔪᑎᒋᓪᓗᒋᑦ ᐊᑐᓕᖁᔨᔾᔪᑎᐅᔪᑦ ᐊᒻᒪᓗ ᕿᒥᕐᕈᓂᖅ, ᐊᐅᓛᖅᑕᐅᓂᖓ ᐅᖅᓱᐊᓗᓕᕆᓂᐅᑉ 
ᑭᖑᕙᕆᐊᖅᑕᐅᓯᒪᔪᖅ ᑕᐃᑯᖓ ᐃᐳᕈ 2006-ᒧᑦ. 
 
ᑕᐃᒪᓕ, ᑕᒪᒃᑯᓂᖓ ᓂᕆᐅᓐᓂᖃᑦᑎᓪᓗᑕ, ᐅᓪᓗᒥᐅᔪᖅ, ᕕᕝᕗᐊᓕ 28, ᑖᒃᑯᐊ ᐆᒻᒪᖅᑯᑎᓄᑦ ᐊᑭᖏᓐᓄᑦ 
ᕿᒥᕐᕈᔩᑦ ᑲᑎᒪᔨᖏᑕ ᑭᖑᓪᓕᖅᐹᒥ ᐅᓂᒃᑳᖓ ᑯᐊᐳᕇᓴᓐᑯᑦ GRA-ᖓᓄᑦ ᓴᖅᑭᑕᐅᓂᐊᖅᑐᑦ ᐊᒻᒪᓗ 
ᑐᓂᔭᐅᓗᑎᒃ ᒪᓕᒐᓕᐅᖅᕕᒻᒧᑦ, ᐱᖃᓯᐅᔾᔭᐅᓗᓂ ᑐᓴᖅᑕᐅᓂᖓ ᓄᑖᑉ ᐆᒻᒪᖅᑯᑎᓄᑦ ᐊᑭᖏᑦ 
ᐅᖃᐅᓯᕆᕋᑖᖅᑕᕗᑦ. 

ᐅᖃᖅᑎ, ᖁᓚᖏᑎᐊᖅᑐᒍᑦ ᑖᒃᑯᐊ ᐊᓯᔾᔨᕈᑎᐅᔪᑦ ᓇᓗᓇᐃᖅᓯᒻᒪᑕ ᒐᕙᒪᒃᑯᑦ ᐱᓕᕆᔪᒪᓯᒪᓂᖓᓂᒃ 
ᓴᙵᖅᑎᕆᓂᕐᒧᑦ ᑮᓇᐅᔭᓕᕆᓂᖓᓄᑦ, ᐊᒻᒪᑕᐅᖅ ᑯᐊᐳᕇᓴᓐᑯᑦ ᐋᖅᑭᐅᒪᑎᑦᑎᒍᓐᓇᕐᓂᖓᓄᑦ ᑐᕚᑦᑎᐅᕙᒻᒥᒃ 
ᐆᒻᒪᖅᑯᑎᖃᑦᑎᑦᑎᓂᕐᒥᒃ ᐊᐅᓚᑦᑎᔪᒥᒃ ᓄᓇᕗᑦ ᐆᒻᒪᖅᑯᑎᖃᕆᐊᖃᕐᓂᖓᓂᒃ ᐅᓪᓗᒥ ᐊᒻᒪᓗ ᓯᕗᓂᑦᑎᓐᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᓂᒃᑳᖏᑦ. ᑕᐹᕐᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 053 - 2(2): 2004-ᒥ ᓄᓇᕗᒻᒥ ᐅᖃᓕᒫᕐᓂᕐᒧᑦ/ᑎᑎᕋᕐᓂᕐᒧᑦ ᓵᓚᖃᐅᓯᐊᖅ 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᓪᓗᖓ ᐃᓕᖅᑯᓯᖅ, ᐅᖃᐅᓯᖅ, 
ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᓄᑦ, ᐊᓕᐊᓇᐃᒍᓱᑉᐳᖓ ᑐᓴᖅᑎᑦᑎᔭᕆᐊᔅᓴᖅ ᓴᖅᑭᑕᐅᓂᖓᓂᒃ ᑕᐃᒪᓂᑦ, 
ᐅᖃᓕᒫᒐᖅ ᑎᑎᕋᖅᓯᒪᔪᖅ ᒪᕐᕉᓐᓂᒃ ᓵᓚᖃᕈᑕᐅᓯᒪᔫᓐᓂᒃ 2004-ᒥ ᓄᓇᕗᒻᒥ ᐅᖃᓕᒫᓂᖅ/ᑎᑎᕋᕐᓂᕐᒧᑦ 
ᓵᓚᖃᖅᓯᒪᔪᑦ. 
 
ᓄᓇᕗᒻᒥ ᐅᖃᓕᒫᓂᕐᒧᑦ/ᑎᑎᕋᕐᓂᕐᒧᑦ ᓵᓚᖃᐅᑦ ᐱᓇᓱᐊᖅᑕᐅᓚᐅᕐᒪᑦ ᑎᓕᐅᕆᔾᔪᑕᐅᓐᓇᓱᐊᖅᑐᓂ ᑎᑎᕋᕐᓂᕐᒥᒃ 
ᐊᒻᒪᓗ ᐅᖃᓕᒫᒐᓕᐅᕐᓂᕐᒥᒃ ᓄᑖᓂᒃ ᐃᓐᓇᕐᓄᑦ ᐃᓄᒃᑎᑐᑦ. 2004-ᒥ ᒪᐅᑎ ᐋᓗᓘ ᐃᒃᐱᐊᕐᔪᒻᒥᐅᑕᐅᔪᖅ 
ᓵᓚᖃᓚᐅᖅᑐᖅ ᓯᕗᓪᓕᖅᐹᖓᓂᒃ ᑎᑎᕋᖅᓯᒪᔭᖓᓄᑦ ᐃᓅᓯᕆᔭᑦᑕ ᒥᒃᓵᓄᑦ. ᐹᓪ ᐃᓴᑭᐊᖅ ᐊᕐᕕᐊᒥᐅᑕᖅ 
ᑐᒡᓕᐊᓂᒃ ᓵᓚᖃᓚᐅᖅᑐᖅ, ᐊᖑᓇᓱᒋᐊᖅᓯᒪᓂᐅᑉ ᒥᒃᓵᓄᑦ ᓄᓇᒥ. ᑕᒪᒃᑮᒃ ᑎᑎᕋᖅᓯᒪᔫᒃ ᑐᓂᓯᓚᐅᖅᑑᒃ 
ᐱᐅᓪᓚᕆᑑᓐᓂᒃ ᐊᒻᒪᓗ ᐃᑉᐱᓇᖅᑎᐊᑑᓐᓂᒃ ᑎᑎᕋᖅᓯᒪᔫᓐᓂᒃ. 
 
ᐱᖅᑯᓯᓕᕆᔨᒃᑯᑦ, ᐅᖃᐅᓯᓕᕆᓂᖅ, ᐃᓐᓇᑐᖃᐃᑦ ᐊᒻᒪ ᒪᒃᑯᑦᑐᓕᕆᔨᒃᑯᑦ ᐱᓕᕆᖃᑎᖃᖅᓯᒪᔪᑦ ᓄᓇᕗᒻᒥ 
ᐅᖃᒫᓂᕐᒧ ᑲᑎᒪᔨᖏᓐᓂ ᓴᖅᑭᑎᑦᑎᓗᑎ ᑕᒪᕐᒥ ᓵᓚᒃᓴᖅᑐᒥᓃᓐᓂ.  
 
ᐅᖃᖅᑏ, 2005-ᒥ ᓄᓇᕗᒻᒥ ᐅᖃᓕᒫᓂᕐᒧ ᐱᔾᔪᓯᐊᖅ, ᖃᐅᔨᓴᖅᑎᐅᔪᑦ ᓂᕈᐊᓚᐅᖅᑐᑦ ᐱᖓᓱᓂ ᐱᐅᓛᖑᔪᓂ, 
ᓵᓚᖃᖅᓯᒪᔪᓂ ᑕᐃᓯᔪᖃᓚᐅᖏᑦᑐᖅ. ᑖᒃᑯᐊ ᐅᓂᒃᑳᑦ ᓴᖅᑭᑦᑎᑕᐅᓂᐊᕐᑐᑦ ᐱᕙᓪᓕᐊᔪᓂ ᒫᑦᓯᒥ, ᑎᑎᕋᖅᑐᒥᓂ 
ᐊᑎᖏ ᐱᑕᖃᖏᓪᓗᑎ ᐊᒻᒪ ᓄᓇᕗᒻᒥᐅᑦ ᐃᓚᐅᖁᔭᐅᓂᐊᖅᑐᑦ ᓂᕈᐊᕐᓂᕐᒥ ᒪᕐᕉᓂ ᓴᓚᒃᓴᓂᐊᖅᑐᓂ ᑕᒪᐅᖓ 
ᐊᕐᕌᒍᒧ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐊᒡᓗᑳᖅ. 
 
ᐊᖓᔪᖅᑳᑉ ᐅᖃᐅᓯᖓ 054 - 2(2): ᐆᒪᖅᑯᑎᓄ ᐃᔫᓯᐊᑦ ᐊᓯᔾᔨᖅᑐᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᖁᕕᐊᑉᐳᖓ ᑲᑎᖃᑎᒋᔪᓐᓇᕋᒃᑭᑦ ᑲᑎᒪᔨᐅᖃᑎᒃᑲ ᐊᒻᒪ 
ᐊᖓᔪᖅᑳ ᐆᒪᖅᑯᑎᓕᕆᓂᕐᒧ ᑐᑭᓯᒋᐊᕐᕕᒃᓴᓂ ᐆᒪᖅᑯᑎᓄ ᐃᑲᔫᓯᐊᓂ ᐊᓯᔾᔨᖅᑕᓂ. 
 
ᐅᖃᐅᓯᖃᖅᑎᓪᓗᖓ ᑮᓇᐅᔭᖤ ᐊᑐᖅᑐᒃᓴᓂ ᑕᓪᓕᒥᕐᒥ, ᐱᑕᖃᖅᑎᓐᓂᐊᓚᐅᕋᒃᑭᑦ ᐃᓚᒋᔭᐅᔪᑦ 
ᓇᓗᓇᐃᔭᖅᓯᒪᔪᓂ ᐊᑦᑐᕐᓂᕆᓂᐊᖅᑕᖏ ᐅᓂᒃᑲᖏᑦ ᐆᒪᖅᑯᑎᓕᕆᓂᕐᒧ ᐊᑭᖏᓐᓂ ᕿᒥᕈᔩᑦ ᒐᕙᒪᒃᑯᓐᓂ, 
ᐱᖃᓯᐅᑎᓪᓗᑎ ᐃᑲᔫᓯᐊᑦ ᐊᑖᓃᑦᑐᑦ ᓄᓇᕗᒻᒥ ᐆᒪᖅᑯᑎᓕᕆᓂᕐᒧ ᐃᑲᔫᓯᐊᑦ ᐱᓕᕆᐊᑦ, ᐊᒻᒪ ᒫᓐᓇ 
ᑕᐃᒪᐃᓐᓂᐅᓴᔪᖓ. 
 
ᑮᓇᐅᔭᓕᕆᔨᒃᑯᑦ ᑲᒪᖃᑦᑕᕐᒪᑕ ᐆᒪᖅᑯᑎᓄ ᐃᑲᔫᓯᐊᓂ ᐱᓕᕆᐊᓂᑦ ᐃᑲᔪᖃᑦᑕᖅᑐᑦ ᐆᒪᖅᑎᓂ ᐊᑐᖃᑦᑕᖅᑐᓂ 
ᐊᑭᖏᓐᓂ ᐊᑭᓖᖃᑦᑕᖅᑐᑦ ᐆᒪᖅᑯᑎᖏᓐᓄ. ᑖᓐᓇ ᐃᑲᔪᓯᐊᓂᕐᒧ ᐱᓕᕆᐊᖅ ᐱᖃᓯᐅᔾᔨᒻᒥᔪᖅ ᒥᑭᔫᑎᓂ 
ᓇᒻᒥᓂᓖᑦ; ᐊᑐᖏᑦᑐᑦ ᐊᖏᕋᕆᔭᐅᔪᓄ ᓂᐅᕕᖃᑦᑕᖅᑐᓄ ᑕᖅᑲᐅᖓᑐᐃᓐᓇᖅ ᐃᓪᓗᓖᑦ ᐊᑭᓖᖃᑦᑕᖅᑐᑦ 6ᓯᒪᒥ 
ᐊᑐᓂ ᐊᑕᐅᓯᕐᓄ ᐃᑲᕐᕋᒧ. 

ᓄᓇᕗᑦ ᒐᕙᒪᒃᑯᖏ ᐊᓯᔾᔩᓯᒪᒻᒪᑕ ᐃᑲᔫᓯᐊᖑᕙᑦᑐᓂ ᐱᒋᐊᕐᓂᖃᓛᖅᑐᑦ ᐃᐳᕈ 1, 2005-ᒥᐊᑕᐅᖅᑎᑰᕐᓗᑎ 
ᓄᑖᖅ ᐆᒪᖅᑯᑎᓄ ᐊᑭᓕᕆᐊᓖᑦ ᐋᖅᑭᒃᓯᒪᓂᖓ. 
 
ᐊᑎᖓ ᐱᓕᕆᐊᖅ ᐊᓯᔾᔨᖅᑕᐅᔪᖅ ᓄᓇᕗᒻᒥ ᐋᒻᒪᖅᑯᑎᓄ ᐃᑲᔫᓯᐊᑦ ᐱᓕᕆᐊᖅ ᐅᕝᕙᓘᓐᓃᑦ ᓇᕆᐳᖦ. 
ᐊᑭᓕᖅᑕᐅᖃᑦᑕᓲᖅ $18%ᒥ ᑕᖅᑭᑕᒫᑦ ᐃᓪᓗᖅ ᐊᑕᐅᓯᖅ ᓈᓗᓂ ᐃᑲᔫᓯᐊᖑᖃᑦᑕᓂᐊᕐᑐᖅ ᐊᑐᕐᓗᑎ ᓇᕆᐳᖦ-
ᒥ. ᐃᑲᔫᓯᐊᒧ ᐋᖅᑭᒃᑕᐅᓯᒪᔪᖅ 18.4ᓴᓐᓯᒥ ᐃᑲᕋᖅᐊᑕᐅᓯᖅ, 3.18ᓴᓐ ᐃᑲᕋᖅ ᐊᑕᐅᓯᖅ ᐊᖏᓪᓕᒋᐊᖅᑐᖅ 
ᒫᓐᓇᐅᔪᒥ ᐃᑲᔫᓯᐊᖑ�ᑐᓂ. 
 
ᓄᑖᖅ ᐃᑲᔫᓯᐊᓄ ᐊᑭᖓ ᐊᔾᔨᒋᕙᐅ 50-ᐳᓴᓐ ᓄᑖᖑᔪᖅ ᐃᖃᓗᓐᓂ ᐆᒪᖅᑯᑎᓄ ᐊᑭᖏᓐᓂ ᐊᖏᕋᕆᔭᐅᔪᓄ. 
ᒫᓐᓇᐅᔪᒥ ᐃᑲᔫᓯᐊᓄ ᐊᑭᖓ 15.22ᓴᓐ ᐃᑲᕋᖅ ᐊᑕᐅᓯᕐᒧ ᐊᑐᓚᐅᖅᑐᑦ ᓯᐊᓗᓇᐃᒥ ᐋᒪᖅᑯᑎᓄ ᐊᑭᖏᓐᓂ 
ᐊᖏᕋᕆᔭᐅᔪᓄ ᐊᕕᓚᐅᖅᑎᓐᓇᒋ. ᔨᐊᓗᓇᐃᒥ ᐊᑭᖓ ᐊᓯᔾᔨᖅᑕᐅᓚᐅᖅᑐᖅ 18.19ᓴᓐ ᐃᑲᕋᖅ ᐊᑕᐅᓯᖅ 
2003-ᒥ. 
 
ᐊᖏᓂᕆᔭᖓ ᐆᒪᖅᑯᑎᓄ ᐃᑲᔫᓯᐊᑦ ᑕᑦᑭᑕᒫᑦ ᐊᖏᕋᕆᔭᐅᔪᓄ ᐱᑕᖃᕆᐊᓖᑦ ᐃᐳᕈᒥ ᓯᑎᐱᕆᒧ 
ᐊᑭᓕᕆᐊᖃᕐᐸᑦᐸᑦᑐᓄ 700 ᐃᖃᕋᐃᑦ. ᐊᖏᓂᖓ ᐃᑲᔪᓯᐊᖓᕙᑦᑐᓄ ᑕᖅᑭᑕᒫᑦ ᐊᑦᑑᕙᒥ ᒫᑦᓯᒧ 
ᐊᖏᓪᓕᒋᐊᕐᓂᐊᖅᑐᖅ 700 ᐃᖃᕋᓂ 1000 ᐃᖃᕋᓄ ᐅᑭᐅᑯᑦ ᐆᒪᖅᑯᑎᓂ ᐊᑐᖃᑦᑕᓂᖅᓴᐅᓂᖏᓐᓄ. 
 
>>ᐸᑦᑕᑐᖅᑐᑦ  
 
ᐊᑐᖅᑐᑎ ᑎᓯᐱᕆ 2004-ᒥ ᐆᒻᒪᖅᑯᑎᑐᖃᑦᑕᕐᓂᖏᓐᓄ, ᑖᓐᓇ ᐊᓯᔾᔨᕐᓂᐅᔪᖅ ᐱᕚᓪᓕᑎᑦᑎᓂᐊᕐᑐᖅ 40-
ᐳᓴᓐᐸᓗᒻᒥ ᑲᑎᑦᑐᒋ ᐊᖏᕋᕆᔭᐅᔪᓄ ᐋᒻᒪᖅᑯᑎᑐᖃᑦᑕᕐᑐᓄ ᓄᓇᕗᒻᒥ ᐱᔪᓐᓇᖅᑎᑕᐅᔪᑦ ᐃᑲᔫᓯᐊᓄ ᐱᓕᕆᐊᒥ. 
ᐃᑲᔪᖅᓂᖃᓗᐊᖑᐊᓂᐊᕐᑐᖅ ᐋᒻᒪᖅᑯᑎᑐᖃᑦᑕᖅᑐᓄ ᓄᓇᓕᓐᓂ ᐊᑭᑐᓛᖑᔪᓂ.  
 
ᐊᑭᒋᔭᖏ ᐆᒪᖅᑯᑎᑐᖃᑦᑕᖅᑐᑦ ᐊᑐᓂ ᐃᑲᕋᒥ ᐊᑯᓐᓂᖏᓐᓂ 700 ᐊᒻᒪ 1000ᐃᑲᕋᓂ ᐅᑭᐊᖑᑎᓪᓗᒍ 
ᒥᑭᓪᓕᒋᐊᓂᐊᕐᑐᖅ 13.18ᓴᒥ ᐃᖃᓗᓐᓂ 55.09ᓴᒧ ᐃᑲᕋᖅ ᐊᑐᐅᓯᖅ ᑭᒻᒥᕈᒻᒥ. ᐊᑐᖏᓗᐊᕐᓂᕆᔭᖏ 
ᐊᔾᔨᒌᔮᖏᑦᑐᑦ, ᐊᑐᕐᓗᑎ ᓄᓇᓕᐅᔫᑉ ᐆᒻᒪᖅᑯᑎᓄ ᐊᑭᖏᓐᓂ. 
 
ᐱᓕᕆᕝᕕᓖᑦ ᑮᓇᐅᔭᓕᐅᕐᓂᖃᖅᑐᑦ $2,000,000 ᐅᕝᕙᓘᓐᓃᑦ ᐊᑖᖤ ᐱᔪᓐᓇᕐᒥᔪᑦ ᐃᑲᔫᓯᐊᓂ ᐱᓕᕆᐊᓂ. 
ᐱᔪᓐᓇᖅᑐᑦ ᓇᒻᒥᓂᕆᔭᐅᔪᑦ ᐅᑎᕐᕕᐅᔪᓐᓇᖅᑐᑦ ᑕᕝᕙᖓᑦ ᐱᓕᕆᐊᒥ, ᐊᑐᕐᓗᑎ ᐃᑲᔪᖅᑕᐅᓂᕐᒧ 
ᓯᕙᓪᓕᖅᐹᖓᓂ ᐃᑲᕋᐃᑦ 1000 ᑕᖅᑭᑕᒫᑦ. 
 
ᐊᑐᖅᑐᒃᓴᐅᔪᑦ ᓄᓇᕗᒻᒥ ᐋᒪᖅᑯᑎᓄ ᐃᑲᔫᓯᐊᓂ ᐱᓕᕆᐊᖅ ᐊᖏᓪᓕᒋᐊᕆᐊᖃᕐᓂᐊᖅᑐᖅ $1,400,000-ᖤ 
ᐊᕐᕌᒍᑕᒫᑦ ᑮᓇᐅᔭᓕᕆᓂᕐᒧ ᐊᕐᕌᒍᒥ 2005-06 ᐊᖏᓪᓕᒋᐊᕐᓂᖏᓐᓄ ᐱᓕᕆᐊᒧ ᐊᒻᒪ ᐊᑦᑐᖅᑕᐅᓂᖓ 
ᐆᒪᖅᑯᑎᓄ ᐊᑭᖏᓐᓄ ᖁᕙᕆᐊᕐᓂᖓᓄ. 
 
ᑖᓐᓇ ᐱᔪᒪᔾᔪᑎᐅᔪᖅ ᑐᓂᔭᐅᒋᐊᖃᕐᓂᐊᖅᑐᖅ ᓄᓇᕗᒻᒥ ᒪᓕᒐᓕᐅᕐᕕᖓᓄ, ᑮᓇᐅᔭᓂ ᐃᓚᒋᐊᕈᑎᖏᓐᓄ 
ᐱᕙᓪᓕᐊᓂᖓᓄ. 
 
$22,000,000 ᐱᔪᒪᔾᔪᑎᐅᔪᖅ ᑮᓇᐅᔭᓐᓂ ᐃᓚᒋᐊᕈᑎᓄ ᑲᒪᒋᔭᐅᓂᐊᕐᓗᑎ ᑮᓇᐅᔭᓕᕆᓂᕐᒧᑦ ᐱᑕᖃᕆᐊᓖᑦ 
ᖁᓪᓕᖅ ᑯᐊᐳᕇᓴᒃᑯᓐᓄ ᒫᑦᓯ 31, 2005-ᒧ ᑎᑭᓪᓗᒍ ᑐᓂᔭᐅᓂᐊᕐᑐᖅ ᒪᓕᒐᓕᐅᕐᕕᒻᒥ ᐅᐊᑦᑎᐊᕈᒃᑲᓐᓂᐅᓕᖅᑲᑦ 
ᑲᑎᒪᓂᐅᔪᒥ. 

ᐱᑕᖃᒃᑲᓂᕐᓂᖅᐸᑦ ᐊᓯᒃᑲᓐᓂᖏᓐᓂᒃ ᑮᓇᐅᔭᑎᒍᑦ ᐃᑲᔪᖅᑕᐅᔭᕆᐊᓕᓐᓄᑦ ᑯᐊᐳᕇᓴᓐᑯᓐᓂᑦ ᑕᒫᓂ ᐊᕐᕌᒍᒥ 
ᖃᐅᔨᓴᖅᑕᐅᒐᔭᖅᑐᑦ ᓄᓇᕗᑦ ᒐᕙᒪᒃᑯᓐᓂᑦ, ᓇᓗᓇᐃᖅᓯᒪᑦᑎᐊᑐᒃᑯᑦ ᖃᐅᔨᓴᖅᑕᐅᓚᐅᖅᑎᓪᓗᒋᑦ 
ᑮᓇᐅᔭᖁᑎᖏᑕ ᐊᒻᒪᓗ ᑮᓇᐅᔭᖃᕆᐊᖃᕐᓂᖏᓐᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖏᑦ. 
 
ᐱᑕᖃᑦᑐᖅ $15 ᒥᓕᐊᓐᓂᒃ ᓂᕆᐅᓇᖏᑐᒃᑯᑦ ᑮᓇᐅᔭᖅᑐᕈᑎᐊᓂ 2005/2006 ᑮᓇᐅᔭᖅᑐᕈᑎᓄᑦ ᒐᕙᒪᒃᑯᑦ 
ᐊᑭᖏᓐᓄᑦ ᐊᒻᒪᓗ ᐃᑲᔫᑎᖏᑕ ᐊᓯᔾᔨᕈᑎᖏᓐᓄᑦ, ᐅᕝᕙᓘᓐᓃᑦ ᐊᓯᖏᑦ ᑮᓇᐅᔭᓕᕆᓂᒃᑯᑦ ᐃᑲᔪᖅᑕᐅᓂᐅᔪᓄᑦ 
ᒐᕙᒪᒃᑯᓐᓂᑦ ᐱᒋᐊᖃᑐᐃᓐᓇᕆᐊᖃᑦᑕᖓᓂᒃ. ᓄᓇᕗᑦ ᒐᕙᒪᒃᑯᑦ ᖃᐅᔨᒪᑦᑎᐊᕐᕆᐊᓖᑦ ᓴᐳᔾᔨᓯᒪᓂᑦᑎᓐᓂᒃ 
ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᓐᑯᑦ ᐆᒻᒪᖅᑯᑎᖃᑦᑎᑦᑎᓗᑎᒃ ᐊᑦᑎᓂᖅᐹᒃᑯᑦ ᐊᑭᒋᔪᓐᓇᖅᑕᖓᑎᒍᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑦ ᐅᖃᐅᓯᖏᑦ. ᐊᖓᔪᖅᑳᑦ ᐅᖃᐅᓯᖏᑦ. ᐅᓪᓗᒥᒧᑦ 
ᑲᑎᒪᔾᔪᑎᒃᓴᓅᕐᓗᑕ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑦᑐᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 110 - 2(2): ᓴᓂᑭᓗᐊᕐᒥ ᒑᓴᓖᖓ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᐅᖃᕈᒪᓪᓗᖓ ᐊᓕᐊᓇᐃᒍᓱᑦᑐᖓ ᐅᑎᕈᓐᓇᕐᕋᒪ 
ᒪᓕᒐᓕᐅᖅᕕᒻᒧᑦ. ᒪᒥᐊᑉᐳᖓ ᑭᖑᕙᓯᒐᓛᒃᑲᒪ ᐱᓕᕆᐊᖏᓐᓄᑦ ᒪᓕᒐᓕᐅᖅᕕᒻᒥ ᑭᓯᐊᓂᓕ ᒫᓐᓇᐅᔪᖅ 
ᐃᓱᒫᓘᑎᒋᔭᓐᓂᒃ ᐅᖃᐅᓯᖃᕈᒪᓪᓗᖓ ᓄᓇᑦᑕ ᒥᒃᓵᓄᑦ ᑕᒪᑐᒧᖓ ᒑᓴᓖᖓᓄᑦ ᓴᓂᑭᓗᐊᕐᒥ. 
 
ᐅᖃᑦᑎᑦᑎᔩ, ᐊᒥᓱᑦ ᓄᓇᖃᑦᑎᐅᔪᑦ ᐅᕙᓐᓅᖅᓯᒪᓕᕐᒪᑕ ᑕᒫᓂ ᐅᑭᐅᒥ ᐊᑲᐅᖏᓕᐅᕈᑎᖃᖃᑦᑕᕐᓂᕐᒥᓄᑦ 
ᖃᒧᑕᐅᔭᖏᑎᒍᑦ. ᐅᖃᖅᑎ, ᑐᓴᖃᑦᑕᑕᒃᑲ ᐃᓱᒫᓘᑎᒋᔭᐅᒪᑕ ᐅᖃᐅᓯᐅᓯᒪᔪᑦᑕᐅᖅ ᓄᓇᑦᑎᓐᓂᒥᐅᑕᐅᔪᓄᑦ. 
 
ᑲᓱᑦᑕᐅᑎᙳᐊᑦ ᓱᕋᖃᑦᑕᓂᖅᓴᐅᔫᔮᕐᒪᑕ ᐊᒻᒪᓗ ᐊᒥᓱᑦ ᖃᒧᑕᐅᔭᖃᑦᑐᑦ ᐊᓯᖏᓐᓂᒃ ᐊᔪᓕᕈᑎᖃᑉᐸᑦᑐᑎᒃ. 
ᐅᖃᖅᑎ, ᓴᓂᑭᓗᐊᖅ ᐱᖅᑯᓯᑐᖃᑦᑎᒍᑦ ᓄᓇᓕᐅᒻᒪᑦ ᐊᒻᒪᓗ ᓂᕈᐊᖅᑎᒋᓯᒪᔭᒃᑲ ᑕᑎᖃᑦᑎᐊᖅᑐᑎᒃ ᐱᐅᔪᒥᒃ 
ᒑᓴᓖᒥᒃ ᐊᒻᒪᓗ ᓇᓗᖏᓚᖓ ᓄᓇᑦᑎᓐᓂ ᑕᐃᒪᐃᑦᑐᑑᖏᒻᒪᑦ ᐊᑲᐅᖏᓕᐅᕈᑎᖃᑦᑐᓂᒃᑕᐅᖅ ᑕᒪᒃᑯᓂᖓ 
ᐅᖃᐅᓯᕆᔭᓐᓂᒃ. 
 
ᐅᖃᖅᑎ, ᐃᓱᒫᓘᑎᖃᕋᒪ ᒑᓯᖃᑦᑎᑕᐅᒃᑲᓂᕐᓂᖅᐳᑦ ᐊᑲᐅᖏᓕᐅᕈᑎᖃᒻᒪᑕ ᐊᒻᒪᓗ ᖃᓄᐃᓕᐅᕆᐊᕐᑲᕋᑦᑕ. 
ᐊᐱᖅᑯᑎᖃᒃᑲᓂᕐᓂᐊᖅᑐᖓ ᓈᒻᒪᓕᖅᐸᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑲᑦᑐᒃ, ᐊᒻᒪᓗ ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐊᓚᕋᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 111 - 2(2): ᒑᓵᓖᒧᑦᑕᐅᖅ ᐊᑲᐅᖏᓕᐅᕈᑎᖃᕐᓂᖅ ᐊᕐᕕᐊᓂ 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎ, ᐅᓪᓗᒥ ᓇᖏᖅᓯᕗᖓ ᐅᖃᐅᑎᒍᒪᓪᓗᒋᑦ ᒐᕙᒪᒃᑯᑦ ᐃᓱᒫᓘᑎᖏᓐᓂᒃ 
ᓂᕈᐊᖅᑎᒋᓯᒪᔭᒪ ᐊᕐᕕᐊᓂ ᑕᒪᑐᒧᖓ ᑕᒫᓂ ᐊᕐᕌᒍᒋᔭᑦᑎᓐᓂ ᒑᓴᓖᒧᑦ ᓄᓇᑦᑎᓐᓂ. 

(ᑐᓵᔨ ᐃᓱᓕᑉᐳᖅ) ᐃᓄᐃᑦ ᑭᕙᓪᓕᕐᒥ ᓂᓪᓕᐊᒍᑎᖃᖅᓯᒪᒻᒪᑕ ᓇᓗᓇᐃᖅᓯᓂᖏᑎᒍᑦ ᐊᑲᐅᖏᓕᐅᕈᑎᐅᔪᓂᒃ 
ᑕᒪᑐᒧᖓ ᒑᓴᓖᒧᑦ ᓄᓇᒋᔭᑦᑎᓐᓂᒃ ᐱᓗᐊᖅᑐᒥᒃ ᑕᖅᑭᐅᓚᐅᖅᑐᓂ ᐱᖓᓱᓂ ᐅᑭᐅᖑᑎᓪᓗᒍ. 
 
ᐊᕐᕕᐊᓂ, ᐊᒥᓱᑦ ᐊᖑᓇᓱᒃᑏᑦ ᐊᔪᓕᖅᓯᒪᔪᑦ ᑕᒫᓂ ᐅᑭᐅᒥ ᐊᖑᓇᓱᒋᐊᒃᓴᖅ ᐱᓗᐊᖅᑐᐊᓗᒻᒥᒃ ᐱᑦᔪᑎᖃᑦᑐᑎᒃ 
ᑲᑉᐱᐊᓱᓕᐅᖅᑲᔪᑦ ᒑᓴᓖᒥᒃ. ᑕᒪᒃᑯᐊᖏᓛᖅ, ᐊᖑᓇᓱᒃᑏᑦ ᐊᒃᑐᖅᑕᐅᓗᐊᖅᓯᒪᓲᖑᒻᒪᑕ ᐃᖅᑲᓇᐃᔭᖏᑦᑐᐃᑦ. 
ᒫᓐᓇᐅᔪᕐᓕ, ᑐᒃᑐᐃᑦ ᐃᖏᕐᕋᓂᖃᑦᑎᓪᓗᒋᑦ ᐊᖅᑯᑎᖏᒍᑦ ᐅᖓᓯᑦᑐᒻᒪᕆᐊᓘᓯᒪᒻᒪᑕ ᓄᓇᓕᓐᓂᑦ. ᐅᖃᖅᑎ, 
ᐊᒥᓱᑦ ᐃᓄᐃᑦ ᐅᖃᖅᓯᒪᒻᒪᑕ ᐅᕙᓐᓄᑦ ᐅᓗᕆᐊᓱᓐᓂᕋᑦᑐᑎᒃ ᖃᒧᑕᐅᔭᕐᒥᓂᒃ ᓱᕋᐃᒋᐊᒃᓴᖅ ᐊᒻᒪᓗ 
ᓄᓇᒥᑐᐃᓐᓇᖅ ᐊᔪᖅᓯᓯᒪᒋᐊᒃᓴᖅ. ᐱᓗᐊᖅᑐᒥ ᐅᑭᐅᒃᑯᑦ ᒥᑭᒋᐊᕋᓱᐊᕐᓇᐅᑎᓪᓗᒍ. ᑕᒪᓐᓇ 
ᑮᓇᐅᔭᓕᐅᕈᑎᔅᓴᑑᖃᑦᑕᕐᒪᑦ ᐃᓄᓐᓄᑦ ᐊᕐᕕᐊᕐᒥᐅᓄᑦ ᐊᑦᑕᑎᒋᔭᐅᓪᓗᓂ. ᐃᓚᖏᑦ 
ᓇᑦᑎᖅᓯᐅᕆᐊᓪᓛᕙᑦᑑᒐᓗᐊᑦ. 
 
ᐅᖃᖅᑏ, ᐊᖏᖅᑕᐅᑲᐃᓐᓇᕈᒪᕗᖓ ᑲᔪᓯᒍᒪᓪᓗᖓ ᐅᖃᐅᓯᕆᔭᕐᓂᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓱᓕ 20 ᓴᑲᖃᖅᐳᑎᑦ ᑲᔪᓯᔪᒪᒍᕕᑦ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒫᒃ ᑭᓯᐊᓂᐅᖃᑦᑕᕐᒪᑦ ᐊᑦᑕᑎᖃᖅᑐᑕ ᒐᕙᒪᒃᑯᓐᓂᑦ ᑕᒪᒃᑯᓄᖓ 
ᒑᓯᑖᕐᓂᕐᒧᑦ. ᐅᑉᐱᕆᖃᑦᑕᕋᑦᑎᒍ ᒐᕙᒪᒃᑯᑦ ᐱᑕᖃᖅᑎᑦᑎᓂᐊᕐᓂᖏᓐᓂᑦ ᓈᒻᒪᑦᑐᓂᒃ ᒑᓴᓖᓂᒃ, ᐊᑦᑕᕐᓇᙱᑦᑐᓂᑦ 
ᐊᒻᒪᓗ ᓈᒻᒪᑦᑐᓂᒃ ᐊᑐᖅᑕᐅᓂᐊᖅᑐᓂᒃ ᓯᓚᑦᑎᓐᓄᑦ ᐊᓯᔾᔨᖅᑕᖅᑐᒻᒪᕆᐅᔪᒥᑦ. ᑕᐃᒫᒃ ᑭᓯᐊᓂ 
ᐊᓯᐊᒎᕐᕕᖃᙱᑦᑎᐊᕋᑦᑕ ᐊᑦᑕᑎᖃᖅᑐᑕ ᑭᓯᐊᓂ ᒐᕙᒪᒃᑯᓐᓂᑦ, ᐱᓗᐊᖅᑐᒥᑦ ᐊᖑᓇᓱᑦᑎᓄᑦ ᐊᒻᒪᓗ 
ᒥᑭᒋᐊᕋᓱᐊᖅᑎᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᓪᓚᕝᕕᔅᓴᐃᑦ ᐃᓱᓕᒻᒪᑦ. ᓈᓗᒻᒪᔅᓯᒻᒪᑦ 2ᒥᓂᔅ ᐊᕝᕙᖓᓗ. 
 
ᐊᓚᕋᓚᒃ (ᑐᓵᔨᒃᑯᑦ): ᐅᖃᖅᑏ, ᐊᐱᕆᒌᖅᑲᐅᒐᒪ ᐊᖏᖅᑕᐅᔪᒪᓪᓗᖓ ᑲᔪᓯᔪᒪᓪᓗᖓ ᐅᖃᐅᓯᔅᓴᕐᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᔪᓯᑐᐃᓐᓇᕈᓐᓇᖅᐳᑎᑦ. 
 
ᐊᓚᕋᓚᒃ (ᑐᓵᔨᒃᑯᑦ): ᐊᖏᖅᑕᐅᑲᐃᓐᓇᕈᒪᕗᖓ ᑲᔪᓯᒍᒪᓪᓗᖓ ᐅᖃᐅᓯᕆᔭᕐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔩᑦ 2-ᒥᓂᔅᓯᓂᒃ ᐊᕝᕙᖓᓂᓪᓗ ᐱᕕᔅᓴᖃᖅᑎᑕᐅᕙᒻᒪᑕ ᐅᖃᓪᓚᑎᓪᓗᒋᑦ ᐊᒻᒪᓗ 
ᐊᖏᖅᑕᐅᒋᐊᖃᖅᑐᑎᑦ ᐊᑯᓂᐅᒃᑲᓐᓂᕈᒪᒍᕕᑦ. ᑲᔪᓯᔪᒪᓪᓗᑎᑦ ᐊᖏᖅᑕᐅᔪᒪᕖᑦ ᐅᖃᐅᓯᔅᓴᕐᓄᑦ? ᑲᑎᒪᔩᑦ 
ᐊᖏᖅᑐᑦ. ᐊᖏᙱᑦᑐᑦ. ᐋᒡᒑᖅᑐᖃᙱᓚᖅ. ᐊᓚᕋᓚᒃ ᑲᔪᓯᔪᓐᓇᖅᐳᑎᑦ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪᐃᓛᒃ ᐅᐊᑦᑎᐊᕈ ᐅᑉᐱᕆᒋᐊᖃᕋᑦᑎᒍ ᒐᕙᒪᒃᑯᑦ 
ᐊᑦᑕᓇᙱᑦᑐᒥᑦ ᒑᓯᖃᑦᑎᐊᕋᓗᐊᕐᒪᖔᑕ ᐊᖑᓇᓱᒋᐊᕐᓂᐊᕐᓗᑕ ᐊᒻᒪᓗ ᒥᑭᒋᔾᔨᕐᓂᐊᕈᑦᑕ. 
 
ᐅᖃᖅᑏ, ᓲᔪᖅᓴᖅᓯᒪᒐᒪ ᑕᒫᓂ ᐃᖃᓗᓐᓂ ᐊᒥᓲᒻᒪᑕ ᓄᓇᓯᐅᑏᑦ, ᓄᓇᓯᐅᑎᖅᐸᐃᑦ ᐊᒻᒪᓗ 
ᓄᓇᓯᐅᑎᑯᑖᖑᓂᖅᓴᐃᑦ. ᓄᓇᓕᕋᓛᖑᓂᖅᓴᓂᑦ, ᓄᓇᓕᒻᒥᐅᑦ ᐊᑦᑕᑎᖃᕐᓂᖅᓴᐅᒻᒪᑕ ᓯᑭᑑᓂᑦ ᐊᒻᒪᓗ ᐱᓲᑎᓂᒃ,  
ᒥᑭᓂᖅᓴᓂᒃ ᐊᐅᓚᐅᑎᖃᖅᑐᓂᒃ ᐊᖏᓂᖅᓴᐅᔪᓂᑦ ᐱᐅᓂᖅᓴᐅᔪᓂᓪᓗ ᓄᓇᓯᐅᑎᖃᖅᑐᑎᒃ ᑕᒫᓂ 
ᐃᖏᕐᕋᖃᑦᑕᖅᑐᑦ. 

ᐊᕐᕌᒎᓚᐅᖅᑐᓂᑦ ᐱᐅᙱᑦᑐᒥᑦ ᒑᓴᓖᑕᖃᓚᐅᕐᒪᑦ ᐃᓚᖏᓐᓂᑦ ᓄᓇᕗᒻᒥ ᐊᕕᑦᑐᖅᓯᒪᔪᓂᑦ ᐊᒻᒪᓗ ᐊᒥᓱᓂᑦ 
ᐊᑭᓕᕋᔅᓴᓕᐅᓚᐅᕐᒪᑕ ᐅᑎᐅᖅᑲᑐᐃᓐᓇᖅᑐᓂᒃ ᓴᓇᔭᐅᑎᑦᑎᓂᕐᒧᑦ ᐃᖏᕐᕋᔾᔪᑎᖏᓐᓂᑦ, ᐱᓗᐊᖅᑐᒥᑦ 
ᐊᖑᓇᓱᑦᑎᓄᑦ ᐊᒻᒪᓗ ᒥᑭᒋᐊᕐᓂᐊᖃᑦᑕᖅᑐᓄᑦ. ᖃᐅᔨᒪᒐᑦᑎᒍᑦ ᑭᒃᑰᒻᒪᖔᑕ ᑕᐃᒃᑯᐊ ᐃᓄᐃᑦ ᐊᒻᒪᓗ 
ᐊᐱᕆᔪᒪᑐᐃᓐᓇᖅᑐᒐ ᒐᕙᒪᒃᑯᓐᓂᑦ ᐃᒻᒪᖃ ᐃᓱᒪᔅᓴᖅᓯᐅᕈᓐᓇᕐᒪᖔᑕ ᐊᑭᓖᓂᕐᒥᑦ ᐊᑭᓕᖅᓱᖅᑕᖏᑕ 
ᐃᓚᖏᓐᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᕿᓚᕝᕙᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 112 - 2(2): ᓇᓪᓕᐅᓂᖅᓯᐅᑦᑎᐊᖁᔨᓂᖅ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ 
ᓇᓪᓕᐅᓂᖅᓯᐅᑦᑎᐊᖁᔨᓪᓗᖓ ᓂᕈᐊᖅᑎᒋᓯᒪᔭᓐᓂᒃ. ᐊᕐᕌᒍᖃᓕᖅᑐᖅ 75-ᓂᑦ ᐊᒻᒪᓗ ᑐᓵᔨᒋᔭᑦᑕ ᓇᐃᒥᐅᑉ 
ᐊᓈᓇᖓ, ᐊᐃᑦᑕᐃᓐᓇᖅ ᒥᐊᓕ ᕿᓚᕝᕙᖅ ᓇᓪᓕᐅᓂᖅᓯᐅᑦᑎᐊᖁᕙᕋ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 113 - 2(2): ᕼᐋᒻᓚᒃᑯᑦ ᖁᓪᓗᖅᑑᒥ ᐱᓇᓱᐊᕐᓂᖓ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ ᐱᓕᕆᐊᕆᔭᖓᓂᒃ ᕼᐋᒻᓚᒃᑯᑦ 
ᖁᓪᓗᖅᑑᒥ ᓄᖑᑎᑦᑎᕚᓪᓕᕋᓱᐊᖅᑐᑎᒃ ᓄᓇᓖᑦ ᐊᑭᓕᒃᓴᖓᓂᒃ. ᒪᓕᒐᓕᐅᖅᑎᑦ ᐃᖅᑲᐅᒪᓂᐊᖅᑐᑦ ᑕᐃᓐᓇ ᐹᓪ 
ᐅᐊᐃ ᐃᓕᔭᐅᓚᐅᕐᒪᑦ ᓄᓇᓖᑦ ᑲᒪᔨᒋᓗᓂᐅᒃ ᕼᐋᒻᓚᒃᑯᖏᓐᓄᑦ ᔪᓚᐃᖑᑎᓪᓗᒍ 2004-ᒥ. 
 
7-ᐸᐅᔪᓂ ᑕᖅᑭᓂ ᑕᐃᒪᙵᓂᒃ ᐃᓕᔭᐅᓚᐅᖅᑎᓪᓗᒍ, ᕼᐋᒻᓚᒃᑯᑦ ᓄᖑᑎᑦᑎᕚᓪᓕᖅᓯᒪᕗᑦ ᐊᑭᓕᒃᓴᒥᓂᒃ 
ᐃᒪᓐᓇᓂᒃ $400,000. ᑕᒪᓐᓇ ᑐᑭᖃᑉᐳᖅ ᐊᑕᐅᓯᐅᑉ ᐱᖓᔪᐊ ᐊᑭᓕᒃᓴᐅᑉ ᓄᖑᑎᑕᐅᓯᒪᓕᖅᑐᖅ. 
ᑕᐃᒪᐃᑦᑕᕆᐊᖃᓚᐅᖅᑐᑦ ᕼᐋᒻᓚᒃᑯᑦ ᐊᑭᓕᒃᓴᖃᕐᓂᖓᓄᑦ ᐃᓚᐃᓐᓇᖓᑎᒍᑦ ᐱᔭᐅᖃᑦᑕᖅᑐᓂ ᐱᑦᔪᑎᖃᑦᑐᑎᒃ 
ᓄᓇᓖᑦ ᐊᓐᓂᑭᑦᑐᐊᔾᔪᒃᕕᒃᓴᖓᑕ ᓇᑎᖓᓄᑦ. 
 
ᐱᒻᒪᕆᐅᒻᒪᓪᓕ ᐃᓕᑕᖅᓯᓗᓂ ᑕᒪᒃᑯᐊ ᕼᐋᒻᓚᒃᑯᑦ ᓄᓇᕗᒻᒥ ᐃᓚᒋᔭᐅᑐᐃᓐᓇᕐᒪᑕ ᐱᓕᕆᐊᒃᓴᓄᑦ. ᐊᑕᐅᓯᑯᓗᒃ 
ᐊᖏᔪᒥᒃ ᓄᖅᑲᖓᒍᑎᐅᖃᑦᑕᖅᑐᖅ ᐊᖏᔪᐊᓗᒻᒥᒃ ᐊᒃᑐᐃᓂᖃᕈᓐᓇᖅᑐᖅ ᐃᓘᓇᖏᑎᒍᑦ ᕼᐋᒻᓚᒃᑯᑦ 
ᐊᐅᓚᑕᖏᑎᒍᑦ. ᕼᐋᒻᓚᒃᑯᑦ ᐱᓕᕆᐊᒃᓴᖓ ᓄᖑᑎᕆᓇᓱᐊᕐᓗᑎᒃ ᐊᑭᓕᒃᓴᒥᒃ ᑐᖔᓂ ᒫᑦᓯ 2006. 
 
ᖁᓪᓗᖅᑑᒥᐅᑦ ᐅᑕᖅᑭᑦᑎᐊᕐᕆᐊᖃᕐᓂᐊᖅᑐᑦ ᐅᓄᖏᓂᖅᓴᐅᓕᕐᓂᖏᓐᓄᑦ ᐱᔨᑦᑎᕈᑎᑦ ᐊᒻᒪᓗ ᑲᑐᔾᔨᓗᑎᒃ ᑖᓐᓇ 
ᐊᑭᓕᒃᓴᐅᔪᖅ ᓄᖑᑎᑕᐅᓂᖓᒍᑦ. 
 
ᒪᓕᒐᓕᐅᖅᑎᐅᖃᑦᑎᑲ ᐅᓪᓗᒥ ᐃᓕᑕᖅᓯᖃᑎᒋᔪᒪᕙᒃᑲ ᐱᓇᓱᐊᑦᑎᐊᕐᓂᖏᓐᓂᒃ ᐊᒥᓱᑦ ᐃᓄᐃᑦ ᖁᓪᓗᖅᑑᒥ 
ᑮᓇᐅᔭᓕᕆᓂᖏᑎᒍᑦ ᖃᓄᐃᖏᑦᑎᐊᕈᒪᓪᓗᑎᒃ ᕼᐋᒻᓚᒃᑯᑦ. ᖁᔭᓐᓇᒦᒃ, ᐅᖃᑦᑎᑦᑎᔩ. 
 
>>ᐸᑦᑕᑐᖅᑐᑦ 
 
 
 
 
 
 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

842

ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᐃᕝᔭᒍᑕᐃᓚᒃ. ᒪᓕᒐᓕᐅᑏᑦ ᐅᖃᐅᓯᖏᑦ. ᐹᓇᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 114 - 2(2): ᐃᓄᓕᕆᔨ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓂᕈᐊᖅᑎᒋᓯᒪᔭᒃᑲ ᐅᓪᓗᒥᒧᑦ ᐃᓄᓕᕆᔨᖃᖏᒻᒪᑕ ᐊᒻᒪᓗ ᓱᓕ 
ᑕᑯᓚᐅᖅᓯᒪᓇᖓ ᐃᖅᑲᓇᐃᔮᒧᑦ ᒪᑐᐃᖅᑕᐅᓯᒪᓂᖓᓂᒃ ᐃᓄᓕᕆᔨᒃᓴᒧᑦ. ᑕᐃᒃᑯᐊ ᐃᓄᐃᑦ 
ᐃᑲᔪᖅᑕᐅᔭᕆᐊᖃᑉᐸᑦᑐᑦ ᐃᓄᓕᕆᔨᒧᑦ ᐃᑲᔪᖅᑕᐅᔭᕆᐊᖃᑉᐸᒻᒪᑦ ᑕᕝᕙᑦᑕᐅᑎᒋᑦ ᐅᖄᓚᐅᑎᒃᑰᖏᑦᑐᖅ. 
 
ᐅᖃᕈᒪᓪᓗᖓ, ᒫᓐᓇᐅᔪᖅ, ᓄᓇᓖᑦ ᑭᒡᒐᑐᖅᑕᒃᑲ ᐃᓄᓕᕆᔨᑖᕆᐊᓖᑦ. ᑕᐃᒃᑯᐊᓘᓐᓃᑦ ᓄᓇᓖᑦ ᑭᒡᒐᑐᖅᑕᒃᑲ 
ᒥᑭᔫᒐᓗᐊᖅᑎᓪᓗᒋᑦ, ᐊᑦᔨᒌᑐᐃᓐᓇᕐᒪᑕ ᐱᔭᕆᐊᓕᖏᑦ ᐊᖏᔪᓃᑦᑐᑎᑐᑦ ᓄᓇᓕᓐᓂ ᐊᒻᒪᓗ ᐃᓅᓪᓗᑎᒃ. 
ᐊᑦᔨᓴᐃᓐᓇᖏᓐᓂᓪᓗ ᐊᑲᐅᖏᓕᐅᕈᑎᖃᑉᐸᑦᑐᑎᒃ ᐊᖏᔪᓃᑦᑐᑎᑐᑦ. ᓄᓇᓕᓐᓃᑦᑐᒥᒃ ᐱᖃᕆᐊᓖᑦ 
ᐃᑲᔪᖅᑕᐅᖃᑦᑕᓂᕐᒥᒃ, ᐅᖄᓚᐅᑎᒃᑰᖏᑦᑐᖅ. 
 
ᐅᓪᓗᒥᖃᐃ, ᐊᐱᖅᑯᑎᖃᒃᑲᓂᕐᓂᐊᖅᑐᖓ ᐊᖓᔪᖅᑳᖓᓐᓄᑦ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᐹᓇᐸᔅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑰᓕ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 115 - 2(2): ᐆᒻᒪᖅᑯᑎᓄᑦ ᐊᑭᖏ ᐅᓄᖅᓯᒋᐊᖅᑕᐅᓂᖏᓐᓄᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᕿᒥᕐᕈᓪᓗᓂ ᐊᖓᔪᖅᑳᖓᑕ ᐆᒻᒪᖅᑯᑎᓕᕆᔨᒃᑯᑦ ᐊᒻᒪᓗ 
ᑮᓇᐅᔭᓕᕆᔨᒃᑯᑦ, ᑐᑭᓯᓇᖅᑑᔮᕐᒪᑦ ᐃᓱᒫᓘᑎᖃᕆᐊᖃᖏᑦᑐᒍᑦ ᐱᑦᔪᑎᒋᓪᓗᒍ ᐃᒪᓐᓇᐅᓂᐊᕐᒪᑦ 3.8 ᓯᐊᓐᔅ 
ᐃᓪᓗᖃᑦᑎᐅᔪᓄᑦ ᐊᒻᒪᓗ ᓇᒻᒥᓂᖁᑎᓕᓐᓄᑦ, ᑭᓯᐊᓂᓕ ᐅᖃᐅᓯᖃᖏᒻᒪᑕ, ᐅᖃᐅᕈᒪᓪᓗᒍᓗ ᓱᓕ 
ᐊᑭᓖᔭᕆᐊᖃᕐᓂᐊᕐᕋᑦᑕ ᐅᓄᖅᓯᒋᐊᕈᑎᒥᒃ ᐅᖅᓱᐊᓗᒻᒧᑦ ᐊᒻᒪᑕᐅᖅ ᐆᒻᒪᖅᑯᑎᓄᑦ. 
 
ᐅᖓᑖᓃᒻᒪᕆᓐᓂᐊᕐᒪᑦ 3-ᓴᐅᑉ ᓄᓇᓕᒻᒥᐅᓄᑦ ᐊᖓᔪᖅᑳ ᐅᖃᐅᓯᕆᔭᖓᓄᑦ. ᐊᒥᓲᓘᐊᖅᑰᔨᙱᑦᑑᒐᓗᐊᖅ 
ᑭᓯᐊᓂ ᐅᖓᕙᕆᐊᖅᓯᒻᒪᑕ ᐅᖃᐅᓯᐅᓯᒪᔪᒥᑦ ᑐᓂᓯᒋᐊᖃᕐᒪᑕ 90 ᐅᓪᓗᐃᑦ ᓈᑎᓪᓗᒋᑦ. ᐊᑐᖃᑦᑕᕋᑦᑕ 
ᐆᒻᒪᖅᑯᑎᓂᒃ ᑖᒃᑯᐊᓗ ᑮᓇᐅᔭᐃᑦ ᑕᐃᑲᓐᖔᖅᑲᖅᑐᑎᒃ. 
 
ᑕᒪᓐᓇ ᑐᓴᕈᒥᓇᖅᑑᒐᓗᐊᖅ ᐃᓄᓐᓄᑦ ᑭᓯᐊᓂ ᐱᔪᒥᓇᕐᕙᓗᑦᑎᐊᖅᑐᓂ ᓄᙳᐊᓄᑦ ᐃᓕᓐᓂᐊᕐᓇᐅᑉ ᐊᕐᕌᒍᖓᑕ, 
ᐅᑉᐱᕈᓱᒃᑲᒪᓕ ᐊᑭᑐᓂᖅᓴᒻᒪᕆᐅᓛᕆᐊᖓ ᐊᒻᒪᓗ ᐊᖓᔪᖅᑳ ᐅᐸᓗᖓᐃᖅᓯᒪᒋᐊᖃᖅᑐᒋᕙᕋ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐲᑯ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 116 - 2(2): ᒍᓘᕝ ᐊᓐ ᒪᐃᐅᓪ ᐅᖃᓕᒫᒐᕐᒥᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑎᑎᕋᖅᓯᒪᓚᐅᖅᑐᒥᑦ ᑎᑎᖅᑲᒃᑯᑦ ᐱᕙᓪᓕᐊᔪᓕᕆᔨᓂᑦ ᒍᓘᕝ ᐊᓐ 
ᒪᐃᐅᓪ ᔮᓐᓄᐋᕆ 6, 2004-ᒥ ᑕᐃᔭᐅᔪᖅ ᐸᐃᑉ ᑕᐅᓐ ᑖᓂ ᕗᐃ, ᒥᔅ ᒫᒡᒍᓚ ᒪᒃᒍᐃᓐᑎ ᑎᑎᕋᓚᐅᖅᑕᖓ 
ᑐᓴᕈᒥᓇᙱᑐᒻᒪᕆᐅᓚᐅᕐᒪᑦ ᓂᐅᕙᓐᓛᓐᒥᐅᓄᑦ ᐊᒻᒪᓗ ᐅᑭᐅᖅᑕᖅᑑᑉ 60 ᓇᓗᓇᐃᒃᑯᑎᓕᒻᒥᐅᓄᑦ. 

ᐊᒥᓱᑦ ᐅᖃᓪᓚᑦᑏᑦ, ᓄᓇᓕᒻᒥᐅᑦ ᐊᒻᒪᓗ ᑲᑎᒪᔩᑦ ᐅᖃᓕᒫᖅᓯᒪᒻᒪᑕ ᕙᓐᑏᓐ ᑎᑎᕋᓚᐅᖅᑕᖏᓐᓂᑦ ᐊᒻᒪᓗ 
ᑕᑯᓐᓇᓗᐊᖅᑐᑎᒃ ᓂᐅᕙᓐᓛᓐ ᒥᔅᓵᓄᑦ ᑎᑎᕋᓚᐅᖅᑕᖏᓐᓂᑦ. ᐅᖃᖅᑏ, ᑕᕝᕙᓂᔅᓴᐃᓐᓇᖅ ᑎᑎᕋᖅᓯᒪᔪᓂᑦ 
ᕙᓐᑏᓐ ᐅᖃᓚᐅᕐᒪᑦ ᐃᒫᒃ, ᓂᐅᕙᓐᓛᓐᒥ ᓄᓇᓖᑦ ᐊᒻᒪᓗ ᐅᑭᐅᖅᑕᖅᑑᑉ 60-ᖓᓂᒥᐅᑦ, 
ᖃᐅᔨᓴᖅᑕᐅᓯᒪᓂᖅᐹᖑᖅᑰᕐᒪᑕ ᖃᐅᔨᓴᖅᑎᒻᒪᕆᓐᓄᑦ ᓯᓚᕐᔪᐊᕐᒥ ᐃᑲᔫᓯᐊᖃᑦᑕᓂᖅᐹᖑᓪᓐᓗᑎᒃ. 
 
ᕙᓐᑏᓐ ᐅᑉᐱᕈᓱᒻᒪᑦ ᐃᑲᔫᓯᐊᖅᑐᖅᑎᑐᐃᓐᓇᐅᓱᒋᑦᑎᓪᓗᓂ ᐅᕙᑦᑎᓐᓂᑦ. ᐅᖃᐅᓯᖃᖅᑐᓂ ᒪᓕᑦᑐᓂᒃ 
ᑐᓂᔭᐅᕙᓐᓂᖏᓐᓄᑦ ᒐᕙᒪᑐᖃᒃᑯᓐᓂᑦ ᔫᑳᓐᒧᑦ, ᓄᓇᑦᓯᐊᕐᒧᑦ ᐊᒻᒪᓗ ᑕᒪᐅᖓ ᓄᓇᕗᒻᒧᑦ. ᐃᒻᒪᖃ 
ᑐᓴᖅᓯᒪᖅᑰᙱᒻᒪᑦ ᒥᓕᐊᒐᓴᓐᓂᑦ ᒥᓕᐊᒐᓴᓐᓂᑦ ᐅᑎᖅᑐᓂᒃ ᑮᓇᐅᔭᕐᓂᒃ ᐊᑭᓕᖅᓱᐃᒻᒪᑕ ᓄᓇᑦᓯᐊᕐᒥ ᑕᐃᒪᓂᒃ 
ᐅᔭᕋᓐᓂᐊᖅᑎᒃᑯᑦ, ᐅᕝᕙᓘᓐᓃᑦ ᓄᑖᒧᑦ ᓯᕗᓂᔅᓴᖅᑎᓐᓂᑦ ᑕᐃᒪᓐᓂᐊᕐᓂᐅᓂᐊᖅᑐᓄᑦ ᑕᒫᙵᑦ ᓄᓇᕗᒻᒥ. 
 
ᐃᒻᒪᖃ ᒧᖃᐅᔨᒪᙱᒻᒪᑦ ᑮᓇᐅᔭᐃᑦ ᑐᓂᔭᐅᕙᑦᑐᑦ ᐅᑭᐅᖅᑕᖅᑑᑉ 60-ᖓᓄᑦ ᖃᓪᓗᓈᑦ 
ᓄᓇᖓᓐᓅᖃᑦᑕᕆᐊᖏᑕ. ᐃᑲᔪᖅᓱᐃᓐᓇᖃᑦᑕᕋᑦᑕ ᖃᓪᓗᓈᓂᑦ ᒪᑭᒪᒐᓱᐊᕐᓂᕐᒧᑦ ᐱᕈᖅᐸᓪᓕᐊᔾᔪᑎᓂᒃ, 
ᐱᓗᐊᖅᑐᒥᑦ ᐊᖅᑯᑖᓃᑦᑐᓄᑦ ᓄᓇᓕᐸᐅᔭᓐᓄᑦ, ᐋᑐᕚᒧᑦ, ᒪᓐᑐᕆᐊᒧᑦ, ᐅᐃᓂᐸᒡᒧᑦ ᐊᒻᒪᓗ ᐃᖁᑦᒪᓐᑕᓐᒧᑦ. 
 
>>ᐸᑦᑕᑐᖅᑐᑦ 
 
ᐃᖏᕐᕋᔾᔪᑏᑦ, ᓂᖀᑦ, ᖃᖓᑕᓲᓕᕆᔩᑦ, ᐊᓐᓄᕌᑦ, ᐅᖅᓱᐊᓗᒃ, ᕿᓂᖅᑏᑦ ᑲᒻᐸᓃᑦ ᐊᐅᓪᓚᖃᑦᑕᖅᑐᑎᒃ, 
ᐅᓯᑲᖅᑕᖅᑏᑦ ᑲᒻᐸᓃᑦ, ᑐᔪᕐᒥᕖᑦ, ᐅᖃᖅᑏ, ᑕᐅᕗᖓᓕᒫᖅ ᐃᓱᖃᖅᑐᑎᒃ. ᑕᒪᓐᓇ ᒪᑭᒪᒐᓱᐊᕐᓂᕐᒥᑦ ᓴᖅᑮᔪᖅ 
ᕕᓐᑏᓐ ᑕᐃᔭᖓ ᐊᔪᖅᓴᖅᑎᐅᓂᕋᐃᓪᓗᓂ ᑐᙵᓱᑦᑎᑕᐅᑦᑎᐊᕐᒪᑦ ᑕᐅᓴᒐᓴᓐᓄᑦ ᐃᖅᑲᓇᐃᔭᖅᑎᓄᑦ ᖃᓪᓗᓈᑦ 
ᓄᓇᖓᓐᓂᑦ ᐱᓪᓗᒍ ᑕᒪᒃᑯᐊ ᑐᓂᐅᖅᑲᖅᑕᐅᓂᖏᓐᓄᑦ ᑮᓇᐅᔭᓂᒃ ᑕᒫᙵᑦ ᐃᓄᖏᓐᓂᑦ ᐅᑭᐅᖅᑕᖅᑑᑉ 60-
ᖓᑕ. 
 
ᐅᖃᖅᑏ, ᓄᓇᕗᑦ ᐊᖏᔪᒻᒪᕆᓐᓂᑦ ᐱᑕᖃᕐᒪᑦ ᓄᓇᒦᓐᖔᖅᑐᓂᒃ ᐊᑐᒃᑲᓐᓂᕋᔅᓴᓂᒃ ᐱᕙᓪᓕᐊᑎᑕᐅᓂᐊᖅᑐᓂᑦ. 
ᑕᐃᒪᐃᒻᒪᑦ ᓯᕗᓕᖅᑎ ᐅᑲᓕᖅ ᐊᔭᐅᖅᓯᓯᒪᔪᒻᒪᕆᐅᕗᖅ ᐲᖅᓯᑎᑦᑎᒋᐊᖓ, ᐅᖃᖅᐳᖓᓕ ᕕᓐᑏᓐ ᓄᓇᕗᑦ 
ᒥᔅᓵᓄᑦ ᑐᓴᐅᒪᙱᑦᑎᑐᐊᖅᐳᖅ. ᕕᓐᑏᓐ ᑕᐃᔭᖓ ᐊᔪᖅᓴᖅᑐᒃᑯᕕᒻᒥᐅᒥᑦ ᑲᙳᓇᖅᐳᖅ, ᐋᓐᓂᓇᖅᐳᖅ, ᐊᒻᒪᓗ 
ᓱᓕᙱᑦᑎᐊᖅᐳᖅ. ᑕᐃᒪᐃᓕᖓᙱᓚᖅ ᐊᒻᒪᓗ ᐱᐅᙱᑎᑦᑎᕗᖅ ᓄᓇᓕᒻᒥᐅᓕᒫᓂᑦ ᐅᑭᐅᖅᑕᖅᑑᑉ 60-ᖓᓂᑦ. 
 
ᐅᖃᖅᑏ, ᑐᑭᓯᕖᑦ ᖃᓄᖅ ᐅᖃᕐᒪᖔᖔᕐᒪ. ᐅᖃᖅᑏ, ᓲᓲᔪᖅᓴᖅᑎᐊᒃᑲᓐᓂᕆᐊᖃᖅᐳᖅ ᒪᒃᒍᐃᓐᑎ 
ᐃᖅᑯᒻᒪᕆᐊᕐᓗᓂ ᐃᒻᒪᖃ ᐳᓚᕋᖅᐸᑦ ᑕᒪᐅᖓᖓ ᐅᑭᐅᖅᑕᖅᑑᑉ 60-ᖓᓄᑦ. ᑖᓐᓇ ᐊᔪᖅᓴᖅᑐᑑᕗᖅ ᒫᒡᒍᓚ 
ᒪᒃᒍᐃᓐᑎ ᓂᐊᖁᖓ. ᐊᒻᒪᓗ ᐅᖃᖅᑏ, ᐃᓗᓪᓕᖅᓱᕆᐊᓕᒻᒪᕆᐅᕗᖅ ᓂᐊᖁᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 117 - 2(2): ᐃᒥᐊᓗᓕᓂᕕᒃ ᐊᒻᒪᓗ ᐋᙵᔮᕐᓇᖅᑐᖅᑐᖃᑦᑕᖅᑐᓄᑦ 

ᐃᑲᔪᖅᑕᐅᕕᒃ ᐃᖃᓗᑦᑑᑦᑎᐊᕐᒥ 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᑉᐳᖓ ᓂᑯᕕᒋᐊᖓ ᐅᓪᓗᒥ ᐅᖃᐅᓯᖃᕐᓂᐊᕐᓗᖓ ᒪᓕᒐᓕᐅᕐᕕᒻᒥ 
ᐃᒥᐊᓗᓕᕆᕕᒻᒧᑦ ᓴᖅᑭᑕᐅᓇᓱᐊᖅᑐᒧᑦ ᖃᐅᔨᓴᕐᓂᖅ ᐊᑑᑎᖃᑦᑎᐊᕐᓂᐊᕐᒪᖔᖅ ᐱᒋᐊᓚᐅᖅᑐᒧᑦ 
ᐱᓇᓱᐊᕈᓯᐅᓚᐅᖅᑐᒥ ᐃᖃᓗᑦᑑᑦᑎᐊᕐᒥ. ᖃᐅᔨᒪᔪᐃᓐᓇᐅᒐᑦᑕ ᐃᒥᐊᓗᒃ ᐱᐅᙱᓕᕈᑕᐅᕙᒻᒪᑦ ᐃᓅᓯᕐᒧᑦ 
ᓄᓇᕗᒻᒥ. ᐃᒥᐊᓕᓗᐊᖃᑦᑕᖅᑐᑦ ᐊᖏᕐᕋᒻᒥᐅᖃᑎᒥᓐᓂᒃ ᐋᓐᓂᖅᑐᐃᓕᕈᑕᐅᕙᑉᐳᖅ, ᐊᓯᒥᓐᓂᒃ ᐋᓐᓂᖅᑐᐃᓪᓗᑎᒃ, 
ᕿᑐᕐᖓᖏᑦ ᐱᓯᒪᔭᐅᓕᖅᐸᑦᑐᑎᒃ, ᐃᓚᒌᒌᓄᑦ ᐊᕕᒍᑕᐅᕙᑦᑐᓂ ᐊᒻᒪᓗ ᐃᓄᐊᕈᑕᐅᕙᑦᑐᓂ. 

ᐃᒥᐊᓗᒻᒥᑦ ᓇᒻᒥᓂᖅ ᓂᐅᕕᐊᒃᓴᖃᖃᑦᑕᖅᑐᑦ ᓄᓇᕗᔪᒻᒥ ᓂᐅᕕᐊᔅᓴᖃᖅᐸᑉᐳᑦ 1.1 ᓖᑕᓂᒃ ᐃᒥᐊᓗᒻᒥᑦ 
ᐊᑭᖃᖅᑎᑦᑐᓂᖏᑦ ᑎᑭᑦᑐᒍ $300 ᐊᑕᐅᓯᕐᒧᑦ ᐊᓕᒍᕐᒧᑦ ᓂᐅᕕᖅᑎᑦᑎᕙᑦᑐᑎᒃ ᑕᐃᒃᑯᓄᖓ 
ᐃᒥᐊᓗᓗᐊᖃᑦᑕᖅᑐᓄᑦ. 
 
ᖃᓄᐃᙱᑦᑎᐊᖅᑐᓕᕆᕕᒃ ᐃᖃᓗᑦᑑᑦᑎᐊᕐ ᕼᐋᒻᒪᓚᒃᑯᖏᓐᓂᑦ ᐱᒋᐊᓚᐅᖅᐳᖅ 28-ᓂᒃ ᐅᓪᓗᓂᒃ 
ᐃᒥᐊᓗᓗᐊᖃᑦᑕᖅᑐᓄᑦ ᐊᒻᒪᓗ ᐋᙵᔮᕐᓇᖅᑐᖅᑐᖃᑦᑕᖅᑐᓄᑦ ᐃᑲᔪᕐᕕᐅᓂᐊᖅᑐᓂ ᓄᓇᓕᑦᑎᓐᓂᑦ. 
ᐱᓇᓱᐊᕈᓯᐅᓚᐅᖅᑐᒥᑦ 12 ᐊᕐᓇᐃᑦ ᕿᑎᕐᒥᐅᓂᑦ ᓄᓇᓕᒻᒥᐅᓂᒃ ᑐᔪᕐᒥᓂᐊᖅᐳᑦ ᑕᒪᓐᓇ 
ᐱᓕᕆᐊᖑᓇᓱᐊᕐᓂᖓᓂ. ᐃᓚᒌᑦ ᐱᓕᕆᐊᖃᖅᑐᑦ ᐃᑲᔪᖅᓱᖅᑕᐅᓂᐊᖅᐳᑦ ᑮᓇᐅᔭᖃᖅᑎᑕᐅᓗᑎᓪᓗ ᐃᓚᒥᓐᓄᑦ 
ᐃᑲᔪᖅᑕᐅᓂᖏᓐᓂᑦ ᐃᒥᐊᓗᓗᐊᖃᑦᑕᕐᓂᖏᓐᓄᑦ ᐊᒻᒪᓗ ᐋᙵᔮᕐᓇᖅᑐᖅᑐᖃᑦᑕᕐᓂᖏᓐᓄᑦ. 
 
ᒪᐃᔭ ᐊᒻᒪᓗ ᑲᑎᒪᔩᑦ ᐃᖅᑲᓇᐃᔭᖅᑏᓪᓗ ᐅᑉᐱᕈᓱᑉᐳᑦ ᑕᒪᓐᓇ ᐱᓕᕆᐊᖅ ᐊᖏᕐᕋᒥ 
ᐃᑲᔫᑎᖃᑦᑎᐊᕐᓂᖅᓴᐅᓂᐊᕆᐊᖓ ᐃᒥᐊᓗᓗᐊᖃᑦᑕᖅᑐᓄᑦ ᐊᐅᓪᓚᖅᑎᙱᒑᕐᓗᒋᑦ ᓄᓇᕗᑦ ᓯᓚᑖᓄᑦ 
ᐃᑲᔪᖅᑕᐅᔭᖅᑐᕐᓗᑎᒃ. ᐊᐅᓪᓚᑎᑦᑎᖃᑦᑕᕐᓂᖅ ᓄᓇᕗᑦ ᓯᓚᑖᓄᑦ ᐃᑲᔪᖅᑕᐅᔭᖅᑐᖅᑐᓂᒃ ᐊᑭᑐᔪᒻᒪᕆᐅᕙᒻᒪᑦ 
ᐊᒻᒪᓗ ᐃᑲᔪᖅᑕᐃᓐᓇᐅᖅᑰᖅᐸᓐᓇᑎᒃ ᐊᐅᓪᓚᖅᑎᑕᐅᒐᓗᐊᑦ. 
 
ᓄᓇᕗᒻᒥ ᒐᕙᒪᒃᑯᑦ ᐃᑲᔪᖅᓱᖅᐳᑦ ᐊᑐᖅᑕᐅᔪᓐᓇᖅᑐᓂᒃ ᑕᒪᑐᒧᖓ ᐱᓕᕆᐊᖑᕋᑖᕐᒧᑦ; ᐊᑐᖅᑐᐊᖅᑕᐅᔪᖃᑦᑐᖅ 
ᐱᑐᖃᕐᒥᒃ ᓱᕈᓯᒃᑯᕕᒻᒥᓂᕐᒥᒃ, ᐊᖏᔪᒥᒃ ᑮᓇᐅᔭᓕᕆᓂᒃᑯᑦ ᑐᓂᕐᕈᑎᒥᒃ. ᐱᐊᓂᒃᑕᐅᑉᐸᑦ ᐆᑦᑑᑎᐅᔪᖅ, 
ᖃᓄᐃᖏᑎᐊᕐᓂᕐᒧᑦ ᐱᓕᕆᕕᒃ ᖃᐅᔨᓴᕐᓂᐊᖅᑐᖅ ᐱᓕᕆᐊᖑᑲᐃᓐᓇᖅᑐᒥᒃ. ᑲᔪᓯᑦᑎᐊᕈᓐᓇᖅᑐᒋᔭᐅᑉᐸᑦ, 
ᐊᖏᖅᓯᒪᔪᑦ ᑲᑐᔾᔨᒍᒪᓪᓗᑎᒃ ᐆᑦᑑᑎᐅᔪᒥᒃ ᐊᓯᖏᓐᓄᑦ ᓄᓇᓕᐅᔪᓄᑦ ᓄᓇᕗᒻᒥ. 
 
ᐱᒻᒪᕆᐅᔪᖅ ᐃᓚᖓ ᑖᒃᓱᒪ ᐆᑦᑑᑎᐅᔫᑉ ᓈᒻᒪᑎᐊᖅᑐᒥᒃ ᐃᓪᓗᑕᖃᕐᓗᓂ ᐱᓕᕆᕕᐅᖃᑦᑕᓂᐊᖅᑐᒥᒃ. ᐃᓪᓗ 
ᑖᒃᑯᐊ ᖃᓄᐃᖏᑎᐊᕐᓂᕐᒧᑦ ᐱᓕᕆᕕᒃ ᐊᑐᖅᑐᖅ ᓴᓇᔭᐅᒋᐊᕐᓂᐅᓴᔪᖅ ᒫᓐᓈᒫᕈᓗᒃ ᐊᒻᒪᓗ ᐋᓐᓂᐊᕕᓕᐊᖅᑐᓄᑦ 
ᑐᔪᒻᒥᕕᐅᓕᕐᓗᓂ ᕿᑎᕐᒥᐅᑦ ᐋᓐᓂᐊᕕᖓᓅᖅᑐᓄᑦ. ᓇᓗᓇᖏᑐᕐᓕ ᑖᓐᓇ ᖃᓄᐃᖏᑎᐊᕐᓂᕐᒧᑦ ᐱᓕᕆᕕᒃ 
ᐱᓕᕆᒃᑲᓐᓂᕈᓐᓇᔾᔮᖏᑦᑐᖅ ᐃᖃᓗᒃᑑᑎᐊᕐᒥ, ᓴᓇᒋᐊᖅᑕᐅᓚᐅᖅᑎᓪᓗᒍ ᓱᕈᓯᒃᑯᕕᒥᓂᖅ. 
 
ᐅᖃᖅᑎ, ᑖᓐᓇ ᐊᒃᓱᐊᓗᒃ ᐱᐅᓪᓗᓂ ᐆᑦᑑᑎᑦᑎᐊᕙᐅᒐᓗᐊᖅ ᕼᐋᒻᓚᒃᑯᑦ ᐱᓕᕆᐊᕐᕆᔭᖓ ᐊᑭᑭᓐᓂᓴᒃᑯᑦ 
ᐊᑐᖅᑕᐅᓂᐊᕐᓗᓂ ᐃᓄᓐᓄᑦ ᐊᑲᐅᖏᓕᐅᕈᑎᓄᑦ ᓱᕋᑦᑎᕆᖃᑦᑕᖅᑐᓄᑦ ᐃᓄᓐᓂᒃ. ᐱᓕᕆᐊᕐᕆᓇᓱᐊᖅᑕᖓ 
ᐸᑦᑕᑐᖅᐸᒃᑲ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᐲᑕᓴᓐ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 118 - 2(2): ᖁᔭᓐᓇᒦᖅᓯᔪᖅ ᐃᓄᓐᓂᒃ 
 
ᑐᑐ: ᖁᔭᓐᓇᒦᒃ, ᐅᖃᖅᑎ, ᑭᒡᒐᑐᕐᓗᒋᑦ ᓄᓇᕗᒻᒥᐅᑕᐃᑦ, ᖁᔭᓐᓇᒦᑦᑎᐊᕐᕈᒪᓪᓗᒋᑦ ᒥᔅᑕ. ᕋᐃ ᒨᕐᓱᕐ, ᐊᒻᒪᓗ 
ᑲᑎᒪᔨᖏᑦ ᐆᒻᒪᖅᑯᑎᓄᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ, ᐱᓕᕆᑦᑎᐊᕐᓂᖏᓐᓄᑦ 
ᐱᔪᒥᓇᖅᓯᑎᑦᑎᕙᓪᓕᐊᓂᖏᓐᓄᑦ ᐱᓕᕆᐊᖑᔪᓂᒃ ᑕᐃᑲᓂ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᓐᑯᓐᓂ. 
 
ᐅᖃᕈᓐᓇᕈᒪ ᐊᖓᔪᖅᑳᒧᑦ ᑲᒪᒋᔭᖃᑦᑐᒧᑦ, ᐃᒻᒪᖃ ᑕᐃᓐᓇ ᐃᖅᑲᓇᐃᔭᖅᑎᑖᕆᔭᐅᓚᐅᖅᑐᖅ ᑖᒃᑯᓇᙵᑦ 
ᐆᒻᒪᖅᑯᑎᓄᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓂᒃ, ᐱᔪᓐᓇᓪᓚᕆᑦᑐᖁᑎᖏᑦ ᐱᓕᕆᒍᓐᓇᑐᒃᓴᐅᔪᑦ 
ᑳᑦᑐᓛᑕᐅᓂᒃᑯᑦ ᐊᒻᒪᓗ ᐃᑲᔪᕐᓗᓂ ᐊᖓᔪᖅᑳᒥᒃ ᑐᑭᒧᐊᑦᑎᑦᑎᕙᓪᓕᐊᓂᖓᓄᑦ ᐃᓚᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᑐᑐ. ᒪᓕᒐᓕᐅᑏᑦ ᐅᖃᐅᓯᖏᑦ. ᓇᑦᑎᖅ. 

ᒪᓕᒐᓕᐅᑦᑎᐅᑉ ᐅᖃᐅᓯᖓ 119 - 2(2): ᖃᖓᑕᓲᒃᑯᕕᓐᓄᑦ ᐊᑦᑕᓇᐃᖅᓯᒪᓂᖅ ᐆᒻᒪᖅᑯᑎᑦ 
ᖃᒥᖓᑎᓪᓗᒋᑦ 

 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑲᑦᑐᒃ, ᖁᕕᐊᓱᑉᐳᒍᑦ ᐅᑎᕋᕕᑦ. (ᑐᓵᔨᒃᑯᑦ ᐃᓱᓕᑉᐳᖅ) ᐅᖃᖅᑎ, 
ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐊᑦᑕᓇᐃᖅᓯᒪᓂᕐᒥᒃ ᖃᖓᑕᓲᒃᑯᕕᓐᓂ ᓄᓇᕗᓗᒃᑖᒥ. 
ᐃᖏᕐᕋᔾᔪᑎᑐᐊᕆᖃᑦᑕᕋᑦᑎᒍᑦ, ᐱᒻᒪᕆᐅᒻᒪᑦ ᐃᓘᓇᑎᓐᓄᑦ ᖃᖓᑕᖃᑦᑕᕐᓂᒃ ᐊᑦᑕᓇᖏᓪᓗᓂ. 
 
ᔮᓄᐊᓕᒥ ᕼᐋᒻᓚᒃᑯᖏᑦ ᓴᓪᓖᑦ ᖃᒥᙵᓚᐅᕐᒪᑕ ᐅᓪᓘᓐᓂᒃ ᒪᕐᕇᓐᓂᒃ ᐱᖅᓯᕐᓂᖓᓄᑦ. ᐱᖅᓯᑎᓪᓗᒍ, 
ᖃᖓᑕᓲᒥᒃ ᑐᐊᕕᓐᓇᖅᑐᕐᒥᒃ ᐋᓐᓂᐊᔪᒥᒃ ᐊᐃᖅᓯᖅᑐᖃᕆᐊᖃᓚᐅᕐᒪᑦ ᓄᓇᓕᓐᓄᑦ. ᖃᖓᑕᓲᖅ 
ᑎᑭᑉᐸᓪᓕᐊᑎᓪᓗᒍ, ᐆᒻᒪᖅᑯᑎᑦ ᖃᒥᖃᑦᑕᓕᓚᐅᖅᑐᑦ ᐊᒻᒪᓗ ᐅᓇᓕᒃᓴᐃᑦ ᐃᑲᔪᖅᑎᒋᔭᐅᒋᐊᖃᓚᐅᖅᑐᑦ 
ᖃᒧᑕᐅᔭᖏᓐᓂᒃ ᒥᒃᕕᐅᑉ ᑭᓪᐊᓗᑦ ᖃᐅᒪᑎᑦᑎᔨᐅᓂᐊᕐᒪᑕ, ᖃᖓᑕᓲᖅ ᒥᒐᓱᒃᑎᓪᓗᒍ ᐃᑲᔪᕐᓂᐊᕐᒪᑕ. 
 
ᐅᖃᖅᑎ, ᐊᔪᓐᓇᖏᑦᑎᐊᕐᒪᑦ ᑕᑯᓐᓇᕐᖑᐊᕐᓗᓂ ᖃᓄᐃᑦᑐᖃᕋᔭᓚᐅᕐᓂᖓᓂᒃ ᖃᖓᑕᓲᖅ ᒥᒐᓱᒃᑎᓪᓗᒍ 
ᑲᑕᑦᑎᒥᓂᐅᓚᐅᕐᕈᓂ. ᐅᓇᓕᒃᓴᐃᑦ ᐅᓗᕆᐊᓇᖅᑐᒦᓕᓚᐅᖅᑐᑦ ᖃᖓᑕᓲᑉ ᐊᐅᓚᐅᑎᖏᑦ ᐊᑐᖅᑕᐅᓲᑦ 
ᖃᒥᑦᑎᓪᓗᒋᑦ ᐱᔪᓐᓇᕐᓂᖃᒻᒪᑦ ᖃᖓᑕᓲᒃᑯᕕᒻᒥᑦ ᖃᐅᒪᑎᑦᑎᓗᓂ ᒥᒃᕕᐅᖏᑦᑐᒥᓪᓕ. 
 
ᐃᓚᖓ ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓄᑦ 2004 ᐱᒋᐊᖅᑎᑦᑎᔾᔪᑕᐅᓯᒪᔪᖅ ᑮᓇᐅᔭᖅᑖᕐᓗᑎᒃ 
ᑐᐊᕕᓐᓇᖅᑐᖃᑦᑎᓪᓗᒍ ᐊᑐᖅᑕᐅᔪᒃᓴᒥᒃ ᐆᒻᒪᖅᑯᑎᓄᑦ ᐊᐅᓚᐅᑎᓂᒃ. ᐃᑲᔪᖅᑐᖅᑐᒋᑦ ᓄᓇᕗᒻᒥ ᓄᓇᓖᑦ 
ᑲᑐᔾᔨᖃᑎᒌᖏᑦ ᐱᒋᐊᖅᑎᒍᑎᒋᓯᒪᔭᖓᓂᒃ ᐊᒻᒪᓗ ᑎᓕᐅᖅᑐᒍᑦ ᐊᖓᔪᖅᑳᖓ ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ 
ᐃᖏᕐᕋᖃᑦᑕᖅᑐᓕᕆᔨᒃᑯᑦ ᑲᒪᒋᐊᖁᓪᓗᒋᑦ ᑖᒃᑯᓂᖓ ᐊᑦᑕᓇᐃᖅᓯᒪᓂᕐᒧᑦ ᐃᓱᒫᓘᑎᐅᔪᓂᒃ. 
 
ᐅᖃᖅᑎ, ᐊᒻᒪᓗ ᖁᔭᓐᓇᒦᕈᒪᓪᓗᖓᑦᑕᐅᖅ ᐅᓇᓕᒃᓴᓂᒃ ᐃᑲᔪᕋᓱᐊᕐᓂᕆᓚᐅᖅᑕᖏᓐᓄᑦ ᒥᒐᓱᐊᖅᑎᓪᓗᒍ 
ᖃᖓᑕᓲᑦ ᑐᐊᕕᓐᓇᖅᑐᓕᕆᔪᖅ. ᐊᒻᒪᓗ ᓱᓕ ᖁᔭᓐᓇᒦᕈᒪᓪᓗᒋᑦ ᓄᓇᓖᑦ ᑕᒪᕐᒥᒃ ᐱᓇᓱᐊᕐᓂᕆᓚᐅᖅᑕᖏᑦ 
ᐱᖁᑎᒋᔭᐅᔪᓂᒃ ᓱᕋᑦᑎᓗᐊᖅᑕᐅᓕᒪᑎᑦᑎᓪᓗᑎᒃ ᖃᒥᙵᑎᓪᓗᒋᑦ ᑖᒃᑯᐊ ᐊᐅᓚᐅᑏᑦ ᓇᓪᓕᒃᑭᑕᖅᑕᐅᓂᖏᓐᓄᑦ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᓇᑦᑎᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐸᕋᐅᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 120 - 2(2): ᐸᓂᒻᒥᑦ ᓇᓪᓕᐅᑎᑦᑎᐊᖁᔨᓂᖅ 
 
ᐊᖓᔪᖅᑳ ᓕᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐸᓂᒻᒪ ᓇᓪᓕᐅᑎᕕᐊᓂ. 
ᒫᓂ, ᑕᑯᓐᓇᕈᕕᑦ, ᕼᐋᐃ ᐊᒻᒪᓗ ᓇᓪᓕᐅᑎᑦᑎᐊᕐᕆᑦ ᐊᒻᒪᓗ ᐱᖃᑎᓕᒫᑎᖅᑲᐃ ᐃᓕᓐᓂᒃ ᐃᓱᒪᔪᑦ. 
ᓇᓪᓕᐅᑎᑦᑎᐊᕐᕆᑦ, ᒫᓂ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᐸᕋᐅᓐ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᓘᒃᑲᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 121 - 2(2): ᐊᑯᓂᒃ ᐱᔨᑦᑎᓂᕐᒧᑦ ᑐᓂᕐᕈᑏᑦ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ ᕼᐋᓘᕈᒪᓪᓗᖓ ᓂᕈᐊᖅᑎᒋᓯᒪᔭᒃᑲᓄᑦ 
ᑕᓗᕐᔪᐊᕐᒥ ᐊᒻᒪᓗ ᐅᖅᓱᖅᑑᒥ. (ᑐᓵᔨᒃᑯᑦ) ᐅᖃᖅᑎ, ᐱᓇᓱᐊᕈᓯᐅᓚᐅᖅᑐᒥ ᐊᑯᓂᒃ ᐱᔨᑦᑎᖅᓯᒪᔪᓄᑦ 
ᑐᓂᕐᕈᑎᑕᖃᓚᐅᕐᒪᑦ ᐅᖅᓱᖅᑑᒥᒃ ᐊᒻᒪᓗ ᑕᓗᕐᔪᐊᕐᒥ. ᖁᕕᐊᒋᔪᒪᓪᓗᒋᑦ ᐅᑯᐊ ᑐᓂᔭᐅᓚᐅᖅᑐᑦ ᐊᕐᕌᒍᓄᑦ 
ᑕᓪᓕᒪᓄᑦ ᐱᔨᑦᑎᖅᓯᒪᓕᖅᑐᑦ ᓄᓇᕗᑦ ᒐᕙᒪᒃᑯᓐᓂ. 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

846

 
ᐅᖅᓱᖅᑑᒥ, ᐃᑎᑦ ᑳᕐᓴᓐ, ᐅᐊᓐ ᕼᐃᕕᑦ, ᓯᒥᐅᓂ ᓴᒧᒃ, ᑎᐊᐱ ᓵᕐᓴᓐ ᐊᒻᒪᓗ ᔪᓕᐊᑦ ᐅᔭᕋᐃ. ᑕᓗᕐᔪᐊᕐᒥ ᐃᓚᐃᓐ 
ᐸᓂᒐᔭᒃ ᐊᒻᒪᓗ ᐳᕉᔅ ᑕᑯᓕᒃ. 
 
ᖁᕕᐊᒋᔪᒪᓪᓗᒍᑦᑕᐅᖅ ᑎᐊᐱ ᐃᓕᕼᐃᑐᒃ ᐅᖅᓱᖅᑑᕐᒥᐅᖅ ᐊᒻᒪᓗ ᐋᓂ ᐊᑯᐊᒃ ᑕᓗᕐᔪᐊᕐᒥᐅᖅ ᑐᓂᔭᐅᓚᐅᕐᒪᑎᒃ 
ᖁᓕᓄᑦ ᐊᕐᕌᒍᓄᑦ ᖅᑲᓴᐃᔭᖅᓯᒪᓂᖏᓐᓄᑦ. 
 
ᐊᒻᒪᓗ ᖁᕕᐊᒋᓪᓗᒋᒃ ᔮᓐ ᕼᐊᒥᑦᑐᒃ ᐊᒻᒪᓗ ᐄᐊᓐ ᑯᕆᑦᔅᓕ ᐱᔭᕇᖅᓯᓚᐅᕐᒪᑎᒃ 15-ᓂᒃ ᐊᕐᕌᒍᓂᑦ ᒐᕙᒪᒃᑯᓐᓄᑦ 
ᓄᓇᕗᒻᒥ ᐱᔨᑦᓯᖅᑐᑎᒃ. ᐱᑖᕆᐊᖃᓪᓚᕆᑦᑐᑎᒃ ᑖᔅᓱᒥᖓ ᐃᓕᑕᕆᔭᐅᔾᔪᒻᒥᑦ, ᐊᓯᖏᓐᓂᓪᓗ ᐊᒃᓱᒻᒪᕆᒃ 
ᐃᑲᔪᖅᓱᖃᑦᑕᖅᓯᒪᓪᓗᑎᒃ. 
 
ᓱᓕᒃᑲᓐᓂᖅ ᑭᖑᓪᓕᖅᐹᒥ, ᐱᓗᐊᖅᑐᒥᑦ ᖁᕕᐊᒋᕚᕚᒃᑲ ᒥᐊᓕ ᐅᒥᖕᒪᒃ 25-ᓂᑦ ᐊᕐᕌᒍᓂᑦ ᐱᔨᑦᓯᖅᓯᒪᓕᕐᒪᑦ. 
ᑕᐃᒪᐃᓐᓇᑎᒋ ᐱᓕᕆᐊᖃᖅᓯᒪᑎᓪᓗᒋᑦ ᐃᓕᑕᕆᔭᐅᒋᐊᖃᑦᑎᐊᖅᐳᑦ ᓇᓪᓕᐅᓂᖅᓯᐅᕈᑕᐅᓪᓗᑎᓗ ᑕᕝᕙᓂ 
ᒐᕙᒪᐅᔪᒥᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓘᒃᑲᖅ. ᒪᓕᒐᓕᐅᖅᑏᑦ ᐅᖃᐅᓯᔅᓴᖏᑦ. ᐅᑎᕐᓗᑕ ᑲᑎᒪᔾᔪᑎᔅᓴᖅᑎᓐᓄᑦ. 
ᑲᑎᒪᔾᔪᑎᔅᓴᖅ 4. ᑲᑎᒪᔾᔪᑎᔅᓴᖅ 5. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᓯᕗᓕᖅᑎ ᐅᑲᓕᖅ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᕗᖓ ᓂᕈᐊᖅᑎᒋᔭᕐᓂᑦ ᐃᑲᔪᖃᑕᐅᖏᓐᓇᖅᑐᒥᑦ 
ᓄᓇᑦᑎᓐᓂᑦ. ᒪᐃᒃ ᒑᑦᓇ, ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐅᕙᓃᖃᑎᖃᖅᑐᓂ ᐊᑯᓂᒻᒪᕆᒃ ᑕᑯᓚᐅᖅᓯᒪᙱᑕᖓᓂᑦ 
ᐃᓚᖓᓂᑦ ᐋᑐᕚᒥᐅᕐᒥᑦ, ᑖᓐ ᕇᑦ, ᑐᙵᓱᒋᑦ ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᔪᒪᒐᒃᑭᑦ ᓴᓂᑭᓗᐊᕐᒥᐅᑦ. ᐱᔨᑲᑖ ᓴᓂᑭᓗᐊᕐᒥᐅᖅ, ᑖᓂᐅ 
ᖃᕝᕕᒃ, ᒥᓂ ᐊᒻᒪᓗ ᔭᓯ ᕗᕋᐃᓱ, ᐱᐅᓪ ᕗᕋᐃᓲᑉ ᐃᕐᓂᖓ. ᖃᐅᔨᒪᔭᓯ ᐱᐅᓪ, ᑖᓐᓇᓗ ᐸᓂᖓ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᑐᙵᓱᑦᑎᑦᑎᒍᒪᓪᓗᖓ ᒪᓕᒐᓕᐅᕐᕕᒻᒧᑦ 
ᓯᕗᓪᓕᖅᐹᒥᑦ ᑐᓄᐊᓃᑦᑐᒧᑦ ᓕᕙᐃ ᐹᓇᐸᔅ ᑖᓐᓇ ᑲᑉᐱᐊᓱᖃᙱᑦᑐᖅ ᐊᒻᒪᓗ ᐊᑐᐃᓐᓇᐅᖏᓐᓇᖅᑐᓂ, 
ᑎᑎᕋᖅᑎᑦᑎᐊᕙᒻᒪᕆᒃ ᐊᒻᒪᓗ ᑕᐃᒫᒃ ᑎᑎᕋᕋᔭᖅᑐᒋᙱᓚᕋ ᒪᒃᒍᐃᓐᑎ ᑎᑎᕋᓚᐅᕐᒪᑦ ᒍᓘᕝ ᐊᓐ ᒪᐃᐅᓪᑯᑦ ᔨᒻ 
ᐅᖃᐅᓯᖃᖁᓇᓛᙱᓚᖅ ᐃᓕᖃᕐᓗᓂ ᒪᒃᒍᐃᓐᑎᒥᑦ ᐅᖃᐅᓯᖏᓐᓄᑦ. ᑐᙵᓱᑦᑎᑲᐃᓐᓇᕈᒪᕙᕋ ᑎᑎᖅᑲᓂᒃ 
ᓇᑲᑎᕆᔨ ᓄᓇᑦᓯᐊᖅ ᓂᐅᔅᒧᑦ, ᔨᒻ ᐱᐅᓪ ᒪᓕᒐᓕᐅᕐᕕᒻᒧᑦ. 

ᐊᒻᒪᓗ ᑐᙵᓱᑦᑎᒍᒪᓪᓗᒍ ᑖᓐ ᕇᑦ ᒪᐃᒃ ᒑᑦᓇᐅᑉ ᐃᓚᖓ. ᒥᔅᑕ ᕇᑦ ᐃᓕᓴᐃᔨᐅᓂᑰᕗᖅ. 
ᑐᙵᓱᑦᑎᑲᐃᓐᓇᕈᒪᕙᕋ ᓄᓇᕗᒻᒧᑦ ᐊᒻᒪᓗ ᒪᓕᒐᓕᐅᕐᕕᒻᒧᑦ. 
 
ᒥᔅᑕ ᒑᑦᓇ, ᒪᓕᐊᒍᒪᒐᒪ ᐅᖃᖅᑏ, ᐅᐊᑦᑎᐊᕈ ᐅᖃᐅᑎᖅᑲᐅᒐᒃᑯ ᒪᒥᐊᓐᓂᕋᖅᑐᖓ ᐃᑉᐸᔅᓴᖅ 
ᑐᔅᓯᐊᕆᐊᓚᐅᙱᓐᓇᒪ ᐅᓪᓛᒃᑯᑦ, ᐱᖅᓯᖅᑐᒋᓚᐅᕋᒃᑯ. ᓯᓚᒨᖅᑐᖓ ᐅᖃᓚᐅᖅᐳᖓ: ᑐᔅᓯᐊᕆᐊᕐᓇᖅ 
ᓄᖅᑲᖅᑎᑕᐅᓂᐊᖅᑐᖅ. ᒪᐃᒃ ᐅᖃᐅᑎᓕᖅᑲᐅᕚᖓ ᑲᔪᓯᓐᓂᕐᒪᑕᒎᖅ. 
 
ᒪᒥᐊᓇᖅ ᒪᐃᒃᒧᑦ ᐊᒻᒪᓗ ᑕᐃᑲᓃᓛᖅᐳᖓ ᑭᖑᓪᓕᕐᒥᑦ ᓈᑦᑎᐅᖑᔭᐅᓕᕐᒥᑉᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐳᐳᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᓱᒋᕙᒃᑲ ᒪᓕᒐᓕᐅᖅᑏᑦ ᐃᓕᑕᖅᓯᔪᓐᓇᕐᒪᑕ 
ᑭᓇᑐᐃᓐᓇᕐᒥᑦ. ᖃᐅᔨᒪᓯᒪᓕᕋᒃᑯ ᐊᑯᓂᐅᔪᖅ ᔨᒻ ᐱᐅᓪ 1999-ᒥᓂᑦ ᐊᒻᒪᓗ ᐅᖃᕐᕕᒋᔪᒥᓇᑦᑎᐊᖅᑐᓂ. 
ᑕᐃᒪᐃᒪᒻᒪᑦ ᐃᓕᑕᕆᔪᒪᕙᕋ. ᖁᔭᓐᓇᒦᒃ. 
 
ᐳᐳᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᐅᑎᕐᓗᑕ 
ᑲᑎᒪᔾᔪᑎᔅᓴᓄᑦ. ᑲᑎᒪᔾᔪᑎᔅᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 

ᐊᐱᖅᑯᑦ 153 - 2(2): ᐸᕐᓇᑕᐅᓯᒪᔪᑦ ᓄᑖᒧᑦ ᐊᓪᓚᕕᒻᒧ ᐃᓪᓗᒧ 
 
ᑐᑐ: ᑯᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᒧ ᑲᒪᒋᔭᖃᖅᑐᖅ ᖁᓪᓕᖅ ᑯᐊᐳᕇᓴᑦ, 
ᓇᓗᓇᐃᕈᓐᓇᖅᑕᕋ ᖁᕕᐊᑦᑐᖅ ᐊᖓᔪᖅᑳᑉ ᐅᖃᐅᓯᖏᓐᓂ ᐅᖃᐅᓯᖃᓚᐅᖅᑎᓪᓗᒍ ᐅᐊᑦᑎᐊᕈᑦᑎᐊᖑᖅᑲᐅᔪᖅ. 
 
ᐊᐱᖅᑯᑎᒐ ᐱᒐᓇᖏᑦᑐᖅ. ᐊᖓᔪᖅᑳᖑᔪᖅ ᓇᓗᓇᐃᖅᓯᒍᓐᓇᖅᑲ ᖁᓪᓕᖅ ᑯᐊᐳᕇᓴᒃᑯᑦ, ᐅᕝᕙᓘᓐᓃᑦ ᐊᑑᓃᑦᑐᑦ 
ᑎᒥᖏ ᐱᔪᒪᓯᒪᒻᒪᖔᑕ ᑮᓇᐅᔭᖅᑐᕈᑎᐅᓂᐊᖅᑐᓂ ᐊᓪᓚᕕᒻᒧ ᓄᑖᒧ ᑕᒫᓂ ᐃᖃᓗᓐᓂ, ᐄ ᐅᕝᕙᓘᓐᓃᑦ ᐋᒡᒐ. 
ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐊᖓᔪᖅᑳ ᑲᒪᒋᔭᖃᖅᑐᖅ ᖁᓪᓕᖅ ᑯᐊᐳᕇᓴᒃᑯᓐᓂ. ᐊᖑᔪᖅᑳ ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᑯᔭᓐᓇᒦᒃ, ᐅᖃᖅᑏ. ᖃᐅᔨᒪᖏᑦᑐᖓ ᐸᕐᓇᑕᐅᓯᒪᔪᓂ ᖁᓪᓕᖅ ᑯᐊᐳᕇᓴᒃᑯᓐᓂ 
ᐊᓪᓚᕕᒻᒥ ᓴᓇᔭᐅᓂᐊᖅᑐᒥ ᐃᖃᓗᓐᓂ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐅᖃᐅᓯᒃᓴᕐᓂᑦ, ᑐᑐ. 
 
ᑐᑐ: ᑯᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᔪᖓ ᐊᖓᔪᖅᑳ ᒫᓐᓇᕈᓗᒃ ᖃᐅᔨᓂᐊᖅᑐᖅ, ᓴᖅᑭᖅᑎᑕᐅᓂᐊᕐᑐᑦ 
ᐅᖃᐅᓯᒃᓴᐃᑦ. 
 
ᐊᐱᖅᑯᑎᒐ, ᖃᐅᔨᒪᒐᒪ ᐊᖓᔪᖅᑳᖑᔪᖅ ᐃᖅᑯᓪᓕᓚᐅᕐᒪᑦ ᐊᕐᕌᓂ, ᐊᒻᒪ ᐊᖓᔪᖅᑳᖑᓚᐅᕐᑐᖅ, ᑭᓱᑐᐃᓐᓇᐃᑦ 
ᒪᑐᐃᖓᔪᑦ ᐊᖏᔫᑎᓄ ᓄᖅᖃᖅᑎᑕᐅᓗᑎ ᐆᒪᖅᑯᑎᓕᕆᔨᒃᑯᓐᓂ. ᑖᓐᓇᓱᓕ ᑕᐃᒪᐃᓕᖓᕙ ᖁᓪᓕᖅ 
ᑯᐊᐳᕇᓴᒃᑯᓐᓄ ᐊᒻᒪ ᑎᒥᖁᑎᖏᑦ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᑯᔭᓐᓇᒦᒃ, ᐅᖃᖅᑏ. ᐃᓚᒋᔭᐅᔪᖅ ᖃᐅᔨᒪᑉᐸᑦ ᑐᑭᓯᒋᐊᕐᕕᒃᓴᓂ ᑐᑭᖃᕐᐳᖅ 
ᐆᒪᖅᑯᑎᓕᕆᔨᒃᑯᑦ ᑮᓇᐅᔭᖏᓐᓂ ᐊᑐᕐᓂᐊᕐᑐᑦ ᐊᒻᒪ ᐊᓯᓕᒫᖏᑦ ᓄᓇᕗᒻᒦᑦᑐᑦ, ᑖᒃᓰᔭᖃᑦᑕᖅᑐᑦ ᑮᓇᐅᔭᖏ, 
ᐃᓪᓗᒧ ᓄᑖᒧ, ᐅᕙᑦᑎᓐᓂ ᖃᐅᔨᒃᑲᐃᒋᐊᓕᒃ. 
 
ᐅᖃᖅᑏ, ᑮᓇᔭᖅᑐᓂᕐᒧ ᑭᓪᓕᒋᔭᖏᑦ ᐆᒪᖅᑯᑎᓕᕆᔨᒃᑯᓐᓄ ᓱᓕ ᐃᓂᖓᓃᑦᑐᑦ. ᐅᕙᖓ ᐊᒻᒪ ᓯᕗᓕᖅᑎ, 
ᐊᖓᔪᖅᑳᑦ, ᖃᐅᔨᒪᖏᑦᑐᒍ ᐸᕐᓇᑕᐅᓯᒪᔪᓂ ᐆᒪᖅᑯᑎᓕᕆᔨᒃᑯᓐᓂ ᐃᔾᓗᓕᐅᕐᓂᐊᕐᓗᑎ ᓄᑖᒥ. ᐃᓂᖃᒃᑲᓂᕐᒪᑦ 
ᐸᕐᓇᐃᕕᒻᒥ, ᐊᑐᖅᑐᐊᑕᖏᓐᓂ ᐊᒻᒪ ᐃᓂᐅᔪᖅ ᐊᑐᐃᓐᓇᐅᓕᕋᑖᖅᑐᖅ, ᐅᑉᐱᕆᔭᕋ ᑮᓇᐅᔭᓕᕆᔨᒃᑯᑦ. 
 
ᐃᒪᐃᑦᑐᖃᖅᓯᒪᔪᖅ ᐃᓂᒃᓴᖃᒃᑲᓐᓂᖅᑐᒥᓂᐅᒻᒪᑦ ᐸᕐᓇᐃᕕᒻᒥ ᐊᑐᖅᑐᐊᕐᕕᒋᔭᒥᓂ, ᐊᒻᒪᓗ 
ᐊᑐᐃᓐᓇᕈᖅᑎᑕᐅᓪᓗᓂ ᑮᓇᐅᔭᓕᕆᔨᒃᑯᓐᓅᖅᑰᖅᑐᖅ. ᑕᒪᓐᓇᑐᐊᑦᑎᐊᖅ ᐅᔾᔨᕆᔭᕋ, ᐅᖃᖅᑏ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐱᖃᑖ ᐅᖃᐅᓯᒃᓴᕕᑦ, ᑐᑐ. 
 
ᑐᑐ: ᑯᔭᓐᓇᒦᒃ, ᐅᖃᖅᑏ. ᐊᐱᕆᓪᓗᖓᖃᐃ ᐅᕙᖓ ᐊᐱᖅᑯᑎᖓᓂ, ᖃᐅᔨᒃᑲᐃᒐᒪ ᐃᓄᓐᓂ ᐊᒻᒪ ᐊᖓᔪᖅᑳ 
ᖃᐅᔨᓂᐊᖅᑐᖅ ᓴᖅᑭᑕᐅᓂᖓᓂ. 
 
ᐅᖃᖅᑏ, ᒪᓕᑦᑐᒋ ᐆᒪᖅᑯᑎᓄ ᐊᑭᖏᓐᓂ ᕿᒥᕈᔩᑦ ᒪᓕᒐᖅ, ᐊᖓᔪᖅᑳ ᐊᖏᕆᐊᖃᕐᒪᑦ ᑯᐊᐳᕇᓴᐅᑉ 
ᐱᔪᒪᔭᖏᓐᓂ ᐊᖏᔫᑎᓄ ᐱᓕᕆᐊᓂ ᐅᖓᑖᓃᑦᑐᓂ 5ᒥᓕᐊᓐ. ᐊᐱᕆᔪᒪᔭᕋ ᐊᖓᔪᖅᑳ ᑭᓇ ᖃᐅᔨᓴᖃᑦᑕᖅᑲ 
ᑮᓇᐅᔭᖅᑐᕈᑎᓂ ᑕᐃᒪᓐᓇ ᐊᖏᔪᓂ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᑯᔭᓐᓇᒦᒃ, ᐅᖃᖅᑏ. ᐱᕙᓪᓕᐊᓂᖓ ᓱᓕ ᑕᐃᒪᐃᓕᖓᔪᖅ, ᐅᖃᖅᑏ, ᑲᑎᒪᔨᖃᖅᑐᑦ 
ᑯᐊᐳᕇᓴᐅᔪᖅ ᐃᓚᒋᔭᐅᔪᖅ ᖃᐅᔨᒪᑦᑎᐊᖅᑕᖓ ᐊᒻᒪ ᕿᒥᕈᕙᑦᑐᑦ ᑯᐊᐳᕇᓴᐅᑉ ᐊᑐᖅᑐᒃᓴᖏᓐᓂ. 

ᐱᓇᓱᐊᕈᓯᐅᓇᐅᖅᑐᒥ ᑲᑎᒪᔨᖏ ᐃᖃᓗᓐᓃᓚᐅᖅᑐᑦ, ᑲᑎᒪᖃᑎᖃᖅᑐᑎ ᐅᖄᓚᐅᑎᒃᑯᑦ ᑲᓇᑕᒥ ᑮᓇᐅᔭᓂ 
ᖃᐅᔨᓴᖅᑎᒥ ᐊᒻᒪ ᑲᒪᒋᔭᐅᓚᐅᖅᑐᑦ ᐊᑐᖅᑐᒃᓴᐃᑦ, ᐊᒻᒪ ᐱᕙᓪᓕᐊᓂᖓ ᑕᐃᒫᒃ ᑲᒪᒋᔭᐅᔪᖅ. ᑯᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐅᖃᐅᓯᒃᓴᐃᑦ, ᑐᑐ. 
 
ᑐᑐ: ᑯᔭᓐᓇᒦᒃ, ᐅᖃᖅᑏ. ᖃᐅᔨᔪᒪᑐᐃᓐᓇᖅᑐᖓᓕ, ᐊᖓᔪᖅᑳᖑᔪᖅ ᐃᓕᓯᓂᐊᕐᒪᖔᖅ ᓇᓗᓇᐃᔭᖅᓯᒪᔪᓂ 
ᐊᕐᕌᒍᓄ ᑕᓪᓕᒪᓄ ᐸᕐᓇᑕᐅᓯᒪᔪᓂ ᐅᕝᕙᓘᓐᓃᑦ ᐊᖏᔫᑎᓄ ᐸᕐᓇᑕᐅᓯᒪᔪᓂ ᖁᓪᓕᖅ ᑯᐊᐳᕇᓴᒃᑯᓐᓄ 19-ᖑᔪᑦ 
ᐃᓚᒋᔭᐅᔪᑦ ᐅᕙᓂ ᒪᓕᒐᓕᐅᕐᕕᒻᒥ ᕿᒥᕈᔪᓐᓇᓂᐊᕐᒪᑕ ᐊᑭᓕᕐᓂᐊᖏᒃᑲᓗᐊᕐᒪᖔᑎᒍ ᑖᒃᓯᔭᕈᑎᑦᑎᓐᓄ, 
ᑭᓱᑐᐃᓐᓇᐃ ᓄᓇᓯᐅᑎᒃᑯᕕᓕᐅᕐᓂᖅ ᐃᓪᓘᑉ ᓴᓇᕋᒍᑦ ᐊᑭᓖᖃᑦᑕᖅᓯᒪᔭᑦᑎᓐᓂ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᑯᔭᓐᓇᒦᒃ, ᐅᖃᖅᑏ. ᐊᔪᕐᓇᖏᑦᑐᖅ ᐃᓚᒋᔭᐅᔫᑉ ᐱᔪᒪᔭᖓᓂ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 154 - 2(2): ᖃᖓᑐᓲᒃᑯᕕᓐᒥ ᐊᑦᑕᓇᖅᑕᐃᓕᖓᓂᖅ 
 
ᓇᑦᑎᖅ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᒍᒪᔭᕋ ᐊᖓᔪᖅᑳᒧ ᐃᖏᕋᔪᓕᕆᓂᕐᒧ. 
 
ᐱᔾᔪᑎᒋᓪᓗᒍ ᓄᓇᕗᒻᒥ ᓄᓇᓕᓐᓂ ᑲᑐᔾᔨᖃᑎᒌᖏᑦ 2004 ᐊᑐᓕᖁᔭᐅᓚᐅᖅᑐᖅ ᐱᔾᔪᑎᓖᑦ ᐋᒻᒪᖅᑯᑎᓄ 
ᓇᓪᓕᐅᒃᑯᒫᑦ ᖃᖓᑕᓲᒃᑐᕕᓐᓂ, ᐊᖓᔪᖅᑳᖑᔪᖅ ᐅᕙᓐᓂ ᐅᖃᐅᔨᒍᓐᓇᖅᑲ ᓄᓇᕗᑦ ᒐᕙᒪᒃᑯᖏ ᖃᓄᖅ 
ᑭᐅᓯᒪᒻᒪᖔᑕ ᐊᑐᓕᖁᔭᐅᓯᒪᔪᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᑯᓚᐅᖅᓯᒪᖏᑦᑐᖓ ᐱᒋᐊᖅᑎᑎᔾᔪᑕᐅᓯᒪᔪᒥᒃ 
ᐅᖃᐅᓯᕆᔭᖓᓂᒃ, ᑭᓯᐊᓂᓕ ᐅᖃᕈᓐᓇᖅᑐᖓ ᒪᓕᓪᓗᒋᑦ ᒐᕙᒪᑐᖃᒃᑯᑦ ᐊᑐᐊᒐᖓ ᖃᖓᑕᓲᒃᑯᕖᑦ 
ᖃᐅᔨᒪᖏᓐᓄᑦ ᐊᒻᒪᓗ ᐊᐅᓚᐅᑎᖏᓐᓄᑦ, ᐊᑐᐊᒐᖁᑎᖃᖏᑦᑐᒍᑦ ᑕᒪᒃᑯᓄᖓ ᐅᕙᒍᓪᓕ. ᒪᓕᑐᐃᓐᓇᖅᑐᒍᑦ 
ᒐᕙᒪᑐᖃᒃᑯᑦ ᐊᑐᐊᒐᓐᓂᒃ ᐱᑦᔪᑎᒋᓪᓗᒍ ᐊᑭᑐᓗᐊᕐᖑᓱᒻᒪᑦ ᐃᓕᓯᒃᑲᓂᕐᓂᐊᕐᕈᑦᑕ ᐊᓯᒃᑲᓐᓂᐊᓂᒃ 
ᐊᐅᓚᐅᑎᐅᔪᓂᒃ ᖃᖓᑕᓲᒃᑯᕕᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓴᓪᓕᓂ ᐊᒻᒪᓗ ᑭᖑᓂᐊᒍᑦ ᐱᖅᓯᓚᐅᖅᑎᓪᓗᒍ ᐊᒻᒪᓗ ᖃᖓᑕᓲᒃᑯᕕᒃ 
ᐅᖓᓯᑦᑐᒻᒪᕆᐅᒻᒪᑦ ᓄᓇᓕᓐᓂᑦ, ᐊᒻᒪᓗ ᐅᓪᓘᓐᓂᒃ ᒪᕐᕉᓐᓂᒃ ᖃᐅᒪᖃᓚᐅᖏᑦᑐᖅ ᖃᖓᑕᓲᒃᑯᕕᒃ ᐊᒻᒪᓗ  
 
ᑕᐃᓐᓇ ᓄᑖᖅ ᒥᒃᕕᒃ ᓴᓇᔭᐅᕋᑖᕐᓂᑯ, ᑐᑭᓯᐊᔭᕋᓂ ᐃᓚᖏᑦ ᓱᓪᓗᓕᖏᑦ ᓱᕌᒃᑐᐃᓐᓇᐅᓪᓗᑎᒃ ᖁᐊᕐᓂᑯᖏᓐᓄᑦ. 
ᓴᓇᔭᐅᓚᖓᓕᖅᑎᓪᓗᒋᑦ, ᐊᓯᐊᓂᒃ ᐊᐅᓚᐅᑎᑕᖃᓚᖓᓚᐅᖅᑑᒐᓗᐊᖅ ᐋᖅᑭᒃᑕᐅᔪᓂ, ᑭᓯᐊᓂᓗ ᐊᐅᓚᐅᑏᑦ  

ᐲᖅᑕᐅᓕᓚᐅᕐᒥᔪᑦ. ᓄᓇᓕᖏᑦ ᓴᓪᓖᑦ ᐃᑲᔪᖅᑕᐅᔭᕆᐊᖃᕐᓚᕆᑦᑐᑦ ᐅᕝᕙᓘᓐᓃᑦ ᐃᑲᔪᖅᑐᖅᑕᐅᓗᑎᒃ ᐊᒻᒪᓗ 
ᒐᕙᒪᒃᑯᑦ ᒪᓕᓪᓗᑎᒃ ᒐᕙᒪᒃᑯᑦ ᒪᓕᒋᐊᖃᑦᑕᒥᓂᒃ. ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᐋᖅᑭᖏᐊᖅᓯᒍᓐᓇᖅᑲᑦ ᑖᒃᑯᓂᖓ 
ᐊᑲᐅᖏᓕᐅᕈᑕᐅᔪᓂᒃ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᓯᔪᖃᒃᑲᓂᕐᓂᐊᖅᑐᖅ ᐊᑐᖅᑕᐅᖃᑦᑕᑐᒃᓴᒥᒃ 
ᐊᐅᓚᐅᑎᓂᒃ ᑕᐃᑲᓂ ᓄᑖᒥ ᖃᖓᑕᓲᒃᑯᕕᒻᒥ ᓴᓪᓕᓂ ᐱᑦᔪᑎᒋᓪᓗᒍ ᖃᖓᑕᓲᒃᑯᕕᒃ ᐅᖓᓯᑦᑐᒻᒪᕆᐊᓘᒻᒪᑦ 
ᓄᓇᓕᓐᓂᑦ ᐊᒻᒪᓗ ᖃᖓᑕᓲᒃᑯᕕᒃ ᐃᓅᖃᐃᓐᓇᐅᔭᖅᑐᓂ 24-ᓂᑦ ᐃᑲᕐᕋᓂᒃ ᖃᐅᑕᒫᑦ. 
 
ᑕᒪᓐᓇ ᐱᑦᔪᑎᒋᓪᓗᒍ, ᐃᓕᓯᓂᐊᖅᑐᑦ ᐊᑐᖅᑕᐅᔪᒃᓴᒥᒃ ᐊᐅᓚᐅᑎᓂᒃ. ᐊᒻᒪᓗ, ᒐᕙᒪᑐᖃᒃᑯᑦ ᐃᒻᒥᒃᑯᑦ 
ᐱᔪᓐᓇᕐᓂᖃᑦᑐᑦ ᖃᖓᑕᓲᒃᑯᕕᓐᓂᒃ ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᐃᑉᐸᖓ ᐃᓚᒋᐊᕈᑎᕕᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᑉᐳᖅ ᑐᓴᕆᐊᖓᓂᒃ ᑕᒪᓐᓇ . ᐊᑐᖅᑕᐅᔪᒃᓴᐃᑦ ᐊᐅᓚᐅᑏᑦ 
ᓴᓪᓕᓅᖅᑕᐅᓂᐊᖅᑐᑦ, ᐊᑐᖅᑕᐅᒍᓐᓇᕋᔭᖅᐸᑦ ᐊᑐᖅᑕᐅᒍᓐᓇᕐᓂᓕᒫᖓᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐅᓚᐅᑏᑦ ᐊᑐᖅᑕᐅᒐᔭᖅᑐᑦ 
ᖃᖓᑕᓲᒃᑯᕕᒻᒧᐃᓐᓇᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᓯᒪᐃᓚᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎᑦ ᖁᑦᑎᑦᑐᒧᑦ, ᐹᓇᐸᔅ. 
 
ᐊᐱᖅᑯᑦ 155 - 2(2): ᐃᓄᓕᕆᔨ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑏᑦ ᐅᖃᐅᓯᖃᑦᑎᓪᓗᒋᑦ ᐅᖃᐅᓯᖃᖅᑲᐅᔪᖓᐅᒐᓗᐊᖅ 
ᑕᒪᑐᒧᖓ. ᖃᖓᑕᐃᒪ ᓂᕈᐊᖅᑕᐅᕕᒋᓯᒪᔭᕋ ᖁᑦᑎᑦᑐᒥ ᐃᓄᓕᕆᔨᑖᓛᖅᐸᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓂᓪᓗ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ, ᐊᒻᒪᓗ ᖁᔭᓐᓇᒦᒃ ᐊᐱᕆᒐᕕᑦ. 
ᐊᓕᐊᓇᐃᒍᓱᑉᐳᖓ ᑭᐅᒍᓐᓇᕋᒃᑭᑦ ᐱᑦᔪᑎᒋᓪᓗᒍ ᒫᓐᓇᐅᔪᖅ ᐊᐱᖅᓱᖃᑦᑕᓕᕐᒪᑕ ᐱᓇᓱᐊᖅᑐᓂᒃ ᑕᐃᒃᓱᒧᖓ 
ᐃᓂᐅᔪᒧᑦ ᐊᒻᒪᓗ ᐱᓕᕆᕕᕗᑦ ᓂᕆᐊᖅᓯᓂᐊᕐᓕᖅᑐᑦ ᒫᓐᓇᒫᕈᓗᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᐃᖅᑲᓇᐃᔮᖑᔪᑦ ᐃᓄᖃᖅᓯᒪᖏᒻᒪᑕ ᐊᕐᕌᒍᓪᓗᐊᒥᒃ. ᖃᓄᖅ 
ᐃᑲᔪᖅᑐᖅᑕᐅᓂᖃᖅᓯᒪᕙᑦ ᓂᕈᐊᖅᑎᒋᓯᒪᔭᒃᑲ. ᖁᔭᓐᓇᒦᒃ. 

ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᓪᓗᖓ ᐃᓚᖏᓐᓂ ᓄᓇᓕᓐᓂ 
ᐃᓄᓕᕆᔨᖃᖏᑎᓪᓗᒋᑦ, ᐃᓄᓕᕆᔩᑦ ᓄᓇᓖᑦ ᐊᓯᖏᓐᓂ ᑎᑭᖃᑦᑕᖅᑐᑦ ᓄᓇᓕᓐᓄᑦ. ᓲᒃᓗ, ᐃᓄᓕᕆᔨᖃᖏᑯᒃᓯ, 
ᐃᓄᓕᕆᔨᒥᒃ ᐃᖃᓗᓐᓂᒃ ᑎᑭᑦᑐᖃᕋᔭᖅᑐᑦ ᓄᓇᓕᒃᓯᓐᓄᑦ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑎᖓ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓄᓕᕆᔨᑖᕋᑦᑕ ᖁᑦᑎᑦᑐᕐᒥ, ᐃᓄᓕᕆᔨ ᑭᖑᕝᕕᖅᑎᐅᒃᑲᔪᑉᐸᑦ 
ᒐᕙᒪᒃᑯᑦ ᐊᓪᓚᕝᕕᒻᒪᕆᖓᓐᓂᑦ. ᓱᒻᒪᑦ ᑕᐃᒪᐃᖃᑦᑕᖅᐸ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᐊᒥᒐᖅᓴᓚᐅᕋᑦᑕ ᐃᓄᓕᕆᔨᓂᑦ, ᑕᒪᓐᓇ 
ᖃᐅᔨᒋᐊᕐᓂᐊᖅᐸᕋ ᓱᒻᒪᑦ ᑕᐃᒪᐃᖃᑦᑕᓚᐅᕐᒪᖔᖅ ᑭᖑᓂᑦᑎᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕗᕋᐅᓐ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ, ᑰᓕ. 
 
ᐊᐱᖅᑯᑦ 156 - 2(2): ᐅᖅᓱᐊᓘᑉ ᐊᑭᖓᑕ ᒥᒃᓵᓄᑦ ᐅᖃᐅᔾᔨᒋᐊᖃᑎᒌᒍᑏᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋ ᐊᖓᔪᖅᑳ ᐱᓕᕆᐊᖃᖅᑐᖅ ᐆᒻᒪᖅᑯᑎᓕᕆᓂᕐᒥᑦ, 
ᐱᔾᔪᑎᒋᓪᓗᒋᑦ ᐊᖓᔪᖅᑳᑉ ᐅᖃᐅᓯᕆᖅᑲᐅᔭᖏᑦ. ᐅᖃᖅᓯᒪᒻᒪᑦ ᐅᖅᓱᐊᓘᑉ ᐊᑭᖓ ᓯᓚᕐᔪᐊᓕᒫᕐᒥ 
ᐊᑭᑦᑐᐸᓪᓕᐊᒻᒪᑦ ᐊᒻᒪᓗ ᑐᓴᖃᑦᑕᖅᓯᒪᓪᓗᑕ ᑕᒫᓃᒻᒪᑕ $50 ᖃᑦᑕᐅᔭᕐᒧᑦ ᐅᖅᓱᐊᓗᒻᒧᑦ, ᓇᓗᓇᙱᑦᑐᖅ 
ᐅᖅᓱᐊᓗᒃ ᐊᑭᑦᑐᕆᐊᕐᓂᐊᕐᒪᑦ.  
 
ᐅᖃᖅᑲᐅᒻᒪᑦ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐅᖃᐅᔾᔨᒋᐊᕈᑎᓕᐅᓚᐅᕐᒪᑕ ᐅᖅᓱᐊᓗᒻᒥᑦ 
ᐊᑭᑦᑐᐃᒋᐊᖁᔨᓪᓗᑎᒃ. ᖃᖓᒃᑯᑦ ᓂᕆᐅᒍᓐᓇᖅᐱᑕ ᐅᖅᓱᐊᓗᒃ ᐊᑭᑦᑐᕆᐊᖁᔭᐅᔪᖅ ᐊᑐᓕᓛᕐᒪᖔᖅ? 
ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᑲᑎᒪᕕᔾᔪᐊᖅᑎᑦᑎᖃᑦᑕᕐᓂᐊᖅᐹᑦ ᑕᒪᑐᒪ ᒥᒃᓵᓄᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᖅᓱᐊᓗᒻᒧᑦ ᐊᑭᑦᑐᕆᐊᕈᑦ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ 
ᑲᑎᒪᔨᖏᑕ ᐅᓂᒃᑳᓕᐊᖓᓐᓂᑦ ᐅᖃᐅᓯᕆᓂᐊᑐᐃᓐᓇᖅᑕᕋ ᐅᓪᓗᒥᒋᐊᖅ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ 
ᑲᑎᒪᔨᖏᑦ ᐊᖏᖅᓯᒪᕗᑦ ᐆᒻᒪᖅᑯᑎᓕᕆᔨᒃᑯᑦ ᑲᑐᔾᔨᖃᑎᒌᖓᑕ ᑐᒃᓯᕋᖅᓯᒪᔭᖏᑦ ᐅᖅᓱᐅᓗᒻᒥᑦ 
ᐊᑭᑦᑐᐃᒋᐊᕐᓂᕐᒧᑦ, ᐊᒻᒪᓗ ᐅᖅᓱᐊᓘᑉ ᐊᑭᑦᑐᕆᐊᕐᓂᖓ ᐅᖓᑖᓅᖁᓇᒍ ᐅᕝᕙᓘᓐᓃᑦ ᖃᑦᑏᓐᓇᐅᓂᖅᓴᐅᖁᓇᒍ 
$1,000,000.-ᓂᒃ. 
 
ᐅᓪᓗᐃᑦ 90 ᐃᓗᐊᓂ ᐅᕙᓐᓄᑦ ᐅᖃᐅᔾᔨᓂᐊᖅᐳᑦ; ᐃᒪᓐᓇᓂᒃ ᐱᒋᐊᖃᖅᑐᒋᕗᒍᑦ. ᐃᒻᒪᖃ ᑭᓯᐊᓂ ᐅᐱᕐᒑᒃᑯᑦ 
ᓴᖅᑭᕋᔭᖅᑐᑎᒃ, ᐅᕝᕙᓘᓐᓃᑦ ᑕᑯᑉᐸᑕ ᐅᖅᓱᐊᓗᒃ ᐊᑭᑦᑐᖅᐸᓪᓕᐊᓂᖓᓂ ᐊᐱᕆᔪᓐᓇᖅᐳᑦ ᐊᖓᔪᖅᑳᕐᒧᑦ 
ᐋᖅᑮᒋᐊᕋᔭᕐᓗᑎᒃ ᑐᕌᒐᖃᓕᕐᓗᑎᓪᓗ. ᑐᕌᒐᖃᕐᓂᖏᓐᓄᑦ ᐊᑐᖅᑕᐅᒐᔭᖅᐳᑦ ᐅᖅᓱᐊᓘᑉ ᐊᑭᑦᑐᕆᐊᕈᑎᖓᓄᑦ, 
ᓱᓕᒃᑲᓐᓂᖅ ᑕᐃᒫᔅᓴᐃᓐᓇᖅ ᐃᓚᒋᐊᕐᓗᑎᒃ ᐃᓚᙵᕆᐊᕐᓗᑎᓪᓘᓐᓃᑦ $1,000,000.-ᓂᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᐹᖅ ᐃᓚᒋᐊᕈᑏᑦ. ᑰᓖ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᐅᔭᒪᒃᑯᓪᓕ ᐊᖓᔪᖅᑳ ᑭᐅᓐᓂᖏᑉᐸᑦ 90 ᐅᓪᓗᐃᑦ ᐃᓗᐊᓂ, 
ᒪᓕᒐᐅᖅᑰᕐᒪᑦ ᖃᐅᔨᒪᔭᒃᑯᑦ, ᓇᓗᓇᐃᖅᓯᒪᑦᑎᐊᖅᑐᓂ ᑭᐅᒋᐊᖃᕐᓂᓯᓐᓂᑦ 90 ᐅᓪᓗᐃᑦ ᐃᓗᐊᓂ ᐅᓂᒃᑳᓕᐊᕐᒥᑦ 
ᑐᓂᔭᐅᓚᐅᖅᑎᓪᓗᓯ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ. 
 
ᐃᓗᐊᓂ 30 ᐅᓪᓗᐃᑦ ᐊᖓᔪᖅᑳ ᐊᖏᕈᑎᖃᙱᑉᐸᑦ ᐅᖃᐅᔾᔨᒋᐊᕈᑎᓂᒃ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ 
ᑲᑎᒪᔨᖏᑦ, ᑐᑭᓯᐅᒪᔭᒃᑯᑦ ᑲᑎᒪᑎᑦᑎᒋᐊᖃᖅᐳᑦ ᑭᒃᑯᓕᒫᖅᑎᑦᑎᒃᑲᓐᓂᕐᓗᑎᒃ. ᖃᖓᒃᑯᑦ ᑕᐃᒪᐃᓐᓂᐊᖅᐸᑦ, 
ᐅᖃᖅᑏ? 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᙱᓚᖓ ᖃᖑᖓᒃᑯᖑᖓᒃᑯᑦ ᑕᐃᒪᐃᓐᓂᐊᕐᒪᖔᑕ ᐱᓪᓗᒍ 
ᓇᓗᓇᕐᒪᑦ, ᓱᓕ ᑕᐃᒪᐃᑦᑐᖃᓚᐅᙱᒻᒪᑦ. 
 
ᐃᒪᐃᓐᓂᐊᖅᐳᓪᓕ ᐆᒻᒪᖅᑯᑎᓕᕆᔨᒃᑯᑦ, ᒪᓕᒐᓕᐅᖅᑎ ᑕᕝᕙᓂ ᒪᓕᒐᓕᐅᕐᕕᒻᒥ, ᑮᓇᐅᔭᓕᕆᔨᒃᑯᑦ, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ, ᕿᒥᕐᕈᓂᐊᖅᐳᑦ ᖃᓄᐃᓕᐅᓕᕐᒪᖔᑕ ᐅᖅᓱᐊᓘᑉ ᐊᑭᖓᓄᑦ ᓯᓚᕐᔪᐊᓕᒫᕐᒥ ᐊᓯᖏᓐᓂᓪᓗ 
ᖃᐅᔨᒋᐊᕐᓗᑎᒃ, ᑕᐃᑲᓂᓗ ᑐᑭᓯᓂᐊᖅᐳᑦ ᐊᑭᑦᑐᕆᐊᕐᓂᐊᕐᒪᖔᖅ ᐊᑭᑭᓪᓕᒋᐊᕐᓂᐊᕐᒪᖔᕐᓘᓐᓃᑦ. 
 
ᐅᑦᑑᑎᒋᓪᓗᒍ, ᓂᐅᕕᕇᖅᓯᒪᒻᒪᑕ ᐅᖅᓱᐊᓗᒻᒥᑦ ᐊᕐᕌᓂ. ᐅᖅᓱᐊᓗᒃ ᐊᑭᑦᑐᕆᐊᓚᐅᕐᒪᑦ ᐊᕐᕌᓂ ᓂᐅᕕᖅᑎᓪᓗᑕ 
ᐅᖅᓱᐊᓗᒻᒥᑦ, ᒪᓕᒐᓕᐅᖅᑏᑦ ᑕᕝᕙᓂ ᒪᓕᒐᓕᐅᕐᕕᒻᒥ ᐃᖅᑲᐅᒪᔭᔅᓴᐅᕗᑦ ᐅᖅᓱᐊᓗᒃ ᐅᖓᑖᓘᓚᐅᕐᒪᑦ $50 
ᖃᑦᑕᐅᔭᕐᒧᑦ. ᐅᖅᓱᐊᓗᒃ ᐊᑭᖃᕐᓂᖅᐸᑦ $44-ᓂᒃ ᖃᑦᑕᐅᔭᕐᒧᑦ ᑖᓐᓇ ᑐᕌᒐᕆᔭᐅᔪᖅ ᐃᓚᒋᐊᕐᓂᕐᒧᑦ ᐅᕝᕙᓘᓐᓃᑦ 
ᐃᓚᙵᐃᓂᕐᒧᑦ $1,000.000.-ᖑᑎᑦᑎᓂᕐᒥᑦ ᐊᑐᖅᑕᐅᔾᔮᙱᓚᖅ.  
 
ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᓴᖅᑭᑕᐅᓯᒪᕗᑦ ᕿᒥᕐᕈᔨᐅᓪᓗᑎᒃ ᐊᑭᐅᔪᓂᑦ. ᐊᑭᑦᑐᕆᐊᕈᑦ 
ᐊᑭᐅᙱᒻᒪᑦ. ᐊᑭᑦᑐᕆᐊᕈᑦ ᐃᓚᒋᐊᕈᑕᐅᓄᖅ ᑕᖅᑲᒃᑯᑎᒎᓈᖏᓐᓇᕆᐊᖃᖁᓇᑕ ᐊᒻᒪᓗ ᐊᑭᖃᕐᒥᒻᒪᑕ 
ᐊᑭᑦᑐᕆᐊᕈᑏᑦ. 
 
ᐋᖅᑮᒋᐊᕈᑏᑦ ᐊᑭᓄᑦ ᐊᑐᖅᑕᐅᕗᖅ ᑯᐊᐳᕋᐃᓴᒃᑯᑦ ᕿᓚᒻᒥᐅᔪᖅ ᐊᑭᑦᑐᐃᒋᐊᕈᑎᒋᔪᓐᓇᖅᑐᓂᐅᒃᕐ. 
ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐅᓂᒃᑳᓕᐊᕐᒥᑦ, ᐅᖃᐅᔾᔨᒋᐊᕈᑎᓕᐅᖅᓯᒪᕗᑦ ᐅᖅᓱᐊᓘᑉ 
ᐊᑭᐊᓂᑦ ᐋᖅᑮᒋᐊᖁᔨᓪᓗᑎᒃ ᑐᕌᒐᕆᔭᐅᓂᐊᖅᑐᒧᑦ ᐃᓚᒋᐊᕈᑎᓄᑦ ᐅᕝᕙᓘᓐᓃᑦ ᖃᑦᑏᓐᓇᕈᕆᐊᕈᑎᓄᑦ 
$1,000.000.-ᓂᒃ. 
 
ᑕᐃᒪᐃᒻᒪᑦ ᑕᐃᒫᒃ ᓴᖅᑭᑕᐅᒐᔭᖅᐳᖅ ᑲᑎᒪᕕᔾᔪᐊᖅᑎᑦᑎᖅᑳᙱᓪᓗᑎᒃ. ᐊᑮᑦ ᐋᖅᑭᑦᑕᐅᕙᑉᐳᑦ ᐊᑐᖅᑐᑎᒃ 
ᐅᕙᖓ ᓇᓗᓇᐃᕋᑖᖅᑕᖓᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑏᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᑦᑎᐊᙱᒻᒪᑦ, ᐊᖓᔪᖅᑳ ᐅᑉᐱᕆᔭᐅᔪᒪᑉᐸᑦ ᐅᖅᓱᐊᓗᒻᒧᑦ 
ᐊᑭᑦᑐᕆᐊᕈᑦ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᓕᕆᐊᕆᔭᐅᔪᖅ ᕿᒥᕐᕈᔭᐅᓪᓗᓂ, 
ᓇᓗᓇᐃᑦᑎᐊᕋᑖᙱᒻᒪᒍ. ᐊᖓᔪᖅᑳ ᐅᖃᕐᒪᑦ ᐅᖃᐅᔾᔨᒋᐊᕈᑎᓃᑦᑐᒥᓂᐅᓂᕋᖅᑐᓂᐅᒃ, ᑭᓯᐊᓂ ᐅᖃᕋᑖᙱᒻᒪᑦ 
ᐊᖓᔪᖅᑳ ᐊᖏᕈᑎᖃᕐᓂᕆᐊᖓ ᐅᖃᐅᔾᔨᒋᐊᕈᒻᒧᑦ. 
 
 
 
 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

853

ᑕᐃᒪᐃᒻᒪᑦ ᓇᓗᓇᐃᖅᓯᑦᑎᐊᕆᐊᖃᖅᐳᖅ, ᖃᑦᑎᑦ ᐊᖏᕈᑕᐅᓐᓂᕐᒪᖔᑕ ᕿᒥᕐᕈᔭᐅᒃᑲᓐᓂᕆᐊᖃᙱᑦᑐᑦ 
ᑭᖑᕐᖓᒍᑦ. ᑭᖑᓪᓕᖅ ᐅᖃᐅᓯᕆᔪᒪᔭᕋ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ 
ᐅᖃᐅᔾᔨᒋᐊᕈᑎᓕᐅᓚᐅᕐᒪᑕ ᐊᔾᔨᒌᓕᖅᓱᐃᖁᔨᓪᓗᑎᒃ ᐊᑭᐅᔪᒥᑦ. ᖃᖓᒃᑯᓪᓚᑦᑖᖅ ᑕᒪᓐᓇ ᓴᖅᑭᕐᓂᐊᖅᐸ. ᑕᒪᓐᓇ 
ᓴᖅᑭᑕᐅᓂᐊᖅᐹ ᑕᖅᑲᒃᑯᓄᖓ ᕿᒥᕐᕈᔭᐅᔪᓐᓇᕐᓗᓂ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑎᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ 
ᕿᒥᕐᕈᔩᑦ ᑲᑎᒪᔨᖏᑦ ᐊᒥᓱᓂᑦ ᐊᑭᑦᑐᕆᐊᖁᔭᐅᔪᓂᑦ ᐊᖏᕈᑎᖃᖃᑦᑕᖅᓯᒪᙱᓚᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᓴᖅᑭᖃᑦᑕᖅᓯᒪᔭᖏᓐᓂᑦ, ᑭᓯᐊᓂ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐅᖃᖅᓯᒪᕗᑦ 
ᐊᑭᑦᑐᕆᐊᑲᓪᓚᔅᓯᒪᒻᒪᑕ ᐅᖅᓱᐅᓘᑉ ᐊᑭᖏᑦ. 
 
ᐊᑭᑦᑐᕆᐊᖅᓯᒪᓂᖅᐹᖑᕗᕐᓕ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕋᐃᓴᒃᑯᖏᓐᓄᑦ, ᐅᖃᖅᑎ, ᐅᖅᓱᐊᓗᒃᑖᖃᑦᑕᕐᓂᐅᔪᖅ 
ᐃᑯᒪᓕᐅᕈᑎᒋᓂᐊᕐᓗᒍ. ᑕᐃᒪᓐᓇᐃᓐᓂᖓᓄᑦ, ᐅᖅᓱᐊᓘᑉ ᐊᑭᑦᑐᕆᓗᐊᔾᔭᐃᒃᑯᑎᓄᑦ ᑮᓇᐅᔭᖃᕐᕕᐅᑉ ᐃᓗᐊᓂ, 
ᐋᖅᑭᑦᑕᐅᓯᒪᕗᖅ ᐃᓕᖅᑯᓯᐅᒐᔭᖅᑐᒥ ᐊᑭᒋᔭᓂᑦ ᐊᑭᑦᑐᕆᐊᕐᓂᒃᓴᒥ, ᑕᕝᕙᓂ ᐊᑭᑦᑐᕆᐊᓗᐊᔾᔭᐃᒃᑯᑎᒥ, ᑕᐃᓐᓇ 
ᐊᑭᑦᑐᕆᐊᓗᐊᔾᔭᐃᒃᑯᑎᒃ ᐊᑐᓕᕋᔭᖅᐳᖅ. ᑕᐃᒪᓐᓇᐃᒻᒪᑦ ᑕᒪᑐᒪᓂ, ᐊᐅᓚᔾᔪᑎᒋᒐᔭᖅᑕᖓ ᓇᓪᓕᐊᒍᑦ 
ᐊᓯᓐᖑᕈᑎᖃᖅᐸᑦ $1 ᒥᓕᐊᓂᑦ ᑲᑕᑉᐸᑦ ᐊᑭᑦᑐᕆᐊᖅᐸᓪᓘᓐᓃᑦ.  
 
ᐊᓯᐊ ᐊᑭᐅᔪᓄᑦ ᐅᖃᐅᓯᕆᔭᖓ ᐊᑭᑐᔪᓅᓅᖅᑲᐃᓂᖅ ᐊᑭᐅᔪᓂᑦ ᐅᖃᐅᓯᕆᕋᑖᖅᑕᕋ, ᐆᒻᒪᖅᑯᑎᓕᕆᓂᕐᒧᑦ 
ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐅᖃᐅᔾᔨᒋᐊᕈᑎᓕᐅᖅᓯᒪᒻᒪᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐅᓪᓗᐃᑦ 90 ᐃᓗᐊᓂ 
ᑭᐅᖁᔨᓪᓗᑎᒃ ᐅᖃᐅᔾᔨᒋᐊᕈᒻᒧᑦ ᖃᓄᖅ ᐋᖅᑮᓯᒪᖁᔨᒻᒪᖔᑕ ᐊᑭᑐᔪᓄᑦ ᐊᑭᓅᖅᓯᓂᕐᒥᑦ ᐋᖅᑮᒋᐊᕈᑕᐅᒐᔭᖅᑐᒥᑦ 
ᐊᑭᑐᔪᓄᑦ ᐊᑭᐅᔪᓄᑦ ᑯᐊᐳᕋᐃᓴᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑎᓐᓄᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᖅᐳᖓ ᖃᓄᖅ ᐅᖃᕐᒪᖔᖅ ᐊᖓᔪᖅᑳ ᐅᖃᐅᓯᖃᓕᖅᑭᒻᒪᑦ, 
ᐱᓪᓗᒍ ᓇᓗᓇᐃᖅᓯᒪᑦᑎᐊᕐᒪᑦ ᒪᑉᐱᒐᖓᓂᑦ 3 ᐅᖃᐅᓯᕆᔭᖏᓐᓂᑦ. 
 
ᐊᐱᖅᑯᑎᒐᓕ ᐅᓇ, ᖃᖓᒃᑯᑦ ᐊᑭᑦᑐᕆᐊᕈᑦ ᐅᕝᕙᓘᓐᓃᑦ ᐊᔾᔨᒌᓕᖅᑎᑦᑎᔾᔪᑦ ᑕᖅᑲᒃᑯᓄᖓ ᕿᒥᕐᕈᔭᐅᓂᐊᖅᐸ, 
ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑎᒍᑦ. ᑕᐃᒪᐃᔾᔮᙱᑉᐸᑕ ᓱᒻᒪᑦ ᑕᐃᒪᐃᓕᖓᕙ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᑕᒪᑐᒧᖓᓕ ᐆᒻᒪᖅᑯᑎᓕᕆᔨᒃᑯᑦ ᒪᕐᕈᐃᓕᖅᑲᖓᔫᓐᓂᒃ ᐊᑐᕐᒪᑕ 
ᐊᖏᓪᓕᒋᐊᕈᑕᐅᔪᓐᓇᖅᑐᓂᒃ ᑮᓇᐅᔭᓕᐊᓄᑦ; ᐊᑕᐅᓯᖅ ᐊᑭᖏᒍᑦ, ᐊᑭᑦᑐᐃᒋᐊᕐᓗᑎᒃ ᐊᑭᓕᖅᓱᖅᑕᐅᔪᓂᑦ, 
ᐊᑭᑭᓪᓕᒋᐊᖅᑎᑦᑎᓗᑎᒃ, ᐊᑭᑦᑐᕆᐊᖅᑎᑦᑎᓗᑎᒃ ᑕᐃᒫᒃ ᑕᐃᔭᐅᕗᖅ ᐊᑭᓕᕆᔾᔪᑎ. 
 
ᑭᖑᓪᓕᖅ ᐊᑐᖅᑕᐅᔪᓐᓇᖅᑐᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᑕᐃᒫᔅᓴᐃᓐᓇᖅᑕᐅᖅ ᐆᒻᒪᖅᑯᑎᓕᕆᔨᐅᔪᓄᑦ ᐊᓯᖏᓐᓂᑦ 
ᓄᓇᓕᓐᓂᑦ ᑲᓇᑕᒥ, ᑕᐃᔭᐅᔪᖅ ᐊᑭᓕᕆᓂᖅ. ᑕᕝᕗᖓᓕ, ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑦ 
ᐅᖃᐅᔾᔨᒋᐊᖅᓯᒪᕗᑦ ᑯᐊᐳᕋᐃᒪᒃᑯᑦ ᒪᕐᕈᐃᓕᖅᑲᖓᔫᓐᓂᒃ ᐊᑭᓕᕆᖁᓪᓗᒋᑦ ᐊᐃᑉᐸᖓ ᐋᖅᑮᒋᐊᕈᑕᐅᔪᖅ,  
 
ᐅᖅᓱᐊᓗᒃ ᐊᑭᑦᑐᕆᐊᖅᐸᑦ ᐊᑭᑭᓪᓕᒋᐊᖅᐸᓪᓘᓐᓃᑦ. ᑕᒪᓐᓇ ᑐᕌᖓᙱᓚᖅ ᐊᑭᓕᕆᓂᑐᐃᓐᓇᕐᒧᑦ ᐊᒻᒪᓗ 
ᑕᐃᒪᐃᒻᒪᑦ ᑕᖅᑲᒃᓄᑯᖓ ᐊᖏᕈᑕᐅᒋᐊᑐᙱᓚᖅ. 

ᑕᐃᒪᓐᓇᓴᐃᓐᓇᐅᔪᖅ ᐊᑭᑐᔫᑎᓄᑦ ᐊᑭᑦᑐᕆᐊᖅᑕᐃᓕᒪᔾᔪᑎᒧᑦ. ᑐᒃᓯᕋᐅᑎᓕᐅᕐᓂᐊᖅᑐᐃᑦ ᐅᓪᓗᐃᑦ 90 
ᓈᓚᐅᖅᑎᓐᓇᒋᑦ ᐊᒻᒪᓗ ᑕᒪᓐᓇ ᐅᖃᖅᓯᒪᓪᓗᑎᒃᑯ, ᖃᐃᒍᓐᓇᖅᑐᑦ ᐊᑭᑦᑐᕆᐊᓗᐊᔾᔭᐃᒃᑯᑎᒥᒃ 
ᑐᒃᓯᕋᐅᑎᓕᐅᕐᓗᑎᑦ ᐊᒻᒪ ᐅᖃᕐᓗᑎᑦ, “ᐊᑭᑦᑐᕆᐊᓗᐊᔾᔭᐃᒃᑯᑎᒥᒃ ᑐᒃᓯᕋᐅᑎᓕᐅᕈᒪᕗᒍᑦ 3-ᓴᒥᒃ 5-ᓴᒥᓪᓘᓐᓃ,” 
ᖃᑦᑎᑐᐃᓐᓇᐅᒍᓂᓘᓐᓃᑦ. ᑕᐃᒪᓕ ᐃᓱᒪᖅᓴᖅᓯᐅᓕᕋᔭᖅᐳᒍᑦ ᑐᒃᓯᕋᐅᑎᖓᓐᓂᒃ ᓈᒻᒪᒃᑲᓗᐊᕐᒪᖔᖅ, 
ᐊᔾᔨᒌᑎᑦᑎᑦᑎᐊᕋᓗᐊᕐᒪᖓᑦ ᐊᓯᖏᓐᓂᓪᓗᔭ 
 
ᑕᐃᒃᓱᒪᓂᓕ, ᐅᖃᖃᑎᖃᖅᑎᓪᓗᖓ ᐊᖓᔪᖅᑳᑦ ᑲᑎᒪᔨᖏᓐᓂᑦ, ᐅᖃᖅᑐᖓ ᑮᓇᐅᔭᓂᒃ ᐊᒥᓲᓗᐊᖅᑐᓂᒃ 
ᑐᒃᓯᕋᕐᓂᕋᖅᑐᒋᑦ, ᑕᖅᑲᒃᑯᓂᖓ ᐅᖃᖃᑎᖃᖅᑳᖁᓪᓗᒋᑦ, ᑕᐃᒪᐃᕝᕕᔅᓴᐅᒻᒥᒻᒪᑦ. ᑭᓯᐊᓂ ᐊᐱᕆᑎᓪᓗᒋᑦ 
ᐋᖅᑮᒋᐊᕈᑎᔅᓴᓂᒃ ᐊᑭᓄᑦ, ᐊᑭᑐᔪᓄᑦ ᐋᖅᑮᒋᐊᕈᑎᔅᓴᓂᒃ ᐊᑐᓕᖅᑕᐅᑎᒋᙱᒻᒪᑦ ᐊᑭᑦᑐᕆᐊᕈᑎᑐᐃᓐᓇᕐᓄᑦ, 
ᑕᐃᒪᐃᓕᖓᒻᒪᑦ ᐊᑭᑦᑐᕆᐊᕈᑎᑐᐃᓐᓇᖅ ᐊᑭᑦᑐᐃᒋᐊᕋᓱᐊᖅᑎᓪᓗᒋᑦ ᐊᑭᐅᔪᓂᑦ. 
 
ᑕᐃᒪᐃᒻᒪᑦ ᑕᒪᓐᓇ ᑯᐊᐳᕋᐃᓴᒃᑯᓐᓄᑦ ᓈᒻᒪᑉᐳᖅ ᐊᓯᔾᔨᖅᑕᕋᕐᓂᖅᑐᓂ ᑕᐃᒫᑦᑕᐅᖅ ᐊᓯᖏᑎᑐᑦ 
ᐆᒻᒪᖅᑯᑎᓕᕆᔨᐅᔪᑐᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓴᓯᐅᔭᕐᒧᑦ, ᑲᑦᑐᒃ. 
 
ᐊᐱᖅᑯᑦ 157 - 2(2): ᑐᑭᓯᒋᐊᕈᒪᓂᖅ ᖃᓄᐃᓕᖓᓕᕐᒪᖔᖅ ᒑᓴᓖᕐᓘᒻᒧᑦ ᐱᓕᕆᐊᖅ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᖃᒃᑲᓐᓂᕈᒪᓪᓗᖓ ᒪᓕᒐᓕᐅᖅᑏᑦ ᐅᖃᐅᓯᔅᓴᖏᓐᓂᑦ 
ᐅᖃᐅᓯᕆᖅᑲᐅᔭᕐᓄᑦ, ᐊᐱᖅᑯᑎᒃᓴᖃᕋᒪ ᐊᖓᔪᖅᑳᖓᓐᓄᑦ ᐅᖅᓱᐊᓗᓕᕆᔨᒃᑯᑦ. 
 
ᔮᓐᓄᐋᕆᐅᑎᓪᓗᒍ ᐅᖃᐅᑎᓚᐅᕋᒃᑯ ᐊᖓᔪᖅᑳ ᐃᓱᒫᓘᑎᑕᖃᕐᓂᕋᐃᓪᓗᖓ ᒑᓴᓖᑉ ᒥᔅᓵᓄᑦ ᓴᓂᑭᓗᐊᕐᒥ. 
ᐊᖓᔪᖅᑳ ᓇᓗᓇᐃᖅᓯᖁᕙᕋ ᖃᓄᐃᓕᖓᓕᕐᒪᖔᖅ ᒫᓐᓇᐅᔪᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᑦᑎᐊᕈᒪᕙᒃᑲ ᓴᓂᑭᓗᐊᕐᒥᐅᑦ, 
ᑕᐃᒫᑦᑕᐅᖅ ᐅᖃᖅᓯᒪᒐᒪ ᑕᐃᒫᔅᓇᐃᓐᓇᐸᓗᒃ ᐊᑲᐅᙱᓕᐅᕈᑎᖃᖅᑐᓄᑦ ᓄᓇᕗᒻᒥ. ᖃᐅᔨᓴᖅᑕᐅᓚᐅᖅᑐᑦ 
ᑲᖏᖅᖠᓂᕐᒥ ᖃᐅᔨᔾᔪᑕᐅᓚᐅᖅᐳᑦ ᐃᓚᔭᐅᑎᓪᓗᒋᑦ ᐋᖅᑭᒋᐊᖅᑐᒥᓂᐅᓂᕋᖅᑐᒋᑦ.  
 
ᓄᓇᓕᒻᒥᐅᑦ ᑐᔪᕐᕕᐅᓂᐅᓴᓪᓗᑎᒃ ᐃᓚᔅᓴᕐᒥᑦ ᐊᐅᓚᑦᑎᐊᕈᓐᓇᓂᐊᕐᒪᑦ. ᑕᐃᒪᐃᑦᓴᐃᓐᓇᖅ ᐱᓂᐊᖅᑕᕗᑦ 
ᓴᓂᑭᓗᐊᕐᒥ. ᓯᐅᓪ ᑲᓇᑕ ᐊᐅᓪᓚᑎᑦᑎᓂᐊᕐᑐᑦ ᐱᐅᓂᖅᓴᒥ ᐅᖅᓱᐊᓗᒻᒥ ᐊᑦᑐᖅᑕᐅᓕᓂᓐᓄ ᓄᓇᓕᓐᓄ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᓴᐃᑦ. ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ ᐊᖓᔪᖅᑳ ᑭᐅᔪᓐᓇᕐᓂᖓᓄ. ᐊᐱᕆᔪᒪᔭᕋ ᐊᖓᔪᖅᑳ 
ᓇᑭᑦ ᓂᐅᕕᖅᑕᐅᓚᐅᕐᒪᖔᖅ ᒑᓯᑲᒻᒪᐅᔪᖅ, ᑕᕝᕙᖓᒃᓴᐃᓈᕐᒪᖔᖅ ᐱᖃᑕᖅᑕᖏᓐᓂ ᑭᕙᓪᓕᕐᒥᐅ ᐅᕝᕙᓘᓐᓃᑦ 
ᕿᑭᖅᑖᓗᒻᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᐃᖅᑲᐅᒪᑦᑎᐊᕈᒪ, ᓴᓂᑭᓗᐊᕐᒥ ᐱᔭᒥᓃᑦ 
ᐊᔾᔨᒋᕙᐅᒃ ᕿᑭᖅᑖᓗᒻᒥ ᐱᔭᐅᓚᐅᖅᑐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᓴᐃᑦ. ᑲᑦᑐᒃ. 

ᑲᑦᑐᒃ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᔮᓐᓄᐊᕆᒥ, ᐊᒥᓲᒐᓚᐅᔪᑦ ᓱᕋᓚᐅᕐᒪᑕ ᐊᐅᓚᐅᑏᑦ ᒑᓯᑐᖅᑐᑦ. ᒐᕙᒪᒃᑯᑦ 
ᐃᓱᒪᓯᒪᕙ ᑮᓇᐅᔭᖅᑖᑎᑦᑎᓂᕐᒥ ᐊᓯᕙᖅᑎᓄ ᖃᒧᑕᐅᔭᖏᓐᓂ ᓱᕋᓚᐅᖅᑐᓂ ᐅᕝᕙᓘᓐᓃᑦ ᐅᒥᐊᖅᓯᑎᓂ? 
ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᒪᓕᒐᓕᐅᕐᕕᒻᒥ, ᓇᓗᓇᐃᖅᓯᓚᐅᕋᒪ ᒐᕙᒪᒃᑯᑦ 
ᖃᓄᐃᕐᒪᑕ ᒑᓯᖃᖅᑎᑕᐅᓂᕐᒥ ᐱᐅᖏᑦᑐᒥ, ᐊᒻᒪ ᑐᓴᖅᑎᑦᑎᓚᐅᖏᑦᑐᒍ ᑮᓇᐅᔭᖃᖅᑎᑦᑎᓂᐊᕐᒪᖔᑕ. 
 
ᖃᐅᔨᖅᑳᕆᐊᖃᕋᑦᑎᒍ ᑭᓱᒧ ᐊᑲᐅᖏᓕᐅᑎᐅᒻᒪᖔᖅ ᖃᓄᐃᓕᓯᒋᐊᓚᐅᖏᓂᑦᑎᓐᓂ ᓱᕋᐅᑎᓯᒪᔪᓄ. 
ᖃᐅᔨᖅᑳᕈᒪᒐᑦᑎᒍ ᐊᑲᐅᖏᓕᐅᕈᑕᐅᔪᖅ. ᐃᓛ ᒑᓯᖃᕆᐊᖃᕋᑦᑕ ᓄᓇᕗᒻᒥ. 
 
ᒫᑦᓯ 3ᖑᓕᖅᑲᑦ, ᑐᑭᓯᒋᐊᕐᕕᒃᓴᓂ ᐱᒃᑲᓂᕐᓂᐊᖅᑐᒍ ᑖᔅᓱᒥᖓ ᐃᓱᒫᓘᑕᐅᔪᒥ ᐊᒻᒪ ᑐᓂᓗᒋ ᐃᓚᒋᔭᐅᔪᓄ 
ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᑭᖑᓪᓕᖅᐹᖅ ᐅᖃᐅᓯᒃᓴᐃᑦ. ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᑕᐃᒪᐃᓐᓂᖓᓄ ᒐᕙᒪᒃᑯᑦ ᐅᖃᖅᑲ ᖃᐅᔨᖅᑳᕆᐊᖃᕐᓂᐊᕐᑐᑦ 
ᐊᑲᐅᖏᓕᐅᕈᑕᐅᔪᒥ ᐋᖅᑭᒍᑎᒃᓴᓂ ᕿᒥᕈᓚᐅᖅᑎᓐᓇᒋ ᐅᕝᕙᓘᓐᓃᑦ ᑮᓇᐅᔭᖅᑖᑎᑦᑎᓚᐅᖅᑎᓐᓇᒋ 
ᐊᓯᕙᖅᑎᓂᑦ. ᑯᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᑯᔭᓐᓇᒦᒃ, ᐅᖃᖅᑏ. ᐱᓇᓱᐊᕈᓯᐅᓚᐅᖅᑐᒥ ᐅᖃᒪᐅᕋᒪ 
ᖃᐅᔨᓴᕐᓂᐅᔪᖅ ᒫᓐᓇᕈᓗᒃ ᑲᒪᒋᔭᐅᓂᐊᖅᑐᓂ. ᐅᑕᖅᑭᔪᒍᑦ ᖃᓄᐃᓐᓂᕆᔭᖏᓐᓂ. ᖃᐅᔨᒍᑦᑎᒍ 
ᐊᑲᐅᖏᓕᐅᕈᑕᐅᔪᖅ, ᓴᖅᑮᓂᐊᖅᑯᒍ ᖃᓄᐃᓕᒋᐊᖃᕐᒪᖔᑦᑕ ᒐᕙᒪᐅᓪᓗᑕ ᐊᒻᒪ ᖃᐅᔨᓗᑕ 
ᑮᓇᐅᔭᖅᑖᑎᑦᑎᓂᐊᕐᒪᖔᑦᑕ ᐊᓯᕙᖅᑎᓂ ᑐᕋᐅᑎᓯᒪᔪᓂ ᐊᐅᓚᐅᑎᖏᓐᓂ. ᑐᓴᖅᑎᑦᑎᓛᖅᑐᒍᑦ ᒪᓕᒐᓕᐅᕐᕕᒻᒥ 
ᑕᒪᒃᑯᐊ ᖃᐅᔨᒪᓕᕈᑦᑎᒍᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ, ᐲᑐᓴᓐ. 
 
ᐊᐱᖅᑯᑦ 158 - 2(2): ᖃᓄᐃᓕᖓᓕᕐᓂᖏᑦ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓕᕆᔨᒃᑯᑦ ᑲᑎᒪᔨᖏᑦ 
 
ᐲᑐᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᔭᕋ ᐊᖓᔪᖅᑳᒧᑦ ᑲᒪᔪᒧᑦ ᐃᖅᑲᓇᐃᔭᖅᑐᓄᑦ ᓇᓪᓕᐅᒃᑯᒫᓕᕆᔨᒃᑯᑦ 
ᑲᑎᒪᔨᖏᓐᓄᑦ. 
 
ᑐᑭᓯᐅᒪᒐᒪ ᐊᖓᔪᖅᑳᖑᔪᖅ ᑲᑎᒪᖃᑎᖃᓚᐅᕐᒪᑦ ᓄᓇᑦᓯᐊᕐᒥᐅᑕᐅᔪᓂᒃ ᐃᖃᓗᓐᓂ ᒫᓐᓇᒫᕈᓗᒃ. ᐊᐱᖅᑯᑎᒋᔭᕋ 
ᐊᖓᔪᖅᑳᒧᑦ, ᑕᐃᒪᓐᓇ ᐊᖓᔪᖅᑳᖑᔪᖅ ᐅᖃᐅᓯᖃᕐᓯᒪᙱᒻᒪᑦ ᒫᓐᓇᒃᑯᑦ ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ 
ᓇᓪᓕᐅᒃᑯᒫᓕᕆᔨᒃᑯᓐᓄᑦ ᑲᑎᒪᔨᖏᑕ ᑲᒪᒋᔭᕆᐊᖃᖅᑕᖏᓐᓄᑦ, ᒪᓕᒐᓕᐅᕐᕕᒻᒥ ᐅᖃᕈᓐᓇᖅᐸ ᐅᓪᓗᒥᐅᔪᖅ 
ᖃᓄᐃᑦᑐᓂᒃ ᑕᐃᒃᑯᐊ ᐅᖃᐅᓯᖃᓚᐅᕐᒪᖔᑕ ᑐᓴᖅᑎᑦᑎᓗᓂᓗ ᖃᓄᐃᑦᑐᓂᒃ ᐃᓱᒪᓕᐅᕈᑎᖃᓚᐅᕐᒪᖔᑕ. 
ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᑎᒍ): ᐊᖓᔪᖅᑳ ᑲᒪᔪᖅ ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ ᓇᓪᓕᐅᒃᑯᒫᓕᕆᔨᒃᑯᑦ 
ᑲᑎᒪᔨᖏᓐᓄᑦ. ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊ ᐃᓚᒋᔭᕗᑦ ᐅᕙᓃᕋᑖᔪᔪᑦ ᐃᖃᓗᓐᓂ 
ᖁᔭᒋᔪᒪᓪᓗᒍᓗ ᒪᐅᙵᕈᓐᓇᓚᐅᕐᒪᑦ. ᖁᔭᒋᔪᒪᓪᓗᒍ ᑕᐃᓐᓇ ᒪᓕᒐᓕᐅᖅᑎᐅᔪᖅ ᑕᒪᒃᓱᒥᖓ ᐊᐱᖅᑯᑎᖃᕐᒪᑦ. 
 
ᐱᒋᐊᓚᐅᖅᑕᕗᑦ ᓯᕗᓪᓕᐅᔪᖅ ᐊᖓᔪᖅᑳᕈᓚᐅᖅᑎᓐᓇᖓ ᐊᒻᒪ ᒪᓐᓇᐅᔪᖅ ᐊᐃᒃᐸᖓᓃᓕᖅᑐᒍ. ᐅᖃᐅᓯᖃᖅᑐᒍᑦ 
ᐱᔾᔪᑎᖃᖅᑐᓂᒃ ᑐᕌᖓᔪᓂᒃ ᑲᑎᒪᔨᖏᓐᓄᑦ ᐊᒻᒪ ᖃᓄᐃᑦᑐᓂᒃ ᐱᓕᕆᐊᖑᔪᓂᒃ, ᐱᐅᓂᕐᓴᐅᔪᓂᓘᓐᓂᑦ 
ᐱᓕᕆᐊᖑᔪᓂᒃ ᐋᖅᑭᒃᓯᓂᐊᕐᒪᖔᑕ ᐃᖅᑲᓇᐃᔭᖅᑎᐅᔪᓄᑦ ᓄᓇᕗᒻᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹ ᐃᓚᒋᐊᕈᑏᑦ. ᐲᑐᓴᓐ. 
 
ᐲᑐᓴᓐ: ᖁᔭᓐᓇᒦᒃ, ᐅᖃᖅᑎ. ᑐᑭᓯᐅᒪᔪᒍ ᓄᓇᕗᒻᒥ ᒐᕙᒪᒃᑯᑦ ᐊᒻᒪ ᓄᓇᑦᓯᐊᕐᒥ ᒐᕙᒪᒃᑯᑦ ᑲᔪᓯᕙᓪᓕᐊᒻᒪᑕ 
ᐋᖅᑭᒋᐊᕈᑕᐅᔪᓄᑦ ᐃᖅᑲᓇᐃᔭᖅᑎᓄᑦ ᓇᓪᓕᐅᒃᑯᒫᓕᕆᔨᒃᑯᑦ ᑲᑎᒪᔨᖏᓐᓄᑦ. 
 
ᐊᖓᔪᖅᑳᖑᔪᖅ ᐅᖃᕈᓐᓇᖅᐸ ᖃᓄᐃᑦᑐᓪᓚᕆᓐᓂ ᓄᓇᕗᑦ ᒐᕙᒪᒃᑯᖏᑦ ᓯᕗᓪᓕᐅᔾᔨᖁᔨᒻᒪᖔᑕ ᐋᖅᑭᒋᐊᕈᓂᕐᒧᑦ 
ᒪᓕᒐᕐᒥᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᐊᔾᔨᐅᖏᑦᑐᒦᒃᑲᑦᑕ ᓄᓇᑦᓯᐊᑉ ᒐᕙᒪᒃᑯᖏᓐᓄᑦ ᐊᒻᒪᓗ 
ᓄᓇᕗᒻᒥ ᐊᑕᐅᓯᕐᒥᒃ ᑲᑎᒪᔨᖃᖅᑐᑕ, ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ ᓇᓪᓕᐅᒃᑯᒫᓕᕆᔨᒃᑯᓐᓄᑦ 
ᑲᑎᒪᔨᖏᓐᓄᑦ. ᑕᒪᒃᑯᐊ ᑕᒫᙵᑦ ᑲᒪᒋᔭᕆᐊᓕᒃᐳᑦ ᑲᒪᒋᓇᓱᐊᖅᐸᒃᑐᒋᑦ ᑕᐃᒃᑯᐊᓕ ᐃᒻᒥᓂᒃ ᑕᐅᕙᙵ 
ᑲᒪᓇᓱᐊᖅᐸᑦᑐᑎᒃ. ᑕᒪᒃᑯᐊ ᐋᖅᑭᓐᓇᓱᐊᖅᑐᒋᑦ, ᐊᑲᐅᓂᖅᐸᐅᔪᒃᑯᑦ ᐅᐱᓐᓇᕋᓂ ᑲᓇᑕᓕᒫᒥ 
ᑕᐃᒪᐃᑦᑐᑐᕙᓪᓚᐃᔪᒍᑦ ᑲᑎᒪᔨᖃᖅᑐᑕ ᐊᑕᐅᓯᕐᒥᒃ. ᑲᑎᒪᖃᑎᒋᒃᑲᓐᓂᖃᑦᑕᕆᐊᖃᕐᓂᐊᖅᑐᒍᑦ ᓄᓇᑦᓯᐊᑉ 
ᐊᖓᔪᖅᑳᖓ ᐅᕙᖓᓗ ᑕᐃᒪᐃᒃᑐᓴᐃᓐᓇᕐᒥ ᐱᓕᕆᓗᑕ ᑐᓂᔪᒪᔭᑦᑎᓐᓂᒃ ᒪᓕᒐᓕᐅᖅᑎᓄᑦ ᑕᒪᒃᑮᓐᓂ ᓄᓇᕗᒻᒥ 
ᓄᓇᑦᓯᐊᕐᒥᓗ. 
 
ᑕᐃᒪᓕ ᓱᓕ ᐱᓕᕆᐊᒃᓴᖃᓪᓗᐊᑲᓪᓚᑦᑐᒍᑦ ᐋᖅᑭᒋᐊᕆᓂᕐᒧᑦ ᒪᓕᒐᕐᒥᒃ ᐊᒻᒪ ᐱᔪᓐᓇᕐᓂᑦᑎᒍᑦ ᐱᓕᕆᓂᐊᖅᑐᒍᑦ 
ᑕᒪᒃᑮ ᓄᓇᕗᑦ ᓄᓇᑦᓯᐊᕐᓗ ᐃᓱᒪᒋᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ); ᐊᐃᒃᐸᖓ ᐃᓚᒋᐊᕈᑕᐅᔪᖅ. ᐲᑐᓴᓐ. 
 
ᐲᑐᓴᓐ: ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊ ᑲᑎᒪᔨᐅᔪᑦ ᒪᕐᕉᓕᖅᑎᑕᐅᓂᖏᓐᓄᑦ ᐊᑲᐅᓗᐊᕋᔭᖅᐸᓪᓚᐃᙱᑦᑐᖅ 
ᓄᓇᕗᑦ ᐱᕙᓪᓕᐊᓂᖓ ᑕᐅᑐᒃᑐᒍ. ᓄᓇᕗᒻᒥ ᓄᓇᓕᐅᔪᑦ ᑲᑐᔾᔨᖃᑎᒌᖏᑦ, ᐃᓛᒃᑰᓕᖅᑎᓚᐅᕐᓯᒪᒐᑦᑎᑐᒍᑦ 
ᓇᓪᓕᒃᑯᒫᖃᕐᓂᕐᒧᑦ ᐱᓕᕆᐊᖑᔪᑦ ᑕᒪᓐᓇ ᑲᔪᓯᑦᑎᐊᕐᓯᒪᓂᖃᖅᑑᔭᓕᖅᑐᖅ. ᑕᐃᒪᓕ, ᖃᐅᔨᔪᒪᔪᖓ  
ᐊᖓᔪᖅᑳᖑᔪᖅ ᐅᖃᐅᔾᔨᔪᓐᓇᕐᒪᖔᖅ ᓯᕗᓂᑦᑎᓐᓂ ᐸᕐᓇᒍᑎᖃᕐᒪᖔᑕ ᑲᑎᑕᐅᓗᑎᒃ ᐊᐅᓚᓂᖏᑦ 
ᐃᖅᑲᓇᐃᔭᖅᑐᓄᑦ ᐋᓐᓂᖅᑐᖃᕐᓂᖅᐸᑦ ᓇᓪᓕᐅᒃᑯᒫᓕᕆᔨᒃᑯᑦ ᑲᑎᒪᔨᖏᓐᓂᒃ ᐃᓛᒃᑯᑦ ᓴᖅᑮᓗᑎᒃ ᑲᑎᒪᔨᐅᔪᓂᒃ 
ᓄᓇᕗᒻᒧ. ᖁᔭᓐᓇᒦᒃ, ᐅᖃᖅᑎ. 
 
 
 
 
 
 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

857

 
 
ᐅᖃᖅᑎ (ᑐᓵᔨᑎᒍᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐅᖃᐅᓯᕆᒋᐊᕐᓯᒪᙱᒻᒪᕆᑦᑕᕗᑦ ᓄᓇᑦᓯᐊᕐᒥ 
ᐃᓛᒃᑯᓕᕐᓂᖅ, ᐅᐱᓐᓇᕋᓂ ᐊᒃᓱᐊᓗᒃ ᐅᕙᑦᑎᓐᓄᑦ ᐃᒃᐱᓐᓇᕐᓂᖃᕋᔭᖅᑐᖅ, ᐃᖅᑲᓇᐃᔭᖅᑎᐅᔪᓄᑦ ᓄᓇᕗᒻᒥ. 
ᐊᑭᑦᑐᕆᐊᕋᔭᖅᑐᑦ ᓇᓪᓕᐅᒃᑯᒫᖑᔪᑦ ᐊᑭᖏᑦ ᐱᔭᕆᐊᖃᕋᔭᕋᑦᑎᒍᑦ ᐃᓄᓐᓂᑦ ᐃᑲᔪᑦᓯᐊᓕᖁᓪᓗᑕ ᓄᓇᕗᑦ 
ᒐᕙᒪᓕᒫᒥᒃ. 
 
ᑲᑎᒪᔨᐅᔪᑦ ᑲᑎᒪᔨᑎᑐᑦ ᐊᐅᓚᔭᕆᐊᖃᕐᒪᑕ ᐊᒻᒪ ᑖᓇ ᐊᑭᖃᕆᓪᓗᓂ. ᒐᕙᒪᐅᓪᓗᑕ, ᑮᓇᐅᔭᓂᒃ 
ᐃᓕᓯᕕᒋᕙᙱᑕᕗᑦ. ᑲᑎᒪᔨᐅᔪᑦ ᐊᑭᓕᖅᑕᐅᕙᒃᑐᑦ ᐃᖅᑲᓇᐃᔭᖅᑎᑦᑎᔨᐅᔪᓂᒃ ᓄᓇᕗᒻᒥ. 
 
ᐃᓛᒃ ᕿᒥᕐᕈᒐᔭᕈᑦᑕ ᐊᕕᑦᑐᐃᓇᓱᓪᓗᑕ ᑲᑎᒪᔨᐅᔪᓂᒃ, ᐊᑯᓂᐅᒐᔭᖅᐸᓪᓚᐃᔪᖅ ᐃᓱᒪᑖᕋᓱᓐᓂᑎᓐᓂᒃ 
ᐊᑲᐅᓂᖃᒻᒪᖔᖅ ᐊᑲᐅᖏᒻᒪᖔᕐᓘᓐᓃᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ. ᐲᑕᓴᓐ.  
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᒋᕙᕋ ᐊᖓᔪᖅᑳᑉ ᖃᓄᐃᓕᐅᕐᓂᕆᔭᖓ ᐊᕕᑦᑐᐃᓂᕐᒧᑦ. ᓂᕆᐅᑉᐳᖓ 
ᑕᐃᒪᓐᓇᐃᑦᑐᑦ ᐅᖃᖃᑎᒌᓐᓂᐅᔪᑦ ᑲᔪᓯᓂᐊᖅᑐᑦ ᐊᒻᒪᓗ ᑐᓴᖅᑎᑦᑎᒋᐊᕐᓛᕆᓪᓗᓂ ᒪᓕᒐᓕᐅᖅᕕᒻᒥ 
ᐊᑲᐅᓂᖏᓐᓂᒃ ᐊᑲᐅᖏᓐᓂᖏᓐᓂᓪᓗ ᐱᕙᓪᓕᐊᓂᖃᑦᑎᓪᓗᑕ ᐊᕐᕌᒎᓂᐊᖅᑐᓂ. 
 
ᑭᖑᓪᓕᖅᐹᖅ ᐊᐱᖅᑯᑎᒐ, ᐊᖓᔪᖅᑳ ᐅᖃᐅᔾᔨᒍᓐᓇᖅᑲ ᐅᕙᓐᓂᒃ ᑖᒃᑯᐊ ᐃᖅᑲᓇᐃᔭᖅᑏᑦ ᓇᓪᓗᐅᒃᑯᒫᖏᓐᓄᑦ 
ᑲᑎᒪᔩᑦ ᐸᕐᓇᒍᑎᖃᑉᐸᑦ ᒪᑐᐃᖅᓯᓗᑎᒃ ᐊᓪᓚᕕᒻᒥᒃ ᕿᑎᕐᒥᐅᓂ, ᐃᓱᒪᒋᓪᓗᒍ ᐅᓄᖅᓯᕙᓪᓕᐊᑐᐃᓐᓇᕐᓂᖓ 
ᐱᓕᕆᔨᐅᖃᑦᑕᖅᑐᑦ, ᐱᓗᐊᖅᑐᒥᒃ, ᐅᔭᕋᓐᓂᐊᕐᓂᖅ ᕿᑎᕐᒥᐅᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᐅᖃᕈᑎᒋᓯᒪᖏᑕᕗᑦ ᓱᓕ. 
ᐱᒻᒪᕆᐅᓱᒋᒋᓪᓗᒍ ᐱᓕᕆᖃᑎᒌᑎᐊᕐᓗᑕ ᑲᑎᒪᔨᖏᓪᓗ ᑕᒪᑐᒧᖓ ᑮᓇᐅᔭᖅᑐᕋᔭᕐᓂᖓᓄᑦ ᐊᐅᓚᑦᑎᓗᓂ 
ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᖏᓐᓄᑦ ᐊᑦᔨᒌᖏᑦᑐᓂ ᓄᓇᓕᓐᓂ. ᒫᓐᓇᐅᔪᕐᓕ, ᐊᑕᐅᓯᕐᒥᒃ ᐱᑕᖃᑦᑐᒍᑦ ᑕᒫᓂ 
ᐊᒻᒪᓗ ᖃᖏᖅᖠᓂᕐᒥ. 
 
ᐱᒻᒪᕆᐅᓱᒋᒻᒥᔭᕋ ᑕᑯᓐᓇᓪᓗᑕ ᑕᒪᑐᒥᖓ. ᐱᓕᕆᖃᑎᒌᑦᑎᐊᕐᓂᐊᖅᑐᒍᑦ ᐲᑕᓴᓐᓗ, ᑕᐃᒃᑯᐊᓗ ᕿᑎᕐᒥᐅᑦ 
ᒪᓕᒐᓕᐅᖅᑎᖏᑦ, ᑕᑯᓇᓪᓗᖓ ᐊᑐᖅᑕᐅᑐᐃᓐᓇᕆᐊᓕᓐᓂᒃ ᓯᕗᓂᒃᓴᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᐋᕆᐊᒃ. 
 
ᐊᐱᖅᑯᑦ 159 - 2(2): ᐸᕐᓇᐅᑎᑦ ᓄᑖᒧᑦ ᐃᓕᓐᓂᐊᕐᕕᒻᒧᑦ 
 
ᐋᕆᐊᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ ᐊᐱᕆᔪᒪᓪᓗᒍ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ.  
 
ᕿᑭᖅᑕᕐᔪᐊᖅ ᐃᓕᓐᓂᐊᖅᕕᖓ ᐊᖏᔫᑎᓄᑦ ᐊᑭᑐᔪᓄᑦ ᐸᕐᓇᒍᑎᖓᓃᓕᕐᒪᑦ ᑕᓪᓕᒪᓄᑦ ᐊᕐᕌᒍᓄᑦ. 
ᐃᓚᓕᐅᔾᔭᐅᓯᒪᓂᐊᖅᑲ ᐸᕐᓇᒍᑎᖓᑕ ᕿᑭᖅᑕᕐᔪᐊᑉ ᐃᓕᓐᓂᐊᕐᕕᖓᓄᑦ ᐃᓗᐊᓂ ᐊᕐᕌᒍᑦ ᑕᓪᓕᒪᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐃᓕᓐᓂᐊᖅᑐᓕᕆᓂᕐᒥᒃ. ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐊᖅᕕᒃ, ᖁᕕᐊᓱᒃᕕᐅᓚᐅᖏᑎᓪᓗᒍ, ᓈᒻᒪᒃᓴᓚᐅᖅᓯᒪᒻᒪᑕ 
ᐊᑭᑐᔪᓄᑦ ᑮᓇᐅᔭᖁᑎᖏᓐᓂᒃ 2004/05-ᒧᑦ ᐊᒻᒪᓗ ᐱᓕᕆᐊᒃᓴᐅᓂᐊᖅᑐᓂᒃ ᐱᒋᐊᕐᓂᐊᖅᑐᓂᒃ ᓇᒻᒪ 5-ᒥ. 
ᓱᓕᒍᒪ ᕿᑭᖅᑕᕐᔪᐊᑉ ᐃᓕᓐᓂᐊᖅᕕᖓ ᐃᓚᒋᐊᕈᑎᓃᓚᐅᖅᓯᒪᔪᑦ ᐊᖏᑐᔪᓄᑦ ᐸᕐᓇᒍᑎᒥ. 
ᖃᐅᔨᒋᐊᕆᐊᖃᕐᓂᐊᖅᑕᕗᑦ ᑖᓐᓇ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᖓᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 160 - 2(2): ᐃᖅᑲᓇᐃᔭᕆᐊᖐᓐᓇᖃᑦᑕᖅᑐᑦ ᐊᒻᒪᓗ ᐊᑲᐅᖏᓕᐅᕈᑎᖃᖃᑦᑕᖅᑐᑦ ᓄᓇᕗᑦ 

ᒐᕙᒪᒃᑯᓐᓂ  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᒧᑦ ᑲᒪᒋᔭᖃᑦᑐᒧᑦ ᐱᓕᕆᕕᐊᓂᒃ 
ᐃᖅᑲᓇᐃᔭᖅᑐᓕᕆᔨᒃᑯᑦ. ᐅᓪᓗᑐᐃᓐᓇᐅᑎᓪᓗᒍ ᑮᓇᐅᔭᓕᕆᓪᓗᑕ, ᓇᓗᓇᐃᖅᓯᓯᒪᓚᐅᕐᒪᑦ ᐊᒻᒪᓗ 
ᐅᖃᐅᓯᕆᓂᐊᖅᐸᕋ, ᐅᖃᖅᓯᒪᓚᐅᖅᑐᖅ ᐱᒃᑯᒍᓱᒃᑲᑦᑕ ᐃᑲᔪᕐᓂᖏᓐᓂᒃ ᐃᖅᑲᓇᐃᔭᖅᑎᑦᑕ ᐊᒻᒪᓗ 
ᐱᓕᕆᖃᑎᖃᑦᑎᐊᕐᓂᐊᖅᐸᕗᑦ ᑭᒃᑯᑐᐃᓐᓇᐃᑦ ᑲᑐᔾᔨᖃᑎᒌᖏᓐᓂᒃ ᒐᕙᒪᒃᑯᑦ ᐱᓕᕆᐊᖏᑦ ᐊᒻᒪᓗ 
ᐱᔨᑦᑎᕈᑎᖏᑦ ᐊᑐᖅᑕᐅᑦᑎᐊᖁᓪᓗᒋᑦ ᐃᑲᔪᖅᑕᐅᔭᕆᐊᓕᓐᓄᑦ ᓄᓇᕗᒻᒥᐅᓄᑦ. 
 
ᒪᓕᒃᑐᒋᑦ 2002/03 ᐊᒻᒪᓗ 2003/04 ᑭᒃᑯᑐᐃᓐᓇᕐᓄᑦ ᐱᔨᑦᑎᓂᕐᒧᑦ ᐅᓂᒃᑳᖅ, ᑲᑎᑦᑐᒋᑦ 96-ᖑᓚᐅᖅᑐᑦ 
ᐊᑲᐅᖏᓕᐅᕈᑎᖃᖃᑦᑕᖅᑐᓂᒃ ᑕᐃᑲᙵᓂᒃ ᒫᑦᓯ 31, 2003 ᐊᒻᒪᓗ 116 ᑕᐃᑲᖓᓂᒃ ᒫᑦᓯ 31, 2004. 
ᒪᓕᓪᓗᒋᑦ ᑐᑭᓯᐅᒪᔾᔪᑎᑦ ᐃᓗᐊᓃᑦᑐᑦ ᐱᓕᕆᕕᐅᑉ ᑭᐅᔾᔪᑎᑦ ᑎᑎᕋᖅᓯᒪᔪᑦ ᐊᐱᖅᑯᑎᓄᑦ 14-2(2), 
ᐃᖅᑲᓇᐃᔭᕆᐊᖃᑦᑕᖏᑦᑐᑦ ᐊᒥᓲᓂᖏᑦ ᓄᓇᕗᑦ ᒐᕙᒪᒃᑯᓐᓂ ᒪᕐᕈᐊᑎᖅᑐᒥᒃ ᐅᓄᖅᓯᒋᐊᖅᓯᒪᕗᖅ ᒫᓂ 2002-
03-ᒥ ᐊᒻᒪᓗ 2003-04-ᒥ ᐊᒻᒪᓗ ᒪᕐᕈᐊᑎᒃᑐᒃᑯᑦ ᐅᓄᖅᓯᕚᓪᓕᖅᓯᒪᒃᑲᓂᖅᑐᓂ ᓯᕗᓪᓕᖅᐹᖏᓐᓂ ᑕᖅᑮᑦ 6-
ᖑᔪᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ 2004/05-ᒥ. 
 
ᐊᐱᖅᑯᑎᒐ ᐅᓇ, ᖃᓄᐃᓕᐅᖅᐸᑦ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᕕᐅᖃᑦᑕᖅᑐᒥᒃ ᐋᖅᑭᒃᓯᓇᓱᐊᖅᑐᑎᒃ 
ᖃᑦᑏᓇᐅᓂᖅᓴᐃᑦ ᐊᑲᐅᖏᓕᐅᕈᑎᖃᖃᑦᑕᖅᑐᑦ ᐊᒻᒪᓗ ᐃᖅᑲᓇᐃᔭᕆᐊᕐᓂᖅᓴᐅᖃᑦᑕᓕᕐᓗᑎᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐱᓕᕆᕕᖓᓂᒃ ᐃᖅᑲᓇᐃᔭᖅᑐᓕᕆᔨᒃᑯᑦ, ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᕐᔪᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᑐᒧᖓᓕ ᐃᖅᑲᓇᐃᔭᖅᑎᓄᑦ 
ᐃᖅᑲᓇᐃᔭᕆᐊᖃᑦᑕᖏᑦᑐᓄᑦ, ᑐᒃᓯᕋᖅᓯᒪᔪᒍᑦ ᓈᓴᐅᑎᖏᓐᓂᒃ. ᐃᒻᒪᖃ ᐃᓱᒪᒋᔭᐅᓂᐊᖅᐳᑦ ᐊᒥᓱᓄᑦ 
ᐊᔾᔨᒌᒌᙱᑦᑐᓄᑦ ᐃᓄᓐᓄᑦ ᓈᓴᐅᓯᕆᔭᐅᓐᓂᕆᐊᖏᑕ ᐅᕝᕙᓘᓐᓃᑦ ᑭᖑᕙᖅᑐᒥᓂᐅᒋᐊᖓ ᐃᖅᑲᓇᐃᔮᒥᓄᑦ 
ᐅᕝᕙᓘᓐᓃᑦ ᐅᐸᙲᓐᓇᖅᑐᒥᓂᐅᒋᐊᖓ. ᑐᑭᓯᔭᐅᒋᐊᖃᖅᐳᖅ ᐊᑕᐅᓯᕐᒧᑦ ᐱᓕᕆᐊᖑᓐᓂᕆᐊᖓ 
ᐅᓐᓄᓯᐅᖅᑐᒥᓂᕐᒧᑦ ᐅᕝᕙᓘᓐᓃᑦ ᐅᐸᓐᓂᖏᑦᑎᐊᒻᒪᕆᑦᑐᒧᑦ. ᑕᐃᒪᐃᒻᒪᑦ ᓈᓴᐅᑏᑦ ᐊᖏᓪᓕᕙᓪᓕᐊᖅᑰᔨᕗᑦ. 
 
ᑕᐃᒪᐃᒻᒪᑦ ᑕᒪᓐᓇ ᐱᔾᔪᑎᒋᓪᓗᒍ, ᐊᐱᖅᑯᑎᒋᔭᖓᓄᑦ ᑕᑯᒋᐊᖏᓐᓇᖃᑦᑕᕋᑦᑕ ᓄᓇᕗᒻᒥ ᒐᕙᒪᒃᑯᓐᓄᑦ 
ᐃᖅᑲᓇᐃᔭᖅᑎᓂᑦ ᐊᒻᒪᓗ ᐊᖓᔪᖅᑳᐅᕝᕕᓐᓂᑦ. ᐱᓕᕆᖃᑎᒋᑦᑎᐊᖅᑐᑎᒍ ᖃᑦᑏᓐᓇᕈᕆᐊᕋᓱᐊᖅᑐᒋᑦ 
ᐅᕐᓂᕐᓗᖃᑦᑕᖅᑐᑦ ᐊᖓᔪᖅᑳᐅᕝᕕᓐᓂᑦ ᐊᒻᒪᓗ ᕿᓂᖅᑐᑎᒃ ᐋᖅᑮᒋᐊᕈᑎᒃᓴᓂᒃ, ᐅᕝᕙᓘᓐᓃᑦ 
ᓄᖅᑲᑐᐃᓐᓇᖃᑦᑕᖅᑐᓄᑦ ᖁᕕᐊᒋᔭᖃᙱᒐᐃᒻᒪᑕ ᐃᖅᑲᓇᐃᔮᒥᓂᒃ. 
 
ᕿᓂᖅᐳᒍᑦ ᐊᔾᔨᒌᙱᑦᑐᓂᒃ ᐱᔾᔪᑎᔅᓴᐅᔪᓂᑦ, ᐊᒻᒪᓗ ᓇᓗᓇᐃᕈᑦᑎᒍ ᐅᕝᕙᓘᓐᓃᑦ ᓇᓗᓇᐃᖅᑕᐅᑦᑎᐊᖅᐸᑕ 
ᑭᓱᒨᒻᒪᖔᑕ, ᐅᓂᒃᑳᓕᐅᕈᓐᓇᕋᔭᖅᐳᒍᑦ ᐅᕝᕙᓘᓐᓃᑦ ᑭᐅᔪᓐᓇᕋᔭᖅᐳᒍᑦ. ᑭᓯᐊᓂᓕ ᒫᓐᓇᐅᔪᖅ 
ᐅᖃᑐᐃᓐᓇᕈᓐᓇᖅᐳᖓ ᑕᒪᒃᑯᐊ ᐊᑲᐅᙱᓕᐅᕈᑏᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ 
ᑕᐃᒪᐃᓕᖓᒻᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦᐃᒃᓯᕙᐅᑖᖅ ᑐᑐ. 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑐᑐ: ᖁᔭᓐᓇᒦᒃ, ᐅᖃᖅᑏ. ᑐᓴᕈᒥᓇᖅᐳᖅ ᑕᒪᓐᓇ ᖃᐅᔨᒋᐊᖅᑕᐅᓇᓱᐊᕐᒪᑦ. ᐃᓚᖏᑦ ᖃᐅᔨᔾᔪᑕᐅᔪᓐᓇᖅᑐᑦ 
ᐱᓕᕆᖃᑎᒌᓐᓂᐅᔪᓄᑦ ᐃᖅᑲᓇᐃᔭᖅᑎᓄᑦ ᐊᒻᒪᓗ ᐃᖅᑲᓇᐃᔭᖅᑎᑦᑎᔪᓄᑦ ᐋᔩᕐᓃᑦ ᐊᖏᕈᑎᓕᐅᕋᓱᐊᕐᓗᑎᒃ. 
ᖃᐅᔨᒪᕗᖓᓕ ᑭᖑᓂᑦᑎᓐᓂᑦ ᑕᒪᓐᓇ ᐊᐅᓚᓂᖃᑦᑎᐊᖏᓐᓇᖃᑦᑕᓚᐅᙱᒻᓂᒪᑦ. 
 
ᓯᕗᓪᓕᖅᐹᖅ ᐃᓚᒋᐊᕈᑎᒐ ᐊᖓᔪᖅᑳᕐᒧᑦ ᐅᓇᐅᕗᖅ: ᖃᓄᐃᓕᖓᕙ ᓄᓇᕗᒻᒥ ᒐᕙᒪᒃᑯᑦ ᐋᔩᕐᓂᖏᑦ ᐃᓕᓴᐃᔩᑦ 
ᑲᑐᔾᔨᖃᑎᒌᖏᓐᓄᑦ ᓄᓇᕗᒻᒥ, ᐊᖏᕈᑎᓕᐊᕆᓯᒪᔭᖓ ᐃᓱᓕᕝᕕᔅᓴᖃᖅᑐᓂ ᔫᓂᐅᓂᐊᖅᑐᒥᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᒧᑦ ᑲᑎᒪᓂᖃᖃᑦᑕᖅᓯᒪᕗᑦ ᐊᒻᒪᓗ 
ᐃᓕᓐᓂᐊᖅᑎᑦᑎᖃᑦᑕᖅᓯᒪᓪᓗᑎᒃ ᐃᖅᑲᓇᐃᔭᕐᕕᒻᒥᑦ ᐱᓕᕆᐊᖃᖅᑐᓂᒃ ᐊᑲᐅᙱᓕᐅᕈᑎᐅᔪᓂᑦ. 
ᐃᖅᑲᓇᐃᔭᖅᑐᓕᕆᔨᒃᑯᑦ ᑲᔪᓯᓯᒪᕗᑦ ᐱᓕᕆᐊᖃᖅᑐᑎᒃ ᐃᓕᓐᓂᐊᑎᑦᑎᓂᕐᒥᑦ ᑲᑎᒪᓯᓐᓈᑦ ᖃᓄᖅ 
ᐃᖅᑲᓇᐃᔭᖃᑎᒌᑦᑎᐊᕐᓂᖅᓴᐅᔪᓐᓇᕐᒪᖔᑕ ᒥᒃᓵᓅᖓᔪᓂᑦ. 
 
ᑭᓯᐊᓂᓕ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ, ᖃᐅᔨᒪᔪᐃᓐᓇᐅᒐᑦᑕ ᐊᖏᕈᑦ ᐃᓱᓕᓐᓂᐊᕐᒪᑦ ᔫᓂᒥᑦ ᐊᒻᒪᓗ 
ᐅᐸᓗᖓᐃᔭᐃᕙᓪᓕᐊᓪᓗᑕ. ᐊᑎᖏᓐᓂᑦ ᐱᒋᐊᖃᕋᑦᑕ ᑕᐃᒃᑯᐊ ᑎᒃᑯᐊᖅᑕᐅᓂᐊᖅᑐᖅ ᐋᔩᖅᑎᐅᓂᐊᕐᓗᑎᒃ 
ᐊᒻᒪᓗ ᐊᑎᖏᑦ ᐊᖏᕈᑕᐅᒋᐊᖃᖅᑐᑎᒃ ᐊᖓᔪᖅᑳᓄᑦ. ᒫᓐᓇᒧᑦ ᐊᑎᕐᓂᑦ ᓱᓕ ᑐᓂᔭᐅᓯᒪᙱᓐᓇᑦᑕ 
ᐃᓱᒪᔅᓴᖅᓯᐅᕈᑎᒋᓂᐊᖅᑕᑎᓐᓂᑦ. 
 
ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᑐᒃᓯᕋᖅᓯᒪᕗᑦ ᑎᑎᖅᑲᑎᒍᑦ ᐋᔩᖁᔨᓪᓗᑎᒃ ᐅᕙᑦᑎᓐᓂᑦ ᐊᒻᒪᓗ 
ᐱᓕᕆᐊᕆᕙᓪᓕᐊᓂᐊᖅᑐᑎᒍ ᐊᒻᓗ ᐊᖏᕈᑕᐅᓗᑎᒃ ᐊᖓᔪᖅᑳᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᑉ ᑮᓇᔭᐅᓕᕆᓂᕐᒧᑦ ᐅᖃᐅᓯᕆᕋᑖᖅᑕᖓᓄᑦ ᑮᓇᐅᔭᓕᕆᓂᕐᒥᑦ 
ᐅᖃᐅᓯᖃᖅᑐᓂ, ᐊᐱᕆᔪᒪᕙᕋ ᐊᖓᔪᖅᑳ ᖃᓄᑎᒋ ᑲᑎᖃᑎᖃᖃᑦᑕᕐᒪᖔᖅ ᐊᖏᔪᖅᑳᖏᓐᓂᑦ ᓄᓇᕗᒻᒥ 
ᐃᖅᑲᓇᐃᔭᖅᑏᑦ ᔫᓐᓂᐊᒃᑯᑦ ᐊᒻᒪᓗ ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᓐᓂᑦ ᐅᖃᐅᓯᖃᕐᓗᑎᒃ 
ᐃᓱᒫᓘᑎᐅᔪᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᐅᓪᓗᒥᒧᑦ ᑲᑎᒪᖃᑎᒋᓯᒪᖏᑕᒃᑲ ᑖᒃᑯᐊ ᐃᓄᐃᑦ, ᑭᓯᐊᓂᓕ ᑐᒡᓕᐊ 
ᐊᖓᔪᖅᑳᑉ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᑖᒃᑯᓂᖓ ᑲᒪᒋᔭᖃᓲᖑᒻᒪᑦ. ᐅᖃᕈᓐᓇᖅᑐᖓ ᑲᑎᒪᖃᑎᖃᖅᓯᒪᔪᖓ 
ᑲᑐᔾᔨᖃᑎᒌᑦ ᐊᖓᔪᖅᑳᖓᓂᒃ, ᑲᑎᒪᖃᑎᖃᖅᓯᒪᖏᒃᑲᓗᐊᖅᑐᖓ ᐃᓄᓐᓂᒃ ᐅᖃᐅᓯᕆᔭᖏᓐᓂᒃ. 
ᑲᑎᒪᓂᖅᑕᖃᑉᐸᑦ ᐅᕝᕙᓘᓐᓃᑦ ᓱᓕᕆᐊᔅᓴᖅᑕᖃᑉᐸᑦ, ᑐᓴᖅᑎᑕᐅᖏᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐃᒻᒪᖃᓕ ᐃᓱᒪᒋᓪᓗᒍ ᒐᕙᒪᒃᑯᑦ ᐊᑐᖅᑕᐅᖁᔭᖓ ᐃᖅᑲᓇᐃᔭᖃᑎᒌᑦᑎᐊᕐᓂᕐᒥᒃ 
ᐃᖅᑲᓇᐃᔭᖅᑎᒥᑎᒍᑦ, ᐊᖓᔪᖅᑳ ᐅᖃᕈᓐᓇᖅᐸ ᐱᒋᐊᖅᑎᑦᑎᓗᓂ ᖃᐃᖁᔨᓂᒃᑯᑦ ᑖᒃᑯᓂᖓ ᓂᕈᐊᖅᑕᐅᓯᒪᔪᓂᒃ 
ᐱᓕᕆᔨᐅᔪᓂᒃ ᑲᑐᔾᔨᖃᑎᒌᒃᑯᓐᓂᑦ ᑭᒡᒐᖅᐃᔪᑦ ᐃᖅᑲᓇᐃᔭᖅᑎᓂᒃ ᒐᕙᒪᒃᑯᑦ ᐱᓕᕆᕕᖏᑎᒍᑦ, ᒐᕙᒪᒃᑯᑦ 
ᑎᒥᖁᑎᖏᑎᒍᑦ ᐊᒻᒪᓗ ᐱᓕᕆᕕᖏᑎᒍᑦ ᐃᒃᓯᕙᖃᑕᐅᓗᑎᒃ ᑲᑎᒪᓗᑎᒃᔭ ᓂᕈᐊᖅᑕᐅᓯᒪᔪᑦ ᐱᓕᕆᔨᐅᔪᑦ  

ᐱᖃᑎᖃᕐᓗᑎᒃ ᓂᕈᐊᖅᑕᐅᓯᒪᔪᓂᒃ ᐱᓕᕆᔨᐅᔪᓂᒃ; ᓂᕈᐊᖅᑕᐅᓯᒪᓂᒃᑰᖏᑦᑐᖅ ᐱᓕᕆᔨᐅᔪᓂᒃ ᑖᓐᓇᓗ ᑐᒡᓕᐊ 
ᐊᖓᔪᖅᑳᑉ, ᐅᕝᕙᓘᓐᓃᑦ ᑭᓇᓗᑭᐊᖅ ᐅᖃᕈᑎᖃᕈᒪᔪᑦ ᐃᓱᒫᓘᑎᒥᓂᒃ, ᓇᓂᓯᒐᓱᐊᕐᑐᐃᓐᓇᕐᓗᑎᒃ 
ᐊᑐᖅᑕᐅᒍᓐᓇᖅᑐᓂᒃ ᐋᖅᑭᐹᓕᑎᑦᑎᓂᕐᒧᑦ ᐃᓘᓇᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᐅᐸᑦᑕᐅᓚᐅᖅᓯᒪᖅᑰᖏᑦᑐᒍᑦ ᓱᓕ, ᑭᓯᐊᓂᓕ 
ᑐᙵᓱᑦᑎᑦᑎᐊᕋᔭᖅᑕᕗᑦ ᑲᑎᒪᖃᑎᖃᕈᒪᑉᐸᑕ ᐅᕙᑦᑎᓐᓂᒃ. ᓄᓇᕗᑦ ᒐᕙᒪᒃᑯᑦ ᐱᓕᕆᖃᑎᖃᑦᑎᐊᕋᓱᑉᐸᑦᑐᑦ 
ᑕᒪᕐᒥᒃ ᐃᖅᑲᓇᐃᔭᖅᑎᒥᓂᒃ, ᑲᑎᒪᔩᓪᓘᓐᓃᑦ ᐊᒻᒪᓗ ᐱᓕᕆᕕᐅᔪᓂᒃ, ᐅᑯᑎᑐᓇ ᖁᓪᓕᖅ ᐃᖅᑲᓇᐃᔭᖅᑎᖏᓐᓂᒃ. 
ᓴᖅᑮᓯᒋᐊᖃᕐᓂᐊᖅᑐᑦ ᐊᖏᖃᑎᒌᒍᑎᒥᒃ ᐅᕝᕙᓘᓐᓃᑦ ᓇᓪᓕᐊᒃ ᐱᓕᕆᕕᐅᔪᖅ, ᐃᓕᓐᓂᐊᖅᑐᓕᕆᔨᒃᑯᑦ, ᐊᒻᒪᓗ 
ᐱᓕᕆᖃᑎᒋᑦᑎᐊᕐᕈᒪᒋᓪᓗᒋᑦ. ᖃᐅᔨᒪᒍᓐᓇᖏᓐᓇᑦᑕ ᖃᓄᐃᓕᐅᖅᑐᖃᒻᒪᖔᖅ. ᖃᐅᔨᒪᒍᒪᒋᓪᓗᑎᑦᑕᐅᖅ 
ᖃᓄᐃᓕᐅᕈᒪᒻᒪᖔᑦᑕ. ᒪᑐᐃᖓᑦᑎᐊᖅᑐᒍᑦ ᑐᙵᓱᒃᑎᑦᑎᓗᑕ ᑖᒃᑯᓂᖓ ᐃᖅᑲᓇᐃᔭᖅᑎᓂᒃ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑕᐹᕐᔪᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᐹᓇᐸᔅ. 
 
ᐊᐱᖅᑯᑦ 161 - 2(2): ᐃᒃᐱᐊᕐᔪᒃ ᐊᒻᒪᓗ ᓇᓂᓯᕕᒃ ᐊᑐᕆᐊᖏᓐᓄᑦ ᑮᓇᐅᔭᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᒍ ᐊᖓᔪᖅᑳᖓ ᓄᓇᓖᑦ ᒐᕙᒪᓕᕆᔨᒃᑯᓪᓗ 
ᐱᔨᑦᑎᕈᑎᓄᓪᓗ. ᕼᐋᒻᓚᒃᑯᑦ ᑲᑎᒪᖃᑦᑕᖅᓯᒪᒻᒪᑕ ᐱᓕᕆᐊᖑᔪᓄᑦ ᓄᓇᓕᓐᓂ ᓴᙵᖅᑎᕆᓂᕐᒥᒃ, ᐱᓗᐊᖅᑐᒥᒃ 
ᑐᓂᔭᐅᖃᑦᑕᖏᓐᓂᖏᓐᓄᑦ ᓈᒻᒪᑦᑐᓂᒃ ᑮᓇᐅᔭᓂᒃ. 
 
ᐅᑎᕐᓂᐊᕐᓗᖓ ᑎᑎᕋᖅᓯᒪᔪᒃᑯᑦ ᐊᐱᖅᑯᑎᓐᓄᑦ ᓅᕕᕙ 19, 2004-ᒥ, ᓇᓗᓇᐃᖅᓯᔪᑦ ᐃᒃᐱᐊᕐᔪᒃ ᐊᒻᒪᓗ 
ᓇᓂᓯᕕᒃ ᐊᑐᕆᐊᖓᖏᓐᓄᑦ ᓇᓗᓇᐃᖅᑕᐅᓕᖅᑭᓂᐊᕐᒪᖔᑕ ᓄᓇᓕᓐᓂ ᐊᑐᖅᑕᐅᕙᓪᓗᑎᒃ. ᑕᑭᔫᓂᖓ 
ᐊᑐᕆᐊᑉ ᐱᑦᔪᑎᓪᓗᐊᑕᐅᒻᒪᑦ ᐊᑐᖅᑕᐅᔪᖅ ᓈᓴᖅᑕᐅᓂᖓᓄᑦ ᑮᓇᐅᔭᖓ ᑖᒃᑯᑎᒎᓇ ᓄᓇᓖᑦ ᐊᐅᓚᑕᖏᓐᓄᑦ 
ᐃᑲᔫᑎᓄᑦ ᐊᑐᐊᒐᖅ. 
 
ᐊᖓᔪᖅᑳ ᐅᖃᐅᔾᔨᒍᓐᓇᖅᑲ ᐅᕙᓐᓂᒃ ᑖᒃᑯᐊ ᑮᓇᐅᔭᐃᑦ ᐃᒃᐱᐊᕐᔪᒻᒧᑦ ᑖᒃᑯᑎᒎᓇ ᓄᓇᓖᑦ ᐊᐅᓚᑕᖏᓐᓄᑦ 
ᐃᑲᔫᑎᓄᑦ ᐊᑐᐊᒐᖅ ᒥᑭᓪᓕᒋᐊᖅᓯᔾᔮᖏᑦᑐᖅ ᓇᓗᓇᐃᖅᑕᐅᓕᖅᑭᕐᓂᖓᓂᒃ ᐊᑐᕆᐊᑉ ᓇᓂᓯᕕᒻᒧᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᓕᕆᓂᕐᒧᑦ ᐊᖓᔪᖅᑳᕗᑦ 
ᐅᖃᐅᓯᖃᓚᐅᕐᒪᑦ ᑐᓴᕈᒥᓇᖅᑐᓂᒃ ᓄᓇᓕᒻᒥᑦ ᒐᕙᒪᒃᑯᖁᑦ ᑐᓂᔭᐅᓂᐊᕐᒪᑕ $4-ᒥᓕᐊᒃᑲᓂᕐᓂᑦ. 
ᐃᓕᑕᖅᓯᓯᒪᒐᑦᑕ ᐱᑕᖃᕆᐊᖃᕐᓂᖏᓐᓂᑦ ᐅᖃᖃᑎᒌᖃᑦᑕᕐᓂᒃᑯᑦ ᐊᒻᒪᓗ ᓇᓗᓇᐃᖅᓯᓯᒪᖃᑦᑕᓚᐅᕐᒪᑕ  
 
ᑮᓇᐅᔭᑎᒍᑦ ᐊᑲᕐᕆᔮᙱᓐᓂᖏᓐᓄᑦ. ᖁᕕᐊᑉᐳᖓ ᐅᖃᐅᓯᖃᕆᐊᖓ ᓄᓇᓖᑦ ᒐᕙᒪᒃᑯᓐᓂᑦ ᐊᐅᓚᑦᑎᓂᕐᒧᑦ 
ᐃᑲᔫᑏᓄᑦ ᐱᓕᕆᐊᖅ ᐊᖏᓪᓕᒋᐊᖅᑕᐅᓂᐊᕐᒪᑦ ᐊᒻᒪᓗ ᐅᖃᐅᓯᕆᒃᑲᓂᕐᓂᐊᖅᑐᑎᒍ ᐅᐊᑦᑎᐊᕈ. 
 
ᐊᖅᑯᑎ ᓇᓂᓯᕕᒻᒥᑦ ᐃᑉᐱᐊᕐᔪᒻᒧᑦ, ᖃᖓᑕᓲᒃᑯᕕᖓᓐᓂᑦ ᐃᑉᐱᐊᕐᔫᑉ ᑕᑉᐹᓃᓚᐅᕋᑦᑕᓗ, 
ᐅᖃᐅᓯᕆᒃᑲᓐᓂᓚᐅᕋᑦᑎᒍ ᑕᒪᓐᓇ ᐊᒻᒪᓗ ᑐᑭᓯᑎᑕᐅᒃᑲᓐᓂᓚᐅᕋᑦᑕ ᖃᓄᖅ ᐃᑲᔫᑎᖃᕐᓂᐊᕐᒪᖔᖅ,  

ᒪᑐᓯᒪᓕᕋᓗᐊᖅᑎᓪᓗᒍ ᐅᔭᕋᓐᓂᐊᕐᕕᒃ, ᑕᒪᒃᑯᐊ ᐅᖃᐅᓯᐅᓚᐅᖅᑐᑦ ᐅᕙᑦᑎᓐᓅᖓᓚᐅᕐᒪᑕ ᐊᒻᒪᓗ 
ᐅᖃᐅᓯᕆᕙᓚᐅᖅᑕᕗᑦ ᓱᓕ ᐅᓪᓗᒥ ᐅᖃᐅᓯᐅᖃᑦᑕᕐᒪᑕ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐱᓕᕆᐊᖑᖃᑦᑕᓚᐅᕐᒪᑦ ᖃᖓᑕᓲᒃᑯᕕᓕᕆᔨᒃᑯᓐᓄᑦ, ᑭᓯᐊᓂ 
ᑕᒪᑐᒪᓂ ᐅᑭᐊᔅᓵᕐᒥ ᓴᓗᒻᒪᓴᖅᑕᐅᓚᐅᖅᑎᓪᓗᒍ ᓇᓂᓯᕕᒃᓱ, ᖃᖓᑕᓲᒃᑯᕕᓕᕆᔩᑦ ᐊᐅᓚᓂᖃᔾᔮᒍᓐᓃᕐᒪᑕ ᐊᒻᒪᓗ 
ᓄᑖᖅ ᖃᖓᑕᓲᒃᑯᕕᒃ ᑭᓯᐊᓂ ᓴᓇᔭᐅᓛᖅᑐᓂ 2ᔾᔾ007-ᒥ. 
 
ᑕᒪᓐᓇ ᐱᓕᕆᐊᖑᖔᕐᓂᐊᓕᖅᐸᑦ ᕼᐋᒻᒪᓚᒃᑯᓐᓄᑦ ᑮᓇᐅᔭᖅᑖᕈᓯᐊᖅᑎᑕᐅᖏᓐᓇᕆᐊᖃᕐᓂᐊᕐᒪᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᕼᐋᒻᒪᓚᒃᑯᑦ ᐱᓕᕆᐊᖃᕈᒪᑉᐸᑕ ᐊᐅᓚᔾᔪᑏᑦ 
ᐋᖅᑭᐅᒪᐃᓐᓇᕈᑏᓪᓗ ᐱᓕᕆᐊᓂᒃ, ᐃᖅᑲᓇᐃᔭᖅᑎᕗᑦ ᐊᑐᐃᓐᓇᐅᖏᓐᓇᖅᐳᑦ ᐊᒻᒪᓗ ᐅᖃᐅᓯᕆᔪᓐᓇᖅᑐᑎᒍ 
ᑕᒪᑐᒪ ᐱᓕᕆᐊᖑᕙᓪᓕᐊᓂᖓ. ᒪᑐᐃᖓᑦᑎᐊᕐᓂᐊᖅᐳᒍᑦ ᑐᒃᓯᕋᐅᑎᓕᐅᕈᒪᑉᐸᑕ ᐅᕝᕙᓘᓐᓃᑦ 
ᐊᕐᓇᐅᑎᓕᐅᕈᒪᑉᐸᑕ ᖃᓄᖅ ᐅᑐᖅᑕᐅᔪᔅᓴᐅᒻᒪᖔᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐃᓚᒋᐊᕈᑏᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᑭᑐᔪᒻᒪᕆᐳᒻᒪᑦ ᐊᒻᒪᓗ 30-ᓂᒃ 35-ᒧᑦ ᑭᓛᒥᑐᓂᒃ ᑕᑭᓂᖃᖅᑐᓂ 
ᐊᖅᑯᑦ. ᐊᖅᑯᑎᑯᑖᑑᒻᒪᑦ ᕿᑭᖅᑖᓗᒻᒥ. 
 
ᖃᖓᑕᓲᒃᑯᕕᒃ, ᐊᑐᐃᓐᓇᖅᑰᔨᒐᑦᑎᒍ ᖃᖓᑕᓲᒃᑯᕕᒃ, ᐋᖅᑭᒋᐊᖅᑕᐅᓚᐅᖅᑎᓪᓗᒍ ᐊᖅᑯᑎᑦ. ᑮᓇᐅᔭᓂᒃ 
ᓈᒻᒪᑦᑐᓂᒃ ᑐᓂᔭᐅᖃᑦᑕᓂᐊᖅᐹᑦ ᑕᒪᑐᒥᖓ ᐊᐅᓚᑦᑎᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᒪᒥᐊᒍᒪᕗᖓ, 
ᑐᑭᓯᑦᑎᐊᙱᓇᒃᑯ ᐊᐱᖅᑯᑎᒋᔭᖓ. ᐅᖃᐅᓯᕆᒃᑲᓐᓂᑲᐃᓐᓇᕐᓕᐅᒃ ᐊᐱᖅᑯᑎᒋᔭᖓ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ, ᓇᓗᓇᐃᑦᑎᐊᑲᐃᓐᓇᕈᒃ ᐊᐱᖅᑯᑎᒋᔭᖏᑦ. ᖁᔭᓐᓇᒦᒃ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑮᓇᐅᔭᐃᑦ ᓈᒻᒪᓐᓂᐊᖅᐹᑦ ᕼᐋᒻᒪᓚᒃᑯᓐᓄᑦ, ᕼᐋᒻᒪᓚᒃᑯᑦ ᐊᑭᓕᕋᔅᓴᓂᒃ 
ᓴᖅᑮᕕᐅᓂᐊᙱᒃᑲᓗᐊᖅᐹᑦ ᐊᑐᓗᐊᕐᓂᑯᓄᑦ ᑕᒪᒃᑯᓂᖓ ᐊᐅᓚᑦᑎᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ.  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᕈᒃᑯ ᐊᐱᖅᑯᑎᖓ, 
ᐅᖃᐅᓯᖃᙱᓛᖅ ᐊᑐᓕᐊᓕᑐᐃᓐᓇᕆᐊᖃᕐᓂᕐᒥᑦ ᐅᕝᕙᓘᓐᓃᑦ ᑮᓇᐅᔭᖅᑖᕈᓯᐊᒃᑲᓂᕐᓂᐊᖅᐹᑦ ᖁᓛᒍᒃᑲᓐᓂᖅ 
ᐊᐅᓚᔾᔪᑎᒌᓐᓇᖃᑦᑕᖅᑕᖏᑕ. 
 
ᐊᖅᑯᑎᒨᓪᓗᐊᑕᖅᐸᑦ, ᑕᑯᒋᐊᕆᐊᖃᕐᓂᐊᖅᐳᒍᑦ ᐊᓯᖏᓐᓂᑦ ᕼᐋᒻᒪᓚᒃᑯᖁᓐᓄᑦ ᐊᒻᒪᓗ ᐃᖅᑲᓇᐃᔭᖅᑎᕗᑦ 
ᖃᐅᔨᒪᒋᐊᑦᑎᐊᕈᓐᓇᖅᐳᑦ ᐊᑐᓗᐊᓕᖅᑕᐃᓕᖁᓪᓗᒋᑦ ᑮᓇᐅᔭᓂᒃ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑏᑦ, ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᐅᐊᑦᑎᐊᕈ, ᐊᐱᖅᓱᖅᑎᓪᓗᖓ, ᑕᒪᓐᓇ 
ᐋᖅᑭᒋᐊᖅᑕᐅᒃᑲᓂᕐᓂᐊᖅᐹ ᓄᓇᓕᒻᒥ ᐊᖅᑯᑎᐅᔪᖅ. ᑕᐃᓐᓇ ᐊᖅᑯᑦ 35 ᑭᓛᒥᑐᓂᒃ ᑕᑭᓂᖃᕐᒪᑦᒃ ᐊᒻᒪᓗ 
ᕼᐋᒻᒪᓚᒃᑯᑦ ᑭᓪᓕᖓ ᖃᓂᑦᑐᒻᒪᕆᐅᓪᓗᓂ ᑭᓯᐊᓂ ᐅᖓᑖᓃᒻᒪᑦ ᕼᐋᒻᒪᓚᒃᑯᑦ ᑭᓪᓕᖓᑕ, ᓇᓗᓇᙱᑦᑐᖅ 
ᐊᑭᑐᓂᖅᓴᐅᓂᐊᕐᒪᑦ ᐊᐅᓚᒧᒋᐊᖓ ᓯᓚᑖᓃᑦᑎᓪᓗᒍ ᑭᓪᓕᐊᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒎᖅᑐᖅ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᙱᓐᓇᒪ ᓯᓚᑖᓃᓐᓂᐊᕐᒪᖔᖅ 
ᐅᕝᕙᓘᓐᓃᑦ ᐃᓗᐊᓃᓐᓂᐊᕐᒪᖔᖅ ᑭᓪᓕᖓᑕ. ᑕᐃᒪᐃᒻᒪᑦ ᑕᒪᓐᓇ ᕿᒥᕐᔪᕈᔭᐅᑦᑎᐊᕆᐊᖃᕐᓂᐊᖅᐳᖅ 
ᕼᐋᒻᒪᓚᒃᑯᖏᓐᓄᑦ ᐃᑉᐱᐊᕐᔫᑉ. ᕼᐋᒻᒪᓚᖓᑦ ᑲᔪᓯᑎᑦᑎᔪᒪᑉᐸᑦ ᐱᓕᕆᐊᖃᕐᓂᕐᒥᑦ ᑕᒪᑐᒥᖓ ᐊᒻᒪᓗ 
ᐱᓕᕆᐊᕆᒻᒪᔾᔪᑦ, ᐄ, ᑕᒪᑐᒥᖓ ᕿᒥᕐᕈᖃᑎᖃᕈᓐᓇᓂᐊᖅᐳᒍᑦ ᕼᐋᒻᒪᓚᒃᑯᖏᓐᓂᑦ. ᖃᐅᔨᒪᑎᓐᓂᐊᖅᐸᕋ 
ᒪᓕᒐᓕᐅᖅᑎ ᑕᒪᑐᒥᖓ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᕼᐊᑦᓴᓐ ᕙᐃᒧᑦ. ᑲᑦᑐᒃ. 
 
ᐊᐱᖅᑯᑦ 162 - 2(2): ᒪᓕᒐᖅ ᖃᖓᑕᓲᖅᑏᑦ ᐊᖁᑎᒃᑲᓐᓂᖏᓐᓄᑦ ᐊᑐᖅᑕᐅᒋᐊᓕᒃ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᕙᕋ ᐊᖓᔪᖅᑳ ᐃᖏᕐᕋᔪᓕᕆᔨᒃᑯᓐᓄᑦ. 
 
ᐊᖁᒍᓐᓇᕋᓗᐊᖅᑐᖓ ᐅᒥᐊᖅᓯᐅᑎᓄᑦ ᐊᐅᓚᐅᑎᓂᒃ ᐊᒻᒪᓗ ᐃᖏᕐᕋᔾᔪᑎᓂᒃ ᑭᓯᐊᓂ ᖃᖓᑕᓲᖅᑎᐅᙱᓐᓇᒪ, 
ᖃᖓᑕᓲᒧᑦ ᐊᖁᑎᒧᑦ ᐃᑲᔪᖅᑎᐅᔪᓐᓇᖏᓐᓇᒪ. ᖃᐅᔨᔪᒪᑐᐃᓐᓇᖅᐳᖓ ᐊᑯᓂᐅᓂᐊᖅᑐᖅ ᐅᖓᓯᑦᑐᒧᑦ 
ᖃᖓᑕᓂᐊᕈᕕᑦ, ᐊᖁᑎᒃᑲᓐᓂᖃᕆᐊᖃᖅᐹᑦ, ᐅᕝᕙᓘᓐᓃᑦ ᖃᓄᐃᓕᖓᕙ ᒫᓐᓇᐅᔪᖅ ᒪᓕᒐᖅ? ᐊᑕᐅᓯᕐᒥᑦ 
ᐊᖁᑎᖃᕆᐊᖃᖅᐹᑦ ᐅᖓᓯᑦᑐᒧᑦ ᖃᖓᑕᓂᐊᖅᑎᓪᓗᒋᑦ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᖏᕐᕋᔪᓕᕆᔨᒃᑯᓐᓄᑦ. ᓯᓚᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒐᕙᒪᑐᖃᒃᑯᑦ ᐱᓕᕆᐊᖃᖅᐳᑦ ᑕᒪᒃᑯᓂᖓ 
ᒪᓕᒐᕐᓂᑦ ᖃᖓᑕᓲᓄᑦ. ᑕᑯᒋᐊᓪᓚᑦᑖᓚᐅᖅᓯᒪᙱᓐᓇᒪ ᖃᓄᐃᑦᑑᒻᒪᖔᑕ ᐅᕝᕙᓘᓐᓃᑦ ᖃᓄᐃᓕᖓᒻᒪᖔᑕ 
ᐊᖁᑎᑲᒃᑲᓐᓂᕆᐊᖃᕐᒪᖔᑕ ᐅᖓᓯᑦᑐᒧᑦ ᐊᐅᓪᓚᕐᓂᐊᖅᑎᓪᓗᒋᑦ. ᑐᑭᓯᒋᐊᓚᐅᕐᓗᖓ ᑭᐅᔾᔪᑎᒥᑦ 
ᑭᐅᑦᑎᐊᓛᖅᐸᕋ ᒪᓕᒐᓕᐅᖅᑎᐅᖃᑎᒐ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ. ᑲᑦᑐᒃ. 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᑐᒥᖓ ᓇᒻᒥᓂᖅ ᑐᑭᓯᒍᒪᒐᒪ. ᑐᓴᖅᓯᒪᒐᒪ ᐊᑕᐅᓰᓐᓇᕐᒥᑦ 
ᐊᖁᑎᖃᕆᐊᖃᙱᒻᒪᑕ ᖃᖓᑕᑎᓪᓗᒋᑦ. ᐊᑦᑕᕐᓇᕈᓐᓇᕐᒪᑦ ᖃᖓᑕᓲᒧᑦ ᐊᖁᑎᒧᑦ. 
 
ᐊᖓᔪᖅᑳ ᑭᐅᖁᕙᕋ ᐅᕙᓐᓄᑦ ᑕᖅᑲᒃᑯᐊ ᑐᓵᑎᓪᓗᒋᑦ ᐱᓪᓗᒍ ᐃᓄᐃᑦ ᑲᑉᐱᐊᓱᖃᑦᑕᕐᒪᑕ ᖃᖓᑕᒋᐊᖓ, ᐊᒻᒪᓗ 
ᐊᓯᔅᓴᖃᖅᐸᖏᒻᒪᑦ ᖃᖓᑕᒋᐊᖓ ᑲᑉᐱᐊᓱᑦᑎᓪᓗᒋᑦ. ᐊᐱᕆᕗᖓᓕ ᐊᖓᔪᖅᑳ ᓇᓗᓇᐃᖅᓯᓛᖁᓪᓗᒍ 
ᒪᓕᒐᓕᐅᕐᕕᒻᒥᑦ ᖃᖓᑕᓲᒧᑦ ᐊᖁᑎᒃᑲᓐᓂᕐᒥᑦ ᑕᕝᕙᐅᔪᖃᕆᐊᖃᕐᒪᖔᖅ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 

ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᑎᐊᕈᒃᑯ ᒪᓕᒐᓕᐅᖅᑎᐅᖃᑎᒐ, 
ᓇᓗᓇᐃᖅᓯᓛᖅᐳᖓ ᒪᓕᒐᓕᐅᕐᕕᒻᒥ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᓐᓇᖓᓄᑦ. ᑰᓕ. 
 
ᐊᐱᖅᑯᑦ 163 - 2(2): ᒑᓴᓖᑲᒻᒪᐅᑉ ᒥᔅᓵᓄᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᔅᓴᖃᕋᒪ ᐊᖓᔪᖅᑳᖓᓐᓄᑦ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ 
ᐱᔾᔪᑎᒋᓪᓗᒍ ᐅᖅᓱᐊᓗᒃ ᐱᓕᕆᐊᕆᖃᑦᑕᖅᓯᒪᔭᕗᑦ. 
 
ᐅᓪᓗᑐᐃᓐᓇᕐᒥᐅᖅᑰᓚᐅᖅᑐᖅ ᐅᖃᓕᒫᓚᐅᕋᒪ ᑎᑎᖅᑲᒥᑦ ᑐᕌᖅᑎᑕᐅᓚᐅᖅᑐᒥᑦ ᑲᖏᖅᖠᓂᕐᒥᑦ. 
ᐊᐱᖅᑯᑎᖃᓚᐅᕐᒪᑕ ᑕᐃᓐᓇ ᒪᕐᕉᓐᓂᒃ ᐅᒥᐊᖅᓯᐅᑏᓐᓂᒃ ᐊᐅᓚᐅᑎᓕᒃ ᑎᓴᒪᓯᐅᑎᐅᓪᓗᑎᒃ ᐊᒻᓗᒪ 225-ᓂᒃ 
ᓴᙱᓂᖃᖅᑐᑎᒃ. ᐊᑐᓚᐅᕐᒪᑦ ᑖᒃᑯᓂᖓ ᐊᐅᓚᐅᑏᓐᓂᒃ ᐳᓚᕋᖅᑎᓂᒃ ᐊᐅᓪᓚᐅᔾᔨᓪᓗᓂ. ᖃᓄᕐᓕ ᒐᕙᒪᒃᑯᑦ 
ᐊᑭᓖᓂᐊᖅᐸᑦ ᑕᒪᒃᑯᓂᖓ ᓇᒻᒥᓂᖅ ᐱᓕᕆᕕᖁᑎᖃᖅᑐᓂᒃ, ᑕᐃᒃᑯᐊ ᐊᐅᓚᐅᑎᒥᓂᒃ ᑭᓯᐊᓂ ᐊᑐᖅᑐᑎᒃ 
ᑮᓇᐅᔭᓕᐅᖃᑦᑕᕐᒪᑕ. ᖃᓄᕐᓕ ᑭᐅᒐᔭᖅᐱᑦ ᐊᐱᕆᒍᕕᑦ ᓯᐅᓪ ᑲᓇᑕᒃᑯᓐᓄᑦ, ᖃᓄᖅ ᐅᖃᓚᐅᕐᒪᖔᑕ. ᑕᒪᒃᑯᐊ 
ᑭᒃᑯᑐᐃᓐᓇᕐᓄᑦ ᐊᐱᖅᑯᑎᒋᔭᕆᐊᖃᕐᒪᑕ. ᑕᐃᒪᓕᖃᐃ, ᐊᐱᕆᒍᕕᐅᒃ ᓴᐃᒪᓐ ᖃᒪᓂᖅ, ᖃᓄᖅ 
ᐃᑲᔪᕈᓐᓇᕐᓂᐊᕐᒪᖔᖅᐱᐅᒃ ᑕᒪᒃᓱᒥᖓ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᓄᓇᓕᓐᓂ ᒐᕙᒪᐅᔪᓄᑦ ᐱᔨᑦᓯᓂᕐᒧᓪᓗ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᓄᖓ ᑎᑎᖅᑲᐅᔪᓄᑦ ᓴᖅᑭᑕᐅᖃᐅᔪᓄᑦ, 
ᑕᐃᓐᓇ ᐃᓄᒃ ᐱᓕᕆᖃᑎᒋᓂᐊᖅᐸᕋ ᐊᒻᒪ ᐅᖃᐅᑎᓗᒍ ᖃᓄᐃᓕᓂᐅᔪᒥᒃ ᐅᖄᓚᐅᑎᒃᑯᑦ ᑎᑎᖅᑲᑎᒍᓪᓘᓐᓃᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᑰᓕ, ᐃᓚᒋᐊᕈᑦ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᓇᓪᓕᐅᒃᑯᒪᖃᕈᑕᐅᙱᒻᒪᑦ ᑕᐃᒪᐃᓕᔪᒥᓂᐅᑎᓪᓗᒋᑦ 
ᐅᖅᓱᐊᓗᒻᒧᑦ, ᑕᐃᒃᑯᐊ ᐅᖅᓱᐊᓗᐃᑦ ᓄᓇᓕᓐᓄᑕᐅᓚᐅᖅᑐᑦ. ᓱᕋᓚᐅᕐᒪᑕ ᐊᑐᕐᓯᒪᓕᖅᑎᓪᓗᒋᑦ, ᐊᐅᓚᐅᑎᖏᑦ 
ᑕᐃᒪᐃᓕᓚᐅᖅᑐᑦ. ᑕᐃᒪᓕ, ᒐᕙᒪᒃᑯᑦ ᓄᓇᕗᒻᒥ ᐅᖃᓕᕆᓪᓗᑎᒃ ᐃᓄᓐᓄᑦ ᐃᓚᒋᔭᐅᒐᒥᒃ ᐊᒻᒪᓗ 
ᐅᒃᐱᕈᓱᓐᓂᕋᖅᑐᑎᒃ ᐃᓄᓐᓂᒃ ᑕᒪᓐᓇᓕ ᐱᔾᔪᑎᒋᓪᓗᒍ ᐊᒃᓱᕈᑦᑎᐊᕐᒪᑕ ᑕᒪᓐᓇ ᐊᖅᑭᓐᓇᓱᐊᕐᓗᒍ. 
 
ᐊᒥᓲᓂᕐᓴᐅᔪᑦ ᐃᓄᐃᑦ ᑕᑯᔪᒪᒐᓗᐊᕐᒪᑕ ᓯᐅᓪ ᑲᓇᑕᒃᑯᓐᓂᑦ ᐊᐱᕐᓱᖅᑕᐅᑎᓪᓗᒋᑦ ᑲᑎᒪᑐᐃᓐᓇᖅᑎᓪᓗᑕ 
ᐅᐱᓐᓇᕋᓂ ᐃᓄᓐᓄᑦ ᖃᐃᖁᔭᐅᒻᒪᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥᒧᑦ, ᖃᐅᔨᒪᔭᒃᑯᑦ, ᑕᒪᒃᑯᐊ 
ᑭᐅᓇᓱᐊᖃᑦᑕᖅᑕᕗᑦ ᐊᑲᕐᓇᙱᒍᑕᐅᔪᑦ ᐅᖅᓱᐊᓗᐃᑦ ᒥᒃᓵᓄᑦ ᓇᒻᒪᖏᓐᓂᕋᖅᑕᐅᑎᓪᓗᒋᑦ. ᑭᐅᓇᓱᐊᖃᑦᑕᖅᑕᕗᑦ  

ᐊᐱᖅᑯᑕᐅᔪᓕᒫᑦ. ᐊᒃᓱᐊᓗᒃ ᑐᙵᓱᑦᑎᑦᑎᒐᔭᖅᑐᖓ ᑭᒃᑯᑐᐃᓐᓇᕐᓂᒃ ᐃᓚᒋᔭᐅᔪᒪᔪᓂ ᑕᒪᒃᓱᒧᖓ ᐊᒻᒪ 
ᐊᐱᕐᓱᕈᓐᓇᑦᑎᐊᖅᑐᑎᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐊᐃᒃᐸᖓ ᐃᓚᒋᐊᕈᑦ. ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᒋᔪᒪᔭᕋ ᐊᖓᔪᖅᑳᖑᔪᖅ ᑭᒍᑎᖓᓄᑦ ᐊᒻᒪ ᒪᑐᐃᖓᑦᑎᐊᕐᒪᑦ. 
 
ᓯᐅᓪᑯᑦ ᐃᒻᒥᓂᒃ ᐊᑭᓖᔪᓐᓇᖏᒻᒪᑕ ᖃᖓᑦᑕᐅᑎᒃᓴᒥᓂᒃ, ᑕᐃᒪᓕᖃᐃ ᑕᒪᓐᓇ ᖃᐅᔨᔭᐅᒋᐊᕈᓐᓇᖅᐳᖅ, 
ᖃᐃᖁᔪᓐᓇᕐᒪᖔᑦᑎᒍᑦ ᐊᑕᐅᓯᐅᙱᓪᓗᓂ. ᑕᐃᓐᓇᖃᐃ ᐊᖓᔪᖅᑳᖑᔪᖅ ᐅᕙᓐᓄᑦ ᑭᐅᔪᓐᓇᖅᐸᑦ 
ᐃᑲᔪᕈᒪᑐᐃᓐᓇᕐᓂᕋᕐᓗᓂ ᖃᖓᑦᑕᐅᑎᖏᓐᓄᑦ ᓯᐅᓪᑯᑦ ᐃᖃᓗᓐᓄᓂᐊᕐᓗᑎᒃ. 
 
ᐅᖃᖅᑎ (ᑐᓵᔨᑎᒍᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᙱᒃᑲᓗᐊᖅᑐᖓ ᓇᑭᓐᖔᕋᔭᕐᒪᖔᑕ, 
ᑕᐃᒃᑯᐊ ᓯᐅᓪ ᑲᓇᑕᒃᑯᓐᓂᒥᐅᑕᐅᔪᑦ ᓇᒻᒥᓂᖅ ᖃᖓᑕᓲᖁᑎᒥᓄᑦ ᑎᑭᒃᑲᔭᖅᑐᑦ. ᑭᓯᐊᓂᓕ ᕿᓚᒥᑲᐃᓐᓇᕈᓗ 
ᒫᓂᒍᓐᓇᕋᔭᕐᒥᒻᒪᑕ. ᖃᐃᖁᓯᒪᒐᑦᑎᒍᑦ, ᐃᓱᒪᓕᐅᕆᐊᖃᕐᓂᐊᖅᑐᒍᑦ ᑕᐃᒃᑯᐊ ᐊᐱᖅᓱᖅᑕᐅᓂᐊᕐᒪᖔᑕ 
ᑲᑎᒪᑐᐃᓐᓇᖅᑎᓪᓗᑕ. ᐃᓱᒫᓗᒍᑎᓕᒃᑕᖃᖅᐸᑦ, ᐄ ᑕᒪᓐᓇ ᕿᒥᕐᕈᔪᓐᓇᖅᑕᕗᑦ ᑭᐅᑦᑎᐊᕋᓗᐊᕐᒪᖔᑕᓗ. 
 
ᐅᖃᖅᑎ (ᑐᓵᔨᑎᒍᑦ): ᑰᓕ, ᑭᖑᓪᓕᖅᐹᒥᒃ ᐊᐱᖅᑯᑏᑦ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᐊᖓᔪᖅᑳᖑᔪᖅ. ᑐᓴᕐᕕᒋᒍᕕᒋᑦ, ᖁᕕᐊᓐᓂᐊᖅᑐᖓ. ᐄ, 
ᐱᖁᔨᕗᖔᕈᑎᓕᐅᕆᐊᖃᖅᑐᒍᑦ. ᑕᐃᒪᐃᑦᑕᕆᐊᖃᕐᓂᐊᖅᑕᕗᑦ ᐱᖁᔨᕗᖔᕈᑎᑎᒍᑦ. ᑲᑎᒪᑐᐃᓐᓇᖅᑎᓪᓗᑕ, 
ᖃᐃᖁᓂᐊᕈᑦᑎᒍᑦ ᓯᐅᓪ ᑲᓇᑕᒃᑯᑦ, ᑕᐃᒪᐃᑦᑐᒥᒃ ᐃᑲᔪᖅᑐᐃᒐᔭᖅᐱᑦ? ᖃᐃᖁᔪᓐᓇᕈᑦᑎᒍᑦ ᐆᒪᔪᕐᓂᐊᑎᒃᑯᑦ 
ᑲᑎᒪᔨᖏᑦ, ᑕᒪᓐᓇ ᐃᑲᔪᖅᑐᕋᔭᖅᐱᐅᒃ, ᐋᖅᑭᒋᐊᕈᒃᑯᑦ ᐱᖁᔨᕗᖔᕈᑕᐅᔪᖅ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᓇᓗᓇᕈᓐᓃᖅᐳ ᐃᓚᓕᐅᔾᔭᐅᓯᒪᒃᐸᑦ 
ᐱᖁᔨᕗᖔᕈᑎᒥ. ᖁᓚᕐᓇᖏᑦᑐᖅ ᐃᓚᒋᔭᐅᔭᕆᐊᖃᕐᓂᐊᕐᒥᒐᑦᑕ ᐱᖁᔨᕗᖔᕈᑎᒥ, ᑭᓯᐊᓂᓕ ᒪᓕᒐᓕᐅᖅᑎᐅᔪᖅ 
ᑐᓴᐅᒪᑎᓐᓂᐊᖅᑕᕋ ᑕᐃᒃᑯᐊ ᐱᓇᓱᐊᕈᓯᐅᓚᖅᑐᒥ ᑎᑭᑦᑐᒫᕐᓂᐊᕐᒪᑕ. ᖃᐅᔨᔪᒪᑐᐃᓐᓇᖅᑐᖓ 
ᐱᕕᒃᓴᖃᕋᔭᕋᓗᐊᕐᒪᖔᑦᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᓱᕐᓂᐅᔪᖅ ᐊᓂᒍᖅᑐᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᖏᖅᑐᐃᓐᓇᐅᖁᕙᒃᑲ ᐅᑎᕐᕕᖃᕈᓐᓇᕐᓗᑕ ᑲᑎᒪᔾᔪᑎ 5-ᒧᑦ ᑕᕝᕙᓂ 
"ᑲᑎᒪᔾᔪᑎᒃᓴᓂᒃ": "ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒨᖅᓯᒪᔪᑦ". ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᐅᖃᑕᐅᔪᖅ ᐊᖏᖅᑐᐃᓐᓇᐅᖁᔨᕗᖅ ᐅᑎᕐᕕᖃᕈᒪᓪᓗᓂ ᑲᑎᒪᔾᔪᑎ 5-ᒧᑦ. 
ᐊᖏᙱᑦᑐᑦ? ᐊᖏᖅᑐᐃᓐᓇᐅᒻᒪᑕ; ᑲᔪᓯᒋᑦ ᐲᑕᓴᓐ. 

ᐅᑎᕐᕕᒋᓗᒍ ᑲᑎᒪᔾᔪᑎ 5: ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒨᖅᓯᒪᔪᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐃᓕᓴᖅᓯᒍᒪᒐᒪ ᒪᕐᕉᓐᓂᒃ ᐱᓐᓇᕆᔭᓐᓂᒃ ᐳᓛᕆᐊᖅᓯᒪᔫᒃ ᒪᓕᒐᓕᐅᕐᕕᒻᒧᑦ 
ᐅᓪᓗᒥ. ᑐᓄᓐᓂ ᐃᒃᓯᕙᔪᖅ ᑖᓐ ᕗᓪᓴᓐ; ᐃᓕᓴᐃᔨᓂ ᐊᖓᔪᖅᑳᖑᒻᒪᑦ ᑯᓪᓕᒃ ᐃᓕᕼᐊᕕᒃ ᐃᓕᓐᓂᐊᕐᕕᒻᒥ 
ᐃᖃᓗᑦᑑᑦᓯᐊᕐᒥ. ᐃᓕᓴᐃᔨᐅᓯᒪᓕᕐᒪᑦ/ᐃᓕᓴᐃᔨᓄᑦ ᐊᖓᔪᖅᑳᖑᓯᒪᓕᖅᑐᓂ 32-ᓂᒃ ᐅᑭᐅᓂᒃ ᐊᒻᒪᓗ 
ᓄᖅᑲᓛᓕᕐᒪᑦ ᐃᓕᓴᐃᔨᐅᒍᓐᓃᕐᓗᓂ ᔫᓂᐅᓕᖅᑲᐃ. ᐃᓪᓗᕋᓛᖓᑦ ᓇᒻᒥᓂᕆᓂᐅᓴᕙᐅᒃ ᐃᖃᓗᑦᑑᑦᓯᐊᕐᒥᒃ ᐊᒻᒪᓗ 
ᐊᐅᔭᐅᓕᕋᐃᑉᐸᑦ ᐅᑎᕐᕕᒋᖃᑦᑕᓛᖅᑦᑐᓂᐅᒃ, ᐅᖃᐅᑎᓯᒪᒻᒫᖓ ᑕᐃᒫᒃ. 
 
ᓴᓂᐊᓂᓕ ᐃᒃᓯᕙᔪᖅ ᕗᕆᐊᓐᑕ ᐃᓚᔨᕕᒃ; ᐃᓕᓴᐃᔨᑦ ᐊᖓᔪᖅᑳᖓᑕ ᑐᖏᓕᖓᑦ ᑮᓕᓂᒃ ᐃᓕᓐᓂᐊᕐᕕᐊᓗᒻᒥᒃ 
ᒐᕙᒪᒃᑯᑦ ᐃᓕᓴᕕᒃ ᓴᓇᓚᐅᖅᓯᒪᔭᖓᑦ ᐊᕐᕌᒍᒃ ᒪᕐᕉᓕᖅᑑᒃ ᓇᑦᑎᖅᔭᐅᓚᐅᖅᓯᒪᔪᖅ ᓯᕗᓂᒃᓴᑕ 
ᐃᓕᓐᓂᐊᕐᕕᒃᓴᕆᓛᖅᑕᖓ ᓱᕈᓯᖁᑎᑦᑕ ᐃᖃᓗᑦᑑᑦᓯᐊᕐᒥ. 
 
ᑐᙵᓱᖁᕚᒃᑲᒃ ᑕᒪᒃᑮᒃ ᒪᓕᒐᓕᐅᕐᕕᒻᒧᑦ ᐅᓪᓗᒥ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ):  ᑐᙵᓱᒋᔅᓯᒃ ᒪᓕᒐᓕᐅᕐᕕᒻᒧᑦ. ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒻᒨᖅᓯᒪᔪᑦ 
ᓈᓚᒋᐊᖅᑐᖅᓯᒪᔪᑦ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐸᐅᓪᓗᖓ ᐃᓕᓴᖅᓯᔪᒪᓚᐅᕋᓗᐊᕋᒪ 
ᐱᓇᓱᐊᕈᓯᐅᓚᐅᖅᑐᒥᒃ, ᐊᒻᒪᓗ ᐅᓪᓗᕈᓗᑐᐃᓐᓇᐅᑎᓪᓗᒍᖃᐃ ᐊᑎᕐᓂᒃ ᑕᐃᓯᔪᒐᒪ ᐸᖕᓂᖅᑑᕐᒥᐅᑕᓂ ᐊᒻᒪᓗ 
ᑕᐃᓐᓇ ᐃᓕᓴᕆᔪᔭᕋ ᑎᒥᐅᓯ ᐃᕕᒃ. ᐃᓕᓴᕆᔪᒪᕙᕋ ᐊᒻᒪᓗ ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒧᑦ ᓈᓚᒋᐊᖅᑐᖅᓯᒪᔪᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᓂᑯᕕᒍᒪᒋᕗᖓ ᐃᓕᓴᕆᔪᒪᓪᓗᒍ ᐃᓄᒃ ᓄᓇᓐᓃᙶᖅᑐᖅ, ᐊᒻᒪᓗ 
ᓂᕈᐊᖅᑎᖁᑎᓐᓃᑦᖔᖅᑐᓂ, ᔮᓐ ᐊᔭᕈᐊᖅ. ᐊᑎᖓᑦ ᖃᐅᔨᒪᔭᐅᑦᑎᐊᒻᒪᕆᒻᒪᑦ ᓄᓇᑦᑎᓐᓂ. ᓇᒻᒥᓂᖁᑎᖃᖅᑐᓂ 
ᑐᓵᔨᐅᓪᓗᓂ/ᑐᑭᓕᐅᕆᔨᐅᓪᓗᓂᓗ; ᐊᑭᓕᖅᓱᖅᑕᐅᒐᓂᓗ ᐃᖅᑲᓇᐃᔭᖅᐸᑦᑐᓂ ᐃᑲᔪᖅᑦᑐᓂ, ᐊᒻᒪᓗ 
ᐃᓄᓐᓃᒍᒻᒪᕈᓘᔭᖅᐹᓘᓪᓗᓂ. ᐊᑖᑕᖓᑦ, ᔮᓐ ᐊᔭᕈᐊᖑᕙᓪᓚᐃᔪᖅ, ᐅᖃᓕᒫᒐᓕᐅᓚᐅᖅᓯᒪᔪᖅ, ᐊᒻᒪᓗ 
ᑐᙵᓱᖁᕙᕋ ᔮᓐ ᒪᓕᒐᓕᐅᕐᕕᒻᒧᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒻᒧᑦ ᓈᓚᒋᐊᖅᑐᖅᓯᒪᔪᑦ, ᐅᑲᓕᖅ. 
 
ᐊᖓᔪᖅᑳ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐃᓕᓴᖅᓯᔪᒪᒋᕗᖓᑦᑕᐅᖅ ᐃᓄᒻᒥᒃ ᐳᐃᒎᖅᑲᓯᒪᔭᓐᓂᒃ. ᔨᒻ ᕕᐅᓪ, 
ᓄᓇᑦᓯᐊᕐᒥ ᐱᕙᓪᓕᐊᔪᓂᒃ ᐊᖓᔪᖅᑳ, ᓂᕈᐊᖅᑎᖁᑎᒋᒐᒃᑯᓗ. ᖁᕕᐊᓱᑉᐳᖓ ᐅᕗᖓ 
ᑕᑯᓐᓈᕆᐊᖅᑐᖅᓯᒪᒃᑲᓐᓂᕐᒪᑦ. ᐊᒻᒪᓗᒃᑲᓐᓂᖅ, ᐃᓪᓗᐊᕐᔪᒐ ᑎᒥᐅᓯ ᐃᕕᒃ. ᐃᓕᓴᖅᓯᖃᑦᑕᙱᓐᓇᒪ ᐃᓚᓐᓂ 
ᐅᕙᓂ ᒪᓕᒐᓕᐅᕐᕕᒻᒥ, ᑖᓐᓇ ᓯᕗᓪᓕᖅᐹᖑᕙᓪᓚᐃᒻᒪᑦ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᙵᓱᒋᑦ. ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒻᒧᑦ ᓈᓚᒋᐊᖅᑐᖅᓯᒪᔪᑦ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐱᕕᒃᓴᖃᒃᑲᓐᓂᓚᐅᖅᓯᒪᔾᔮᔪᓐᓃᕋᒪ ᑖᓐ 
ᓄᖅᑲᐅᓯᓚᐅᖅᑎᓐᓇᒍ. ᑕᐃᒪᐃᒻᒪᑦ, ᐅᖃᕈᒪᔪᖓ, "ᑐᙵᓱᒋᑦ ᒪᓕᒐᓕᐅᕐᕕᒻᒧᑦ", ᐊᒻᒪᓗ ᐱᓇᓱᐊᕐᓂᐊᖅᑕᖏᓐᓂᒃ 
ᐱᓇᓱᐊᑦᑎᐊᖁᓪᓗᒍ ᐅᖃᐅᑎᔪᒪᕙᕋ. ᐱᓕᕆᔪᒻᒪᕆᐅᓯᒪᒻᒪᑦ ᐃᓕᓴᐃᔩᑦ ᑲᑎᒪᔭᖅᑐᖅᓯᒪᑎᓪᓗᒋᑦ 
ᐱᓇᓱᐊᕈᓯᐅᔪᔪᒥ, ᐊᒻᒪᓗ ᐅᖃᖃᑎᒋᔪᓐᓇᔪᒐᒃᑯ ᐱᓇᓱᐊᕈᓯᑉ ᓄᙳᖏᓐᓂ. ᑭᓯᐊᓂᓕ, ᐱᓇᓱᐊᓛᖅᑕᖏᓐᓂᒃ 
ᐱᓇᓱᐊᑦᑎᐊᖁᒥᓇᖅᐳᖅ, ᐅᕙᒍᑦ ᑕᒪᑦᑕ ᑭᒡᒐᖅᑐᐃᓗᖓ, ᐃᓕᓐᓂᐊᕐᓂᕐᒧᑦ ᐃᑲᔪᖅᓯᒪᓂᖓᓄᑦ ᓄᓇᕘᒥ. 
ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᒻᒧᑦ. ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᒻᒧᑦ ᓈᓚᒋᐊᖅᑐᖅᓯᒪᔪᑦ. 
ᐸᕋᐅᓐ.  
 
ᐊᖓᔪᖅᑳ ᓕᕕᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᕕᒃᓴᖃᕐᓂᓐᓂᓗ ᐃᓕᓴᖅᓯᔪᒪᒋᕗᖓ ᔮᓐ 
ᐊᔭᕈᐊᕐᒥᒃ. ᓱᕈᓯᐅᑎᓪᓗᓄᒃ ᐱᖃᑎᒌᑉᐸᓚᐅᖅᓯᒪᒐᓐᓄᒃ ᐊᒻᒪᓗ ᐅᕙᑦᑎᓐᓂᒥᐅᑕᐅᕙᓚᐅᖅᓯᒪᒻᒪᑦ. ᐊᖓᔪᖅᑳᖏᒃ 
ᖃᐅᔨᒪᑦᑎᐊᓚᐅᖅᓯᒪᒐᒃᑭᒃ ᐊᒻᒪᓗ ᓇᔭᖏᒃ ᐱᕈᖃᑎᒋᓚᐅᖅᓯᒪᓪᓗᒋᓪᓗ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᒪᓕᒐᓕᐅᕐᕕᒻᒧᑦ ᑐᓵᔭᖅᑐᖅᓯᒪᔪᓂᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᓐᓇᖅᑰᕋᑦᑕ ᑕᕝᕙᓂ. ᒫᓐᓇᐅᔪᖅ ᐃᓕᑕᕆᔪᒪᕙᕋ 
ᓴᓇᙳᐊᒐᖅ ᑕᓕᖅᐱᐊᓃᑦᑐᖅ ᐃᒃᓯᕙᐅᑕᐅᑉ. ᓴᓇᙳᐊᒐᖅ ᐃᓕᑕᕆᔪᒪᕙᕋ ᖃᐅᔨᒪᔭᐅᑦᑎᐊᖅᑐᒧᑦ 
ᓴᓇᙳᐊᖅᑕᐅᓯᒪᔪᖅ, ᓴᐃᒪᓐ ᖃᒪᓂᕐᒧᑦ. ᐃᑉᐱᐊᕐᔪᒻᒥᐅᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑎᖅᑕᖃᒃᑲᓐᓂᕈᓐᓃᕐᒪᑦ ᐅᖃᕈᒪᓯᒪᔪᓂᑦ. ᐃᓗᐊᓂ ᑲᑎᒪᔾᔪᑎᔅᓴᐅᑉ 5. 
ᑲᑎᒪᔾᔪᑎᔅᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ ᐱᔭᕇᕐᒪᑕ. ᑲᑎᒪᔾᔪᑎᔅᓴᖅ 7. ᑲᑎᒪᔾᔪᑎᔅᓴᖅ 8. ᑲᑎᒪᔾᔪᑎᔅᓴᖅ 9. 
ᑲᑎᒪᔾᔪᑎᔅᓴᖅ 10. ᑲᑎᒪᔾᔪᑎᔅᓴᖅ 11. ᑲᑎᒪᔾᔪᑎᔅᓴᖅ 12. ᑲᑎᒪᔾᔪᑎᔅᓴᖅ 13. ᑲᑎᒪᔾᔪᑎᔅᓴᖅ 14, ᓴᖅᑭᑕᐅᔪᑦ 
ᑎᑎᖅᑲᐃᑦ. ᓯᕗᓕᖅᑏ. 
 

ᑲᑎᒪᔾᔪᑎᒃᓴᖅ 14: ᓴᖅᑭᑕᐅᔪᑦ ᑎᑎᖅᑲᐃᑦ 
 

ᓴᖅᑭᖅᑎᑕᐅᔪᖅ ᑎᑎᖅᑲᒃ 072 - 2(2): ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᖓ 
2004-ᒧᑦ 

 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᓕᒫᕈᒪᕙᒃᑲ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ 
ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᓕᐊᖏᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᓕᒫᕐᓂᖅ ᑎᑎᖅᑲᓂᒃ. ᐸᕋᐅᓐ. 

ᓴᖅᑭᖅᑎᑕᐅᔪᖅ ᑎᑎᖅᑲᒃ 073 - 2(2): KPMG ᐅᓂᒃᑳᓕᐊᖅ - ᐋᓐᓂᐊᕕᓕᐊᖅᑐᑎᒃ 
ᐊᐅᓪᓚᖃᑦᑕᖅᑐᓂᒃ ᕿᒥᕐᕈᓂᖅ, ᐊᕐᓇᐅᑦ ᐊᒻᒪᓗ ᐅᖃᐅᔾᔨᒋᐊᕈᑏᑦ 

 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑏ. ᐅᖃᓕᒫᕈᒪᒐᒃᑭᑦ ᐅᑯᐊ ᑎᑎᖅᑲᐃᑦ, KPMG ᐅᓂᒃᑳᓕᐊᖅ, 
ᐋᓐᓂᐊᕕᓕᐊᖅᑐᓂᒃ ᐊᐅᓪᓚᖃᑦᑕᕐᓂᕐᒧᑦ ᐅᓂᒃᑳᓕᐊᖅ, ᐸᕐᓇᐅᑏᑦ ᐊᒻᒪᓗ ᐅᖃᐅᔾᔨᒋᐊᕈᑏᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᓕᒫᖅᓯᓂᖅ ᑎᑎᖅᑲᓂᒃ. ᓗᐲᑯ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 074 - 2(2): ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᓕᐊᖓ 
ᓴᖅᑭᖅᑎᑕᐅᔪᖅ ᑎᑎᖅᑲᒃ 075 - 2(2): ᐊᖓᔪᖅᑳ ᐅᓂᒃᑳᓕᐊᖏᑦ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ 

ᑲᑎᒪᔨᖏᓐᓄᑦ 
ᓴᖅᑭᖅᑎᑕᐅᔪᖅ ᑎᑎᖅᑲᒃ 076 - 2(2): ᓄᓇᕗᑦ ᐅᑭᐅᖅᑕᖅᑐᒥᑦ ᓯᓚᑦᑐᓴᕐᕕᒻᒥᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᓕᐊᖓᖅ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ ᖁᕕᐊᑦᑐᒻᒪᕆᐅᕗᖓ ᐊᖓᔪᖅᑳ ᐄᑐᐊᖅ ᐲᑯᒧᑦ, 
ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᑕ ᐅᓂᒃᑳᓕᐊᖓᓐᓂᑦ. ᐊᒻᒪᓗ ᐅᖃᓕᒫᕐᓂᐊᖅᑐᖓ 
ᑭᐅᔾᔪᑎᐅᔪᓂᑦ ᐆᒻᒪᖅᑯᑎᓕᕆᓂᕐᒧᑦ ᐊᑭᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐅᓂᒃᑳᓕᐊᖏᓐᓂᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ, ᕕᕝᕗᐋᕆ 8, 2005. ᐊᒻᒪᓗ ᐅᖃᖅᑏ, 
ᐱᕕᔅᓴᖃᖅᑎᑕᐅᑲᐃᓐᓇᕈᒪᓪᓗᖓ ᐅᖃᓕᒫᕈᒪᓪᓗᖓ ᓄᓇᕗᑦ ᐅᑭᐅᖅᑕᖅᑐᒥᑦ ᓯᓚᑦᑐᓴᕐᕕᐅᑉ ᐅᓂᒃᑳᓕᐊᖏᓐᓂᑦ 
ᐊᕐᕌᒍᑕᒫᖅᓯᐅᑎᓂᒃ 2003-2004. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᓕᒫᖅᓯᓂᖅ ᑎᑎᖅᑲᓂᒃ. ᐅᑎᕐᓗᑕ ᑲᑎᒪᔾᔪᑎᔅᓴᓄᑦ. ᑲᑎᒪᔾᔪᑎᔅᓴᖅ 15. 
ᐊᑐᓕᖁᔭᓕᕆᓂᖅ. ᑰᓕ 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᒃᓴᖅ 011 – 2(2): ᐊᑯᓐᓂᖓᓂ ᕿᒥᕐᕈᓂᖅ ᓯᕗᓕᖅᑎᑦ ᑲᑎᒪᔨᓂᑦ ᓄᓇᒥ - ᖃᐅᔨᒃᑲᐃᒍᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑯᑦ ᐃᓱᓕᑉᐳᖅ) ᖃᐃᔨᒃᑲᐃᕗᖓ ᐱᖓᑦᑎᐅᑎᓪᓗᒍ, ᒫᑦᓯ 2-ᒥ, 
2005 ᐱᒋᐊᖅᑎᑦᑎᓂᐊᕐᕋᒪ ᐅᑯᓂᖓ ᐱᒋᐊᖅᑎᑕᒃᓴᓂᒃ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᖓᑕ ᐃᖃᓗᐃᑦ ᕿᑎᐊᓄᑦ ᑕᒪᓐᓇ ᕿᑎᐊᓂ 
ᐃᓕᔭᐃᓯᒪᓂᐅᔪᖅ ᓯᕗᓕᖅᑎᐅᓂᕐᒧᑦ ᕿᒥᕐᕈᓂᖅ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᓄᓇᕗᒻᒥ ᐊᑐᖅᑕᐅᓗᓂ 
ᐅᑭᐊᒃᓵᖓᓂ 2006. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ. ᑲᑎᒪᔾᔪᑎᒃᓴᖅ 16. ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᒃ _ᓯᕗᓪᓕᖅᐹ ᐅᖃᓕᒫᕐᓂᖅ ᒪᓕᒐᒃᓴᓂᒃ. ᓯᕗᓕᖅᑎ. 
 

ᑲᑎᒪᔾᔪᑎᒃᓴᖅ 16: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᕐᓂᕐᒥᒃ ᒪᓕᒐᒃᓴᓂᑦ 
 
ᒪᓕᒐᒃᓴᖅ 13 - ᐋᖅᑭᒋᐊᖅᓯᓂᖅ ᐸᕐᓇᐃᔾᔪᑎᑦ ᑐᖁᒍᓂ ᒪᓕᒐᖅ - ᐅᖃᓕᒫᖅᑕᐅᓂᖓ ᓯᕗᓪᓕᖅᐹᒥ 
ᒪᓕᒐᒃᓴᖅ 14 - ᐊᓯᖏᑦ ᒪᓕᒐᐃᑦ ᒪᓕᒐᕐᓄᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ - ᐅᖃᓕᒫᖅᑕᐅᓂᖓ 

ᓯᕗᓪᓕᖅᐹᒥ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᐱᖓᑦᑎᐅᓕᖅᑲᑦ, ᒫᑦᓯ 2, 2005, ᒪᓕᒐᒃᓴᖅ 
13, ᐋᖅᑭᒋᐊᖅᓯᓂᖅ ᐸᕐᓇᐃᔾᔪᑎᑦ ᑐᖁᒍᓂ ᒪᓕᒐᖅ ᐅᖃᓕᒫᖅᑕᐅᓗᓂ ᓯᕗᓪᓕᖅᐹᒥ. ᐊᐃᑉᐸᖓ, 
ᖃᐅᔨᒃᑲᐃᕗᖓ ᐱᖓᑦᑎᕐᒥ, ᒫᑦᓯ 2, 2005, ᒪᓕᒐᒃᓴᖅ 14, ᐊᓯᖏᑦ ᒪᓕᒐᐃᑦ ᒪᓕᒐᕐᓄᑦ ᐋᖅᑭᒋᐊᕆᓂᕐᒧᑦ 
ᒪᓕᒐᖅ ᐅᖃᓕᒫᖅᑕᐅᓗᓂ ᓯᕗᓪᓕᖅᐹᒥ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᒃ ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᓐᓄᑦ 
ᒪᓕᒐᒃᓴᐃᑦ. ᐅᑎᕐᓗᑕ ᐅᓪᓗᒥ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 17. ᐱᒋᐊᖅᑎᑕᒃᓴᐃᑦ. ᑲᑎᒪᔾᔪᑎᒃᓴᖅ 18. 
ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 19. ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 20. ᐃᓱᒪᔅᓴᖅᓯᐅᕈᑕᐅᓂᖏᑦ ᑲᑎᒪᑐᐃᓐᓇᑎᓪᓗᒋᑦ ᑲᑎᒪᔩᑦ ᒪᓕᒐᒃᓴᓂᒃ ᐊᒻᒪᓗ ᐊᓯᖏᑦ 
ᐱᓕᕆᐊᕐᓴᑦ. ᓴᖅᑮᖅᑕᐅᔪᑦ ᑎᑎᖅᑲᐃᑦ 52 - 2(2) ᐊᒻᒪᓗ ᒪᓕᒐᒃᓴᖅ 8, ᑮᓇᐅᔭᓄᒃ ᐊᑐᕈᒫᓐᓂᐊᖅᑐᓄᑦ 
ᒪᓕᒐᖅ. 
 
ᓇᑦᑎᖅ ᐃᒃᓯᕙᐅᑕᐅᓗᓂ. 
 
ᐃᕐᓱᖅᑎ. 
 
>>ᒪᓕᒐᓕᐅᖅᕕᒃ ᓄᖅᑲᖓᑲᐃᓐᓇᖅᑐᑦ 15:33-ᒥ ᐊᒻᒪᓗ ᐱᒋᐊᓕᖅᑭᑦᑐᑎᒃ 16:00-ᒥ 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑎᒪᔨᑐᐃᓐᓇᐃᑦ ᑲᑎᒪᓂᖓ ᐱᒋᐊᖅᑎᒍᒪᓪᓗᒍ. ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ 
ᐅᑯᓂᖓ ᑎᑎᖅᑲᓂᒃ ᐱᓕᕆᐊᖃᕐᓂᐊᖅᑐᒍᑦ. ᓴᖅᑭᑕᐅᓯᒪᔪᑦ ᑎᑎᖅᑲᐃᑦ 52 - 2(2). ᐅᑎᕐᓂᖅ ᐅᖃᐅᓯᒃᑯᑦ 
ᐊᐱᖅᑯᑎᓄᑦ 84 - 2(2) ᐊᒻᒪᓗ ᒪᓕᒐᒃᓴᖅ 8. ᖃᓄᐃᓕᖓᒍᒪᕙᑦ ᑲᑎᒪᔩᑦ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓪᓗᒥ ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᓴᖅᑮᔪᑦ 
ᐅᓂᒃᑳᒥᒃ ᓄᓇᕗᒻᒥ ᐋᓐᓂᐊᕕᓕᐊᖅᐸᑦᑐᓄᑦ ᕿᒥᕐᕈᓂᕐᒥᒃ KPMG ᖃᐅᔨᒪᔨᑕᖅ, ᐊᑯᓂᑲᓪᓚᕈᓗᒃ 
ᐊᐱᖅᑯᑎᒋᓯᒪᓕᖅᑕᕋ. 
 
ᐅᕙᖓ ᐊᒻᒪᓗ ᐊᓯᖏᑦ ᒪᓕᒐᓕᐅᖅᑎᑐᐃᓐᓇᐃᑦ ᕿᒥᕐᕈᔭᕆᐊᖃᕐᒪᑕ ᑖᔅᓱᒥᖓ ᐅᓂᒃᑳᒥᒃ, ᑐᒃᓯᕋᑦᑐᖓ ᑲᑎᒪᔩᑦ 
ᑲᑎᒪᑐᐃᓐᓇᑎᓪᓗᒋᑦ ᓄᖅᑲᑎᑦᑎᑲᐃᓐᓇᕐᓗᑎᒃ ᓈᓚᐅᒃᑕᖅᑕᐅᓯᒪᔪᖏᓐᓂᒃ ᐋᓐᓂᐊᖅᑐᓕᕆᔨᒃᑯᑦ 
ᐃᓄᓕᕆᔨᒃᑯᓪᓗ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔨᐅᔪᑦ ᓄᖅᑲᖓᑎᑦᑎᑲᐃᓐᓇᕈᒪᕙᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᐊᒻᒪᓗ ᑲᔪᓯᓗᑎᒃ ᕿᒥᕐᕈᓂᕐᒥᒃ ᓇᓚᐅᒃᑖᖅᑕᐅᓯᒪᔪᖏᓐᓂᒃ ᐃᓕᓐᓂᐊᖅᑐᓕᕆᔨᒃᑯᑦ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᐊᐱᕆᔪᒪᓪᓗᒍ ᐊᖓᔪᖅᑳ ᐲᑯ ᐱᓕᕆᕕᐊᓄᑦ ᐃᓕᓐᓂᐊᖅᑐᓕᕆᔨᒃᑯᑦ ᐅᖃᐅᓯᙵᐅᑎᖃᖁᓪᓗᒍ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᓕᐊᓇᐃᒍᓱᑉᐳᖓ ᐅᖃᕈᑎᖃᕆᐊᔅᓴᖅ ᐱᓕᕆᕕᖓᑕ 
ᐃᓕᓐᓂᐊᖅᑐᓕᕆᔨᒃᑯᑦ 2005/06 ᓇᓚᐅᒃᑖᖅᑕᐅᓯᒪᔪᖏᓐᓂᒃ. ᐃᒃᓯᕙᐅᑖᖅ, ᐸᕐᓇᒍᑎᕗᑦ ᐊᒡᒋᖅᑐᒧᑦ ᐊᕐᕌᒍᒧᑦ 
ᑭᒡᒐᖅᑐᐃᔪᖅ ᐊᓯᔾᔨᕐᓂᐅᔪᒥᒃ ᒐᕙᒪᒃᑯᑦ ᑲᒪᒋᔭᖃᖃᑦᑕᕐᓂᖓᓂᒃ ᐃᓕᓐᓂᐊᖅᑐᓕᕆᓂᕐᒥᒃ. ᑖᓐᓇ ᐊᓯᔾᔨᕐᓂᐅᔪᖅ 
ᐱᐊᕐᓂᐊᖅᑐᖅ ᐱᑕᖃᓕᖅᑎᑕᐅᓂᖓᓄᑦ ᐊᒻᒪᓗ ᐃᓚᖓᑎᒍᑦ ᐊᑐᓕᖅᑎᑦᑎᓂᕐᒧᑦ ᓄᑖᒥᒃ ᐃᓕᓐᓂᐊᕐᕕᒻᒧᑦ 
ᑮᓇᐅᔭᖅᑖᖑᕙᑦᑐᓄᑦ ᐋᖅᑭᒃᓯᒪᓂᕐᒥᒃ. ᐋᖅᑭᒃᓯᒪᓂᐅᔪᖅ ᓴᙵᖅᑎᕆᔪᖅ ᐊᒻᒪᓗ ᑐᕌᖓᑦᑎᐊᖅᑐᓂᒃ 
ᐃᓕᓐᓂᐊᕐᑎᖁᑎᑦᑕ ᐊᒻᒪᓗ ᐃᖅᑲᓇᐃᔭᖅᑎᑦᑕ ᐱᔪᒫᕆᔭᖏᓐᓄᑦ. 
 
ᑖᓐᓇ ᐊᓯᔾᔨᕐᓂᐅᔪᖅ ᐅᖓᑖᓅᖓᔪᖅ ᒥᑭᓂᖅᐹᓂᒃ ᒍᕋᐃᑦ 12 ᐃᓕᓐᓂᐊᕐᓂᕐᒧᑦ, ᐱᖃᓯᐅᔾᔨᔪᖅ 
ᐱᑕᖃᓕᖅᑎᑦᑎᓂᕐᒥᒃ ᓄᓇᕗᒻᒥ ᐱᑕᖃᓕᕐᓗᓂ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ ᐸᕐᓇᒍᑎᒥᒃ. ᑲᔪᓯᔪᖅ 
ᐱᑕᖃᓕᖅᑎᑕᐅᓂᖓᓂᒃ ᓄᓇᕗᒻᒥ ᐃᓄᓐᓄᑦ ᐃᓕᓐᓂᐊᕐᕕᒃᓴᖅ ᐊᒻᒪᓗ ᐱᕙᓪᓕᐊᓂᕐᒧᑦ ᐸᕐᓇᒍᑎᑦ 
ᓇᒻᒥᓂᑦᑎᓐᓄᑦ ᓴᓇᔭᕆᐅᖅᓴᓂᕐᒧᑦ ᐃᓕᓐᓂᐊᕐᕕᒃᓴᒥᒃ. 
 
ᑖᓐᓇ ᐊᓯᔾᔨᕐᓂᐅᔪᖅ ᐱᖃᓯᐅᔾᔨᔪᖅ ᐊᑐᐃᓐᓇᖃᑦᑎᑦᑎᓂᕐᒥᒃ ᑕᒪᒃᑮᓐᓂᒃ ᐅᖃᐅᓯᖃᑦᑐᓄᑦ ᐸᕐᓇᒍᑎᒥᒃ ᐊᒻᒪᓗ 
ᐱᓕᕆᕙᓪᓕᐊᓂᐅᔪᖅ ᓇᒻᒥᓂᕆᔭᑦᑎᓐᓄᑦ ᓄᓇᕗᒻᒥ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ. ᐃᒃᓯᕙᐅᑕᖅ, ᑖᓐᓇ 

ᐊᓯᔾᔨᕐᓂᐅᔪᖅ ᑮᓇᐅᔭᖃᑦᑎᑦᑎᓂᑦᑎᒍᑦ, ᐋᖅᑭᒃᓱᐃᔪᖅ, ᑲᒪᒋᔭᖃᑦᑐᖅ ᐊᒻᒪᓗ ᐱᓕᕆᑎᑦᑎᔪᖅ 
ᑲᑐᔾᔨᖃᑎᒌᓐᓂᒃᑯᑦ ᐊᖓᔪᖅᑳᕆᔭᐅᔪᓂᒃ, ᐃᓕᓴᐃᔨᓂᒃ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ, 
ᐃᓕᓐᓂᐊᖅᑎᓂᒃ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓂᑦ, ᐱᔪᒥᓇᕐᓂᐊᖅᑐᖅ ᐊᒻᒪᓗ ᑕᒪᒃᑮᓂᐊᖅᑐᓂ. 
 
ᐃᒃᓯᕙᐅᑕᖅ, ᐊᖏᔫᕗᖅ ᐱᓕᕆᐊᒃᓴᕆᔭᕗᑦ. ᑲᒪᒋᔭᖃᑉᐳᒍᑦ ᒥᑭᓂᖅᐹᓂᒃ-ᒍᕋᐃᑦ 12 ᐃᓕᓐᓂᐊᕐᓂᕐᒥᒃ, ᐃᓐᓇᐃᑦ 
ᐃᓕᓴᓂᖏᓐᓂᒃ, ᐱᖃᓯᐅᑎᓪᓗᒍ ᓄᓇᕗᒻᒥ ᓯᓚᑦᑐᕐᓴᖅᕕᒃ, ᓱᒃᑯᐊᕿᑦ, ᐃᓕᓐᓂᐊᕐᓚᐅᖏᑎᓪᓗᒋ 
ᐃᓕᓐᓂᐊᖅᑎᑕᐅᖃᑦᑕᕐᓂᖏᑦ ᓱᕈᓯᓛᑦ ᐊᒻᒪᓗ ᓱᕈᓯᕐᓂᒃ ᐸᖅᑭᖅᓯᓂᖅ ᐊᒻᒪᓗ ᑕᒪᒃᑯᐊ ᑐᕌᖓᔪᑦ 
ᐊᖏᕐᕋᖃᖏᑦᑐᓄᑦ. 
 

ᐃᒃᓯᕙᐅᑖᖅ, ᐊᒃᓱᕈᑦᑐᑕ ᐱᓕᕆᐊᖃᖅᓯᒪᔪᒍᑦ ᐱᓕᕆᖃᑎᒋᕙᑦᑕᑎᓐᓂᒃ ᓄᓇᕗᓗᒃᑖᒥ ᓇᓗᓇᐃᖅᓯᔪᒪᓪᓗᑕ 
ᐃᓕᓐᓂᐊᖅᑐᓕᕆᓂᒃᑯᑦ ᓯᕗᓪᓕᐅᔾᔭᐅᖁᔭᐅᔪᓂᒃ ᐱᓕᕆᐊᖃᑦᑐᑦ ᐃᓅᓯᓗᒃᑖᖅ ᐃᓕᓐᓂᐊᕐᓂᕐᒥᒃ ᓯᓚᑖᒍᑦ 
ᐃᓅᓯᕆᔭᐅᔪᑦ ᐊᒻᒪᓗ ᐃᓗᐊᓂ ᐃᓕᓐᓂᐊᕐᓂᐅᑉ. ᑕᒪᓐᓇᓗ ᐊᔪᓐᓇᖏᑐᐃᓐᓇᕆᐊᖃᑦᑐᓂ ᑕᒪᒃᑯᑎᒎᓇ 
ᐃᓕᓐᓂᐊᕐᕈᑎᐅᕙᑦᑐᒃᑯᑦ ᒥᑭᓂᖅᐹᓄᑦ ᒍᕋᐃᑦ 12-ᒧᑦ ᐃᓕᓐᓂᐊᕐᑲᓐᓂᕈᑎᓄᑦ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ 
ᐅᕝᕙᓘᓐᓃᑦ ᐊᓯᖏᑎᒍᑦ ᐃᓕᓐᓂᐊᕐᕕᔾᔪᐊᑎᒍᑦ. 
 

ᓴᙵᖅᑎᕇᓐᓇᕈᒪᔪᒍᑦ ᐃᓕᓐᓂᐊᖅᕕᖁᑎᑦᑎᓐᓂᒃ, ᐊᓯᒃᑲᓐᓂᖏᓪᓗ ᐱᓕᕆᔾᔪᑕᐅᒍᓐᓇᖅᑐᑦ ᑐᓂᔭᐅᖃᑦᑕᖅᑐᑦ 
ᐸᐃᕆᕕᐅᔪᓄᑦ, ᐃᑲᔪᖅᑕᐅᔭᕆᐊᖃᒻᒪᕆᑦᑐᓄᑦ ᓱᒃᑯᐊᕿᖃᑦᑕᖅᑐᑦ ᐊᒻᒪᓗ ᐱᕙᓪᓕᐊᑎᑕᐅᓂᖓ ᐃᓐᓇᐃᑦ 
ᐃᓕᓴᓂᖏᓐᓄᑦ ᐸᕐᓇᒍᑎ ᑲᑐᔾᔨᖃᑎᒌᓐᓂᒃᑯᑦ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᓪᓗ, ᓄᓇᕗᑦ ᑐᙵᕕᒃᑯᑦ ᐊᒻᒪᓗ 
ᐊᓯᖏᑦ. ᑕᑯᔪᒃᓴᐅᔪᓯ, ᐃᒃᓯᕙᐅᑖᖅ, ᑖᒃᑯᑎᒎᓇ ᑮᓇᐅᔭᑎᒍᑦ, ᒐᕙᒪᕗᑦ ᐱᓕᕆᔪᒪᑦᑎᐊᖅᓯᒪᔪᑦ ᐋᖅᑭᒋᐊᖅᓯᓂᒃᑯᑦ 
ᐱᐅᓂᖅᐹᖓᑎᒍᑦ ᐊᒻᒪᓗ ᐊᒥᓲᓂᖏᑎᒍᑦ ᐱᓕᕆᐊᒃᓴᐃᑦ ᐊᒻᒪᓗ ᐱᔨᑦᑎᕈᑎᑎᒍᑦ ᐊᑐᐃᓐᓇᐅᓕᖅᑎᑕᐅᓗᑎᒃ 
ᐱᓕᕆᕕᑦᑎᓐᓄᑦ. 
 

ᐃᑲᔪᕐᓂᐊᖅᑐᓂᒃ ᐅᕙᑦᑎᓐᓂᒃ ᐊᓯᔾᔩᓇᓱᐊᖅᑎᓪᓗᑕ, ᐃᒃᓯᕙᐅᑖᖅ, ᑐᓂᓯᓯᒪᕗᒍᑦ ᑮᓇᐅᔭᓂᒃ 2005-2006-ᒧᑦ 
ᑭᒡᒐᖅᑐᐃᔪᑦ $16.6 ᒥᓕᐊᓐᓂᒃ ᐅᓄᖅᓯᒋᐊᕈᑎᑦ 2004-2005-ᒧᑦ. 
 

ᓇᓗᓇᐃᖅᓯᒍᒪᓪᓗᖓᓗ ᑖᒃᑯᓂᖓ ᐱᒋᐊᕈᑕᐅᔪᒪᔪᓂᒃ ᑲᑎᒪᔨᓄᑦ: 
 

•  ᑮᓇᐅᔭᐃᑦ ᐃᓕᓐᓂᐊᖅᑎᑦ ᐃᑲᔪᖅᑕᐅᓂᖏᓐᓄᑦ ᐃᑲᔪᖅᑏᑦ ᖁᕝᕙᒋᐊᖅᑎᑎᓪᓚᕆᓐᓂᐊᖅᑐᖅ 
ᓄᓇᕗᒻᒥ. ᐅᓄᖅᓯᒋᐊᖅᓯᒪᔪᑦ ᑮᓇᐅᔭᐃᑦ ᐃᓘᓇᖏᓐᓄᑦ ᐃᓕᓐᓂᐊᖅᕕᖁᑎᑦᑎᓐᓄᑦ ᐱᑦᔪᑎᖃᑦᑐᑎᒃ 
ᐃᓚᐃᓐᓇᖓᑎᒍᑦ ᐊᑐᓕᖅᑎᑦᑎᓂᕐᒥᒃ ᐊᓯᔾᔨᕈᑎᐅᔪᓂᒃ ᐃᓕᓐᓂᐊᖅᕕᐅᑉ ᑮᓇᐅᔭᖁᑎᖏᑕ 
ᐋᖅᑭᒃᓯᒪᔾᔪᑎᖏᓐᓄᑦ ᐊᒻᒪᓗ ᐊᒥᓱᕈᑉᐸᓪᓕᐊᓂᐅᓯᒪᔪᒧᑦ ᐃᒪᓐᓇᐅᓕᖅᑐᓂ $3.2 ᒥᓕᐊᓐ ᑖᓪᓚᔅ. 

 

• ᓄᓇᕘᒥ ᓂᕿᓄᑦ ᐃᑲᔫᓯᐊᑦ ᖃᖓᑦᑕᐅᑎᖏᓐᓄᑦ ᐊᒥᓱᕈᕆᐊᖅᑕᐅᔪᑦ ᐊᒻᒪᓗ 
ᐊᑭᓖᒋᐊᖃᙱᑎᑕᐅᓂᖏᑦ ᑯᐊᐸᒃᑯᑦ ᐅᑎᕐᕕᐅᕙᓐᓂᖏᓐᓄᑦ ᐃᒫᐸᓗᒃ $1.6 ᒥᓕᐊ ᐃᓄᓐᓄᑦ 
ᓱᒃᑯᐊᕿᕙᑦᑐᓄᑦ. 5-ᐳᓴᓐᑎᖏᓐᓂᒃ ᐊᒥᓱᕈᕆᐊᖅᓯᒪᔪᑦ ᓂᕿᑖᕈᑎᒃᓴᓄᑦ ᐃᓚᒋᐊᖅᑕᐅᑎᓪᓗᒋᑦ 2004-
2005-ᒧᑦ ᐊᒥᓱᕈᕆᐊᖅᓯᒪᓂᖓᑦ ᑐᑭᖃᕐᒪᑦ 15 ᐳᓴᓐᑎᓂᒃ ᐊᑭᑦᑐᕆᐊᖅᑐᑦ ᓂᕿᑖᕈᑎᒃᓴᖏᑦ 
ᑕᐃᒃᑯᓄᖓ ᐃᑲᔫᓯᐊᖃᑦᑕᕆᐊᓕᐅᔪᓄᑦ ᐊᕐᕌᒎᓚᐅᖅᑐᒥᒃ ᐊᑭᑦᑐᕆᐊᖅᑐᒥᓂᐅᓪᓗᓂ ᑕᕝᕙᓂ 
ᒐᕙᒪᒃᑯᓐᓄᑦ ᐃᑲᔫᓯᐊᖅᑖᖅᑎᑕᐅᕙᑦᑐᑦ. ᑕᒪᒃᑯᐊ ᑐᓴᕈᒥᓇᑦᑎᐊᖅᑐᒻᒪᕆᐅᔪᒃᓴᐅᕗᑦ ᐃᓄᖁᑎᑦᑎᓐᓄᑦ. 

 

• ᐱᙳᖅᑎᑦᑎᔪᖃᓚᐅᖅᑐᑦ ᒪᒃᑯᑦᑐᑦ ᐊᖓᔪᖅᑳᕆᔭᐅᔪᓄᑦ ᐃᓕᓐᓂᐊᖏᓐᓇᖁᓪᓗᒋᑦ ᐱᓕᕆᐊᖑᔪᖅ 
ᑕᐃᒃᑯᐊ ᐊᖓᔪᖅᑳᖑᔪᑦ ᐅᑭᐅᓖᑦ 18-ᓂᒃ ᑐᖔᓂᓗ ᐃᑲᔫᓯᐊᖅᑎᑕᐅᖃᑦᑕᕐᓂᐊᖅᑐᑎᑦ 
ᐸᐃᕆᔾᔪᑎᒃᓴᓂᒃ ᐃᓕᓐᓂᐊᖅᑕᒥᓂᒃ ᓄᖅᑲᑐᐃᓐᓇᖁᓇᒋᑦ ᐊᒻᒪᓗ ᑲᔪᓯᓂᖃᑦᑎᐊᖁᓪᓗᒋᑦ 
ᐃᓕᓐᓂᐊᖅᑕᒥᓂᒃ. 

 
• ᐃᒃᓯᕙᐅᑕᖅ, ᐋᖅᑮᓚᕋᑦᑕ ᐊᖏᕐᕋᖃᙱᑦᑐᓄᑦ ᑎᒥᖁᑎᐅᑲᐃᓐᓇᖅᑐᓂᒃ ᐱᔨᑦᑎᕋᔭᖅᑐᑎᑦ 

ᐋᖅᑮᓯᒪᑦᑎᐊᖅᑐᒥᒃ ᑲᑎᒪᓂᖃᖅᑎᑦᑎᖃᑦᑕᕋᔭᕐᓗᑎᑦ ᒐᕙᒪᒃᑯᓐᓂᒥᐅᑕᐃᑦ ᐃᓚᐅᖃᑕᐅᒐᔭᖅᑐᑎᑦ 
ᐱᓕᕆᖃᑎᒌᓪᓗᑎᑦ ᐋᖅᑮᓇᓱᐊᕐᓗᑎᑦ ᐃᓚᓕᐅᔾᔨᒐᔭᖅᑐᑎᑦ ᓵᑕᐅᓯᒪᒍᓐᓇᖅᑐᒃᑯᑦ ᐃᖅᑲᓇᐃᔮᕆᔭᐅᓗᓂ 
ᑖᒃᑯᐊ ᐊᑐᐃᓐᓇᐅᒪᑎᑕᐅᒐᓱᐊᖅᑎᓪᓗᒋᑦ ᐱᔨᑦᑎᕋᕐᓂᐅᔪᑦ ᐃᓄᓐᓄᑦ ᐊᒻᒪᓗ ᐊᖅᑯᑕᐅᖃᑦᑕᕋᔭᖅᑐᑎᓪᓗ 
ᐱᕚᓪᓕᑎᑦᑎᓇᓱᐊᖅᑐᖃᓕᕋᐃᑉᐸᑦ ᐱᓕᕆᖃᑎᒌᑦᑐᒃᓴᓂᒃ ᕿᓂᖅᑎᓪᓗᒋᑦ ᒐᕙᒪᒃᑯᑦ ᐊᓯᖏᓪᓗ 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐱᓕᕆᕝᕕᐅᔪᓂ ᒐᕙᒪᒃᑯᓐᓂᐅᙱᑦᑐᖅ ᑲᑐᔾᔨᖃᑎᒌᖑᔪᓂᒃ ᑖᒃᑯᐊ ᐃᓄᐃᑦ ᐃᑲᔪᖅᑕᐅᔪᓐᓇᖁᓪᓗᒋᑦ 
ᐊᖏᕐᕋᖃᙱᑦᑐᒦᖁᓇᒋᑦ. 

 

ᐃᒃᓯᕙᐅᑖ, ᐱᓕᕆᕝᕕᕗᑦ ᐃᓕᓴᖅᓯᓯᒪᒻᒪᑕ ᑕᒪᓐᓇ ᐊᓯᔾᔨᖅᑕᐅᓂᖓᑦ ᐋᖅᑭᑦᑎᐊᕐᓂᖅᓴᕆᓗᒍ 
ᐃᓕᓐᓂᐊᕐᓂᓕᕆᓂᑉ ᐊᐅᓚᓂᖓᑦ ᓱᕈᓯᖁᑎᕗᑦ ᐱᔪᓐᓇᕐᓂᓕᒫᖏᓐᓂᒃ ᐱᓕᕆᔪᓐᓇᖅᓯᖁᓪᓗᒋᑦ. ᑕᒪᓐᓇ 
ᐊᖏᓂᖅᐸᐅᔪᖅ ᐱᔾᔪᑎᐅᔪᖅ ᑐᑭᖃᖅᐳᖅ ᐋᖅᑭᑦᑎᐊᖅᑕᐅᒍᒪᔪᖅ ᓄᑖᕐᒥᒃ ᓴᖅᑮᒐᔭᕐᒪᑦ 
ᐃᓕᓐᓂᐊᕐᓂᕐᒧᑦ/ᐃᓕᓴᕕᓄᑦ ᐱᖁᔭᕐᒥᒃ. 
 

ᓴᖅᑭᖅᑕᐅᒍᓂ ᓄᑖᖅ ᐱᖁᔭᖅ ᐃᓗᓕᖃᕆᐊᖃᕋᔭᖅᐳᖅ ᐱᔾᔪᑎᓂᒃ ᐃᓕᓐᓂᐊᕐᓂᕐᒧᑦ ᑐᕌᖓᔪᓂᒃ ᐊᒻᒪᓗ 
ᐃᓕᓐᓂᐊᕐᓂᑉ ᐊᐅᓚᓂᖏᑦ ᑲᒪᒋᔭᐅᓂᖅᓴᐅᑎᑕᐅᓗᑎᑦ ᑐᑭᒧᐊᖅᑎᑦᑎᔨᐅᓗᑎᓪᓗ ᑖᒃᑯᐊ ᐊᖓᔪᖅᑳᕆᔭᐅᔪᑦ 
ᐃᓚᐅᓂᖅᓴᐅᓗᑎᑦ, ᑖᒃᑯᐊᓗ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐃᓕᓴᐃᔩᑦ, ᐊᒻᒪᓗ ᐊᓯᖏᑦ ᑲᑐᔾᔨᔨᐅᔪᑦ 
ᐃᓚᐅᖃᑕᐅᓂᖅᓴᐅᒐᔭᖅᑐᑦ. ᖃᐅᔨᒋᐊᕐᕕᖃᖅᑳᕆᐊᖃᕋᔭᕐᒥᒻᒪᑕ ᐊᒻᒪᓗ ᑐᓴᐅᒪᖃᑦᑕᐅᑎᓂᕐᒧᑦ 
ᐸᕐᓇᒍᑎᖃᑦᑎᐊᕐᓗᑎᑦ ᑕᐃᒫᒃ ᖃᐅᔨᒪᓇᑦᑎᐊᕋᔭᕐᒪᑦ ᑖᒃᑯᐊ ᑭᒃᑯᑐᐃᓐᓇᕐᓄᑦ ᑕᐅᑦᑐᒋᔭᐅᔪᑦ ᑲᑐᔾᔨᔨᐅᔪᓂᒃ 
ᐃᓚᓕᐅᔾᔭᐅᒐᓗᐊᕐᒪᖔᕐᒥᒃ ᑖᓐᓇ ᑎᑎᕋᕆᐊᙵᖅᑕᐅᒍᓂ ᐱᖁᔭᒃᓴᐅᖁᔭᐅᔪᖅ. 
 

ᖁᕕᐊᓱᒍᑎᖃᖅᓯᒪᓕᖅᑐᒍᑦ ᑕᒪᔅᓱᒪ ᑲᒪᒋᔭᐅᓯᒪᓂᖓᓂᒃ ᐊᕐᕌᒎᓚᐅᖅᑐᒥᒃ ᐊᒻᒪᓗ ᑮᓇᐅᔭᖅᑎᒍᑦ ᐃᑲᔪᖅᑕᐅᑦᑎᐊᖅᑐᑕ 
ᑕᒪᔅᓱᒧᖓ ᐱᒻᒪᕆᐊᓗᒻᒧᑦ ᐊᒻᒪᓗ ᑲᒪᒋᔭᐅᔭᕆᐊᖃᓪᓚᕆᑦᑐᒧᑦ ᐱᓕᕆᐊᕆᔭᒧᑦ. ᐃᓕᓴᕖᓪᓕ ᐱᔾᔪᑎᒋᓪᓗᒋᑦ, 
ᐃᓕᓐᓂᐊᖅᑎᐅᔪᑦ ᐊᒥᓱᕈᖅᓯᒪᓕᕐᒪᑕ; ᖁᑦᑎᓂᖅᐹᖏᓐᓂᒃ 12-ᒥᒃ ᖁᕝᕙᓯᓐᓂᓖᑦ ᐱᔭᕇᕐᓂᖅᓴᐅᖃᑦᑕᕐᒪᑕ ᓱᓕ 
ᑕᒪᒃᑯᐊᓗ ᐃᓕᓐᓂᐊᕈᑎᒃᓴᑦ ᐋᖅᑭᒃᓱᖅᑕᐅᓯᒪᓂᖏᑦ ᐊᒻᒪᓗ ᐅᖃᐅᓰᑦ ᐃᓕᓐᓂᐊᖅᑎᑦᑎᓗᑎᑦ ᐊᑐᖅᑕᐅᒐᔭᖅᑐᑦ 
ᑲᔪᓯᓂᖃᑦᑎᐊᖅᑐᒻᒪᕆᐅᓪᓗᓂ. ᐊᒻᒪᓗ, ᐃᑲᔪᖅᓯᒪᓕᖅᑐᑕ ᐋᖅᑭᒃᑕᐅᓂᖓᓂᒃ ᐅᐃᕖᒃᑯᑦ ᐃᓕᓐᓂᐊᕐᕕᖓᓂᒃ, 
ᐊᒻᒪᓗᑦᑕᐅᖅ ᐊᑐᐊᒐᕐᓂᒃ ᐊᑐᖃᑦᑕᓕᖅᑐᑕ ᑕᒪᒃᑯᐊ ᒪᒃᑯᓐᓂᖅᓴᐅᔪᑦ ᕿᑐᕐᖓᓖᑦ, ᐃᓕᓐᓂᐊᖅᑎᐅᔪᑦ ᓱᓕ, 
ᐸᐃᕆᕕᓐᓅᖅᑎᑦᑎᒍᓐᓇᖁᓪᓗᒋᑦ ᓄᑖᕐᓂ ᖁᕝᕙᓯᓐᓂᖅᐹᓂ ᐃᓕᓴᕕᓐᓂ. 
 

ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᖃᑦᑎᐊᖃᑦᑕᖅᓯᒪᕗᑦ ᓄᓇᕗᑦ ᓯᓚᑦᑐᓴᕐᕕᒃᑯᖏᓐᓂᒃ, ᐊᒻᒪᓗ 
ᑐᓂᓯᓯᒪᓕᖅᑐᑎᑦ ᐃᒪᓐᓇᓂᒃ $15.707 ᒥᓕᐊᓂᒃ ᑮᓇᐅᔭᓂᒃ ᑮᓇᐅᔭᖁᑎᒋᔭᐅᒐᔭᖅᑐᓂᒃ. ᐱᓕᕆᕝᕕᐅᔪᕐᓗ 
ᑐᓂᓯᓯᒪᓕᕆᕗᖅ $1.879 ᒥᓕᐊᓂᒃ ᑖᒃᑯᓄᖓ ᐃᓕᓐᓂᐊᖅᑕᐅᔪᓄᑦ ᓄᓇᓕᓐᓂ ᐃᓕᓴᐃᔨᒃᓴᐅᓂᕐᒧᑦ ᐱᓕᕆᐊᓂᒃ. 
ᐱᓕᕆᕝᕕᐅᔪᕐᓗ ᐃᖅᑲᓇᐃᔭᖃᑎᖃᑦᑎᐊᕐᓂᐊᕆᕗᖅ ᓱᓕ ᑖᒃᑯᓂᖓ ᓯᓚᑦᑐᓴᕐᕕᒃᑯᓐᓂᒃ ᐊᒻᒪᓗ 
ᐱᓕᕆᖃᑎᒋᕙᑦᑕᑎᓐᓂᒃ ᑖᒃᑯᐊ ᐃᓕᓴᕖᑦ, ᐊᖓᔪᖅᑳᑦ, ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐊᒻᒪᓗ ᓄᓇᓕᓐᓂ, 
ᐊᕕᑦᑐᖅᓯᒪᔪᓂᒃ ᐅᑭᐅᖅᑕᖅᑐᒥ, ᐊᒻᒪᓗ ᑲᓇᑕᓕᒫᒥ ᑎᒥᐅᔪᓂᒃ ᐱᓕᕆᕆᖃᑎᒌᓐᓇᕐᒥᓗᒋᑦ ᐱᓕᕆᐊᖃᕋᓱᐊᖅᑎᓪᓗᑕ 
ᓈᒻᒪᑦᑎᐊᖅᑐᒥᒃ ᐃᓕᓐᓂᐊᕐᓂᓕᕆᓂᕐᒥᒃ, ᐊᒻᒪᓗ ᐋᖅᑮᓗᑕ ᐃᓕᓐᓂᐊᕈᑎᒃᓴᐅᒐᔭᖅᑐᓂᒃ ᐊᒻᒪᓗ ᐱᔨᑦᑎᕋᐅᑎᓂᒃ 
ᓄᓇᕘᒥᐅᑕᓕᒫᓄᑦ. 
 

ᐃᒃᓯᕙᐅᑖᖅ, ᑖᒪᓐᓇ ᐱᒻᒪᕆᐊᓘᔪᖅ ᐊᓯᔾᔨᕐᓂᐅᔪᖅ ᑮᓇᐅᔭᑦ ᐱᔾᔪᑎᒋᓪᓗᒋᑦ, ᐊᑐᐃᓐᓇᐅᒪᑎᓪᓗᒋᓪᓗ, ᐊᒻᒪᓗ 
ᑕᒪᓐᓇ ᐱᖁᔭᓕᐅᕐᓂᑉ ᐊᐅᓚᓂᖓᑦ ᒐᕙᒪᒃᑯᓐᓂᒃ, ᐱᓕᕆᕝᕕᐅᔪᖅ ᑲᒪᒋᑦᑎᐊᖃᑦᑕᐃᓐᓇᕋᓱᐊᕐᓂᐊᕆᕙᐅᒃ ᓱᓕ 
ᑕᒪᓐᓇ ᑕᖅᑭᐅᓂᐊᖅᑐᓂᒃ. ᑕᒪᓐᓇ ᐱᒋᐊᖅᐸᓪᓕᐊᑎᓪᓗᑎᒍ ᐊᑯᓂᐊᓘᖅᑐᖅ ᐊᐅᓚᓂᐅᔪᖅ, ᐱᔪᒥᓇᖅᑑᕗᖅ 
ᐅᕙᑦᑎᓐᓄᑦ ᐊᒻᒪᓗ ᐊᒃᓱᕈᕐᓇᕐᓂᐊᕋᓗᐊᖅᑐᓂ ᑕᒪᓐᓇ ᐱᓕᕆᕝᕕᑦᑎᓐᓄᑦ, ᐃᖅᑲᓇᐃᔭᖅᑎᑎᓐᓄᑦ, 
ᐃᓕᓐᓂᐊᖅᑎᑎᓐᓄ, ᐊᒻᒪᓗ ᐱᓗᐊᖅᑐᒥᒃ ᓄᓇᕘᒥᐅᑕᓕᒫᓄᑦ. 
 

ᐊᐱᖅᑯᑎᒃᓴᓂᑦ ᑭᐅᒍᓐᓇᑦᑎᐊᕐᓂᐊᕆᕗᖓ ᑲᑎᒪᔨᕋᓛᑦ ᐊᐱᖅᑯᑎᒃᓴᖃᑐᐊᕈᑎᑦ. ᐱᔭᕇᕐᓗᒍ, ᐃᒃᓯᕙᐅᑖᖅ, 
ᑖᒃᑯᐊ ᒪᑐᐃᕆᐊᙵᕈᑎᒋᕋᑖᖅᑕᒃᑲ ᑲᑎᒪᑐᐃᓐᓇᖅᑎᓪᓗᒋᑦ ᑮᓇᐅᔭᓂᒃ ᐊᑐᖅᑐᒃᓴᓂᒃ ᑲᑎᒪᔾᔪᑎᖃᖅᑎᓪᓗᓯ 
ᐊᒻᒪᓗ ᐸᕐᓇᒍᑎᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᖁᑎᖏᓐᓄᑦ ᐊᕐᕌᒎᓐᓄᒃ 2005-2006-ᒧᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. (ᑐᓵᔨᒃᑰᕈᓐᓃᖅᑐᖅ): ᐊᐱᖅᓱᖅᑕᐅᔪᒃᓴᓂᒃ ᖃᐃᖁᔨᓯᒪᕕᓯ? ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᕗᙵᖃᑎᖃᖅᓯᒪᕙᓪᓚᐃᒐᓗᐊᖅᑐᖓ ᐊᐱᖅᓱᖅᑕᐅᒐᔭᖅᑐᓂᑦ 
ᑲᑎᒪᑐᐃᓐᓇᖅᑎᓪᓗᒋᑦ. ᐊᐱᖅᓱᖅᑕᐅᔪᓐᓇᖅᓯᒐᔭᖅᑐᒍᑦ ᒪᓕᒐᓕᐅᖅᑎᓄᑦ ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᑦ 
ᐊᑐᖅᑐᒃᓴᖏᓐᓂᒃ ᐊᕐᕌᒎᓐᓄᒃ 2005-2006-ᒧᑦ, ᐸᕐᓇᒍᑎᖏᓐᓂᒃ, ᐊᒻᒪᓗ ᑮᓇᐅᔭᑦ ᐋᖅᑭᒃᑕᒥᓂᖅᑕ 
ᐊᐅᓚᓂᖓᓂᒃ ᑲᑎᒪᑐᐃᓐᓇᖅᑎᓪᓗᓯ ᐊᐱᖅᓱᕈᒪᑐᐊᓕᕈᔅᓯ ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. (ᑐᓵᔨ ᓄᖅᑲᖅᐳᖅ): ᑲᑎᔨᐅᔪᑦ ᐊᖏᖅᐸᑦ ᐊᐱᖅᓱᖅᑕᐅᔪᒃᓴᓂᑦ 
ᐅᕗᙵᖅᑐᖃᕈᓂ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. 
 
ᐃᖅᓱᒃᑎ, ᑖᓐᓇ ᐊᐱᖅᓱᖅᑕᐅᔪᒃᓴᖅ ᒪᐅᙵᐅᑎᒍᒃ ᐊᐱᖅᓱᖅᑕᐅᕝᕕᒻᒧᑦ. 
 
ᖁᔭᓐᓇᒦᒃ, ᖁᔭᓐᓇᒦᒃ. ᖃᐅᔨᒪᔭᐅᓂᐊᕐᒪᑦ, ᐲᑯ ᓇᓗᓇᐃᕈᓐᓇᖅᐱᐅᒃ ᐅᖃᓪᓚᒋᐊᖅᑐᖅᓯᒪᔪᖅ ᑭᓇᐅᒻᒪᖔᖅ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᕙᖓ ᑕᓕᖅᐱᑦᑎᐊᖓᓂ ᒥᔅ ᐹᒻ ᕼᐊᐃᓐ, 
ᐊᖓᔪᖅᑳᖑᓪᓗᖓ ᑐᖏᓕᕋ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑐᙵᓱᒋᑦ ᒥᔅ ᕼᐊᐃᓐᔅ. ᐃᒃᓯᕙᐅᑕᖅ ᑲᑎᒪᔨᕋᓛᖑᐃᓐᓇᓂᐊᖅᑐᓄᑦ ᐅᖃᐅᓯᒃᓴᖃᖅᐹ? 
ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᑯᕕᒋᐊᖃᖅᐳᖔ? 
 
ᐃᑦᓯᕙᐅᑕᖅ: ᐋᒡᒐ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
 
(ᑐᓵᔨ ᓄᖅᑲᖅᐳᖅ) ᐃᒃᓯᕙᐅᑕᐅᓪᓗᖓ ᑲᑎᒪᔨᕋᓛᖑᐃᓐᓇᓂᐊᖅᑐᓄᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᐃᓕᓐᓂᐊᖅᑐᓕᕆᓂᕐᒧᑦ ᖁᕕᐊᑉᐳᖓ ᒪᑐᐃᖅᓯᓂᕐᒧᑦ ᐅᖃᓪᓚᒋᐊᖓ ᐊᒻᒪᓗ ᐱᒋᐊᕐᓂᐊᖅᑐᑕ ᐋᔩᖃᑎᒌᓐᓂᕐᒥᑦ 
ᑮᓇᐅᔭᑎᒍᑦ ᐸᕐᓇᐅᑎᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 
 
ᐃᓕᓐᓂᐊᖅᑐᓕᕆᔨᒃᑯᑦ ᑐᒃᓯᕋᐅᑎᓕᐊᕆᓯᒪᔭᖓ ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ ᑮᓇᐅᔭᑎᒍᑦ 
ᐸᕐᓇᐅᑎᖏᓐᓄᑦ 2005-06-ᒧᑦ $174,224,000 ᐊᖏᓪᓕᒋᐊᖅᓯᒪᕗᑦ $12-ᒥᓕᐊᑲᓴᓐᓂᑦ ᐊᓯᔾᔨᖅᑕᐅᔪᓂᒃ 
ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ ᑮᓇᐅᔭᑎᒍᑦ ᐸᕐᓇᐅᑎᓄᑦ 2004-05-ᒥᓂᑦ. 
 
ᑲᑎᒪᔨᕋᓛᑦ ᐅᖃᖅᓯᒪᕗᑦ ᐊᒥᓲᓂᖏᑦ ᐃᖅᑲᓇᐃᔮᑦ ᐃᓗᐊᓃᑦᑐᑦ ᐊᖓᔪᖅᑳᕐᕕᐅᑉ 
ᐊᖏᓪᓕᒋᐊᕐᓂᐊᖅᑐᒋᔭᐅᓪᓗᑎᒃ. ᐃᓚᖏᑦ ᐃᖅᑲᓇᐃᔮᑦ ᐃᓐᓄᑦᑕᐅᓂᐊᖅᑎᓪᓗᒋᑦ ᐃᖅᑲᓇᐃᔭᖅᑎᐅᓚᐅᖅᑐᓄᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ, ᑲᑎᒪᔨᕋᓛᑦ ᐊᐱᕆᓯᒪᒻᒪᑕ ᖃᓄᖅ ᐊᑦᑐᐃᓂᖃᕐᓂᐊᕐᒪᖔᖅ 
ᐊᒡᒍᖅᑕᐅᓂᖓᓄᑦ ᒐᕙᒪᒃᑯᑦ ᐃᖅᑲᓇᐃᔮᖏᓐᓂᑦ. 
 
ᓄᑖᕐᒥᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅᑖᕋᓱᐊᕐᓂᑎᓐᓂ ᐊᖓᔪᖅᑳᖃᕐᕕᒃ ᖃᐅᔨᒪᒋᐊᕆᐊᖃᖅᐳᖅ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐃᑲᔪᖅᓱᕋᓗᐊᕐᒪᖔᑕ ᒫᓐᓇᐅᔪᖅ ᐊᑐᐊᒐᕐᓂᑦ ᐊᒻᒪᓕ ᐱᓕᕆᐊᔅᓴᓂᒃ 
ᐊᒻᒪᓗ ᑮᓇᐅᔭᑎᒍᑦ ᐸᕐᓇᐅᑏᑦ ᑐᓂᔭᐅᓂᖏᑦ ᓇᓗᓇᐃᖅᑕᐅᑦᑎᐊᕋᓗᐊᕐᒪᖔᑕ. 
 
ᑲᑎᒪᔨᕋᓛᑦ ᐅᖃᐅᔾᔨᒋᐊᕈᑎᓕᐅᒃᑲᓐᓂᓚᐅᖅᐳᑦ ᓄᑖᖅ ᐃᓕᓴᕕᓐᓄᑦ ᑮᓇᐅᔭᓕᕆᔾᔪᓯᖅ ᐋᖅᑭᓱᖅᑕᐅᒌᖅᐸᑦ, 
ᐊᖓᔪᖅᑳ ᓇᓗᓇᐃᖅᓯᑦᑎᐊᕆᐊᖃᖅᐳᖅ ᐊᒻᒪᓗ ᐃᓗᓕᓕᒫᖏᓐᓂᑦ ᐅᖃᐅᓯᖃᕐᓗᑎᒃ ᐱᓕᒻᒪᓴᖅᑕᐅᓂᐊᖅᑐᓂᑦ 
ᑕᕝᕙᓂ ᒪᓕᒐᓕᐅᕐᕕᒻᒥ, ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ, ᓄᓇᓖᑦ ᐊᖏᔪᖅᑳᕆᔭᐅᔪᑦ ᓱᕈᓯᕐᓄᑦ ᐊᒻᒪᓗ 
ᑕᖅᑲᒃᑯᓄᖓᓕᒫᖅ. 

ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐱᒻᒪᕆᐅᔪᒥᑦ ᐱᓕᕆᐊᖃᖅᐳᑦ ᖃᐅᔨᒪᒋᐊᖅᑎᐅᓪᓗᑎᒃ 
ᐊᑐᐃᓐᓇᐅᒐᓗᐊᕐᒪᖔᑕ ᐃᓕᓐᓂᐊᕋᔅᓴᓕᒫᑦ ᐃᓕᓴᕕᖏᓐᓂᑦ ᐃᓕᓐᓂᐊᖃᑦᑕᖅᑐᓄᑦ ᓄᓇᓕᓐᓂᑦ. ᑮᓇᐅᔭᑎᒍᑦ 
ᐸᕐᓇᐅᑎᐅᓚᐅᖅᑐᓂᑦ ᐅᑦᑑᑎᒋᓪᓗᒍ, ᓇᓗᓇᐃᖅᑕᐅᓯᒪᔪᑦ ᑐᕌᖓᒧᑦ ᑮᓇᐅᔭᐃᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᓐᓄᑦ ᐱᑐᐃᓐᓇᐅᙱᑦᑐᓄᑦ ᐃᓕᓐᓂᐊᖅᑎᑦᑎᓂᕐᒧᑦ. ᐊᒥᓱᑦ ᐃᓕᓐᓂᐊᖅᑐᓕᕆᔨᒃᑯᑦ  
ᑲᑐᔾᔨᖃᑎᒌᖏᑦ ᐅᖃᖅᓯᒪᕗᑦ ᐃᓚᓕᐅᔾᔨᖁᔨᓪᓗᑎᒃ ᐃᓕᖅᑯᓯᑐᖃᖅᓯᐅᑎᓂᒃ ᐃᓕᓐᓂᐊᕋᔅᓴᓂᑦ ᐃᓕᓐᓂᐊᖅᑎᓄᑦ 
ᑕᒪᒃᑯᓄᖓ ᓄᖅᑲᕆᐊᖓ ᐃᓱᒫᓗᒋᔭᐅᔪᓄᑦ ᐃᓕᓐᓂᐊᕐᕕᒻᒥᑦ. 
 
ᑲᑎᒪᔨᕋᓛᑦ ᓂᕆᐅᓐᓂᖃᑦᑎᐊᖅᐳᑦ ᓇᓗᓇᐃᖅᓯᕕᐅᓯᒪᖃᑦᑕᕐᓂᐊᕆᐊᖏᑕ ᐱᓕᕆᐊᓂᑦ ᐊᒻᒪᓗ ᐸᕐᓇᐅᑎᓂᒃ 
ᐱᔾᔪᑎᖃᖅᑐᓂᒃ ᐃᓕᓐᓂᐊᕐᕕᒻᒥᑦ ᐃᓕᓐᓂᐊᕋᔅᓴᐃᑦ ᐊᓯᔾᔨᖅᑕᐅᓂᐊᕐᓂᖏᓐᓄᑦ. ᐊᒥᓱᓂᒃ ᐊᔾᔨᒌᙱᑦᑐᓂᒃ 
ᐃᓱᒪᒋᔭᖃᐅᕐᒪᑕ ᐃᓕᓐᓂᐊᕈᑎᓂᒃ, ᐃᓕᓐᓂᐊᓕᕋᑖᓂᒃ ᖁᑦᑎᓐᓂᓕᒻᒧᑦ 12 ᐃᓕᓐᓂᐊᕈᑎᓄᑦ, ᐊᑐᐊᒐᐃᑦ ᐊᒻᒪᓗ 
ᐃᓕᑕᕆᔭᐅᔾᔪᑏᑦ ᐊᑐᓂᑦ ᐅᖃᐅᓯᐅᒋᐊᖃᕐᓂᐊᖅᐳᑦ ᐊᒻᒪᓗ ᐃᓱᒪᔅᓴᖅᓯᐅᕈᑕᐅᑦᑎᐊᕐᓗᑎᒃ ᓄᓇᓕᒻᒥᐅᑎᒎᖅᑐᒃᑯᑦ 
ᐊᒻᒪᓗ ᓄᓇᕗᒻᒥ ᑎᒍᒥᐊᖅᑎᐅᖃᑕᐅᔪᓄᑦ ᐅᖃᐅᓯᐅᑦᑎᐊᕐᓗᑎᒃ. ᑲᑎᒪᔨᕋᓛᑦ ᓂᕆᐅᑉᐳᑦ ᑕᐃᑲᙵᑦ 
ᓴᖅᑭᐊᓂᐊᕆᐊᖏᑕ ᐱᔪᒥᓇᖅᑐᑦ ᐃᑲᔫᑎᖃᕐᓂᐊᖅᑐᑦ ᑲᔪᓯᒋᐊᑦᑎᐊᕐᓂᕐᒧᑦ ᐊᕐᕙᐃᑦ ᑲᑎᒪᔩᑦ ᐱᓇᓱᐊᕐᓂᖏᓐᓄᑦ 
ᑕᑯᓐᓇᒐᖃᖅᑐᑎᒃ ᐃᓕᓐᓂᐊᕐᓂᕐᒥᓂᒃ ᐱᔭᕇᖃᑦᑕᖁᓪᓗᒋᑦ ᑕᒪᒃᑮᓐᓂᒃ ᐅᖃᐅᓯᖃᖅᑐᑦ ᒪᒃᑯᑦᑐᐃᑦ 
ᖃᐅᔾᔨᑎᖃᖅᑐᑦ ᐊᒻᒪᓗ ᖃᐅᔨᒪᑦᑎᐊᖅᑐᑦ ᐃᓕᓐᓂᐊᒃᑲᓐᓂᕈᓐᓇᖅᑐᑎᒃ ᐱᔭᕇᖅᓯᒐᓗᐊᕈᑎᒃ 12-ᒥᑦ 
ᖁᑦᑎᓐᓂᓕᒻᒥᑦ.  
 
ᖁᕝᕙᕆᐊᖅᑎᑦᑎᔾᔪᑕᐅᔪᓐᓇᖅᑐᑦ ᐃᓕᓐᓂᐊᕐᓂᕐᒥᓂᒃ ᐃᓕᓐᓂᐊᒃᑲᓐᓂᕐᓂᒃᕐᑯᑦ ᐱᒻᒪᕆᐅᕗᑦ 
ᓄᓇᓕᒻᒥᐅᖁᑎᑦᑎᓐᓄᑦ ᐱᕙᓪᓕᐊᔾᔪᑕᐅᔪᓐᓇᖅᑐᑎᒃ ᖃᐅᔾᔨᑎᖏᓐᓂᑦ ᓄᓇᕗᒻᒥ ᐃᖅᑲᓇᐃᔭᖅᑎᕈᕈᓐᓇᖅᓯᓗᑎᒃ 
ᐊᒻᒪᓗ ᐃᖅᑲᓇᐃᔮᑦᑎᐊᕙᐅᓂᖅᓴᓂᒃ ᐃᖅᑲᓇᐃᔮᖅᑖᕐᓗᑎᒃ. ᑲᑎᒪᔨᕋᓛᖑᐃᓐᓇᓂᐊᖅᑐᑦ ᓂᕆᐅᓐᓂᖃᑦᑎᐊᖅᐳᖅ 
ᕿᒥᕐᕈᓂᕐᒥᑦ ᖃᓄᐃᑦᑐᓂᒃ ᓴᖅᑭᐊᔪᓂᑦ ᐊᖓᔪᖅᑳᕐᕕᐅᑉ ᓯᓚᑖᓐᓂᑦ ᕿᒥᕐᕈᔭᐅᔪᓂᑦ ᓄᓇᕗᑦ ᐅᑭᐅᖅᑕᖅᑐᒥᑦ 
ᓯᓚᑦᑐᓴᕐᕕᒻᒧᑦ ᐃᓚᓕᐅᑎᓪᓗᒋᑦ ᖃᓄᑐᐃᓐᓇᖅ ᖃᐅᔨᓴᕐᓃᑦ ᐊᑑᑎᖃᑦᑎᐊᕋᓗᐊᕐᒪᖔᑕ ᐊᔾᔨᒌᙱᑦᑑᑏᑦ 
ᐃᓕᓐᓂᐊᕋᔅᓴᐃᑦ. ᓄᓇᕗᑦ ᐅᑭᐅᖅᑕᖅᑐᒥᑦ ᓯᓚᑦᑐᓴᕐᕕᒃ ᑐᓂᔭᐅᓚᐅᖅᐳᖅ $16-ᒥᓕᐊᑲᓴᓐᓂᑦ ᑐᕌᖓᔪᓂᑦ 
ᐊᖓᔪᖅᑳᕐᕕᒻᒥᑦ ᐊᑐᓂᑦ ᐊᕐᕌᒍᒧᑦ ᐊᒻᒪᓗ ᐱᒻᒪᕆᐅᓪᓗᓂ ᐊᑑᑎᖃᑦᑎᐊᕐᓂᖏᑦ ᓇᓗᓇᐃᖅᑕᐅᑦᑎᐊᕋᓗᐊᕐᒪᖔᑕ 
ᓄᓇᕗᒻᒥᐅᓄᑦ ᐊᑐᐃᓐᓇᐅᕕᐅᖁᓪᓗᒋᑦ ᐃᓕᓐᓂᐊᕈᒪᔭᕐᒥᓂᒃ. 
 
ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕋᔅᓴᐃᑦ ᐱᒻᒪᕆᐅᒋᕗᑦ ᓯᕗᓂᔅᓴᖅᑎᓐᓂᑦ ᐊᑐᖅᑕᐅᔪᓐᓇᓂᐊᖅᑐᓄᑦ. 
ᐊᖓᔪᖅᑳᖃᕐᕕᒃ ᐱᔭᕇᕋᓱᐊᕐᓂᖓᓂ ᐊᑑᑎᖃᑦᑎᐊᕋᓗᐊᕐᒪᖔᖅ ᖃᐅᔨᓴᕐᓂᕐᒥᑦ, ᐊᒻᒪᓗ ᓴᖅᑮᑉᐸᑕ ᓄᓇᕗᒻᒥ 
ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕐᕕᒻᒥ, ᑲᑎᒪᔨᕋᓛᑦ ᐊᔭᐅᖅᓯᕗᑦ ᐊᖓᔪᖅᑳᕐᒥᑦ ᐊᒥᓱᓂᒃ 
ᐊᑐᐃᓐᓇᐅᑎᑦᑎᖁᓪᓗᒍ ᐃᖅᑲᓇᐃᔭᖅᑎᕈᕆᐅᖅᓴᓂᕐᒧᑦ ᐃᓕᓐᓂᐊᕋᔅᓴᓄᑦ ᐊᔪᕐᓇᖏᑉᐸᑦ ᓄᓇᕗᒻᒥ 
ᓄᓇᓕᓕᒫᓂᑦ. ᑲᑎᒪᔨᕋᓛᑦ ᐃᖅᑲᐅᒪᔪᔅᓴᐅᕗᑦ ᐃᓚᖏᑦ ᐱᓇᓱᐊᕐᓂᕆᓪᓗᐊᑕᖅᑕ ᐊᕐᕙᐃᑦ ᑲᑎᒪᔨᖏᓐᓂᑦ 
ᒪᑐᐃᖅᓯᖁᓪᓗᒋᑦ ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕐᕕᓐᓂᑦ ᓄᓇᕗᒻᒥ ᓄᙳᐊᓂ ᑭᖑᓪᓕᕐᒥ ᒪᓕᒐᓕᐅᖅᑏᑦ 
ᑲᑎᒪᓂᖃᖅᑎᓪᓗᒋᑦ. 
 
ᑲᑎᒪᔩᑦ ᐊᓕᐊᓇᐃᒍᓱᑉᐳᑦ ᐊᖓᔪᖅᑳ ᐊᒻᒪᓗ ᐱᓕᕆᕕᖓ ᑭᐅᒍᓐᓇᖅᓯᒪᒻᒪᑕ ᐃᓱᒫᓘᑎᐅᓯᒪᔪᓄᑦ ᓱᒃᑯᐊᖀᑦ 
ᒥᒃᓵᓄᑦ. ᒪᓕᒐᓕᐅᖅᑏᑦ ᐅᖃᕈᑎᖃᖅᓯᒪᒻᒪᑕ ᐃᑲᔪᖅᑕᐅᔭᕆᐊᖃᕐᓂᖏᓐᓄᑦ ᐊᑭᑐᔪᒻᒪᕆᐅᑎᓪᓗᒍ ᐃᓅᓇᓱᐊᕐᓂᖅ 
ᓄᓇᕗᒻᒥ ᐊᒻᒪᓗ ᐃᑲᔪᖅᑕᐅᓂᖅ 5-ᐳᓴᒻᒥᒃ ᐅᓄᖅᓯᒋᐊᖅᓂᐊᖅᑐᒋᔭᐅᓪᓗᓂ ᓂᕿᑖᕈᑎᐅᕙᑦᑐᓄᑦ ᐊᑭᖏᑦ. 
ᑲᑎᒪᔩᑦ ᐊᓕᐊᓇᐃᒍᓱᑉᐳᑦ ᐱᓕᕆᕕᒃᑯ ᖃᐅᔨᓴᒃᑲᓐᓂᕆᔪᒪᓯᒪᔭᖏᓐᓂᒃ ᑮᓇᐅᔭᖅᑖᕆᔭᐅᕙᑦᑐᓂᒃ ᑯᐊᐸᒃᑯᓄᑦ 
ᐃᓚᒋᔭᐅᔪᓄᑦ ᐅᑎᖅᕕᐅᓂᖏᓐᓄᑦ, ᐅᖃᐅᓯᖃᑦᑕᖅᓯᒪᔪᖅ ᐊᒥᓱᓄᑦ ᒪᓕᒐᓕᐅᖅᑎᓄᑦ. ᑲᑎᒪᔩᑦ  
 
ᐊᓕᐊᓇᐃᒍᓱᒃᑭᕗᑦ ᑕᑯᔭᕆᐊᔅᓴᖅ ᐱᓕᕆᕕᐅᔪᖅ ᑲᒪᒋᐊᕈᓐᓇᖅᓯᒪᓂᖓᓂᒃ ᐃᓱᒫᓘᑎᐅᔪᓂᒃ ᐅᖃᐅᑕᐅᓯᒪᔪᑦ 
ᐊᒻᒪᓗ ᐸᐃᕆᕕᓐᓂᒃ ᐃᑲᔪᖅᑐᐃᓂᐊᖅᑐᑎᒃ ᐃᓅᓱᒃᑐᐃᑦ ᐊᖓᔪᖅᑳᕆᔭᐅᔪᑦ ᐃᓕᓐᓂᐊᕐᕈᓐᓇᖁᓪᓗᒋᑦ. ᑲᑎᒪᔩᑦ 
ᓂᕆᐅᑦᑎᐊᖅᐳᑦ ᑕᑯᔪᒪᓪᓗᑎᓪᓗ ᑐᓴᖅᑎᑦᑎᒋᐊᕈᑎᒥᒃ ᐊᖓᔪᖅᑳᑉ ᑲᑎᒪᓂᕆᕋᑖᖅᑕᖓᓂᒃ ᕚᓐᑰᕙᒥ 
ᐱᖃᑎᒋᓪᓗᓂᒋᑦ ᒐᕙᒪᑐᖃᒃᑯᓃᖔᖅᓯᒪᔪᑦ ᐅᖃᕈᑎᖃᑦᑐᑎᒃ ᑕᒪᑐᒥᖓ ᐃᓕᓐᓂᐊᕐᓕᓚᐅᖏᑎᓪᓗᒋ 
ᐃᓕᓐᓂᐊᖅᑎᑕᐅᖃᑦᑕᕐᓂᖏᑦ ᐊᒻᒪᓗ ᓱᕈᓰᑦ ᐸᖅᑭᔭᐅᓂᖏᓐᓄᑦ. 

ᑲᑎᒪᔩᑦ ᐃᓕᑕᖅᓯᕗᑦ ᑐᓂᓯᓂᐅᖃᑦᑕᖅᑐᖅ ᓱᒃᑯᐊᕿᓂᒃ ᐊᑦᔨᒌᖃᑦᑕᖏᒻᒪᑦ ᓄᓇᓕᓐᓂᒃ ᓄᓇᓕᓐᓄᑦ. 
ᐃᓚᖏᑎᒍᑦ, ᓱᒃᑯᐊᕿᑖᖅᐸᑦᑐᑦ ᓇᒻᒥᓂᖅ ᐊᑐᖅᑎᐊᖃᑦᑕᖏᑦᑐᑦ ᐃᑲᔫᓯᐊᒥᓂᒃ ᐃᓚᖏᓪᓗ 
ᐱᔭᕆᐊᖃᑦᑕᕋᓗᐊᖏᓐᓂᒃ ᐊᑐᖅᑕᐅᕙᒐᑎᒃ, ᓲᕐᓗ ᒪᑯᓂᖓ ᐃᑲᔪᖅᑕᐅᔭᕆᐊᖃᑦᑐᑦ ᐱᒡᒐᕈᑎᓖᑦ ᐃᓄᐃᑦ. 
 
ᑲᑎᒪᔩᑦ ᑎᓕᐅᕆᕗᑦ ᐊᖓᔪᖅᑳᒥᒃ ᐱᓕᕆᐊᖃᐃᓐᓇᖁᔭᐅᓪᓗᓂ ᐃᖅᑲᓇᐃᔭᖅᑎᖏᓪᓗ ᐋᖅᑭᐹᓕᖅᑎᕆᓂᕐᒥᒃ 
ᐊᐅᓚᑦᑎᓂᕐᒥᒃ ᓱᒃᑯᐊᕿᑖᖑᕙᑦᑐᓂᒃ. ᐱᓗᐊᖅᑐᒥᒃ, ᑲᑎᒪᔩᑦ ᐊᑐᓕᖁᔨᕗᑦ ᐊᖓᔪᖅᑳ ᐱᓕᕆᖃᑎᖃᕐᓗᓂ 
ᐊᖓᔪᖅᑳᖑᖃᑎᒥᓂᒃ ᐱᓕᕆᕕᐊᑕ ᓄᓇᓖᑦ ᒐᕙᒪᓕᕆᔨᒃᑯᓪᓗ ᐱᔨᑦᑎᕈᑎᓄᓪᓗ ᐊᑐᖅᑕᐅᒍᓐᓇᖁᓪᓗᒍ ᓄᑖᖅ 
ᓱᒃᑲᔪᖅ ᖃᕋᓴᐅᓕᕆᓂᒃᑯᑦ ᐋᖅᑭᒃᓯᓗᑎᒃ ᓄᓇᕗᒻᓕᒫᒥ ᖃᕋᓴᐅᔭᒃᑯᑦ ᐊᐅᓚᑦᑎᓂᕐᒥᒃ. ᒐᕙᒪᒃᑯᑦ ᒫᓐᓇᕋᑖᖅ 
ᓇᓗᓇᐃᖅᓯᓂᕆᓚᐅᖅᑕᖓ ᑲᔪᓯᑦᑎᐊᕐᓂᖓᓂᒃ ᑕᓚᕖᓴᒃᑯᑦ ᐋᓐᓂᐊᖅᑐᓕᕆᓂᒃᑯᑦ ᐱᓕᕆᖃᑎᒌᓐᓂᕐᒥᒃ 
ᑕᑯᒃᓴᐅᑎᑦᑎᓯᒪᕗᖅ ᑕᒪᒃᑯᐊ ᐱᑕᖃᑉᐸᓪᓕᐊᓂᐅᔪᑦ ᓄᑖᙳᐸᓪᓕᐊᔪᓂᒃ ᐱᕙᓪᓕᐊᒍᑕᐅᒍᓐᓇᕐᒪᑕ 
ᐊᑐᕐᓂᖃᑦᑎᐊᖅᑐᒃᑯᑦ ᐱᓕᕆᔨᔾᔪᑎᐅᓗᑎᒃ ᓄᓇᕗᓪᓗᒃᑖᒥ. 
 
ᐱᐊᓂᒍᑎᖃᓪᓗᖓ, ᐃᒃᓯᕙᐅᑖᖅ, ᑲᑎᒪᔩᑦ ᑐᓴᕈᒪᓯᒪᑦᑎᐊᖅᐳᑦ ᐱᓕᕆᕕᒃᑯᑎᒍᑦ ᓇᓚᐅᒃᑖᖅᑕᐅᓯᒪᔪᓂᒃ 
ᑮᓇᐅᔭᖅᑯᑎᒃᓴᓂᒃ ᐱᖃᓯᐅᑎᓪᓗᒍ ᓄᑖᑦ ᑐᓂᐅᖅᑲᑦᑕᐅᔪᑦ ᐱᓕᕆᔾᔪᑕᐅᓂᐊᖅᑐᑦ ᐊᖏᕐᕋᖃᖏᓂᕐᒧᑦ ᓄᓇᕗᒻᒥ. 
ᑖᓐᓇ ᓯᕗᓪᓕᖅᐹᖑᒻᒪᑦ ᓴᖅᑭᑎᓪᓗᒍ ᑮᓇᐅᔭᖅᑐᕈᑎᒃᓴᓂ. ᑖᒃᑯᐊᓕ ᑲᑎᒪᔩᑦ ᐃᓕᑕᖅᓯᑎᓪᓗᒋᑦ ᑕᒪᓐᓇ 
ᑲᒪᒋᔭᖃᕐᓂᖅ ᑕᒪᑐᒥᖓ ᐊᖓᔪᖅᑳᑉ ᑎᒍᒥᐊᕐᒪᒍ. ᑲᑎᒪᔩᑦ ᓂᕆᐅᑉᐳᑦ ᑮᓇᐅᔭᐃᑦ ᐊᒻᒪᓗ ᐱᔪᓐᓇᕐᓂᐅᔪᑦ 
ᑕᒪᒃᑯᓇᙵᑦ ᑎᒥᐅᔪᓄᑦ ᓲᕐᓗ ᓄᓇᕗᒻᒧ ᐃᓪᓗᓕᕆᔨᕐᔪᐊᒃᑯᑦ ᓴᖅᑭᒃᑎᖁᔭᐅᓂᐊᖅᑐᑦ. ᑲᑎᒪᔩᑦ ᓂᕆᐅᑦᑎᐊᖅᐳᑦ 
ᑐᑭᓯᐅᒪᔾᔪᑎᓂᒃ ᐱᓕᕆᐊᖑᔪᓂᒃ ᐲᓕᕆᐊᒃᓴᒧᑦ ᑐᒃᓯᕋᐅᑎᐅᕋᑖᖅᑐᒧᑦ ᐃᖃᓗᐃᑦ ᐊᖏᕐᕋᖃᖏᑦᑐᓄᑦ 
ᐊᖏᕐᕋᐅᔪᒧᑦ. 
 
ᐱᐊᓂᒃᐳᖓ ᐅᖃᐅᓯᙵᐅᑎᓐᓂᒃ. ᑲᑎᒪᔩᑦ ᐊᐱᖅᓱᕈᓐᓇᖅᓯᕗᑦ ᐊᒻᒪᓗ ᐅᖃᐅᓯᖃᕈᒪᒍᑎᒃ ᑲᔪᓯᕙᓪᓕᐊᑎᓪᓗᑕ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐱᒋᐊᓚᐅᖏᓂᑦᑎᓐᓂ ᖃᐅᔨᒪᕙᓪᓚᐃᒐᑦᓯ ᒪᓕᒐᕐᒥᒃ 77, 10-
ᒥᓂᔅᒥᒃ ᐅᖃᓪᓚᒍᓐᓇᕐᓂᐊᕐᕋᑦᓯ ᐅᖃᐅᓯᑐᐃᓐᓇᕐᓄᑦ. ᐅᖃᐅᓯᑐᐃᓐᓇᐃᑦ. ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐅᖃᐅᓯᙵᐅᑎᖃᕈᓐᓇᕋᕕᑦ ᐱᓕᕆᕕᖓᓄᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑮᓇᐅᔭᖁᑎᒃᓴᖏᓐᓄᑦ.  
 
ᓯᕗᓪᓕᖅᐹᒥ, ᖁᔭᓐᓇᒦᕈᒪᓪᓗᒍ ᐊᖓᔪᖅᑳ ᑭᐅᒍᓐᓇᕐᓂᖓᓄᑦ ᐅᖃᐅᓯᕆᓚᐅᖅᓯᒪᔭᓐᓄᑦ ᐃᐳᕈᒥ. ᖃᐅᔨᒪᒻᒪᑦ 
ᐊᖓᔪᖅᑳ, ᐃᓅᓱᒃᑐᐃᑦ ᕿᑐᙵᓖᑦ, ᓱᓕ ᐃᓕᓐᓂᐊᖅᑐᐃᑦ, ᓈᒻᒪᑦᑐᒥᒃ ᑮᓇᐅᔭᖃᕋᔪᙱᒻᒪᑦ ᐊᑭᓖᔾᔪᑎᒃᓴᒥᒃ 
ᐸᐃᕆᕕᒻᒧᑦ ᓱᕈᓯᒥᓄᑦ. ᐊᒻᒪᑕᐅᖅ ᐃᓅᓱᓗᐊᖅᑐᑎᒃ ᐃᑲᔪᖅᑕᐅᔭᕆᐊᔅᓴᖅ ᐸᐃᕆᕕᒻᒧᑦ ᐃᑲᔫᑎᑎᒍᑦ 
ᓱᒃᑯᐊᕿᑎᒍᑦ. 
 
ᓇᓗᖏᓚᖓ ᒪᓕᒐᓕᐅᖅᑎᐅᖃᑦᑎᒃᑲ ᐊᖏᕐᓂᐊᖅᑐᑦ ᐱᒻᒪᕆᐅᓂᖓᓂᒃ ᐃᓅᓱᒃᑐᖁᑎᑦᑕ ᐱᕕᖃᑦᑎᑕᐅᓂᖏᓐᓂᒃ 
ᐱᐊᓂᒃᓯᒍᓐᓇᕐᓗᑎᒃ ᐃᓕᓐᓂᐊᖅᑕᒥᓂᒃ ᖁᑦᑎᓂᖅᓴᒃᑯᑦ. ᑕᐃᒫᑦᓴᐃᓐᓇᖅᑕᐅᖅ ᐱᒻᒪᕆᐅᕗᖅ ᓱᕈᓯᖏᑦ  
 
ᐃᓕᓐᓂᐊᖅᑏᑦ ᐸᖅᑭᔭᐅᑦᑎᐊᕐᓗᑎᒃ ᐊᖓᔪᖅᑳᖏᑦ ᐃᖅᑲᓇᐃᔭᖅᑎᓪᓗᒋᑦ ᐱᐊᓂᒃᓯᓇᓱᒃᑐᑎᒃ ᐃᓕᓐᓂᐊᖅᑕᒥᓂᒃ. 
 
(ᑐᓵᔨᒃᑯᑦ) ᐃᒃᓯᕙᐅᑖᖅ, ᐊᓕᐊᓇᐃᒍᓱᑉᐳᖓ ᑮᓇᐅᔭᖅ ᐃᓅᓱᒃᑐᓄᑦ ᕿᑐᙵᖃᑦᑐᓄᑦ ᐊᒻᒪᓗ ᐱᓕᕆᕝᕕᕗᑦ 
ᐱᓇᓱᐊᖏᓐᓇᙳᓱᑉᐳᑦ ᐊᒻᒪᓗ ᐊᑑᑎᖃᑦᑎᐊᕐᓗᑎᑦ ᐅᕝᕙᓘᓐᓃᑦ ᐊᔭᐅᕆᐊᕐᓗᒋᑦ ᒪᒃᑯᓐᓂᖅᓴᐅᔪᑦ 
ᐊᓈᓇᐅᓕᖅᑐᑦ ᐃᓕᓐᓂᐊᖏᓐᓇᖁᓗᒋᑦ ᐊᒻᒪᓗ ᑖᒃᑯᐊ ᐊᑐᓕᖅᑎᑕᐅᑎᓪᓗᒋᑦ ᐸᐃᕆᕕᐅᔪᑦ ᖁᑦᑎᓂᖅᐹᒥ 
ᐃᓕᓐᓂᐊᕐᕕᒻᒥ. ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ ᐃᖅᑲᓇᐃᔭᖅᑎᖏᓪᓗ ᑖᒃᑯᐊ ᒪᒃᑯᑦᑐᑦ ᐃᓕᓕᓐᓂᐊᖅᑎᐅᔪᑦ 
ᐃᑲᔪᖅᑕᐅᓂᖅᓴᐅᖔᖅᑎᑕᐅᒻᒪᑕ. 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

(ᑐᓵᔨ ᓄᖅᑲᖅᐳᖅ) ᓱᒃᑯᐊᕿᔾᔪᑎᐅᔪᑦ ᐱᓕᕆᐊᖏᑦ ᐃᑲᔪᖅᑐᐃᕙᑦᑐᑦ ᐱᒻᒪᕆᐊᓗᓐᓂ 
ᐊᑦᑕᓇᙱᑦᑐᒦᓕᖅᑎᑦᑎᓪᓗᑎᑦ ᑖᒃᑯᓂᖓ ᐊᒥᓱᓂ ᓄᓇᕘᒥᐅᑕᓂᒃ. ᔪᓚᐃᖑᔪᔪᒥᒃ, ᐱᓕᕆᕝᕕᐅᔪᖅ 
ᐊᒥᓱᕈᕆᐊᖅᑎᑦᑎᔪᒻᒪᑕ ᓱᒃᑯᐊᕿᑖᕈᑕᐅᕙᑦᑐᓂᑦ ᓂᕿᓄᑦ ᐃᑲᔫᓯᐊᓂᒃ ᐊᒻᒪᓗ ᐃᓐᓇᑐᖃᕐᓄᑦ 
ᐃᑲᔫᓯᐊᖅᑖᕆᔭᐅᕙᑦᑐᓂᒃ ᑮᓇᐅᔭᓂᒃ ᐊᒥᓱᕈᕆᐊᖅᑎᑦᑎᔪᓪᓗᑎᓪᓗ. 
 
ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕗᖅ ᓄᑖᖅ ᑮᓇᐅᔭᑦ ᐋᖅᑭᒃᑕᐅᒍᒪᔪᑦ ᐊᕐᕌᒎᓐᓄᒃ 2005-2006-ᒧᑦ 
ᐊᑭᑦᑐᕆᐊᖅᑎᑦᑎᒃᑲᓐᓂᕋᔭᕐᒪᑕ ᓂᕿᓄᑦ ᐃᑲᔫᓯᐊᖅᑖᕆᔭᐅᕙᑦᑐᓄᑦ (ᓱᒃᑯᐊᕿᓂᒃ). ᑭᓯᐊᓂᓕ, ᐱᓕᕆᕝᕕᐅᔪᖅ 
ᐊᒥᓱᕈᕆᐊᖅᑎᑦᑎᓂᐅᓴᔪᕐᔫᔮᙱᒻᒪᑕ ᐃᓐᓇᑐᖃᕐᓄᑦ ᐃᑲᔫᓯᐊᖅᑖᕆᔭᐅᕙᑦᑐᓂᒃ. 
 
ᓈᒻᒪᒃᓯᒍᓂ ᐊᑲᐅᓈᓕᖅᐸᑦ, ᐃᒃᓯᕙᐅᑖᖅ, ᑕᒪᒃᑯᓂᖓ ᐊᐱᖅᑯᑎᖃᙳᓱᒻᒥᔪᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑖ (ᑐᓵᔨᒃᑯᑦ): ᖁᔭᓐᓇᒦᒃ, ᐋᕆᐊᒃ. (ᑐᓵᔨ ᓄᖅᑲᖅᐳᖅ): ᒪᒥᐊᑉᐳᖓ ᒥᓂᔅᑕᒧᑦ. ᑎᑎᕋᖅᑕᐅᔪᓐᓇᖁᓪᓗᒍ, 
ᓴᐅᒥᓐᓃᑦᑐᖅ ᑭᓇᐅᒻᒪᖔᖅ ᐅᖃᑲᐃᓐᓇᕈᒃ? ᖁᔭᓐᓇᒦᒃ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᓴᐅᒥᓐᓃᑦᑐᖅ ᐃᓯᕋᑖᖅᑐᖅ ᔮᓂᔅ ᕼᐊᑉᔅ ᑮᓇᐅᔭᓕᕆᑉ 
ᐊᖓᔪᖅᑳᖓᑦ ᐊᒻᒪᓗ ᑐᑭᒧᐊᖅᑎᑦᑎᔨᐅᑲᐃᓐᓇᖅᑐᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᑐᙵᓱᒋᑦ Hᐊᑉᔅ. ᐅᕙᓂ ᑎᑎᖅᑲᓐᓂ ᐊᑎᖅᑕᖃᒃᑲᓐᓂᕐᒪᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐅᖃᐅᓯᒃᓴᖃᖅᑎᑲᐃᓐᓇᕈᓐᓇᕋᕕᙵ 
ᐃᓕᓐᓂᐊᖅᑐᓕᕆᔨᒃᑯᑦ ᒥᒃᓵᓄᑦ. 
 
(ᑐᓵᔨ ᓄᖅᑲᖅᐳᖅ) ᓯᕗᓪᓕᖅᐹᒥᒃ, ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ ᑲᒪᒋᔪᓐᓇᕐᓂᕐᒪᒍ ᑯᐊᐸᒃᑯᑦ ᐱᔾᔪᑎᒋᓪᓗᒋᑦ 
ᐅᑎᕐᕕᐅᖃᑦᑕᓲᖑᓂᖏᑦ ᐃᓱᒪᒋᔭᐅᖃᑦᑕᕐᓂᐊᖅᑐᒥᓂᐅᑎᓪᓗᒋᑦ ᑮᓇᐅᔾᔭᒃᓵᕆᔭᐅᔪᖅᑎᑐᑦ. 
 
ᒪᓕᒐᓕᐅᖅᑎᐅᖃᑕᐅᔪᑦ ᖃᐅᔨᒪᒻᒪᑕ, ᐱᓇᓱᐊᕈᓯᐅᓚᐅᖅᑐᒥᒃ 161 ᐃᓄᐃᑦ ᓄᓇᓕᐅᔪᑦ ᒥᑦᑎᒪᑕᓕᒻᒥ 
ᑐᒃᓯᕋᖅᓯᒪᒻᒪᑦ ᓄᓇᕗᑦ ᒐᕙᒪᒃᑯᖏᓐᓂᒃ ᐊᓯᔾᔩᖁᔨᓪᓗᑎᑦ ᓱᒃᑯᐊᕿᔭᐅᕙᑦᑐᑦ ᐊᑐᐊᒐᖏᓐᓂᒃ ᑖᒃᑯᐊ ᓱᒃᑯᐊᕿᐅᔪᑦ 
ᐃᑲᔫᓯᐊᑦ ᑮᓇᐅᔭᑦ ᖃᑦᑏᓐᓇᕈᕆᐊᖅᑕᐅᖁᓇᒋᑦ ᐅᑎᕐᕕᐅᕙᑦᑐᓄᑦ ᑯᐊᐸᒃᑯᓐᓂ, ᑖᒃᑯᐊᓗ ᐅᑎᕐᕕᐅᕙᑦᑐᑦ 
ᑯᐊᐸᒃᑯᑎᒍᑦ ᓱᒃᑯᐊᕿᕙᑦᑐᑎᐅᒻᒪᑕ. 
 
ᐊᕐᕕᐊᓂ ᑲᑎᒪᔭᖅᑐᖅᓯᒪᓪᓗᑕ, ᐃᓚᖓᑦ ᖃᓄᐃᓕᐅᖅᑕᐅᓇᓱᐊᓛᕐᓂᐊᕐᓂᕋᖅᑕᐅᓚᐅᖅᓯᒪᔪᖅ ᐋᖅᑮᓗᑎᑦ 
ᓄᓇᕗᑦ ᒪᑭᒪᐅᑎᒃᓴᖓᓂᒃ, ᓇᒻᒥᓂᖃᖅᑑᔪᓂᒃ ᐊᒻᒪᓗ ᐃᖅᑲᓇᐃᔮᒃᓴᖅᑖᖅᑎᑦᑎᓇᓱᐊᕐᓂᖅᓴᐅᓗᑎᑦ. ᑯᐊᐸᒃᑯᑦ 
ᓄᓇᕘᒨᕐᓂᖓᑦ ᐱᒻᒪᕆᐊᓘᓚᐅᖅᓯᒪᒻᒪᑕ ᒪᑭᒪᐅᑎᒃᓴᑦᑎᐊᕙᒻᒪᕆᐅᓗᓂ ᓄᓇᓕᓐᓂ ᓄᓇᖃᖅᑐᓄᓪᓗ. 
 
ᓄᓇᓕᓐᓂ ᐃᓄᐃᑦ ᑯᐊᐸᒃᑯᓐᓄᑦ ᐃᓚᒋᔭᐅᖃᑕᐅᔪᑦ ᐅᑎᕐᕕᐅᒐᓛᓲᖑᒻᒪᑕ, ᑖᒃᑯᐊᓗ ᐅᑎᕐᕕᐅᔾᔪᓯᐊᖏᑦ 
ᑖᒃᑯᓇᙵᑦ ᓂᐅᕕᐊᒥᓃᙶᓲᖑᓪᓗᑎᑦ.  
 
ᐅᖓᓯᑦᑐᒥᓕ ᖁᑦᑎᑐᕐᒥᐅᑕᐅᔪᓂᒃ, ᓲᕐᓗᒃ ᐃᒃᐱᐊᕐᔪᒃ, ᐊᐅᓱᐃᑦᑐᖅ, ᖃᐅᓱᐃᑦᑐᕐᒥ, ᐊᒻᒪᓗ ᒥᑦᑎᒪᑕᓕᓐᓂ, 
ᓄᓇᖃᖅᑑᔪᑦ ᐊᑭᑐᔪᒥᐅᑖᓘᓲᖑᒻᒪᑕ. ᐅᑉᐱᕈᓱᒃᑲᒪ ᖃᓄᖅᑑᕋᓱᐊᕆᐊᖃᓪᓚᕆᑦᑐᒋᓪᓗᒋᑦ ᑖᒃᑯᐊ ᐊᑭᑐᔫᑕᐅᔪᑦ 
ᐊᑭᓕᐅᑕᐅᒐᓱᐊᖅᑎᓪᓗᒋᑦ ᐃᑲᔪᖅᑕᐅᖃᑦᑕᕆᐊᖃᕋᓗᐊᕐᒪᑕ ᐊᒃᓱᕈᖅᑎᑕᐅᒃᑲᓐᓂᙱᖔᕐᓗᑎᑦ. 

ᒐᕙᒪᒃᑯᑦ ᐊᑐᐊᒐᕆᕙᓚᐅᖅᑕᖏᑦ ᒪᓕᑦᑐᒋᑦ ᑖᒃᑯᐊ ᐃᓚᓕᐅᔾᔭᐅᒋᐊᖃᖃᑦᑕᓚᐅᕐᒪᑕ ᑯᐊᐸᒃᑯᓐᓄᑦ 
ᐅᑎᐅᕐᕕᐅᔾᔪᓯᐊᖑᔪᑦ ᑮᓇᐅᔾᔭᒃᓵᕆᔭᐅᓂᕋᖅᑕᐅᓪᓗᑎᑦ ᐊᒻᒪᓗ ᑕᐃᒪᐃᒻᒪᑦ ᖃᑦᑏᓐᓇᕈᕆᐊᖅᑎᑕᐅᑦᑕᓕᖅᐳᑦ 
ᑖᒃᑯᐊ ᓱᒃᑯᐊᕿᖏᑦ ᓂᕿᓄᑦ ᐃᑲᔫᓯᐊᖅᑖᕆᔭᐅᕙᑦᑐᑦ ᑮᓇᐅᔭᑦ ᓱᒃᑯᐊᕿᕙᑦᑐᓪᓗ 
ᐃᓱᒪᒃᓴᖅᓯᐅᕈᑎᖃᑦᑎᐊᕋᓱᒃᑲᓗᐊᖅᑎᓪᓗᒋᑦ ᖃᓄᖅ ᑖᒃᑯᐊ ᑮᓇᐅᔾᔭᒃᓵᕆᔭᑦ ᐊᑐᖅᑕᐅᑦᑎᐊᕋᔭᕐᒪᖔᕐᒥᒃ 
ᓈᒻᒪᖏᑦᑐᒦᖃᑦᑕᓕᓚᐅᖅᓯᒪᒻᒪᑕ. 
 
ᖁᔭᓐᓇᒦᕈᒪᕙᕋ ᑖᓐᓇ ᒥᓂᔅᑕᐅᔪᖅ ᑕᒪᓐᓇ ᐊᓯᔾᔨᕈᓐᓇᕐᒪᒍ ᒐᕙᒪᒃᑯᑦ ᐊᑐᐊᒐᖓᑦ ᑕᒪᔅᓱᒧᖓ ᐱᔾᔪᑎᐅᔪᒥᒃ 
ᐊᒻᒪᓗ ᓈᓚᑦᑎᐊᖅᑐᒥᓂᐅᒐᒥ ᒪᓕᒐᓕᐅᖅᑎᑐᐃᓐᓇᕐᓂᒃ, ᓲᕐᓗᒃ ᐅᕙᓐᓂᓪᓗ. ᖁᕕᐊᓱᒻᒪᕆᑉᐳᖓ ᑯᐊᐸᒃᑯᑦ 
ᐃᓚᒋᔭᐅᔾᔪᑎᖏᑦ ᐱᔾᔪᑎᒋᓪᓗᒋᑦ ᐅᑎᕐᕕᐅᕙᑦᑐᑦ ᓂᐅᕕᕋᐃᒻᒪᑕ ᑕᐃᑲᙵᑦ ᑮᓇᐅᔾᔭᒃᓵᕆᔭᐅᔪᖅᑐᑦ 
ᐱᔭᐅᖃᑦᑕᔾᔮᔪᓐᓃᕐᒪᑕ ᑖᒃᑯᓄᖓ ᓱᒃᑯᐊᕿᕙᑦᑐᓄᑦ. 
 
ᑕᒪᒃᑯᓂᖓ ᐅᖃᐅᓯᖃᖅᑎᓪᓗᖓ, ᐅᖃᕈᒪᒋᕗᖓ ᖁᕕᐊᓱᒃᑲᒪ ᑕᒪᒃᑯᐊ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ 
ᐊᒥᓱᕈᕆᐊᖅᑎᑦᑎᒻᒪᑕ ᓂᕿᓄᑦ ᐃᑲᔫᓯᐊᖅᑖᕆᔭᐅᕙᑦᑐᓂᒃ ᓄᓇᕘᓕᒫᒥ. ᑕᒪᓐᓇ ᐃᑲᔪᕐᓂᖃᖅᑐᒻᒪᕆᐅᙳᓱᒻᒪᑦ 
ᖃᑕᙳᑎᒌᓂᒃ ᑮᓇᐅᔾᔭᒃᓴᑦᑎᐊᙱᑦᑐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. ᐊᑎᕐᓂᒃ ᐊᐱᖅᓱᑐᒃᓴᓂᒃ ᑎᑎᖅᓯᒪᔪᖃᕈᓐᓃᕐᒪᑦ 
ᐅᖃᐅᓯᒃᓴᕆᒐᔭᖅᑐᖏᓐᓂᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᐊᖓᔪᖅᑳ ᐃᖅᑲᓇᐃᔭᖅᑎᖏᓪᓗ ᐅᕗᙵᕈᓐᓇᖅᑲᐅᒻᒪᑕ 
ᐅᖃᐅᔾᔭᐅᓯᒪᔮᓗᐊᕐᓇᑎᒃ. ᖁᕕᐊᒌᓐᓇᓲᕆᕙᒃᑲ ᐅᕙᓃᒐᐃᒻᒪᑕ. 
 
ᐊᖓᔪᖅᑳ ᖃᐅᔨᒪᑦᑎᐊᖅᑰᕐᒪᑦ ᐃᑲᔪᖅᓱᕋᓱᐊᖃᑦᑕᖅᓯᒪᔪᒻᒪᕆᐅᒐᒪ ᐃᓕᓐᓂᐊᖅᑐᓕᕆᓂᕐᒧᑦ ᑕᒫᓂ ᓄᓇᕗᒻᒥ 
ᑕᓪᓕᒪᐅᓕᖅᑐᓂᒃ ᐊᕐᕌᒍᓂᑦ. ᐃᓱᒪᒐᒪ ᓱᓕ ᐃᓕᓐᓂᐊᖅᓯᒪᑦᑎᐊᕐᓂᖅ ᓄᓇᕗᒻᒥ ᓯᕗᓂᔅᓴᖅᑎᓐᓄᑦ 
ᒪᑭᒪᔾᔪᑕᐅᔪᓐᓇᑦᑎᐊᕐᓂᐊᕐᓂᖓᓂ ᐊᒻᒪᓗ ᕿᓂᕆᐊᖃᕋᑦᑕ ᖃᓄᖅᑑᕈᑎᔅᓴᓂᒃ ᐋᖅᑮᒋᐊᕋᓱᐊᕐᓂᕐᒧᑦ 
ᖁᑦᑎᓐᓂᖓᓂ ᐊᒻᒪᓗ ᐱᐅᓂᖓᓂᑦ ᐃᓕᓐᓂᐊᕈᑏᑦ ᓄᓇᕗᓕᒫᕐᒥᑦ ᐃᓕᓐᓂᐊᖅᑎᖁᑎᕗᑦ, ᕿᑐᕐᖓᕗᑦ 
ᐃᓕᓐᓂᐊᖅᑎᑕᐅᑦᑎᐊᖁᓪᓗᒋᑦ ᑐᓂᔭᐅᔪᓂᑦ ᐃᖅᑲᓇᐃᔭᕈᓐᓇᑦᑎᐊᕐᓂᐊᖁᓪᓗᒋᑦ ᐊᑐᕆᐊᖃᕐᓂᐊᕋᑦᑎᒍ 
ᓯᕗᓂᔅᓴᖅᑎᓐᓂᑦ; ᐃᓕᓐᓂᐊᕐᓂᕐᒨᕋᓗᐊᖅᐸᑕᓘᓐᓃᑦ ᐃᖅᑲᓇᐃᔭᖅᑎᐅᓂᕐᒧᑦ; ᓄᓇᕗᑦ ᐅᑭᐅᖅᑕᖅᑐᒥᑦ 
ᓯᓚᑦᑐᓴᕐᕕᒻᒨᕋᓗᐊᖅᐸᑕ; ᐃᓱᒪᖅᓱᖅᑐᑎᒃ ᓇᓕᐊᓐᓄᑦ ᐃᓕᓐᓂᐊᕆᐊᒃᑲᓐᓂᕈᒪᒻᒪᖔᑕ ᓯᓚᑦᑐᓴᕐᕕᕐᔪᐊᕐᒥ 
ᐅᕝᕙᓘᓐᓃᑦ ᓯᓚᑦᑐᓴᕐᕕᒻᒥᑦ ᖃᓪᓗᓈᑦ ᓄᓇᖓᓐᓄᑦ. 
 
ᐃᓕᓐᓂᐊᖅᑐᓕᕆᓂᕐᒧᑦ ᐋᖅᑭᔅᓯᒪᔪᖁᑎᕗᑦ ᑕᐃᒫᔅᓴᐃᓐᓇᐅᒋᐊᖃᖅᑐᒋᕙᕋ ᐊᓯᖏᑎᑐᑦ ᓇᒥᑐᐃᓐᓇᖅ ᑲᓇᑕᒥ. 
ᖃᐅᔨᒪᒐᒪ ᑕᐃᒪᐃᓕᖓᙱᒻᒪᑦ ᒫᓐᓇᐅᔪᖅ. ᑐᑭᒧᐊᕆᐊᕆᐊᖃᕋᑦᑕ ᓯᕗᒧᑦ ᐊᒻᒪᓗ ᐱᓕᕆᐊᖃᕆᐊᖃᖅᑐᒋᓪᓗᖓ 
ᒐᕙᒪᐅᓪᓗᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᑦᑎᐊᒻᒪᕆᓪᓗᑕ ᐱᐅᓂᖅᐹᖑᙱᓐᓂᖓᓂ ᐊᒻᒪᓗ 
ᐱᓕᕆᖃᑎᖃᕋᓱᐊᕐᓗᑕ ᐱᓕᕆᖃᑕᐅᔪᓕᒫᓂᒃ, ᐃᓕᓴᐃᔨᓂᑦ, ᐊᖏᔪᖅᑳᕆᔭᐅᔪᓂᑦ, ᐃᓕᓐᓂᐊᖅᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᓐᓂᑦ, ᓄᓇᓕᓐᓂᑦ ᕿᓂᕐᓗᑕ ᐋᖅᑮᒋᐊᕈᑎᔅᓴᓂᒃ. 
 
ᐅᖃᖅᑕᐃᓕᒋᐊᖃᙱᓇᑦᑕ ᐊᐅᓚᓂᖃᑦᑎᐊᕈᓐᓃᖅᑐᖃᖅᑎᓪᓗᒍ. ᐅᖃᐅᓯᐅᖃᑦᑕᖅᓯᒪᒻᒪᑦ ᑭᖑᓂᑦᑎᓐᓂᑦ 
ᖃᐅᔨᒪᑐᐃᓐᓇᖅᑐᑎᒃ ᐊᑲᐅᙱᓕᐅᕈᑎᑕᖃᓕᕋᓗᐊᖅᑎᓪᓗᒍ. ᖃᐅᔨᒪᕗᖓ ᑖᓐᓇ ᐊᖓᔪᖅᑳ 
ᑕᐃᒪᐃᓕᖓᑐᐃᓐᓇᕈᒪᒍᓐᓇᖏᒻᒪᑦ ᐊᑲᐅᙱᓕᐅᕈᑎᑕᖃᖅᑎᓪᓗᒍ ᑕᐃᒪᐃᒻᒪᑦ ᓂᕆᐅᓇᖅᐳᖅ ᑕᒪᑐᒥᖓ 
ᐊᑲᐅᙱᓕᐅᕈᑎᑕᖃᒃᑲᓐᓂᕐᓂᐊᙱᒋᐊᖓ ᑕᒪᑐᒪᓂ. 
 
ᐊᒥᓱᑲᓪᓚᐅᒻᒪᑕ ᐃᓱᒪᒋᔭᒃᑲ ᐱᒻᒪᕆᐅᒋᓪᓗᒋᑦ. ᐃᓕᓐᓂᐊᖅᑐᓕᕆᓂᕐᒥᑦ ᐊᑐᐃᓐᓇᐅᑎᑦᑎᓂᖅ 
ᓄᓇᓕᒻᒥᐅᑎᒎᖅᑐᓂᒃ ᐊᒻᒪᓗ ᖃᐅᔨᒪᓪᓗᖓ ᐊᖓᔪᖅᑳ ᓇᒻᒥᓂᖅ ᖃᐅᔨᒪᒻᒪᑦ, ᐊᒻᒪᓗ ᐅᖅᑲᐅᒪᖅᑰᕋᑦᑕ 
ᓯᕗᓪᓕᖅᐹᖅ ᒪᓕᒐᓕᐅᕐᕕᒻᒥ ᑲᑎᒪᓐᓇᖅ ᐲᖅᓯᑎᓪᓗᒍ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ, 
ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐅᖃᐅᔾᔭᐅᓚᐅᕐᒪᑕ ᐊᖓᔪᖅᑳᖃᕐᕕᒻᒧᑦ ᑕᒪᑐᒥᖓ 
ᐊᐅᓚᑦᑎᓂᖅᓴᐅᔪᓐᓇᕐᓂᐊᓕᕐᓂᕋᖅᑕᐅᓪᓗᑎᒃ ᐊᒻᒪᓗ ᓴᙱᓂᖃᕐᓂᖅᓴᐅᓗᑎᒃ ᐱᔪᓐᓇᕐᓂᖃᕐᓗᑎᓪᓗ 
ᓄᓇᓕᒻᒥᐅᑎᒎᖅᑐᓂᒃ. 

ᑕᒪᓐᓇ ᖃᐅᔨᒪᒋᐊᑦᑎᐊᕆᐊᖃᖅᑰᕋᑦᑎᒍ ᐊᒻᒪᓗ ᓂᕆᐅᓇᖅᐳᖅ ᑕᒪᑐᒪᓂ ᐋᖅᑭᓱᖅᑕᐅᑦᑎᐊᕐᓂᐊᕆᐊᖓ 
ᐋᖅᑭᔅᓱᐃᑎᓪᓗᒋᑦ ᐊᖏᕈᑕᐅᒌᖅᓯᒪᙱᑦᑐᓂᒃ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒧᑦ, ᐊᑐᙱᖔᕐᓗᑎᒃ ᑮᓇᐅᔭᑎᒍᑦ 
ᐸᕐᓇᐅᑎᓕᐅᕐᓂᕐᒥᑦ, ᐊᓪᓚᕝᕕᒻᒥᐅᑕᐅᙱᑦᑐᒧᑦ ᐱᓕᕆᐊᖑᙱᑦᑑᒐᓗᐊᑦ, ᐊᒻᒪᓗ ᖃᖓᑕᓲᒃᑯᑦ 
ᐊᐅᓪᓚᖃᑦᑕᕆᐊᖃᖅᑐᑎᒃ ᓯᕿᙳᔭᖏᑦ ᐊᔾᔨᒌᙱᑦᑐᓄᑦ, ᐅᕝᕙᓘᓐᓃᑦ ᖃᓄᑐᐃᓐᓇᖅ ᖃᐅᔨᒪᔭᐅᔪᓂᒃ 
ᓄᓇᓕᓐᓂᑦ ᐱᑕᖃᕆᐊᖃᖅᑐᓄᑦ. ᓄᓇᓕᒻᒥᐅᑦ ᖃᐅᔨᒪᓂᖅᓴᐅᖃᑦᑕᕐᒪᑕ ᑭᓱᓂᒃ ᓄᓇᓕᒻᒥᐅᑎᒍᑦ 
ᐱᑕᖃᕆᐊᖃᕐᒪᖔᑕ. 
 
ᑕᑯᓐᓇᖅᑐᒍ ᐱᑕᖃᕆᐊᖃᕐᓂᖓᓄᑦ ᐃᓚᖏᓐᓂᑦ ᐊᑐᐊᒐᕐᓂᑦ ᐊᒻᒪᓗ ᐸᕐᓇᐅᑎᓂᒃ ᑭᓱᓕᒫᓄᑦ, ᑭᓯᐊᓂ 
ᐃᓚᖏᓐᓄᑦ ᐊᖓᔪᖅᑳᑉ ᐅᖃᐅᓯᕆᖅᑲᐅᔭᖓᓄᑦ ᑭᓱᓂᒃ ᐱᑕᖃᕆᐊᖃᕐᒪᖔᖅ ᓄᓇᓕᒻᒥᑦ. ᑕᑯᓯᒪᖅᑰᓕᕋᑦᑕ 
ᐊᒥᓱᐊᖅᑎᐅᓗᐊᖅᑐᖅ, ᐅᑦᑑᑎᒋᓪᓗᒍ, ᐊᖓᔪᖅᑳ ᖃᐅᔨᒪᑦᑎᐊᕐᒪᑦ, ᑕᐃᒫᑎᑐᐸᓗᒃ ᑎᑎᖅᑲᓄᑦ ᖃᖓᑦᑕᐅᑎᑎᑐᑦ 
ᐆᒻᒪᖅᑯᑎᓄᑦ ᐊᑭᓕᖅᓱᐃᓂᕐᒧᑦ. ᓈᒻᒪᙱᒻᒪᑦ ᓇᐅᒃᑯᓕᒫᖅ. 
 
ᑕᐃᒪᐃᒻᒪᑦ, ᑕᐃᒫᔅᓴᐃᓐᓇᐅᕗᖅ ᐱᑐᐃᓐᓇᐅᙱᑦᑐᒃᑯᑦ ᐱᑕᖃᕆᐊᖃᖅᑐᒥᑦ ᐃᓕᓐᓂᐊᕋᔅᓴᓂᒃ ᐊᒻᒪᓗ ᖃᓄᖅ 
ᐅᖃᐅᓯᕆᒋᐊᓕᑦᑎᓐᓂᑦ ᑕᒫᓂ ᐃᖃᓗᓐᓂ ᐊᔾᔨᒋᙱᑐᐃᓐᓇᕆᐊᖃᕐᒪᒍ ᐱᑕᖃᖁᔭᖏᑕ ᐃᖃᓗᑦᑑᑦᑐᐊᕐᒥ, 
ᖁᕐᓗᖅᑐᕐᒥ, ᐃᑉᐱᐊᕐᔪᒻᒥ ᐅᕝᕙᓘᓐᓃᑦ ᐊᕐᕕᐊᓂᑦ ᓇᒥᑐᐃᓐᓇᕐᓘᓐᓃᑦ. ᐊᔾᔨᒌᙱᑦᑑᒻᒪᑕ. 
ᐱᑕᖃᕆᐊᖃᖅᑐᒋᕙᕋᓕᓪ ᓄᓇᓕᒻᒥᐅᑦ ᐅᖃᓕᒪᒍᒪᔪᑦ ᐅᖃᕐᕕᔅᓴᖃᖅᑎᑕᐅᖃᑦᑕᕐᓗᑎᒃ ᑕᒪᑐᒪ ᒥᔅᓵᓄᑦ. 
 
ᑕᒪᓐᓇ ᑲᒪᒋᔭᐅᒃᑲᓐᓂᕐᓂᖓ ᑮᓇᐅᔭᖃᖅᑎᑕᐅᓂᖏᓐᓄᑦ ᐃᓕᓐᓂᐊᕐᕕᐅᔪᑦ, ᐅᐊᑦᑎᐊᕈ ᐅᖃᖅᑲᐅᒐᒪ, ᐱᐅᔪᒻᒪᑦ; 
ᑕᒪᒃᑯᐊ ᖃᕋᓴᐅᔭᐅᔪᑦ ᐊᑲᐅᙱᓕᐅᕈᑕᐅᓚᐅᖅᑐᑦ. ᑕᒪᓐᓇ ᖃᐅᔨᔭᐅᑎᒋᐊᖃᖅᑕᕗᑦ. ᑐᓴᖅᑕᕋ ᐊᖓᔪᖅᑳᖑᔪᖅ 
ᐊᒻᒪ ᐱᓕᕆᕕᒋᔭᖏᑦ ᑕᒪᒃᓱᒧᖓ ᐱᓕᕆᓇᓱᐊᕐᒪᑕ. 
 
ᐃᓚᖓᑦ ᕿᒥᕐᕈᓂᖃᖅᑎᓪᓗᑕ ᑲᑎᒪᑎᑦᑎᖃᑦᑕᖅᑎᓪᓗᑕ ᐱᖁᔭᒃᓴᒧᑦ 1 ᓯᕗᓪᓕᕐᒥ ᒪᓕᒐᓕᐅᖅᑎᐅᔪᑦ, 
ᐊᑐᓕᖁᔭᐅᔪᓂᒃ ᐊᒥᓱᑲᓪᓚᐅᔪᓂᒃ ᐱᑕᖃᓚᐅᕐᒪᑦ ᑲᑎᒪᕕᔾᔪᐊᑎᑦᑎᓂᐅᔪᓂᒃ, ᑕᐃᒪᓕ ᑕᐃᒃᑯᒪᓂ 
ᑲᑎᒪᔨᕋᓛᖑᓚᐅᖅᑐᑦ, ᐱᔾᔪᑎᖃᖅᑐᓂᒃ ᑮᓇᐅᔭᖃᖅᑎᑕᐅᓂᖏᓐᓄᑦ; ᐃᒪᐃᑦᑐᑦ ᐃᓱᒪᒋᔭᐅᓂᖏᑦ 
ᐋᖅᑭᒃᓯᒪᓂᖏᓐᓄᑦ; ᐊᔾᔨᒌᙱᑦᑐᑦ ᐊᒻᒪ ᐃᓱᒪᒋᓪᓗᒋᑦ ᐅᑎᕈᑕᐅᓕᓚᐅᖅᑐᑦ ᐊᖓᔪᖅᑳᒧᑦ 
ᐃᖅᑲᓇᐃᔭᖅᑎᖏᓐᓄᓪᓗ ᕿᒥᕐᕈᓇᒃᑲᓐᓂᖅᑐᑎᒃ ᐳᐃᒍᕐᓯᒪᙱᒻᒪᑕ ᐃᓄᐃᑦ ᖃᓄᐃᓕᐅᓚᐅᕐᒪᖔᑕ ᐅᐱᓐᓇᕋᓂ 
ᖃᐅᔨᒪᔪᖓ ᑲᑎᒪᔨᕋᓛᖑᔪᑦ ᐊᑯᓂᑲᓪᓚᐅᔪᖅ ᑲᑎᒪᖃᑎᖃᖃᑦᑕᓚᐅᕐᒪᑕ ᐊᒥᓱᓪᓗ ᐃᓄᐃᑦ ᓂᓪᓕᐊᓚᐅᖅᑐᑎᒃ 
ᑕᐃᒪᓕ ᓂᕆᐅᓇᖅᐳᖅ, ᐊᖓᔪᖅᑳᖑᔪᖅ ᐊᑐᕐᓂᐊᕐᒪᑦ ᐃᖅᑲᓇᐃᔭᖅᑎᖏᓪᓗ ᐋᖅᑭᓇᓱᐊᖅᑎᓪᓗᒋᑦ ᓄᑖᓂ 
ᑮᓇᐅᔭᖃᕈᑕᐅᔪᒥᒃ. 
 
ᐃᓚᖓ ᕿᓚᓈᕆᔭᕋ ᑭᐅᔭᐅᑦᑎᐊᕐᓂᐊᕆᐊᒃᓴᖅ ᓱᓕᑦᑎᐊᖅᑐᒥᒃ ᐊᖓᔪᖅᑳᖑᔪᒧᑦ ᑕᒪᒃᑯᐊ 
ᐅᖃᐅᓯᕆᕙᓪᓕᐊᓕᕈᑦᑎᒍᑦ ᐊᑐᖅᑐᒃᓴᐅᔪᓂ ᖃᓄᐃᓕᐅᕐᓯᒪᓕᕐᒪᖔᑕ ᐅᓪᓗᒥᒧᑦ ᑎᑭᑦᑐᒍ. ᐅᖃᕐᓯᒪᒻᒪᑕ ᑕᒪᒃᑯᐊ 
ᕿᒥᕐᕈᓇᒃᑕᐅᒻᒪᑕ ᐊᒻᒪ ᐊᓯᔾᔨᖅᑕᐅᕙᓪᓕᐊᓪᓗᑎᒃ ᐊᑐᓕᖅᑕᐅᕙᓪᓕᐊᓂᐊᖅᑐᑎᓪᓗ ᐅᑭᐅᓂᒃ ᐊᒥᓱᑲᓪᓚᐅᔪᓂ. 
 
ᐅᖃᕐᓯᒪᒻᒥᔪᖅ ᓯᕗᓪᓕᖅᐹᖓᓂ ᐱᔭᕇᖅᑕᐅᑉᐸᑦ. ᐊᑐᓕᖅᑎᑕᐅᓯᒪᓕᖅᐸᑦ. ᐊᒥᓱᑦ ᑐᓴᕈᒪᑦᑎᐊᕐᒪᑕ 
ᖃᓄᐃᑦᑑᒻᒪᖓᑕ ᑕᐃᒃᑯᐊ ᐊᓯᔾᔨᕆᐊᕈᑕᐅᔪᑦ ᖃᓄᐃᒻᒪᓗ ᑕᐃᒪᐃᑕᐅᓚᐅᕐᒪᖔᑕ. ᖃᓄᖅ ᑐᑭᖃᖅᐸᑦ  
 
ᐃᓕᓐᓂᐊᕐᕕᐅᔪᓄᑦ? ᖃᓄᖅ ᑐᑭᖃᖅᐸᑦ ᐃᓕᓴᐃᔨᐅᔪᓄᑦ? ᖃᓄᖅ ᑐᑭᖃᖅᐸᑦ ᐃᓕᓐᓂᐊᕐᕕᓐᓂ 
ᐊᖓᔪᖅᑳᕆᔭᐅᔪᓄᑦ ᐅᕝᕙᓘᓐᓃᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓄᓇᓕᓐᓂ? 
 
ᕿᓚᓈᖅᐳᖓ ᑭᐅᔭᐅᑦᑎᐊᕐᓂᐊᕆᐊᒃᓴᖅ ᐊᖓᔪᖅᑳᒥᒃ ᑕᒪᒃᓱᒧᖓ, ᖁᓚᙱᑦᑐᖓ ᐱᑐᐃᓐᓇᕆᐊᖃᕐᓂᐊᖅᑐᖅ 
ᐊᒻᒪ ᖁᕕᐊᒋᓗᒍ. 
 
 
 
 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

877

ᐃᒃᓯᕙᐅᑕᖅ, ᑕᒪᔾᔭ ᐅᖃᐅᓯᒃᓴᒃᑲ. ᒪᓕᒐᓕᐅᖅᑎᐅᖃᑎᒃᑲᑦᑕᐅᖅ ᖁᓚᕐᓇᖏᑦᑐᖅ ᐅᖃᐅᓯᒃᓴᖃᕐᒪᑕ 
ᐅᖃᐅᓯᕆᔪᒪᔭᒥᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᑐ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᒋᔪᒪᔭᕋ ᐊᖓᔪᖅᑳᖑᔪᖅ. ᑖᒃᑯᐊ ᐱᓕᕆᕕᐅᔪᑦ ᐱᒻᒪᕆᐅᓂᖓᓄᑦ ᐊᒻᒪ 
ᐃᓄᐃᑦ ᑐᓵᔪᑦ, ᐱᓗᐊᖅᑐᒥᒃ ᓱᕈᓯᐅᔪᑦ, ᐊᒃᓱᐊᓗᒃ ᑖᒃᑯᓂᖓ ᐅᐱᒍᓱᒻᒪᑕ. ᖁᔭᒋᔪᒪᓪᓗᒋᓪᓗ ᐃᖅᑲᓇᐃᔭᖅᑎᖏᑦ 
ᑐᙵᓱᑦᑎᒍᒪᓪᓗᒋᓪᓗ. 
 
ᐃᒃᓯᕙᐅᑕᖅ, ᖁᔭᓐᓇᒦᒃ ᐃᓕᑕᕆᖅᑲᐅᒐᕕᙵ. ᓇᐃᑦᑐᑯᓪᓗᒻᒥ ᐅᖃᐅᓯᖃᕐᔪᒍᒪᔪᖓ. ᐊᖓᔪᖅᑳᖑᔪᖅ 
ᐅᖃᐅᓯᕐᖓᐅᑎᒥᓂᒃ, ᐱᐅᒋᕋᑖᖅᑕᒃᑲ ᖁᔭᒋᓪᓗᒍᓗ. 
 
ᑕᐃᓐᓇ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒥ ᐊᖓᔪᖅᑳᕆᔭᐅᔪᖅ ᒪᓕᒐᓕᐅᕐᕕᑐᐃᓐᓇᕐᒥ ᐃᒃᓯᕙᕆᐊᖃᖅᐸᓚᐃᙱᑦᑐᖅ; 
ᐃᒃᓯᕙᕈᓐᓇᕆᐊᖃᖅᑐᖅ ᐊᐱᖅᓱᖅᑕᐅᕕᒻᒥ, ᑕᐃᓐᓇ ᐊᐱᖅᑯᑎᒃᓴᖃᕐᕕᒋᒐᒃᑯᑦ ᓯᓚᑦᑐᓴᕐᕕᐅᑉ ᒥᒃᓵᓄᑦ. 
 
ᐅᕕᒃᑲᐅᓂᕐᓴᐅᔪᑦ ᓯᓚᑦᑐᓴᕐᕕᒻᒧᐊᖅᐸᓪᓕᐊᒻᒪᑕ ᐊᒃᓱᐊᓗᓪᓗ ᐅᐱᒋᓪᓗᑎᒍᑦ ᓯᓚᑦᑐᓴᕐᕕᒻᒧᑦ ᐃᓕᓐᓂᐊᕋᓱᐊᖅᑐᑦ 
ᐅᕕᒃᑲᐅᔪᑦ. ᖃᐅᔨᒪᔪᐃᓐᓇᐃᖁᕙᒃᓯ ᐊᒃᓱᐊᓗᒃ ᐊᑑᑎᖃᕐᒪᑕ. 
 
ᑕᒪᒃᑯᐊ ᐅᖃᐅᓯᕆᔪᒪᔭᒃᑲ ᑕᐃᓐᓇ ᐊᖓᔪᖅᑳᖑᔪᖅ ᖃᐅᔨᒪᔪᖓ ᐊᒥᓱᓂ ᑲᒪᒋᔭᒃᓴᖃᖅᑐᑎᑦ ᐊᒻᒪ ᖃᐅᔨᒪᓪᓗᖓ 
ᓄᓇᓕᓐᓄ ᐳᓚᕋᑦᑕᕐᓯᒪᔪᓂᒃ. ᐊᒥᓱᓂᓪᓗ ᓄᓇᓕᓐᓄᖃᑦᑕᕐᓯᒪᓪᓗᑎᒃ, ᑭᓯᐊᓂᓕ ᐅᖃᕈᓐᓇᖅᑐᖓ 
ᐃᑲᔪᖅᑕᐅᖃᑦᑕᕆᐊᖃᕋᕕᑦ ᐃᑲᔪᖅᑐᖅᑕᐅᓗᑎᓪᓗ ᐃᓄᓐᓂᒃ ᐱᓗᐊᖅᑐᒥᒃ ᐊᔪᕈᓐᓃᕈᑎᑖᕐᓂᕐᒧᑦ ᐃᓕᓐᓂᐊᕕᒻᒧᑦ. 
ᐅᖃᐅᓯᖃᖃᑦᑕᕋᑦᑕ ᐊᔪᕈᓐᓃᕈᑎᖃᕐᓂᕐᒧᑦ ᐃᓕᓐᓂᐊᕐᕕᐅᔪᒥᒃ ᐊᒻᒪ ᐊᒃᓱᐊᓗᒃ ᑕᒪᓐᓇ ᐱᔪᒥᓇᖅᑐᓂ. 
 
ᖃᓪᓗᓈᑎᑐᑦ ᐅᖃᕈᒃᑯᑦ (ᑐᓵᔨᑎᒍᑦ ᐃᓱᓕᑦᑐᖅ): ᓇᐅᖏᓐᓇ? ᖃᓄᐃᑦᑐᓂᒃ ᐸᕐᓇᒍᑎᖃᖅᐱᑦ ᐊᒻᒪ ᐃᓱᒪᒋᔭᑎᑦ 
ᑐᕌᒐᕆᔭᑎᓪᓗ? ᐅᖃᑐᐃᓐᓇᕈᓐᓇᐃᓕᒐᑦᑕ ᓈᒻᒪᒻᒪᑦ ᑕᐃᒪᐃᑦᑐᓂᒃ ᐃᓕᓐᓂᐊᕐᕕᒃᑕᖃᕐᒪᑦ ᓅᕙ ᓯᑰᓴᒥ, ᓂᐊᑦ 
ᑎᐅ, ᐊᓪᐳᑕ. 
 
ᐃᓛᓐᓂᒃᑯᑦ ᐊᐱᕐᓱᓱᖑᒻᒥᒐᒪ ᓄᓇᓕᐅᔪᓂᒃ, ᐊᐱᕆᓪᓗᒋᑦ ᖃᓄᑎᒋ ᐊᖏᔫᒻᒪᖔᑕ ᑕᐃᒃᑯᐊ ᐃᓕᓐᓂᐊᕐᕕᐅᔪᑦ. 
ᐱᔪᓐᓇᖅᑐᑦ 12-ᓂ ᐃᓕᓐᓂᐊᖅᑎᐅᔪᓂᒃ. ᐱᑕᖃᑉᐸᓪᓚᐃᒻᒥᔪᖅ ᑲᖏᖅᖠᓂᕐᒥ ᓴᓇᒋᐅᖅᓴᓂᕐᒧᑦ 12-ᔭᓂᑦᑕᐅᖅ 
ᐃᓕᓐᓂᐊᖅᑎᖃᕈᓐᓇᖅᑐᒥᒃ. ᐃᒻᒪᖃ ᐊᖓᔪᖅᑳ, ᑕᑯᒥᓇᖅᓯᑎᑦᑎᑐᐃᓐᓇᖏᓪᓗᓂ, ᖃᐅᔨᒪᔪᖓ ᐸᕐᓈᖃᑦᑐᑎᑦ 
ᓴᓇᒋᐅᖅᓴᓂᕐᒧᑦ ᐃᓕᓐᓂᐊᖅᕕᓂᒃ, ᖃᓄᐃᒻᒪᑦ ᐱᒋᐊᖅᑎᑎᖏᓚᒍᑦ ᓴᓇᒋᐅᖅᓴᓂᕐᒧᑦ ᐃᓕᓐᓂᐊᕐᕕᒻᒥᒃ ᐊᒻᒪᓗ 
ᐊᑐᓕᖅᑎᑕᐅᒋᐊᕐᓗᓂ. 
 
ᐱᒋᐊᖅᑎᓪᓗᒍ ᒥᑭᔫᒐᓗᐊᕐᓗᓂ ᐃᓅᓱᒃᑐᖁᑎᕗᑦ ᐊᐅᓚᖃᑦᑕᕆᐊᖃᕐᓂᐊᕐᖏᒻᒪᑕ ᓯᓚᑖᓄᑦ ᓄᓇᕗᑦ 
ᐃᓕᓐᓂᐊᕐᕆᐊᕐᓗᑎᒃ ᐃᓕᓐᓂᐊᕐᕕᔾᔪᐊᒧᑦ. ᕿᑐᙵᖃᒻᒪᑕᑦᑕᐅᖅ ᓇᒻᒥᓂᖅ. ᐊᐅᓚᕋᐃᒻᒪᑕ ᓄᓇᕗᒻᒥᒃ  
 
ᐃᓕᓐᓂᐊᕐᕆᐊᒃᑲᓂᖅᑐᑎᒃ, ᐃᓱᒫᓗᒋᔭᖃᓕᖅᐸᒻᒪᑕ ᕿᑐᙵᒥᓂᒃ ᐊᒻᒪᓗ ᐅᑎᑐᐃᓐᓇᓕᖅᑐᑎᒃ ᐱᐊᓂᓚᐅᕐᕋᑎᒃ 
ᐃᓕᓐᓂᐊᖅᑕᒥᓂᒃ ᓴᓇᒋᐅᔅᓴᓂᕐᒧᑦ. 
 
ᐃᒻᒪᖃ ᐊᖓᔪᖅᑳ ᐅᖃᖏᖔᓪᓗᓂ ᐊᒃᓱᐊᓗᒃ ᐱᓕᕆᓂᕋᓪᓗᓂᒋᑦ, ᐃᒻᒪᖃ ᐅᖃᐅᓯᖃᕆᐊᖃᓕᖅᑐᖅ 
ᐸᕐᓇᒍᑎᓂᒃ ᐊᒻᒪᓗ ᐃᒻᒪᖃ ᑲᑎᒪᔨᑖᕐᓗᓂ ᐱᒋᐊᖅᑕᐅᒍᓐᓇᕐᓂᐊᕐᒪᑦ ᐊᑐᓕᖅᑎᑦᑎᓂᖅ. 

ᑕᐃᒪᓐᓇᐃᓕᐅᖔᖁᔨᒐᔭᖅᑐᖓ, ᐃᒃᓯᕙᐅᑖᖅ. ᑐᓴᖃᑦᑕᖅᑐᖓ ᐅᖃᖃᑎᒌᓂᕐᒥᒃ ᑕᒪᑐᒧᖓ 
ᐃᓕᓐᓂᐊᕐᕈᑎᒃᓴᓕᐅᕐᓂᕐᒥᒃ, ᐊᑐᖅᑕᐅᓂᖓᓂᒃ ᐃᓄᒃᑎᑐᑦ ᐊᒻᒪᓗ ᖃᓪᓗᓈᑎᑐᑦ ᐅᖃᐅᓯᖏᓐᓂᒃ ᐱᑦᔪᑎᒋᓪᓗᒍ 
ᐊᖏᔫᑎᓂ ᓄᓇᓕᓐᓂ ᑐᓴᐅᒪᑎᑕᐅᖏᓂᖅᓴᐅᒻᒪᑕ ᒥᑭᔪᓃᑦᑐᑎᑐᑦ ᐱᓗᐊᖅᑐᒥᒃ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐊᒻᒪᓗ ᐊᒥᓲᓂᖅᓴᖏᑦ ᐃᓅᖏᑦᑐᑎᒃ ᐊᒻᒪᓗ ᑕᐃᒪᐃᒻᒪᑦ ᐃᓛᓐᓂᒃᑯᑦ ᑐᓴᖅᑎᑕᐅᖏᖃᑦᑕᖅᑐᒍᑦ. 
 
ᐃᒻᒪᖃ, ᑐᓴᖅᑎᑦᑎᒍᓐᓇᕈᕕᑦ ᑐᑭᓯᐅᒪᔾᔪᑎᒥᒃ ᐊᒻᒪᓗ ᖃᐅᔨᒃᑲᐃᓗᑎᑦ ᐅᕙᑦᑎᓐᓂᒃ ᓯᕗᓂᐊᒍᑦ ᑖᒃᑯᐊ 
ᐱᓕᕆᔨᐅᔪᑦ ᑎᑭᓐᓂᐊᕐᓂᖏᓐᓂᒃ ᑐᓴᖃᑦᑕᕋᑦᑕ, ᖃᐅᔨᒪᓪᓗᑕᓗ ᖃᓄᖅ ᓄᑖᑦ ᑐᓴᐅᒪᖃᑦᑕᐅᑎᔾᔪᑕᐅᔪᑦ 
ᑲᖏᖅᖠᓂᕐᒥ. ᐄ, ᑐᓴᖅᓴᐅᑐᒍᓐᓇᖅᑕᓯ ᓄᓇᓖᑦ ᓈᓚᐅᑎᖏᑎᒍᑦ. ᑕᒪᒃᑯᓄᖓᕈᓘᔮᖅ ᐊᑐᖅᑕᐅᕙᓕᖅᑐᓄᑦ 
ᓄᑖᖑᖅᐸᓪᓕᐊᔪᓄᑦ, ᖃᐅᔨᒃᑲᐃᒍᓐᓇᓕᖅᑐᓯ. 
 
ᐅᖃᐅᑎᔪᒪᓪᓗᒍ ᐊᖓᔪᖅᑳ ᑕᒪᑐᒧᖓ ᐊᑐᖅᑕᐅᓂᖓᓄᑦ ᐅᖃᐅᓯᖅ, ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᐅᔪᖅ 
ᐱᒻᒪᕆᐊᓘᒻᒪᑦ. ᐃᓱᒪᔅᓲᑎᖃᑉᐸᑦ ᓄᓇᓖᑦ ᖃᑦᑎᑦ ᓄᓈᓖᑦ ᐃᓄᒃᑎᑐᑦ ᐃᓕᓐᓂᐊᕈᑎᖃᕈᒪᒻᒪᖔᑕ ᐅᕝᕙᓘᓐᓃᑦ 
ᖃᓪᓗᓈᑎᑐᑦ ᐃᓕᓐᓂᐊᕐᕈᑎᒃᓴᓂᒃ? 
 
ᑭᒃᑯᓪᓕ ᑲᒪᒋᔭᖃᕋᔭᕐᒪᑕ ᖃᓄᖅᑑᕈᑎᒧᑦ ᒪᕐᕉᓐᓂᖅᐸᑎᒃ ᐃᓕᓐᓂᐊᕐᕈᑎᖃᕈᒪᔪᑦ ᐃᓄᒃᑎᑐᑦ ᐅᕝᕙᓘᓐᓃᑦ 
ᖃᓪᓗᓈᑎᑐᑦ, ᑭᒃᑯᑦ ᑲᒪᒋᐊᖃᕋᔭᖅᐸᑦ ᖃᓄᖅᑑᕈᑎᐅᔪᒥᒃ? ᑐᓴᖅᓯᒪᒐᒪ ᐊᖓᔪᖅᑳ ᐅᖃᖅᑎᓪᓗᒍ 
ᐃᓱᒪᔅᓱᓐᓂᕋᐃᓪᓗᓂ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᐃᓘᓇᑎᒃ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦ ᐊᖏᖅᑐᐃᓐᓇᐅᒍᓐᓇᖏᑉᐸᑕ, ᐃᒻᒪᖃ ᖃᑦᑎᒥᒃ ᐅᑭᐅᖃᕐᓗᓂ ᐃᓕᓐᓂᐊᕐᕆᐊᕈᓐᓇᖅᓯᕙᑦ. 
 
ᐅᖃᕈᓐᓇᕋᒪ ᐃᓄᒃᑎᑐᑦ ᐊᒻᒪᓗ ᓱᓕᒍᒪ ᐅᖃᕈᓐᓇᑎᐊᖅᑐᖓ ᐃᓄᒃᑎᑐᑦ ᐊᒻᒪᓗ ᐃᓕᒃᓯ ᐱᓕᕆᕕᖓᓃᑦᑐᓂ, 
ᐅᖃᕈᓐᓇᖅᐸᑕ ᐃᓄᒃᑎᑐᑦ ᐊᑐᖅᑕᐅᑎᐊᖏᑦᑐᑦ ᑕᑯᔭᒃᑯᓪᓕ. ᑮᓇᐅᔭᓕᐅᕐᓂᖅᓴᐅᖏᑦᑐᑦ ᐊᒻᒪᓗ ᐃᓱᒪᓇᖅᑐᓂ 
ᐃᓄᐃᑦ ᑕᖅᑳᓃᑦᑐᑦ ᐅᐱᒋᔭᖃᓗᐊᖏᓐᓂᖏᓐᓂᒃ. 
 
ᖃᐅᔨᒪᖏᑦᑐᖓ ᖃᓄᓪᓚᑦᑖᖅ ᑐᑭᖃᒻᒪᖔᖅ ᐊᑐᕐᓂᑎᓐᓂᒃ ᐃᓄᒃᑎᑐᑦ ᐃᓕᖅᑯᓯᕐᒥᒃ? ᓱᓕᒍᒪ 
ᐋᖅᑭᒃᑎᕆᖏᑦᑐᒍᑦ ᐃᓄᒃᑎᑐᑦ ᐃᓕᖅᑯᓯᕐᒥᒃ ᐃᓗᐊᓂ ᒐᕙᒪᒃᑯᑦ ᖃᐅᑕᒫᑦ ᐃᓅᔾᔪᑎᒋᖃᑦᑕᕋᓗᐊᖅᑎᓪᓗᒍ, 
ᐃᓕᓴᕐᓇᐅᑎᒋᒐᒃᑯ. 
 
ᑐᑭᓯᑎᑕᐅᒃᑲᓐᓂᕈᒪᔪᖓ ᐱᓕᕆᓕᕈᑦᑕ ᐃᓕᓐᓂᐊᕐᕈᑎᒃᓴᒧᑦ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳ 
ᐃᓕᓐᓂᐊᕐᑎᑦᑎᓂᖓᓄᑦ ᐃᓅᓱᒃᑐᓂᒃ ᐊᖓᔪᖅᑳᕆᔭᐅᔪᓂᒃ. ᖃᐅᔨᒪᓪᓗᖓ ᑕᒪᓐᓇ ᐊᒃᓱᐊᓗᒃ 
ᐃᑲᔪᕐᓂᖃᕐᓂᐊᕐᒪᑦ ᑖᒃᑯᓄᖓ. 
 
ᐃᒃᓯᕙᐅᑖᖅ, ᐅᖃᕈᒪᓪᓗᖓ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᑭᕚᓪᓕᕐᒥ, ᐃᓕᓐᓂᐊᕐᕋᔅᓴᖃᕈᒪᔪᒍᑦ ᒪᑯᓂᖓ 
ᐊᐅᓚᑦᑎᓂᕐᒧᑦ ᐃᓕᓐᓂᐊᕐᕈᑎᓂᒃ, ᐊᓯᖏᓐᓂᒃ ᐊᐅᓚᑦᑎᓂᕐᒧᑦ ᐃᓕᓐᓂᐊᕐᕈᑎᓂᒃ, ᐃᓄᒃᑎᑐᑦ 
ᑐᑭᓕᐅᖅᑎᓂᒃ/ᑐᓵᔨᓂᒃ, ᐊᒃᓱᒻᒪᕆᐊᓗᒃ ᐱᔪᒪᔭᐅᓂᖃᒻᒪᑦ ᐃᓄᒃᑎᑐᑦ ᑐᑭᓕᐅᕆᔨᓂᒃ ᐊᒻᒪᓗ ᐊᑐᕈᓐᓇᕋᑦᓯᐅᒃ 
ᓇᒻᒥᓂᖃᑦᑎᐅᓗᓯ ᐱᖃᓯᐅᔾᔨᒍᓐᓇᕐᓂᕈᑦᓯ ᑕᒪᑐᒥᖓ ᐃᓕᓐᓂᐊᕋᔅᓴᑎᒍᑦ. 
 
ᐃᒻᒪᖃ ᐅᖃᕈᓐᓇᖅᑐᑎᑦ ᑐᓵᔩᑦ/ᑐᑭᓕᐅᕆᔩᑦ ᐱᒋᐊᕈᓐᓇᖅᑐᑦ ᑕᒫᓂ ᐊᕐᕌᒍᒥ ᐅᕝᕙᓘᓐᓃᑦ ᑭᖑᓪᓕᕐᒥ 
ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ ᐱᑦᔪᑎᒋᓪᓗᒍ ᐃᓕᓐᓂᐊᑲᓐᓂᕐᓂᕐᒧᑦ ᐃᓕᓐᓂᐊᕐᓂᖅ ᐃᖃᓗᒃᑑᑦᑎᐊᕐᒥ 
ᐅᕝᕙᓘᓐᓃᑦ ᖁᓪᓗᖅᑑᒥ. ᐊᒻᒪᓗ ᐊᐱᖅᓱᕈᑎᖃᒃᑲᓂᕐᓂᐊᖅᑐᖓ ᑕᒪᑐᒥᖓ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᐊᖓᔪᖅᑳ ᐊᒻᒪᓗ ᐃᖅᑲᓇᐃᔭᖅᑎᖏᑦ ᐅᕙᓃᒍᓐᓇᕐᒪᑕ 
ᐅᓪᓗᒥ, ᐅᖃᖅᑲᐅᒻᒪᑦ ᑲᑎᒪᔨᐅᖃᑎᒐ, ᐅᖃᐅᔾᔭᐅᓯᒪᔮᓗᐊᕋᑎᒃ ᐅᕙᓃᒍᓐᓇᕐᒪᑕ. ᐅᐸᓗᖓᐃᖅᓯᒪᖅᑲᐅᕗᖓ 
ᑭᓯᐊᓂ ᐅᐸᓗᖓᐃᖅᓯᒪᖅᑰᖅᑲᐅᙱᓇᔅᓯ. ᑕᑯᖅᑲᐅᒐᒃᑯ ᒥᔅ ᕼᐊᐃᓐ ᑐᐊᕕᕋᖅᑎᓪᓗᒍ ᐅᓪᓚᑦᑐᓂ ᐃᓪᓗᒧᑦ. 
ᑕᐃᒪᐃᒻᒪᑦ ᖁᔭᒋᑦᑎᐊᖅᐸᔅᓯ ᐅᕗᙵᕈᓐᓇᕋᔅᓯ ᑐᐊᕕᕋᖅᑐᓯ. 
 
ᐃᒃᓯᕙᐅᑖᖅ, ᐃᓕᓐᓂᐊᖅᑐᓕᔪᕆᓂᖅ ᐱᒻᒪᕆᐊᓘᒻᒪᑦ ᐅᕙᑦᑎᓐᓄᓕᒫᖅ ᐊᒻᒪᓗ ᓄᓇᕗᒻᒧᑦ ᐱᒻᒪᕆᐅᓂᐊᖅᑐᓂ. 
ᑭᓇᑐᐃᓐᓇᖅ ᐋᒡᒑᕈᑎᖃᕋᔭᖅᑰᙱᒻᒪᑦ. ᐅᖃᐅᓯᖃᖅᑎᓪᓗᑕ ᒪᑭᒪᒐᓱᐊᕐᓂᕐᒥᑦ, ᐊᖓᔪᖅᑳ ᑮᓇᐅᔭᓕᕆᓂᕐᒧᑦ 
ᐅᖃᐅᓯᖃᓚᐅᕐᒪᑦ ᐅᔭᕋᓐᓂᐊᕐᓂᕐᒥᑦ ᐊᒻᒪᓗ ᒪᑭᒪᒐᓱᐊᕈᑎᒋᓂᐊᖅᑕᑎᓐᓂᑦ ᑎᓴᒪᐅᓂᐊᖅᑐᓂᒃ ᑕᓪᓕᒪᐅᓂᐊᖅᑐᓄᑦ 
ᐊᕐᔫᕋᒍᓄᑦ. ᐅᖃᐅᓯᖃᖅᓯᒪᒐᑦᑕ ᐲᖅᓯᓂᕐᒥᑦ, ᐅᖃᐅᓯᖃᖅᓯᒪᓪᓗᑕ ᐊᒥᓱᑲᓪᓚᓐᓂᑦ ᐱᔪᒥᓇᖅᑐᓂᒃ 
ᓴᖅᑭᐊᕙᓪᓕᐊᓂᐊᖅᑐᓂᒃ, ᑭᓯᐊᓂ ᐱᔪᒥᓇᔾᔮᙱᒻᒪᑕ ᑭᓯᐊᓂ ᐱᑕᖃᕐᓂᐊᕈᑦᑕ ᖃᐅᔾᔨᑎᖃᑦᑎᐊᖅᑐᓂᒃ ᐊᒻᒪᓗ 
ᐃᓕᓐᓂᐊᖅᓯᒪᑦᑎᐊᖅᑐᓂᒃ ᐃᖅᑲᓇᐃᔭᖅᑎᐅᓂᐊᖅᑐᓂᒃ. ᑕᒪᒃᑯᓂᖓᑐᐃᓐᓇᐅᙱᑦᑐᖅ ᖃᐅᔨᓴᖅᑎᒻᒪᕆᓐᓂᑦ ᐊᒻᒪᓗ 
ᓘᑦᑖᓂᒃ, ᑭᓯᐊᓂ ᓂᐅᕕᖃᑦᑕᖅᑐᓕᕆᔨᓂᑦ ᐊᒻᒪᓗ ᐋᖅᑭᔅᓱᐃᔨᐅᔪᓂᑦ. 
 
ᐅᖃᖃᑎᖃᖃᑦᑕᖅᓯᒪᒐᒪ ᐊᒥᓱᓂᑦ ᑕᖅᑳᓂ ᐃᓄᓐᓂᑦ, ᓇᒻᒥᓂᖁᑎᖃᖅᑐᓂᒃ. ᐃᓚᑯᒻᒪᕆᐅᒻᒪᑕ ᐊᒥᓲᓂᖏᑦ 
ᐃᓄᐃᑦ ᑕᖅᑳᓂ ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᖅᓯᒪᔪᑦ; ᐊᒥᒐᖅᓴᖅᑐᑕ ᐅᐊᔭᓕᕆᔨᓂᑦ, ᓱᓪᓗᓕᓕᕆᔨᓂᑦ, 
ᑕᒪᒃᑯᓂᖓᒐᓚᓪᓗ ᓄᓇᕗᒻᒥ. 
 
ᑕᐃᒪᐃᒻᒪᑦ ᐱᓕᕆᐊᔅᓴᖃᒃᑲᓂᖅᑐᒻᒪᕆᐅᕗᒍᑦ ᑕᒪᑐᒧᖓ. ᑐᓴᕆᐊᖓ ᐊᑲᖅᓴᑐᒻᒪᕆᐅᓚᐅᖅᐳᖓ ᐊᖓᔪᖅᑳᑉ 
ᐅᖃᐅᓯᖏᓐᓄᑦ ᐋᖅᑮᒍᒪᓂᕋᖅᑐᓂ ᓄᓇᕗᒻᒥ ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕐᕕᒻᒥᑦ ᑐᓴᒪᐅᓂᐊᖅᑐᓂᒃ 
ᐊᕐᕌᒍᓂᑦ. ᑕᒪᓐᓇ ᐱᓕᕆᐊᖑᒋᐊᓕᒻᒪᕆᐅᓂᐊᕐᒪᑦ. ᐱᑕᖃᕆᐊᖃᖅᑐᒋᑦᑎᐊᕋᒃᑯᓗ. 
 
ᕿᑐᕐᖓᖃᐅᕈᑦᑕ ᐃᓕᓐᓂᐊᕆᐊᖅᐸᑦᑐᓂᒃ, ᐊᒻᒪᓗ ᓱᕈᓰᑦ ᓯᓚᑦᑐᒻᒪᕆᐅᒻᒪᑕ. ᐃᓱᒪᒐᓗᐊᕈᑦᑕ ᑕᑯᓐᓈᙱᒋᐊᖏᑕ 
ᓯᕗᓂᔅᓴᖅᑎᓐᓂᑦ, ᖃᐅᔨᒪᒐᓚᒻᒪᑕ. ᐃᓚᖏᑦ ᓯᓚᑦᑐᓴᕐᕕᒻᒨᕈᒪᓪᓗᑎᒃ ᐊᒻᒪᓗ ᐃᓚᖏᑦ ᓴᓇᔨᕈᕈᒪᓪᓗᑎᒃ ᐊᒻᒪᓗ 
ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕆᐊᕈᒪᓪᓗᑎᒃ, ᑭᓯᐊᓂ ᑕᒪᒃᑯᓂᖓ ᐊᑐᐃᓐᓇᐅᑎᕝᕕᒋᒋᐊᖃᕋᑦᑎᒍ. 
ᐃᓘᓐᓇᖏᑦ ᖃᓪᓗᓈᓅᕈᒪᙱᒻᒪᑕ, ᑭᓯᐊᓂᓕ ᐊᒥᓲᕗᑦ ᖃᓪᓗᓈᓅᕈᒪᔪᑦᑕᐅᖅ. 
 
ᑕᐃᒪᐃᒻᒪᑦ ᐅᐸᓗᖓᐃᖅᓯᒪᒋᐊᖃᖅᐳᒍᑦ ᕿᑐᕐᖓᕗᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᐸᑕ 12-ᒥᑦ ᖁᑦᑎᓐᓂᓕᒻᒥᑦ, ᐊᒻᒪᓗ 
ᓂᕆᐅᓇᖅᐳᑦ ᑲᔪᓯᓂᐊᕆᐊᖏᑕ 12-ᒧᑦ ᐃᓕᓐᓂᐊᕐᓂᕐᒥᓄᑦ. ᖁᕕᐊᓇᙱᓚᖅ ᑕᑯᒋᐊᖓ ᐱᒋᐊᓕᕋᑖᕐᒥᑦ 
ᐃᓕᓐᓂᐊᕆᐊᖅᑐᑦ ᐊᕐᕌᒍᑕᒫᑦ. ᑕᑯᒋᐊᖅᑐᖅᑎᓪᓗᑎᑦ ᐱᒋᐊᓕᕋᑖᖅᑐᓂᒃ ᐃᓕᓐᓂᐊᕆᐊᓕᕋᑖᖅᑐᓂᒃ, 
ᖁᕕᐊᓱᑦᑎᐊᓚᐳᖅᑐᑎᒃ. 30 - 40 ᐃᓕᓐᓂᐊᖅᑏᑦ ᐃᓕᓐᓂᐊᕆᐊᓕᕋᑖᖅᑐᑦ ᖁᑦᑎᓐᓂᓕᒻᒨᖅᑐᑎᒃ, ᐱᒋᐊᖅᑎᓪᓗᒋᑦ, 
ᑕᑯᓐᓇᕈᕕᒋᑦ ᐃᓕᓐᓂᐊᕐᓂᖏᑦ ᖁᕝᕙᓯᓐᓂᓕᒃ 12-ᒧᑦ ᑎᑭᑦᑐᒍ, ᒪᕐᕈᐃᓐᓇᐅᓕᖅᑐᑎᒃ ᐅᕝᕙᓘᓐᓃᑦ 
ᐱᖓᓱᐃᓐᓇᐅᓕᖅᑐᑎᒃ ᐊᒥᐊᒃᑯᐃᑦ. ᑕᒪᓐᓇ ᑐᑭᒧᖃᖅᐳᖅ ᐊᒥᓱᑦ ᓄᖅᑲᑐᐃᓐᓇᖃᑦᑕᕐᒪᑕ ᐊᒥᓱᓂᒃ ᐱᔾᔪᑎᖃᖅᑐᑎᒃ. 
 
ᑕᐃᒪᐃᒻᒪᑦ ᕿᓂᕆᐊᖃᖅᐳᒍᑦ ᐊᔭᐅᕆᐊᒃᑲᓐᓂᕈᑎᒃᓴᓂᒃ ᐃᓕᓐᓂᐊᕐᕕᒻᒥᑦ ᓄᖅᑲᑐᐃᓐᓇᖃᑦᑕᖁᓇᒋᑦ ᑕᑯᖁᓪᓗᒋᑦ 
ᐱᐅᔫᓂᖓᓂᑦ ᐃᓕᓐᓂᐊᕐᓂᐅᑉ. ᐅᖃᐃᓐᓇᖃᑦᑕᕋᒪ ᑭᓱᑐᐃᓐᓇᕐᓂᑦ ᐲᖅᓯᕕᐅᔪᓐᓇᕋᑦᑕ ᐱᖁᑎᑦᒃᑎᓐᓂᑦ, ᑭᓯᐊᓂ 
ᐲᖅᑕᐅᔪᓐᓇᖏᒻᒪᑦ ᐃᓕᓐᓂᐊᖅᓯᒪᑦᑎᐊᕐᓂᖅ, ᐊᒻᒪᓗ ᐃᓐᓇᐅᓪᓗᑕ ᑲᔪᓰᓐᓇᖃᑦᑕᕋᑦᑕ 
ᐃᓕᓐᓂᐊᖅᐸᓪᓕᐊᖏᓐᓇᖅᑐᑕ. 
 
ᖁᕕᐊᓱᑦᑐᒻᒪᕆᐅᕗᖓ ᐊᖓᔪᖅᑳᑉ ᒪᑐᐃᖅᓯᓂᕐᒧᑦ ᐅᖃᐅᓯᕆᓯᒪᔭᖏᓐᓄᑦ. ᑐᒃᓯᕋᖅᑐᖅ 
ᑮᓇᐅᔭᖅᑖᕈᓯᐊᒃᑲᓐᓂᕈᒪᓪᓗᓂ, ᐊᒥᓱᓂᒃ ᑮᓇᐅᔭᓂᒃ ᐊᔾᔨᒌᙱᑦᑐᓅᖅᑲᐃᓪᓗᓂ ᐊᒻᒪᓗ ᐃᑲᔫᑎᐅᓂᐊᖅᑐᒋᒐᒃᑭᑦ 
ᓱᕈᓯᕐᓄᑦ ᐃᓕᓐᓂᐊᕐᕕᓐᓂᑦ. 
 
ᐃᓚᖏᑦ ᐅᖃᐅᓯᕆᖃᑦᑕᖅᓯᒪᔭᒃᑲ ᐊᖓᔪᖅᑳᕐᒧᑦ ᐊᕐᕌᒎᓕᖅᑐᒥᑦ, ᓯᕗᓪᓕᖅᐹᖑᖅᑰᓚᐅᖅᑐᓂ ᐊᐅᓪᓚᕐᓂᕆᔭᖓ 
ᐳᓚᕋᖅᑐᓂ ᐃᖃᓗᑦᑑᑦᑎᐊᕐᒧᑦ, ᐅᕙᖓ ᓄᓇᓕᖁᑎᖓᓄᑦ, ᐅᖃᐅᓯᖃᖅᓯᒪᒐᒪ ᐱᑕᖃᕆᐊᖃᕐᓂᖓᓂᑦ 
ᐃᓕᓐᓂᐊᕐᕕᕐᔪᐊᕐᒥ ᐃᑲᔪᖅᓱᖅᑎᒥ ᐃᓕᓐᓂᐊᕐᕕᕐᔪᐊᖅᑎᓐᓃᓐᓂᐊᖅᑐᒥᑦ. ᐃᓕᓐᓂᐊᕐᕕᕐᔪᐊᕗᑦ ᐱᐅᔪᒻᒪᕆᐅᒻᒪᑦ 
ᐊᒻᒪᓗ ᐱᐅᒐᔭᖅᐳᖅ ᑕᑯᒋᐊᖓ ᐊᒥᓱᓂᑦ ᓱᕈᓯᕐᓂᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᓂᑦ ᐃᓕᓐᓂᐊᕐᕕᕐᔪᐊᕐᒥ 
ᐊᕐᔫᕋᒍᑕᒫᑦ, ᐱᖓᓱᐃᓐᓇᐅᙱᑦᑐᓂᒃ, ᑎᓴᒪᓂᑦ, ᑕᓪᓕᒪᓂᑦ ᑭᓯᐊᓂ 12, 15 ᐊᒻᒪᓗ 20-ᓂᒃ. 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

880

ᐅᖃᖃᑎᖃᖃᑦᑕᖅᓯᒪᒐᒪ ᓱᕈᓯᕐᓂᑦ ᐊᒻᒪᓗ ᑕᑯᔪᒪᓂᕋᖅᓯᒪᕗᑦ ᐃᓕᓐᓂᐊᕐᕕᒻᒥᑦ ᐃᑲᔪᖅᓱᑕᐅᔪᒪᓪᓗᑎᒃ 
ᐃᓱᒪᓕᐅᕆᐊᖓ ᓯᕗᓂᔅᓴᕐᒥᓄᑦ. ᐃᓛᓐᓂᒃᑯᑦ ᐊᒃᓱᕈᕈᑎᖃᖅᐸᑉᐳᑦ ᐅᖃᖃᑎᖃᕆᐊᖓ ᐊᖏᔪᖅᑳᒥᓂᒃ ᐊᒻᒪᓗ  
ᐃᓛᓐᓂᒃᑯᑦ ᐊᖏᔪᖅᑳᕆᔭᐅᔪᑦ ᐱᒡᒐᓇᖅᓴᖅᐸᑦᑐᑎᒃ ᐅᖃᖃᑎᖃᕆᐊᖓ ᕿᑐᕐᖓᒥᓂᒃ, ᑭᓯᐊᓂ ᐃᓕᓴᕕᒻᒥᑦ 
ᐃᑲᔪᖅᑏᑦ ᐃᑲᔪᕈᓐᓇᑦᑎᐊᕐᒪᑕ ᑕᒪᒃᑯᓂᖓ ᐃᓱᒪᓕᐅᕐᓂᐊᖅᑎᓪᓗᒋᑦ. 
 
ᑕᒪᒃᑯᐊᖑᕗᑦᑕᐅᖅ ᐱᑐᐃᓐᓇᐅᙱᑦᑐᑦ ᓱᕈᓰᑦ ᐊᑦᑐᖅᑕᐅᓯᒪᔪᑦ ᐃᓕᓐᓂᐊᕐᕕᓐᓂᑦ. ᐅᖃᖃᑎᖃᖃᑦᑕᖅᓯᒪᔪᑦ 
ᐊᖓᔪᖅᑳᕐᒥᑦ, ᐱᑐᐃᓐᓇᐅᙱᑦᑐᑦ ᓱᕈᓰᑦ ᐊᑦᑐᖅᑕᐅᓯᒪᔪᑦ ᐃᒥᐊᓗᖃᑦᑕᖅᑐᒥᓂᐅᓪᓗᑎᒃ ᐊᓈᓇᖏᑦ ᓇᔾᔨᑎᓪᓗᒋᑦ 
ᐃᑦᑕᔅᓯᒪᔪᑦ, ᐊᒻᒪᓗ ᐱᕙᓪᓕᐊᑎᑦᑎᒋᐊᖃᕋᔅᓯ ᑖᒃᑯᓂᖓ ᐃᓕᓐᓂᐊᖅᑎᑦᑎᓂᕐᒧᑦ ᐱᓕᕆᐊᒃᑯᑦ ᐊᒻᒪᓗ ᐊᑐᓂᑦ 
ᐱᓕᕆᐊᖑᓂᐊᖅᑐᒃᑯᑦ ᐸᕐᓇᐅᑎᓕᐅᕐᓗᓯ ᐊᑐᖅᑕᐅᔪᓐᓇᕐᓂᐊᖅᑐᓄᑦ. ᑕᒪᒃᑯᐊ ᓱᕈᓰᑦ ᐳᐃᒍᕆᐊᖃᙱᓇᑦᑎᒍ, 
ᐃᓕᓐᓂᐊᕆᐊᖃᕐᒪᑕᑦᑕᐅᖅ ᐱᐅᓂᖅᐹᒃᑯᑦ. ᐊᑐᐃᓐᓇᐅᑎᑦᑎᔪᓐᓇᖅᐳᒍᑦ ᑕᒪᒃᑯᓂᖓ ᐊᑐᖅᑕᐅᔪᓐᓇᖅᑐᓂᒃ 
ᐃᓕᓴᐃᔨᓂᒃ ᐃᑲᔪᖅᓱᕐᓗᑕ. 
 
ᐃᑲᔫᓯᐊᖅᑐᓕᕆᓂᕐᒧᓪᓕ, ᐊᕐᕌᓂ ᐅᖃᓕᒫᓚᐅᕋᒪ ᑎᑎᖅᑲᒥᑦ ᐊᒻᒪᓗ ᐅᖃᐅᓯᕆᖃᑦᑕᖅᓯᒪᓪᓗᖓ ᐊᕐᕌᒎᔪᓂᑦ 
ᐊᔾᔨᒌᙱᑦᑐᓄᑦ ᐊᖓᔪᖅᑳᓄᑦ ᒪᓕᒐᓕᐅᖅᑎᕈᓚᐅᕐᓇᖓ ᓱᓕ ᒪᓕᒐᓕᐅᕐᕕᒻᒧᑦ ᐃᓚᖏᑦ ᐲᕐᓗᒋᑦ ᑮᓇᐅᔭᐃᑦ 
ᐃᑲᔫᓯᐊᖅᑐᓕᕆᔨᒃᑯᓐᓂᑦ ᐃᓕᓗᒋᑦ ᐃᖅᑲᓴᐃᔭᕐᕕᓐᓄᑦ ᐃᑲᔫᑎᔅᓴᐅᔪᓄᑦ ᐊᐅᓪᓚᖃᑦᑕᕐᓗᑎᒃ ᓄᓇᓕᓐᓄᑦ 
ᐃᖅᑲᓇᐃᔮᖃᖅᑐᓄᑦ. 
 
ᖃᐅᔨᒪᔪᖓ ᐊᒥᓱᑦ ᓄᓇᓕᓐᓄ ᐊᓯᖏᓐᓄᕈᒪᕙᒃᑐᒐᓗᐊᑦ ᑭᓯᐊᓂ ᖃᖓᑦᑕᐅᑎᒃᓴᖃᙱᑦᑐᑦ 
ᐃᖅᑲᓇᐃᔭᕆᐊᖃᕐᓗᑎᒃ. ᓄᓇᓕᐅᔪᖅ ᐃᖅᑲᓇᐃᔭᖅᑖᕐᕕᐅᔪᖅ, ᐆᒃᑑᑎᒋᓗᒍ, ᐃᓄᓐᓄ ᐃᑲᔫᑎᒃᓴᐅᕙᓐᓂᐊᖅᑐᓄᑦ 
ᐊᖏᕈᑕᐅᕙᓐᓂᐊᖅᑐᑦ, ᑕᐃᒃᑯᙵᕈᓐᓇᖅᐸᑕ ᐊᒻᒪ ᐱᓇᓱᐊᕈᓯᓐᓂᒃ ᒪᕐᕈᓐᓂᒃ ᐃᖅᑲᓇᐃᔭᕐᓗᑎᒃ ᐱᓇᓱᐊᕈᓯᓐᓂ 
ᒪᕐᕈᓐᓂ ᓄᖅᑲᖓᓗᑎᒃ. ᑕᒪᓐᓇ ᐊᑐᐊᒐᖓ ᐊᓯᑦᔨᕆᐊᖃᕋᔭᖅᑐᒃᓴᐅᔪᖅ. ᐃᓚᖓᒍᖅᑲᐃ, ᐊᒥᓲᓗᐊᙱᑦᑐᑦ 
ᑕᒪᒃᓱᒧᖓ ᐊᒃᑐᖅᑕᐅᓯᒪᓂᖃᖅᑐᑦ ᑭᓯᐊᓂᓕ ᓄᖅᑲᖓᔾᔪᑕᐅᓂᐊᖅᐸᑦ ᐃᖅᑲᓇᐃᔭᕈᒪᓂᕐᒧᑦ ᐱᓇᓱᐊᕈᓯᓂᒃ 
ᒪᕐᕉᓐᓂᒃ ᓯᑕᒪᓄᑦ ᐃᖅᑲᓇᐃᔭᕆᐊᕐᓂᐊᕐᓗᑎᒃ ᑮᓇᐅᔭᓕᐅᕐᓗᑎᒃ ᐃᖅᑲᓇᐃᔭᒃᓴᒥᓂᒃ ᕿᓂᕆᐊᑐᓗᐊᙱᓪᓗᑎᒃ. 
 
ᑕᒪᓐᓇ ᐃᓱᒪᓗᒍᑎᖃᕐᕕᒋᒐᔭᕋᒃᑯᑦ. ᐃᖅᑲᓇᐃᔭᖅᑎᑦᑎᔨᑕᖃᕐᒪᑕ ᐃᖃᓗᑦᑑᑦᑎᐊᕐᒥ ᐃᓚᖏᑦ 
ᐃᖅᑲᓇᐃᔭᕈᒪᙱᒻᒪᑕ ᓱᒃᑯᐊᕿᖃᑦᑕᕈᓐᓇᕋᒥᒃ. ᑕᐃᒪᓕ, ᕿᒥᕐᕈᔭᕆᐊᖃᖅᑐᒍᑦ ᑕᒪᒃᓱᒥᖓ. ᓱᓕᓚᒃ, 
ᐱᐅᒋᓂᖅᐸᕆᔭᕋ ᓄᓇᕗᒻᒥ ᓯᓚᑦᑐᓴᕐᕕᒥ, ᐃᒪᐃᖃᑦᑕᕐᓯᒪᒻᒪᑕ ᐃᓕᓐᓂᐊᒐᒃᓴᖅᑕᖃᕋᓗᐊᖅᑐᓂ ᑭᓯᐊᓂ ᐃᓄᓐᓂᒃ 
ᐃᑲᔪᓗᐊᖏᑦᑐᓂᒃ ᐃᖅᑲᓇᐃᔮᖅᑖᓂᕐᒧᑦ, ᐱᐅᔪᒥ ᐃᖅᑲᓇᐃᔭᒐᒃᓴᓪᓚᕆᐅᔪᒥᒃ. 
 
ᑕᒪᓐᓇ ᐊᓯᔾᔨᕐᓯᒪᕙᓪᓚᐃᓕᖅᑐᖅ ᐅᑭᐅᓄᑦ ᒪᕐᕈᓐᓄᑦ ᓄᑖᓂ ᑲᑎᒪᔨᖃᓕᖅᑎᓪᓗᒋᑦ, ᓄᑖᖑᔪᖅ ᐊᖓᔪᖅᑳᖑᔪᖅ, 
ᐃᓚᖏᑦ ᑲᑎᒪᔨᐅᔪᑦ ᐊᔾᔨᒌᙱᑦᑐᓂᒃ ᐊᕕᒃᑐᕐᓯᒪᔪᓂᑦ. ᑕᒪᓐᓇ ᐊᒃᓱᐊᓗᒃ ᑲᔪᖏᕐᓇᕈᓇᖅᑐ. ᓄᓇᕗᒻᒥ 
ᓯᓚᑦᑐᓴᕐᕕᐅᔪᑦ ᐊᒃᓱᐊᓗᒃ ᐱᓕᕆᖃᑕᐅᔪᓐᓇᖅᑐᑦ ᓇᒻᒥᓂᖅ ᐱᓕᕆᕕᖃᖅᑐᓂᒃ ᐅᕙᑦᑎᓐᓂᓪᓗ 
ᐃᓕᓐᓂᐊᖅᑎᑦᑎᓂᐊᕐᓗᑎᒃ ᑕᒪᒃᑯᓄᖓ ᐃᖅᑲᓇᐃᔮᒃᓴᐅᔪᓄᑦ ᓴᖅᑭᓛᓕᖅᑐᓂᒃ ᒪᓐᓇᑯᓗᒃ. 
 
ᖃᐅᔨᒪᔪᖓ ᕿᑎᕐᒥᐅᓂ, ᐅᔭᕋᓐᓂᐊᓂᕐᒧᑦ ᐊᒻᒪ ᑕᒪᓐᓇ ᐅᖃᐅᓯᕆᓂᐅᓴᑐᐃᓐᓇᕋᒃᑯ ᐅᔭᕋᓐᓂᐊᕐᓂᐅᔪᖅ 
ᐅᐱᓐᓇᕋᓂ ᐊᑐᐃᓐᓇᐅᔪᖅ. ᓴᖅᑭᔮᓪᓚᕆᒻᒪᑦ. ᑕᐃᒃᑯᐊᖑᒻᒪᑕ ᑕᕼᐃᕋ ᐱᓕᕆᐊᖅ, ᐅᔭᕋᓐᓂᐊᕐᕕᐅᔪᖅ 
ᒪᑐᐃᕈᒫᕐᓂᐊᖅᑐᖅ ᐊᕐᕌᒍ 2006 ᐊᒻᒪᓗ ᑭᖑᓂᑦᑎᐊᖑᒍ ᒥᐊᕆᒪ ᐊᒻᒪ ᑕᐃᐊᕕᒃ ᐃᑳᑎᑯᓪᓗ ᐅᔭᕋᓐᓂᐊᕐᕕᐅᔪᑦ. 
 
ᑕᐃᒪᓕ ᐃᓕᓐᓂᐊᖅᑎᑦᑎᔭᕆᐊᖃᖅᐳᒍ ᐊᔪᙱᑦᑐᓂᒃ ᐃᖅᑲᓇᐃᔭᕈᓐᓇᕆᐊᖃᕐᓂᐊᖅᑐᓂᒃ ᕿᑎᕐᒥᐅᓂᒃ 
ᑕᒪᒃᑯᓂᖓ ᐃᖅᑲᓇᐃᔭᕈᓐᓇᖅᑐᓂᒃ ᐅᔭᕋᓐᓂᐊᕐᕕᑐᐃᓐᓇᕐᒥᒃ ᐃᖅᑲᓇᐃᔭᕋᔭᙱᑦᑐᓂᒃ ᐱᓕᕆᐊᒥᖃᐃ 
ᐱᒋᐊᕈᓐᓇᕋᔭᖅᑐᓂᒃ ᐱᔨᑦᑎᕈᓐᓇᕐᓗᑎᒃ ᐅᔭᕋᓐᓂᐊᕐᕕᐅᔪᓄᑦ. ᓄᓇᓕᓐᓂ ᐱᓕᕆᕕᐅᔪᒥᒃ ᐱᒋᐊᖅᑎᑦᑎᕕᒃᓴᐅᒻᒪᑦ  
ᐃᖅᑲᓇᐃᔭᖅᑎᑦᑎᓗᓂ, ᐅᔭᕋᓐᓂᐊᕐᕕᓪᓚᕆᓐᓂ ᐃᖅᑲᓇᐃᔭᕈᒪᙱᑦᑐᓂᒃ ᑭᓯᐊᓂᓕ ᑕᐃᒪᐃᑦᑐᓂᒃ 
ᐱᑕᖃᕆᐊᖃᕐᒪᑦ. 

ᓄᓇᕗᒻᒥ ᓯᓚᑦᑐᓴᕐᕕᐅᔪᖅ ᐊᒃᓱᐊᓗᒃ ᐊᑐᑎᖃᕐᒪᑦ. ᓄᓇᓕᓐᓄ ᑲᑎᒪᖃᑎᖃᕆᐊᖃᕐᓂᐊᕐᒪᑕ, ᐅᕙᑦᑎᓐᓂᒃ 
ᖃᐅᔨᒪᓇᓱᐊᕐᓗᑎᒃ ᖃᓄᐃᑦᑐᑦ ᓄᓇᓕᐅᔪᑦ ᐊᒻᒪᓗ ᖃᓄᐃᑦᑐᓂᒃ ᐃᓕᓐᓂᐊᕈᒪᒻᒪᖔᑕ ᐅᐸᓗᖓᐃᔭᕐᓗᑎᒃ 
ᓄᓇᖃᖅᑐᓄᑦ ᓴᖅᑭᐸᓪᓕᐊᓂᐊᖅᑐᓄᑦ ᐃᖅᑲᓇᐃᔭᒃᓴᐅᔪᓄᑦ. ᑕᒪᔾᔭ ᐅᖃᐅᓯᒃᓴᒃᑲ. ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐲᑐᓴᓐ. ᐊᒻᒪ ᖁᔭᓐᓇᒦᕋᓗᒃ ᐅᖃᑦᑎᐊᖅᑐᐊᓗᒐᕕᑦ. 
 
(ᑐᓵᔨᑎᒍᑦ ᐃᓱᓕᑦᑐᖅ): ᐊᑎᓕᐅᕐᓯᒪᔪᖃᕈᓐᓂᕐᒪᑦ ᐅᖃᐅᓯᒃᓴᓄᑦ. ᑲᔪᓯᓂᐊᖅᐳᒍ ᒪᒃᐱᖅᑐᒐᖏᑎᒍᑦ ᑲᒪᒋᓗᒋᑦ 
ᕿᒥᕐᕈᔭᐅᓂᖏᑦ ᐱᓕᕆᕕᐅᔪᑦ ᐊᑐᖅᑐᒃᓴᖁᑎᖏᑦ, ᐱᒋᐊᕐᓗᑕ G-5.  
 
ᑲᔪᓯᓚᐅᙱᓐᓂᑦᑎᓂ ᒪᒃᐱᒐᖏᑎᒍᑦ ᐊᖏᖃᑦᑕᓚᐅᙱᓐᓂᑦᑎᓂ 2005-2006 ᑮᓇᐅᔭᐃᑦ ᐊᑐᖅᑐᒃᓴᐃᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᐃᖅᑲᐃᑎᑦᑎᒋᐊᕈᒪᔪᖓ ᒪᓕᒐᓕᐅᖅᑎᓂᒃ ᒪᒃᕈᓐᓂᒃ ᐊᔾᔨᒌᙱᑐᓂᒃ ᐅᖃᓕᒫᒐᐅᔪᓐᓂ 
ᑲᒪᒋᔭᖃᕋᑦᑕ, ᑮᓇᐅᔭᐃᑦ ᐊᑐᖅᑐᒃᓴᐃᑦ ᐊᒻᒪᓗ ᐱᓕᕆᕕᐅᔪᑦ ᐱᓕᕆᐊᓄᑦ ᐸᕐᓇᒍᑎᖏᓐᓂ. 
 
ᖃᑯᑎᒃᑯᑦ, ᒪᓕᒐᓕᐅᖅᑎᐅᔪᑦ ᐊᐱᕆᔪᒪᖃᑦᑕᕐᓂᐊᖅᑐᒃᓴᐅᔪᑦ ᑎᑎᕋᕐᓯᒪᔪᓂ ᐊᑕᐅᓯᕐᒥ ᐅᖃᓕᒫᒐᕐᓂ 
ᐊᐃᒃᐸᖓᓄᓪᓘᓐᓃᑦ. ᓇᓗᓇᐃᕐᓯᑦᑎᐊᖃᑦᑕᕐᓂᐊᖅᐳᓯ ᓇᓪᓕᐊᓐᓂᐅᒪᖔ ᒪᒃᐱᒐᖓᓂᓪᓗ ᐅᖃᐅᓯᖃᓕᕋᐃᒍᓯ 
ᐊᐱᖅᑯᑎᐅᔪᓂᓘᓐᓃᑦ ᑖᒃᑯᓄᖓ. ᖁᔭᓐᓇᒦᒃ. 
 
(ᑐᓵᔨᑎᒍᑦ): ᐱᒋᐊᕐᓂᐊᖅᐳᒍ G-5 ᑮᓇᐅᔭᓂ ᐊᑐᖅᑐᒃᓴᓂ. ᑰᓕ. 
 
ᑰᓕ: ᖁᔭᓐᓇᒦᒃ. ᑖᒃᑯᐊ ᕿᒥᕈᔪᒪᒐᒃᑭ ᐊᖓᔪᖅᑳᖃᕐᕕᐅᔪᑦ, ᐅᒃᐱᕈᓱᒃᑲᒻᒪ ᐊᑐᐊᒐᓪᓗᐊᑕᐅᒻᒪᑕ ᐊᒻᒪ 
ᐅᖃᐅᓯᕆᒐᔭᖅᑕᖏᓐᓂᒃ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒧᑦ. ᓯᕗᓪᓕᐅᔾᔨᔪᓐᓇᖅᑐᖓ ᐊᐱᕆᓗᒍ ᐊᖓᔪᖅᑳᖑᔪᖅ 
ᖃᓄᐃᑦᑐᓪᓚᕆᓐᓂ ᓯᕕᑐᔪᒧᑦ ᐸᕐᓇᒍᑎᖃᕐᒪᖔᑕ ᓇᓗᓇᐃᒃᑯᑖᖅᑕᕐᓗᑎᒃ ᐃᓕᓐᓂᐊᕐᕕᐅᔪᒧᑦ 
ᑕᐃᒪᐃᑦᑐᓪᓚᕆᒻᒥᓗ ᑕᑯᓛᕐᒪᖔᑦᑕ ᐃᓱᒪᒋᑐᐃᓐᓇᖏᓪᓗᒍ, ᒐᕙᒪᒃᑯᑦ ᑕᒪᒃᓱᒥᖓ ᐃᑲᔪᖅᑕᐃᕙᒃ? 
 
ᑕᒪᒃᑯᐊ ᐊᕙᒋᒋᐊᖃᓕᕋᑦᑎᒍᑦ ᐅᕕᒃᑲᕈᑎᒋᔭᕗᑦ, ᐅᕙᑦᑎᓐᓂᒃ ᓄᑲᖅᑎᐅᔪᑦ ᐊᒻᒪ ᐃᑲᔪᖅᑐᑦᑎᐊᖅᑕᕋ 
ᒪᓕᒐᓕᐅᖅᑎᐅᖃᑎᒐ ᐃᖃᓗᑦᑑᑦᑎᐊᕐᒥ ᑕᒪᐅᓇ ᑮᓇᐅᔭᓕᐅᕈᑎᒃᓴᐅᔪᓂᒃ ᐱᑕᖃᕐᒪᑦ.  
 
ᖁᕕᐊᓇᖅᐳᖅ ᐊᒥᓱᓂᒃ ᐅᔭᕋᓐᓂᐊᕐᕕᐅᔪᓂᒃ ᐱᑕᖃᓛᕐᒪᑦ ᐅᑭᐅᓂᒃ ᖁᓕᓂ ᐊᒡᒋᖅᑐᓂ ᑕᐃᒪᐃᑦᑐᒥᒃ 
ᐃᓕᓐᓂᐊᕐᕕᐅᔪᒥᒃ ᑕᐃᒪᐃᑦᑐᒪᒍᕕᑦ. ᑕᒪᔅᓱᒧᖓ ᐅᐸᓗᖓᐃᕆᐊᖃᕋᓗᐊᕋᑦᑕ. ᒥᓂᔅᑕᐅᔪᖅ ᐊᐱᕆᔪᒪᕙᕋ 
ᓇᓗᓇᐃᖅᓯᖁᕙᕋ ᐅᕙᑦᑎᓐᓄᑦ ᑕᒪᒃᑯᐊ ᓈᒻᒪᒋᔭᐅᔪᒦᒃᑲᓗᐊᕐᒪᖔᑕ, ᐱᔾᔪᑎᖃᖅᑎᓪᓗᒋᓪᓕ ᐃᖅᑲᓇᐃᔭᕐᕕᒻᒥ 
ᐊᑦᑕᓇᙱᑦᑐᒦᒋᐊᖃᕐᓂᖏᑦ. ᖃᐅᔨᒪᔪᖓ ᒥᓂᔅᑕᐅᔪᖅ ᑐᑭᓯᓯᒪᑦᑎᐊᕐᒪᑦ ᐊᒻᒪᓗ ᑕᒪᒃᑯᓂᖓ 
ᐅᖃᐅᓯᖃᑦᑎᐊᖅᑲᐅᓪᓗᑎᑦ. 
 
ᐅᖃᐅᓯᖃᒃᑲᓐᓂᕈᓐᓇᖅᐱᑦ ᐅᑉᐱᕈᓱᓕᖅᑎᒃᑲᓐᓂᕐᓗᑎᒍᑦ ᐱᔪᒪᓂᖃᑦᑎᐊᓕᕈᓐᓇᖁᓪᓗᑕ ᖃᓄᐃᓕᐅᕐᓂᐊᕐᒪᖔᔅᓯ 
ᐊᕐᕌᒎᓂᐊᖅᑐᓂᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐊᐱᖅᑯᑎᖕᓄᑦ ᐊᒻᒪᓗ ᐱᕕᒃᓴᖃᖅᑎᒃᑲᕕᙵ 
ᓇᓗᓇᐃᔭᐃᑦᑎᐊᕐᓗᖓ ᑕᒪᒃᑯᓄᖓ PVT-ᓄᑦ. ᐊᕐᕕᐊᓂ ᑲᑎᒪᔭᖅᑐᓚᐅᖅᑎᓐᓇᑕ, ᒥᓂᔅᑕᙳᕋᒪ ᒫᑦᓯᐅᑎᓪᓗᒍ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᖓᔪᖅᑳᖑᔪᖅ ᓯᓚᑦᑐᓴᕐᕕᒃᑯᓐᓄᑦ ᐅᐸᒍᑎᓚᐅᖅᓯᒪᒐᒪ ᐊᒻᒪᓗ ᑲᑎᖃᑎᒋᓪᓗᒋᑦ 
ᑲᑎᒪᔨᖏᑦ ᓯᓚᑦᑐᓴᕐᕕᒻᒥ ᐊᕐᕕᐊᓂ, ᐊᒻᒪᓗ ᐅᖃᐅᓯᖃᓚᐅᖅᓯᒪᒐᑦᑕ ᐃᓕᓐᓂᐊᕐᓂᕐᒥᒃ ᑭᙴᒪᒋᔭᐅᓱᒋᔭᒃᑲ 
ᓄᓇᕘᒥ, ᐱᓗᐊᖅᑐᒥᒃ ᖁᑦᑎᓂᖅᐹᒥ ᐃᓕᓐᓂᐊᕇᓚᐅᖅᑎᓪᓗᒋᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕐᓂᐅᔪᓂᒃ. 
 

ᑕᐃᒪᓕ ᐃᑉᐱᒍᓱᓪᓚᕆᓕᓚᐅᖅᓯᒪᒐᒪ ᐅᖃᖃᑎᒋᓪᓗᒋᑦ ᑲᑎᒪᔨᐅᔪᑦ ᓯᓚᑦᑐᓴᕐᕕᒻᒧᑦ ᐱᑕᖃᕆᐊᖃᓪᓚᕆᓐᓂᖓᓂᒃ 
ᐃᓕᓐᓂᐊᕐᕕᑉ, ᐊᒻᒪᓗ ᓴᓇᔨᒃᓴᐅᓂᕐᒧᑦ ᐃᓕᓐᓂᐊᕐᓂᐅᓴᓗᓂ ᐅᐸᓗᖓᐃᕕᐅᒍᓐᓇᕋᔭᖅᑐᒥᒃ ᐱᓕᒻᒪᒃᓴᕐᓂᕐᒥᒃ. 
ᑕᒪᓐᓇ ᐅᖃᐅᓯᕆᓕᖅᑐᑎᒍ, ᒥᓂᔅᑕᐅᓪᓗᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐅᖃᐅᓯᖃᓚᐅᖅᓯᒪᒻᒥᒐᑦᑕ 
ᐊᖓᔪᖅᑳᖓᓪᓗ ᐊᓯᖏᓪᓗ ᐅᖃᖃᑎᒋᓪᓗᒋᑦ ᐊᒻᒪᓗ ᐊᕐᕕᐊᓂ ᑲᑎᒪᓚᐅᖅᑎᓪᓗᑕ ᑲᑎᒪᔨᐅᖃᑕᐅᔪᑦ 
ᐊᑐᓕᖁᔨᓚᐅᕐᒪᑕ ᐋᖅᑮᖁᔨᓪᓗᑎᑦ ᓴᓇᔨᒃᓴᕈᕐᓂᐊᖅᑎᓪᓗᒋᑦ ᐱᓕᒻᒪᒃᓴᐃᕕᒻᒥ ᐃᓕᓴᕕᒻᒥ.  
 

ᐅᓪᓗᒥᐅᓕᖅᑐᖅ ᑕᒪᓐᓇ ᑲᒪᒋᓇᓱᐊᖅᐸᕗᑦ ᑖᒃᑯᐊ ᑲᑎᒪᓂᕆᓚᐅᖅᑕᕗᑦ ᐱᔾᔪᑎᒋᓪᓗᒋᑦ, ᒫᓐᓇᓕ ᑮᓇᐅᔭᑦ 
ᐋᖅᑭᒃᓯᒪᓂᖏᑦ ᕿᒥᕐᕈᓚᐅᕋᑦᑎᒍ ᑮᓇᐅᔭᖃᑦᑎᐊᕋᓗᐊᕐᒪᖔᑦᑕ ᐊᑭᑦᑐᕋᐅᑕᐅᔪᓐᓇᕋᔭᖅᑐᓂᒃ ᑕᒪᒃᑯᐊ ᓴᓇᓂᓄᑦ 
ᐃᓕᓐᓂᐊᕈᑕᐅᒐᔭᖅᑐᑦ ᐱᔾᔪᑎᒋᓪᓗᒋᑦ. ᖃᓄᐃᑦᑐᒥᒃ ᐋᖅᑭᒃᓯᒪᓂᖃᕋᔭᖅᐸ ᑖᓐᓇ ᐃᓕᓐᓂᐊᕐᕕᒃᓴᐅᔪᖅ 
ᓴᓇᔨᒃᓴᐅᓂᕐᒧᑦ ᐱᒋᐊᓛᓕᖅᑎᓪᓗᒋᑦ? 
 

ᐊᔾᔨᒌᙱᑦᑐᓂᒃ ᐃᓕᓐᓂᐊᕈᓯᖅᑕᖃᐅᕐᒪᑦ ᓴᓇᔨᒃᓴᙳᕐᓂᐊᖅᑎᓪᓗᒋᑦ ᐃᓕᓐᓂᐊᕈᑕᐅᔪᓐᓇᕋᔭᖅᑐᓂ ᑕᖅᑲᒃᑯᓇᓂ. 
ᐃᒃᓯᕙᐅᑖᖅ, ᐊᔾᔨᒌᙱᒻᒪᑕ ᐃᓕᓐᓂᐊᕈᓯᐅᕗᑦ ᕿᒥᕐᕈᔪᓐᓇᕋᔭᖅᑕᕗᑦ. ᒫᓐᓇᐅᓕᖅᑐᖅ ᐋᖅᑭᒃᓯᒪᔪᖅᑕᖃᕐᒪᑦ 
ᐃᓕᓐᓂᐊᕈᑎᓂᒃ ᓄᓇᕘᒥ ᓯᓚᑦᑐᓴᕐᕕᖓᓂᒃ, ᓯᓚᑦᑐᓴᕐᕕᐅᔪᓪᓗ ᐅᑯᓄᓇᓃᑦᑐᑎᑦ ᑲᖏᖅᖠᓂᕐᒥᒃ, ᐃᖃᓗᓐᓂ 
ᐊᒻᒪᓗ ᐃᖃᓗᑦᑑᑦᓯᐊᕐᒥ, ᐊᒻᒪᓗᑦᑕᐅᖅ ᖃᖓᑦᑕᖅᑎᑕᐅᓯᒪᔪᒃᑯᑦ ᑏᕖᒃᑯᑦ ᖃᕋᓴᐅᔭᒃᑯᓪᓘᓐᓃᑦ 
ᐃᓕᓐᓂᐊᖅᑎᑦᑎᓂᐅᔪᓂᒃ ᐊᒥᓱᓂᒃ ᓄᓇᓕᓐᓂ ᓄᓇᕘᒥ. 
 

ᑕᐃᒪᐃᒻᒪᑦ ᑖᒃᑯᓂᐊ ᐋᖅᑭᒃᓯᓯᒪᒐᑦᑕ ᒫᓐᓇᐅᓕᖅᑐᖅ ᐃᓕᓐᓂᐊᕈᓯᓂᒃ. ᒫᓐᓇᓕ ᐃᓕᓐᓂᐊᕇᓚᐅᖅᑎᓪᓗᒋᑦ, 
ᐊᒻᒪᓗ ᒪᓕᒐᓕᐅᖅᑎᐅᖃᑕᐅᔪᖅ ᐅᖃᕐᒪᑦ, ᑲᑎᒪᔨᕋᓛᖑᑲᐃᓐᓇᕋᔭᖅᑐᓂᒃ ᐱᑕᖃᓕᕐᓗᓂ. ᐃᖃᓗᓐᓂ 
ᕿᔪᓕᕆᔨᒃᓴᐅᓂᕐᒧᑦ ᐃᓕᓐᓂᐊᖅᑐᖃᑐᐃᓐᓇᕆᐊᖃᓛᖅᑐᖅ, ᐊᒻᒪᓗ ᓴᓕᒎᑎᓂᒃ ᐊᓯᖏᓐᓂᓪᓗ ᐊᖏᔫᑎᓂᒃ 
ᖃᓗᕋᐃᔾᔪᑎᓂᒃ ᐊᖁᒋᐅᖅᓴᓂᕐᒧᑦ ᐊᐅᓚᑦᑎᒋᐅᖅᓴᓂᕐᒧᑦ ᓴᓂᕋᔭᒻᒥ ᓴᖅᑭᖅᑐᖃᓛᕆᓪᓗᓂ ᓲᕐᓗᖃᐃ ᒪᕐᕉᒃ 
ᑕᖅᑮᐅᓛᖅᑑᓐᓂᒃ, ᐊᒻᒪᓗ ᐊᓯᖏᓐᓂᕈᓘᔭᖅ ᐋᖅᑭᒃᓯᓯᒪᒋᓪᓗᑕ. ᑲᑎᒪᔨᕋᓛᖑᑲᐃᓐᓇᕋᔭᖅᑐᓂᒃ 
ᐋᖅᑭᒃᓯᓛᓕᖅᐳᒍᓪᓕᑭᐊᖅ ᑮᓇᐅᔭᖅᑕᖃᓕᖅᐸᑦ. 
 

ᐅᑉᐱᕈᓱᒃᑲᒪ ᖃᓄᖅ ᑕᒪᓐᓇ ᑲᔪᓯᒍᑦᑎᒍ, ᒥᓂᔅᑕᐅᓪᓗᖓ ᑲᒪᓪᓗᖓ ᑕᒪᒃᑯᓂᖓ, ᒪᓕᒐᓕᐅᖅᑎᐅᖃᑕᐅᔪᑦ ᐊᒻᒪᓗ 
ᐃᓄᐃᑦ ᑕᖅᑲᒃᑯᐊ ᑕᒪᔅᓱᒥᖓ ᑐᒃᓯᕌᖃᖅᓯᒪᒋᕗᓪᓗ, ᐃᓕᓐᓂᐊᕐᕕᑦᑕᖃᓕᕐᓗᓂ ᓴᓇᔨᒃᓴᐅᓂᕐᒧᑦ 
ᐃᓕᓐᓂᐊᖅᑎᑦᑎᖃᑦᑕᕋᔭᖅᑐᓂᒃ. ᓇᓪᓕᐊᑐᐃᓐᓇᐅᒐᓗᐊᖅᐸᑦ, ᓲᕐᓗᒃ ᐅᔭᕋᓐᓂᐊᕐᓂᕐᒧᑦ, ᓴᓇᔨᐅᓂᕐᒧᑦ 
ᐃᓕᓐᓂᐊᕐᓂᕐᒥᒃ, ᐅᐊᔭᓕᕆᔨᒃᓴᙳᕋᓱᐊᕐᓂᕐᒧᑦ, ᕿᔪᓕᕆᓂᕐᒧᑦ, ᓱᓪᓗᓕᕆᔨᐅᓂᕐᒧᑦ, ᓴᓕᒎᑎᓂᒃ ᐊᓯᖏᓪᓗ 
ᓄᓇᓯᐅᑏᑦ ᐊᖏᓂᖅᓴᓂᒃ ᐊᐅᓚᑦᑎᒋᐅᖅᓴᓂᕐᒧᑦ ᐊᓯᖏᓐᓂᓪᓗ, ᐊᒻᒪᓗ ᑖᒃᑯᐊ ᐃᓕᓐᓂᐊᕋᒃᓴᐅᒐᔭᕐᓗᑎᑦ 
ᐊᑕᐅᓯᕐᒥᒃ ᐃᓕᓐᓂᐊᕐᕕᒻᒥ. ᑕᐃᒫᒃ ᐱᐅᓛᖑᒐᔭᖅᑐᒋᒐᒃᑯ ᐊᒻᒪᓗ ᑖᒃᑯᐊ ᐃᓕᓐᓂᐊᖅᑕᐅᖃᑦᑕᕋᔭᖅᑐᑎᒃ 
ᐃᓕᓐᓂᐊᕐᕕᒻᒥ ᐊᑕᐅᓯᕐᒥᒃ ᑲᔪᓯᓂᖃᕈᓐᓇᕋᔭᖅᑐᑎᓪᓗ. 
 

ᒫᓐᓇᓕ, ᐃᒃᓯᕙᐅᑖᖅ, ᐅᖃᐅᓯᕆᓗᒍ ᐱᒻᒪᕆᐅᓇᓱᒋᔭᕋ, ᐃᓕᓴᕆᔭᐅᓯᒪᓪᓚᕆᒃᑯᒥᒃ ᐱᓇᓱᐊᕐᓂᕈᕕᑦ 
ᐃᓕᓐᓂᐊᕋᓱᐊᕐᓗᑎᑦ, ᐅᕝᕙᓘᓐᓃᑦ ᑲᓇᑕᒥ ᐊᕕᑦᑐᖅᓯᒪᔪᓂᒃ ᓇᓕᐊᓐᓂᑐᐃᓐᓇᖅ ᓴᓇᔨᐅᒍᓐᓇᖅᓯᒍᒪᒍᕕᑦ, 
ᑕᐃᒪᓕ ᐃᓕᓐᓂᐊᖅᑎᐅᔪᖅ ᐊᐅᓚᕆᐊᖃᕋᔭᕐᒪᑦ NATE ᓯᓚᑦᑐᓴᕐᕕᖓᓄᑦ ᐅᕝᕙᓘᓐᓃᑦ ᐋᓪᕘᑕ 
ᐅᑭᐅᖅᑕᖅᑐᖓᓂᒃ ᓴᓇᔪᓕᕆᔨᒃᑯᑦ ᐃᓕᓐᓂᐊᕐᕕᖓᓄᑦ, ᐅᕝᕙᓘᓐᓃᑦ ᑕᐅᓄᖓ ᐋᓪᕘᑕ ᓂᒋᖅᐸᓯᐊᓂᒃ 
ᓴᓇᔪᓕᕆᔨᒃᑯᑦ ᐃᓕᓐᓂᐊᕐᕕᖓᓄᑦ, NATE ᐅᕝᕙᓘᓐᓃᑦ SATE, ᑎᐹᑲ ᓯᓚᑦᑐᓴᕐᕕᒻᒧᓪᓘᓐᓃᑦ ᓄᓇᑦᓯᐊᕐᒥᒃ 
ᕗᐊᑦ ᔅᒥᑦ-ᒧᑦ, ᐅᕝᕙᓘᓐᓃᑦ ᐊᓯᐊᓄᑦ ᖃᓪᓗᓈᓄᑦ. 
 

ᐃᒪᐃᓕᐅᕈᒪᒐᓗᐊᕋᑦᑕ ᑖᒃᑯᐊ ᐊᔾᔨᒌᙱᑦᑐᑦ ᓴᓇᔨᒃᓴᙳᕈᒪᔪᑦ ᐃᓕᓐᓂᐊᖅᑕᐅᓂᖏᑦ ᐊᑕᐅᑦᑎᒨᑦᑎᐊᒻᒪᕆᓪᓗᒋᑦ 
ᐃᓕᓐᓂᐊᕐᕕᒻᒧᑦ. ᑭᓯᐊᓂᓕ, ᐊᔾᔨᖅᓱᑦᑎᐊᖅᓯᓐᓈᕆᕗᒍᑦ ᐃᖅᑲᓇᐃᔮᒃᓴᖅᑕᖃᕋᔭᕐᓂᐊᖅᐸᑦ 
ᐃᓕᓐᓂᐊᓚᐅᖅᑎᓪᓗᒋᑦ ᑕᒪᓐᓇ ᐃᓱᒪᒋᑦᑎᐊᕋᓗᐊᕆᕙᕗᑦ. 
 

 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

883

ᑕᐃᒪᐃᒻᒪᑦ, ᐱᕕᒃᓴᖅᑕᖃᓪᓚᕆᑦᑑᒐᓗᐊᖅ, ᐃᒃᓯᕙᐅᑖᖅ, ᐸᕐᓇᒍᑎᓕᐅᖅᓯᒪᓕᖅᐳᒍ ᐱᖓᓱᓂᑦ 
ᐃᓕᓐᓂᐊᕋᒃᓴᐅᒐᔭᖅᑐᓂᒃ ᓄᓇᕘᒥ ᐱᖓᓱᓂᒃ ᓄᓇᓕᓐᓂ ᓯᓚᑦᑐᓴᕐᕕᖁᑎᓕᖏᓐᓂᒃ. ᑕᐃᒪᐃᒻᒪᑦ ᐊᑕᐅᓯᕐᒥᒃ 
ᐃᓕᓐᓂᐊᕐᕕᑦᑕᖃᕐᒪᑦ ᑲᖏᖅᖠᓂᕐᒥᒃ, ᐅᐊᔭᓕᕆᔨᒃᓴᐅᓂᕐᒧᑦ ᐃᓕᓐᓂᐊᖅᑐᖃᖃᑦᑕᕐᓗᓂ, ᕿᔪᓕᕆᓂᕐᒧᑦ ᐊᒻᒪᓗ 
ᓱᓪᓗᓕᕆᔨᐅᓂᕐᒧᑦ ᐃᓕᓐᓂᐊᕋᒃᓴᖅᑕᖃᕐᓗᓂ.  
 
ᓲᕐᓗᖃᐃ ᐃᖃᓗᑦᑑᑦᓯᐊᕐᒥᓕ, ᖃᓂᑦᑑᓂᖓᓄᑦ, ᐅᐊᔭᓐᓂᐊᕐᓂᕐᒧᑦ ᐃᓕᓐᓂᐊᖅᑐᖃᖃᑦᑕᕐᓗᓂ. 
ᓴᖅᑭᖅᑎᒍᒪᒐᔭᕐᒥᔭᕗᑦ ᓴᓕᒎᑎᓕᕆᓂᕐᒧᑦ ᓄᓇᓯᐅᑎᓄᑦ ᐊᖏᔫᑎᓂᒃ ᐊᐅᓚᑎᑦᑎᒍᓐᓇᕐᓂᕐᒧᑦ 
ᐃᓕᓐᓂᐊᕐᓂᐅᔪᖅᑕᐃᖅ. ᓲᕐᓗᖃᐃ ᐃᖃᓗᓐᓂ ᖃᐅᔨᒪᔭᐅᔭᕆᐊᖃᕐᓂᖏᑦ ᐃᓱᒪᒋᒋᐊᕆᐊᓖᑦ 
ᐃᓕᓐᓂᐊᖅᑕᐅᓗᑎᑦ ᐊᒻᒪᓗ ᐊᓯᖏᑦ ᐃᓕᓐᓂᐊᖅᑕᐅᔭᕆᐊᓖᑦ ᐸᐃᑉᐹᓕᕆᓗᑎᑦ ᐃᓕᓐᓂᐊᖅᑕᐅᔪᓐᓇᕋᔭᖅᑐᑎᒃ. 
 
ᑕᐃᒫᒃ ᐋᖅᑭᒃᓯᒪᓂᖃᕋᔭᖅᑐᖅ. ᑕᐃᒪᐃᒻᒪᑦ, ᑭᓇᑐᐃᓐᓇᖅ ᕿᔪᓕᕆᓂᕐᒧᑦ ᐃᓕᓐᓂᐊᕈᒪᒍᓂ ᑕᐃᑯᖓ 
ᕿᔪᓕᕆᔨᒃᓴᐅᓂᕐᒧᑦ ᐃᓕᓐᓂᐊᖅᑳᕆᐊᖃᓲᑦ ᐃᓕᓐᓂᐊᖅᑕᐅᒍᓐᓇᕋᔭᕋᓗᐊᖅᑐᓂ, ᐆᑦᑑᑎᒋᓗᒍ ᐃᒡᓗᓕᒻᒥ, 
ᑎᑭᕋᕐᔪᐊᕐᒥᓘᓐᓃᑦ, ᐊᒻᒪᓗ ᐃᓚᖏᓐᓂᒃ ᐃᓕᓐᓂᐊᖅᑕᐅᔭᕆᐊᓕᓐᓂᒃ ᐃᓕᓐᓂᐊᕆᐊᖃᓕᕐᒥᒍᑎᑦ, ᑕᐅᕗᖓ 
ᑲᖏᖅᖠᓂᕐᒧᑦ ᐊᐅᓪᓚᑦᑕᓕᕆᕗᑦ ᐊᒻᒪᓗ ᐃᓕᓐᓂᐊᓕᕐᓗᓂᒋᑦ ᐊᓯᖏᑦ ᐃᓕᓐᓂᐊᒃᑲᓐᓂᕆᐊᓕᐅᔪᑦ. 
 
ᐱᔾᔪᑎᒋᔭᖏᓪᓕ ᐊᑭᑦᑐᕋᐅᑎᐅᔪᑦ ᑖᒃᑯᐊ ᕿᒥᕐᕈᔭᐅᑦᑎᐊᕋᔭᕋᓗᐊᕐᒪᖔᑕ ᖃᓄᐃᑦᑐᑦ ᐱᔪᒪᔭᕗᑦ ᐊᒻᒪᓗ 
ᑭᙴᒪᕆᔭᐅᔪᑦ ᓄᓇᕘᒥ? ᑖᒃᑯᐊ ᐊᔾᔨᒌᙱᑦᑐᑦ ᐃᓱᒪᒋᔭᐅᓯᒪᔪᑦ ᑲᑎᖅᓱᕐᓗᒋᑦ ᐃᓱᒪᓕᐊᕆᔭᐅᓯᒪᔪᓪᓗ, ᐊᒻᒪᓗ 
ᑲᔪᓯᑎᑕᐅᒐᓱᒃᑲᔭᖅᑐᑦ ᐃᓕᓐᓂᐊᕈᑎᒃᓴᐅᔪᑦ ᐊᐅᔭᖅ ᓇᓗᓇᐃᖅᓯᒪᑦᑎᐊᕋᔭᖅᑐᑎᑦ ᐅᑯᓂᖓ 
ᐃᓱᒪᓕᐅᖅᓯᒪᓕᖅᑐᒍᑦ ᐱᓕᕆᔪᒪᔭᕗᑦ, ᒐᕙᒪᑦᑎᒎᕆᐊᓕᐅᔪᑦ ᖃᐅᔨᒪᒐᒃᑭᑦ, ᓲᕐᓗ ᐃᓱᒪᒋᔭᐅᒋᐊᕆᐊᖃᕐᓂᖏᑦ 
ᐃᖅᑲᓇᐃᔮᑦ ᐊᓯᖏᓐᓄᑦ ᓄᓇᓕᓐᓅᖅᑕᐅᕙᓪᓕᐊᒋᐊᓕᐅᔪᑦ ᐊᒻᒪᓗ ᐊᓯᖏᑦ ᐊᔾᔨᒌᙱᑦᑐᑦ ᐱᔾᔪᑎᐅᔪᑦ 
ᐃᓱᒪᒋᒋᐊᕋᔭᕐᒥᔭᕗᑦ. 
 
ᑕᐃᒪ ᑖᓐᓇ ᐃᑲᔪᕐᓂᖃᖅᑐᒃᓴᐅᕗᖅ ᒪᓕᒐᓕᐅᖅᑎᐅᖃᑕᐅᔪᑉ ᐊᐱᖅᑯᑎᒋᕋᔭᖅᑖᖅᑕᖓᓄᑦ. ᒫᓐᓇ 
ᐸᕐᓇᐸᓪᓕᐊᒐᑦᑕ ᓱᓕ. ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᕿᒥᕐᕈᔭᐅᓂᖏᑦ ᐱᔭᕇᕈᑎᑦ, ᑖᒃᑯᐊᓗ ᑮᓇᐅᔭᑦ 
ᐋᖅᑭᒃᑕᐅᓯᒪᖁᔭᐅᔪᑦ ᐊᖏᖅᑕᐅᑉᐸᑕ ᒪᓕᒐᓕᐅᕐᕕᒻᒥ, ᑲᔪᓯᓂᖃᑦᑎᐊᓕᕋᔭᖅᑐᒍᑦ ᐊᑭᑦᑐᕋᐅᑎᔾᔪᑎᓂᒃ, ᑖᒃᑯᐊᓗ 
ᑐᑭᓯᒋᐊᕈᑎᐅᔪᑦ ᓴᖅᑭᑎᓪᓗᒋᑦ ᓵᖓᓐᓅᖅᑕᐅᒻᒥᓗᑎᑦ ᑲᑎᒪᔨᕋᓛᖑᔪᓄᑦ ᓇᓗᓇᐃᔭᐃᕕᒋᒐᔭᖅᑐᑎᒍᓪᓗ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐊᓯᒃᑲᓐᓂᖏᑦ, ᑰᓕ? 
 
ᑰᓕ: ᖁᔭᓐᓇᒦᒃ. ᖁᔭᓐᓇᒦᖅᐸᕋ ᒥᓂᔅᑕᐅᔪᖅ ᑭᐅᔾᔪᑎᖏᓐᓄᑦ. ᑲᔪᖏᕈᒪᓂᖅᓴᐅᓕᖅᑐᖓᓕ ᓇᓗᓇᐃᔭᐃᒻᒪᑦ 
ᑕᒪᒃᑯᓂᖓ ᓂᕆᐅᓐᓂᕆᔭᐅᔪᓂᑦ, ᐊᒻᒪᓗ ᐅᕙᓐᓄᓪᓕ ᐱᓪᓚᕆᓐᓂᑎᓐᓂᒃ ᐱᕕᖃᑦᑎᑕᐅᓂᕐᒥᒃ ᓱᕈᓯᕗᑦ, 
ᐃᓅᓱᒃᑐᕗᑦ ᓴᓇᒋᐅᖅᓴᓂᕐᒥᒃ ᐱᕕᖃᑦᑎᑕᐅᓗᑎᒃ. 
 
ᐊᐱᖅᑯᑎᒐᓕ ᑐᕚᖃᕈᒪᖏᑦᑎᐊᕐᕋᑦᑕ ᖃᐅᔨᒪᔨᑕᓂᒃ ᖃᐅᔨᒋᐊᕐᓂᐊᕐᓗᑕᐃᓐᓇᖅ ᐊᑐᓕᖁᔭᐅᔪᓂᒃ. 
ᒥᑭᓪᓕᑎᕆᐊᖃᑦᑕᕗᑦ ᓯᕐᓚᕈᓗᒃ ᓱᓇ ᐊᔪᓐᓇᖏᒻᒪᖔᑕ ᐊᒻᒪᓗ ᐊᔪᓐᓇᖅᑐᑦ ᐊᒻᒪᓗ ᓲᖃᐃᒻᒪᒃ ᐃᓱᒪᒋᔭᖃᑦᑐᒍᑦ. 
 
ᖃᐅᔨᒪᔪᒍᑦ ᑮᓇᐅᔭᑦ ᑭᓪᓕᖃᑦᑎᑕᐅᖏᒻᒪᑕ. ᑭᓪᓕᖃᑦᑎᑕᐅᔪᑦ ᐊᒻᒪᓗ ᑕᐃᒪᐃᒻᒪᑦ ᑮᓇᐅᔭᖃᖏᑦᑐᒍᑦ ᑭᓯᐊᓂᓕ 
ᓇᒥᑭᐊᖅ ᑮᓇᐅᔭᖅᑖᖅᕕᒋᔪᓐᓇᑕᑦᑎᓐᓂᒃ ᓴᓇᓂᐊᕐᓗᑕ ᐃᓪᓗᓂᒃ ᑖᒃᑯᓇᓂ ᐊᕕᑦᑐᖅᓯᒪᓂᐅᔪᓂ. 
 
ᖁᕕᐊᒋᕙᕋ ᓇᓗᓇᐃᖅᓯᓂᐅᔪᖅ, ᐊᒥᓱᓂᒃ ᑭᓯᐊᓂ ᖃᓄᖅᑑᕈᑎᓂᒃ ᐊᑐᕐᓂᐊᕐᒪᑦ ᑲᔪᓯᑎᑕᐅᓗᓂ. 
ᓇᓗᓇᐃᖅᓯᐊᔾᔪᒍᓐᓇᖅᑮᑦ ᐅᕙᓐᓄᑦ ᖃᓄᑦᑐᒥᒃ ᐱᓗᐊᖅᑐᒥᒃ ᐱᑕᖃᕐᒪᖔᖅ ᐱᑦᔪᑎᒋᓪᓗᒍ, ᐊᖓᔪᖅᑳ  
 
ᐅᖃᐅᔾᔭᐅᔭᕆᐊᖃᕐᓂᐊᖅᑐᖅ ᐊᐱᖅᑯᑎᒋᔭᖏᓐᓂᒃ ᖃᐅᔨᒪᔨᑕᓄᑦ. ᑐᓂᓯᓐᓂᕈᑦᑕ ᐱᓕᕆᐊᒃᓴᒧᑦ ᑐᒃᓯᕋᐅᑎᒥᒃ 
ᐊᑕᖐᓗᐊᖅᑐᒥᒃ, ᑐᖁᑐᐃᓐᓇᕐᓂᐊᖅᑐᖅ ᓇᒥᑭᐊᖅ ᐃᓕᔾᔨᕕᒋᔭᒥ ᐊᒻᒪᓗ ᐱᓕᐊᕐᖑᖏᑎᐊᕐᓗᓂ. 
 
ᑕᐃᒪᓕ ᐊᖓᔪᖅᑳ, ᐃᒻᒪᖃ ᑕᑯᑎᒍᓐᓇᕌᖓ ᖃᓄᑎᒋ ᐊᖏᓂᖃᑦᑐᒥᒃ ᐅᖃᐅᓯᖃᒻᒪᖔᖅ, ᓇᓚᐅᒃᑐᒧᑦ 
ᒪᑉᐱᖅᑐᒐᕐᒨᕈᓐᓇᕐᓂᐊᕐᕋᑦᑕ ᐅᐊᑦᑎᐊᕈ. ᖁᔭᓐᓇᒦᒃ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᖓᔪᖅᑳ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᖏᑦᑐᒥᒃ ᓇᓗᓇᐃᖅᓯᒍᒪᔪᖓ ᐊᒻᒪᓗ ᖁᕕᐊᒋᓪᓗᒍ, 
ᓱᓕ, ᓇᓗᓇᐃᖅᓯᓂᕆᔭᖓ ᒪᓕᒐᓕᐅᖅᑎᐅᑉ. 
 
ᒫᓐᓇᐅᔪᖅ, ᐱᒋᐊᖅᓯᒪᓕᖅᑐᒍᑦ. ᐃᖅᑲᓇᐃᔭᖅᑎᖃᕐᓂᕐᒧᑦ ᐱᕙᓪᓕᐊᓂᕐᒧᑦ ᐊᖏᕈᑎᑎᒍᑦ, ᑖᒃᑯᐊ LMDA 
ᐱᑕᖃᑦᑐᑦ ᒐᕙᒪᑐᖃᒃᑯᑎᒍᑦ, ᕿᓂᖅᑐᒍᑦ ᐱᕕᒃᓴᐅᒍᓐᓇᖅᑐᓂᒃ ᐃᓕᓐᓂᐊᑲᓐᓂᕐᓂᕐᒧᑦ ᐊᒻᒪᓗ ᑕᑯᓗᖓ ᐊᒻᒪᓗ 
ᓇᓗᓇᐃᖅᓯᓇᓱᐊᕐᓗᑕ ᐃᓂᐅᔪᑦ ᐊᑐᐃᓐᓇᐅᓂᐊᖅᑐᓂᒃ. 
 
ᓲᕐᓗ, ᑕᒪᒃᑯᓄᖓ ᓴᓇᒋᐅᒃᓴᓂᕐᒧᑦ, ᓯᓚᒃᑐᕐᓴᖅᕕᑦᑕᐅᖅ ᓴᓇᒋᐅᖅᓴᓂᕐᒧᑦ ᐊᒻᒪᓗ ᓄᑖᖑᖅᐸᓪᓕᐊᔪᓄᑦ, ᑭᓱᑦ 
ᐊᑐᐃᓐᓇᐅᒐᔭᕐᒪᖔᑕ ᓄᓇᓄᒻᒥ ᐊᕐᕌᒍᑦ ᑕᓪᓕᒪᐅᔪᓂᒃ ᑎᑭᓪᓗᒍ ᖁᓕᑦ ᐊᕐᕌᒍᑦ, ᐅᖃᐅᓯᕆᓯᒪᔭᕇᖅᑕᕗᑦ, ᓲᕐᓗ, 
ᖃᐅᔨᒪᔪᒍᑦ ᐅᔭᕋᕐᓂᐊᕐᓂᖅ ᑕᕝᕙᐅᕙᓪᓕᐊᒻᒪᑦ. ᐱᑕᖃᑉᐸ ᓴᓇᒋᐅᒃᓴᓂᕐᒧᑦ ᐅᕝᕙᓘᓐᓃᑦ ᐊᓯᖏᓐᓂᒃ 
ᓴᓇᒋᐅᒃᓴᓂᕐᒨᖓᔪᑦ ᑕᒪᒃᑯᓇᓂᒃ ᓄᑖᙳᖅᐸᓪᓕᐊᓂᒃᑯᑦ, ᓲᕐᓗ, ᖃᕋᓴᐅᔭᓕᕆᓂᒃᑯᑦ, ᖃᕋᓴᐅᓂᒃ 
ᐱᓕᕆᔾᔪᑎᖃᕐᓗᓂ, ᖃᕋᓴᐅᔭᒃᑯᑦ ᑐᑭᓯᒋᐊᖅᕕᖓ, ᐊᒻᒪᓗ ᐊᓯᖏᑦᑕᐅᖅ. 
 
ᕿᒥᕐᕈᒍᓐᓇᕆᐊᖃᑦᑐᒍᑦ ᐊᑐᐃᓐᓇᐅᔪᖅ ᓱᓇᐅᒻᒪᖔᑕ, ᐊᑐᐃᓐᓇᐅᓕᖅᐸᓪᓕᐊᔪᑦ, ᐊᒻᒪᓗ ᓴᖅᑮᓯᒪᓪᓗᑎᒃ 
ᑖᒃᑯᓂᖓ ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᑎᕈᑎᓂᒃ ᐊᑐᐃᓐᓇᐅᑎᑦᑎᒍᓐᓇᕐᓂᐊᕐᕋᒥᒃ ᑖᒃᑯᓂᖓ ᐱᓕᕆᐊᒃᓴᓂᒃ. 
ᑕᒪᓐᓇ ᐃᓚᒋᔭᖓ ᐱᓕᕆᐊᕐᕈᔭᑦᑕ ᒫᓐᓇᐅᔪᖅ. 
 
ᑐᑭᓯᐅᒪᔾᔪᑎ ᑐᒃᓯᕌᕆᔭᖓ ᒪᓕᒐᓕᐅᖅᑎᐅᑉ ᓇᓂᔭᐅᓂᐊᖅᑐᖅ ᐅᕙᓂ G-21 ᓇᓗᓇᖅᓯᒪᔪᒥᒃ ᐱᓕᕆᐊᖑᓯᒪᔪᖅ 
ᓯᓚᑖᓃᑦᑐᑎᒍᑦ. ᓇᓂᓂᐊᖅᑕᐃᑦ ᐅᑯᓇᓂ ᐃᖅᑲᓇᐃᔭᖅᑏᑦ ᐱᕙᓪᓕᐊᓂᖏᑎᒍᑦ ᐊᖏᖃᑎᒌᒍᑎᒥ. ᐃᓗᐊᓂ 
ᐊᖏᓂᖓᑕ, ᑮᓇᐅᔭᖃᑦᑎᑦᑎᔪᒍᑦ ᒫᓂ $50,000 ᐱᓕᕆᐊᖑᓂᐊᖅᑐᒧᑦ ᐱᓕᕆᐊᒃᓴᒧᑦ ᑐᒃᓯᕋᐅᑎᑦ ᐊᖏᔫᑎᓄᑦ 
ᐊᐅᓚᑦᔪᑎᐅᓂᐊᖅᑐᒧᑦ ᐊᒻᒪᓗ ᐊᓯᖏᑦᑕᐅᖅ. 
 
ᐊᔪᕈᓐᓃᓂᐊᖅᑐᒋᕗᖓ ᐊᖓᔪᖅᑳᖑᓗᖓ ᓴᖅᑮᔪᓐᓇᕐᓗᖓ ᑭᓯᒥᒃᑭᐊᖅ ᒪᓕᒐᓕᐅᖅᕕᒻᒥ, ᒪᓕᒐᓕᐅᖅᑎ 
ᐅᖃᖅᑲᐅᒻᒪᑦ ᐊᒻᒪᓗ ᓇᓗᓇᐃᖅᓯᓪᓗᓂ, ᐱᒋᐊᓕᕋᑖᖅᑎᓪᓗᒍ ᐊᒻᒪᓗᖃᐃ ᓯᑎᐱᕆᒥ, ᐱᐊᓂᒃᓯᓚᐅᖅᑎᓪᓗᑕ 
ᐊᑭᑦᑐᕋᐅᑎᓄᑦ ᑐᒃᓯᕋᐅᑎᓕᐅᕐᓂᕐᒥᒃ. 
 
ᖃᐅᔨᒪᔪᒍᑦ ᒫᑦᓯᖑᓕᕐᒪᑦ ᐊᒻᒪᓗ ᑮᓇᐅᔭᑦ ᐱᐊᓂᒃᑯᑦᑎᒍ ᐃᐳᕈᒥ 1, ᐱᐊᓂᓪᓗᒍ ᐊᑭᑦᑐᕋᐅᑎᓄᑦ 
ᑐᒃᓯᕋᐅᑎᓕᐅᕐᓂᖅ, ᖃᐅᔨᓴᕐᓗᑕ, ᐅᑎᖅᑎᓪᓗᒍ ᐅᑭᐊᒃᓵᒥ ᖃᓄᐃᓕᐅᕐᓂᐊᕐᒪᖔᑦᑕ ᐊᒻᒪᓗ ᕿᓂᕐᓗᑕ 
ᐊᑭᑐᔫᑎᓄᑦ ᑮᓇᐅᔭᖏᓐᓂᒃ ᐊᑐᐃᓐᓇᐅᔪᓂᒃ, ᐱᑦᔪᑎᒋᓪᓗᒍ ᒪᓕᒐᓕᐅᖅᑎᓕᒫᑦ ᖃᐅᔨᒪᔪᐃᓐᓇᐅᒻᒪᑕ, 
ᐱᑕᖃᖏᒻᒪᑦ ᐊᑭᑐᔪᓄᑦ ᑮᓇᐅᔭᖁᑎᖏᓐᓂ ᒫᓐᓇᐅᔪᖅ ᖃᓄᐃᑦᑐᑐᐃᓐᓇᕐᓄᑦ ᐃᓪᓗᒃᓴᒧᑦ. 
 
ᐃᒻᒪᖃ ᐱᕕᒃᓴᖅᑕᖃᑦᑐᖅ ᑖᒃᑯᑎᒎᓇ ᐃᖅᑲᓇᐃᔭᖅᑎᐅᕙᑦᑐᓄᑦ ᐊᖏᖃᑎᒌᒍᑎᑎᒍᑦ ᐱᑕᖃᑦᑐᑕᓗ ᐊᑐᖅᑐᒥᒃ 
ᒐᕙᒪᑐᖃᒃᑯᑦ ᑐᓂᕐᕈᑎᒋᓯᒪᔭᖏᓐᓄᑦ, ᐅᕝᕙᓘᓐᓃᑦ ᐃᓚᖏᑦ ᑮᓇᐅᔭᐃᑦ ᐊᑐᐃᓐᓇᕈᑐᐃᓐᓇᕆᐊᓖᑦ. ᑕᐃᒪᓕ 
ᑕᒪᒃᑯᓂᖓ ᕿᒥᕐᕈᔭᕆᐊᖃᑉᐳᒍᑦ. 
 
ᐃᒻᒪᖃ ᒪᓕᒐᓕᐅᖅᑏᑦ ᐊᒃᑑᕙᒥ, ᐅᑎᕈᑦᑕ ᐊᒻᒪᓗ ᐅᖃᓕᕐᓗᑕ ᐅᕝᕙᐅᓇ ᐱᔪᒪᔭᕗᑦ, ᒪᓕᒐᓕᐅᖅᑎᓄᑦ 
ᐃᑲᔪᖅᑐᖅᑕᐅᓗᓂ, ᐱᖁᔨᕗᖔᕈᑦ ᑲᔪᓯᑎᑕᐅᓗᓂ ᒪᓕᒐᓕᐅᖅᕕᒻᒥ ᐊᑐᕈᓐᓇᕐᓂᐊᕐᕋᑦᑕ ᑮᓇᐅᔭᓂᒃ ᐊᑭᑐᔫᑎᓄᑦ 
ᐸᕐᓇᒍᑎᒥᒃ ᑭᖑᓪᓕᐅᕐᓂᐊᕐᒪᑦ ᐊᑭᑐᔫᑎᓄᑦ ᐸᕐᓇᑎᕆᓂᑦᑎᓐᓄᑦ. 
 
ᐅᑭᐅᒃᓵᖑᓂᐊᖅᑐᖅ ᑕᑯᓇᓐᓂᐊᖅᑐᒍᑦ ᓄᑖᒥᒃ ᐊᑭᑐᔫᑎᓄᑦ ᑮᓇᐅᔭᒃᓴᓂᒃ ᐊᒻᒪᓗ ᑖᓐᓇᓗ ᓄᑖᖑᒍᓐᓇᖅᑐᓂᒃ 
ᐃᓕᔭᐅᓗᓂ ᑮᓇᐅᔭᓄᑦ ᐊᖏᕈᑎᑎᒍᑦ ᐊᒻᒪᓗ ᓈᒻᒪᒋᔭᐅᓂᖏᓐᓄᑦ ᒪᓕᒐᓕᐅᖅᑏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ, ᓱᓕᒃᑲᓐᓂᖅ? 

ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᖄᔾᔪᒍᒪᓪᓗᖓ ᑎᑎᕋᖅᑕᐅᓯᒪᔪᒧᑦ ᐅᖃᓕᒫᖅᑲᐅᔭᓐᓄᑦ ᐅᐊᑦᑎᐊᕈᑦᑎᐊᖅ. 
ᑐᓴᕋᔅᓴᓃᖅᑰᖅᑲᐅᔪᖅ. ᑕᒪᑐᒧᖓ ᓄᓇᕗᒻᒧ ᖃᐅᔨᓴᕐᓂᕐᒧᑦ ᐱᓗᐊᖅᑐᒥᒃ, ᐊᖓᔪᖅᑳ ᐅᖃᐅᓯᖃᑦᑐᒥᓂᖅ ᐃᓄᐃᑦ 
ᑕᑯᔪᒪᓂᕋᑦᑐᓂᒋᑦ ᓄᓇᕗᑦ ᖁᑦᑎᓂᖅᐹᖑᓕᕐᓗᓂ, ᐱᓕᕆᔪᓐᓇᖅᓯᓗᓂ ᐊᖏᔪᑎᒍᑦ ᐅᕝᕙᓘᓐᓃᑦ ᐱᒻᒪᕆᐅᔪᓂᒃ 
ᖃᐅᔨᓴᕐᓂᕐᐅᔪᓂᒃ ᓄᓇᕗᒻᒥ ᐊᒻᒪᓗ ᑕᐃᒪᓐᓇᐃᑦᑐᓂᒃ. 
 
ᑭᓯᐊᓂᓕ ᐊᐱᖅᑯᑎᒋᔪᒪᖅᑲᐅᔭᕋ: ᓂᕆᐅᓐᓂᑖᖅᑎᑦᑎᓇᓱᐊᖅᐱᑖ ᐊᑐᐃᓐᓇᕈᕈᓐᓇᖏᑦᑕᑎᓐᓂᒃ? ᐃᓱᒪᓪᓗᐊᖓ 
ᐅᖃᑦᑕᑎᓐᓂᒃ ᖃᐅᔨᒪᓇᓱᔾᔫᒥᒋᐊᖃᕋᑦᑕ, ᐱᓕᕆᐊᕆᔪᓐᓇᑕᑦᑎᓐᓂᒃ ᐊᒻᒪᓗ ᑐᒃᓯᕌᕇᔪᓐᓇᑕᑦᑎᓐᓂᒃ. 
 
ᐃᓱᒪᑐᐃᓐᓇᖅᑐᖓ ᐊᖓᔪᖅᑳ ᓇᓗᓇᐃᖅᓯᒍᓐᓇᕐᒪᖔᖅ ᒪᓕᒐᓕᐅᖅᕕᒻᒧᑦ ᐱᑦᔪᑎᒋᓪᓗᒍ, ᓯᕗᓪᓕᖅᐹᑦᑎᐊᕐᒥ 
ᐅᖃᓕᒫᓚᐅᕐᕋᒪ ᓄᓇᕗᑦ ᐱᔪᓐᓇᖅᓯᓂᐊᖅᑐᖅ ᓯᓚᐅᑉ ᐊᓯᔾᔨᕐᓂᖓᓂᒃ, ᐱᑕᖃᖏᑦᑐᒍᑦ ᐱᓕᕆᔾᔪᑎᒥᒃ 
ᐅᕝᕙᓘᓐᓃᑦ ᐱᔪᓐᓇᓂᑦᑎᓐᓂᒃ. ᐱᓕᕆᓂᐊᕐᕈᑦᑕ, ᓱᓕᔪᕐᓇᖅᑎᒋᐊᖃᖅᑕᕗᑦ ᑮᓇᐅᔭᖃᖅᑎᓪᓗᒋ ᐊᓯᖏᓐᓂᓪᓗ 
ᓱᒃᑲᐃᑦᑐᒐᓗᐊᒥᒃ ᑐᕚᖃᕋᑦᑕ ᖃᐅᔨᒪᓂᖏᓐᓂᒃ ᐃᓚᒋᔭᑦᑕ ᐅᑭᐅᖅᑕᖅᑐᓕᒫᒥᓗ ᐊᒻᒪᓗ ᐊᓯᖏᓐᓂ ᖃᓪᓗᓈᓂ. 
 
ᑕᐃᒪᓕ ᑕᒪᓐᓇ ᓇᓗᓇᐃᕆᐊᒃᑲᓐᓂᕈᕕᐅᒃ ᑕᕝᕙᓃᑦᑐᖅ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᒪᒥᐊᓇᖅ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥᒃ, ᑕᒪᓐᓇ ᐅᖃᐅᓯᕆᔭᖓ ᑐᓴᒐᒃᓴᓂᓚᐅᕐᓯᒪᔪᖅ 
ᓄᓇᑦᓯᐊᖅ ᓂᐅᔅᓂ ᐅᖃᐅᓯᖃᖅᑐᖅ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ. 
 
ᓄᓇᕗᒻᒥ ᖃᐅᔨᒪᕐᕕᒃᑕᖃᕐᒪᑦ, ᓄᓇᕗᒻᒥ ᖃᐅᔨᓴᕐᕕᐅᔪᖅ ᒫᓐᓇᐅᔪᖅ, ᒪᓕᓪᓗᒋᑦ ᐃᑲᔪᖅᑕᐅᓂᕆᕙᒃᑲᖏᑦ 
ᓯᓚᑦᑐᓴᕐᓗᕕᐅᔪᑦ. ᒫᓐᓇᐅᔪᖅ ᐱᔪᓐᓇᖅᑎᑦᑎᑐᐃᓐᓇᖅᐸᒃᑐᒍ, ᐊᔾᔨᒌᙱᑐᓂᒃ ᖃᐅᔨᓴᖅᑎᒻᒪᕆᐅᔪᓂᒃ 
ᐊᓯᖏᓐᓂᓪᓗ, ᑕᒪᐅᙵᖅᑐᑎᒃ, ᐱᔪᓐᓇᐅᑎᑖᖅᑎᑦᑐᒋᑦ ᖃᐅᔨᓴᖅᑐᑎᒃ ᓄᓇᕗᒻᒥ ᐅᖃᐅᑎᑐᐃᓐᓇᖅᑐᒋᑦ 
ᐅᕙᑦᑎᓐᓄ ᐅᓂᒃᑳᓪᓕᐅᖁᓪᓗᒋᑦ. 
 
ᐊᒥᓱᑦ ᑲᐅᔨᓴᕐᓂᐅᔪᑦ ᒫᓐᓇᐅᔪᖅ, ᐆᒃᑑᑎᒋᓗᒍ, ᐅᐱᕐᖓᒃᓵᖑᓚᐅᖅᑐᖅ ᓯᐅᓪᕕᐊ ᒍᕆᓂᐅ ᑰᖓᓂ ᓯᕐᒥᐅᔪᓂ, 
ᖃᓄᑎᒋ ᑕᒪᒃᑯᐊ ᐊᐅᒃᐸᓪᓕᐊᓕᕐᒪᖔᑕ ᐊᓯᖏᓪᓗ ᑕᐅᕙᓂ ᓯᕐᒥᐅᔪᑦ, ᐊᒃᑐᖅᑕᐅᓂᖃᖅᑐᓄᑦ ᓯᓚᐅᑉ 
ᐆᓇᕐᓯᕙᓪᓕᐊᓂᖓᓂᒃ ᐊᒻᒪᓗ ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ. 
 
ᒪᓕᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᑦ, ᐸᕐᓇᒍᑕᐅᔪᒥᒃ ᐋᖅᑭᒃᓯᓯᒪᔪᖃᕐᒪᑦ, ᐊᓯᖏᓐᓂᓪᓗ. ᑕᐃᒪᓕ 
ᐃᒪᐃᓕᓇᓱᐊᖅᑐᖓ ᖃᓄᐃᒻᒪᑦ ᑕᒪᒃᑯᓂᖓ ᑲᒪᓇᓱᐊᙱᓪᓚᒍᑦ ᓄᓇᕗᒻᒥ ᐱᓕᕆᐊᕆᔭᐅᑎᓪᓗᒍ 
ᓄᓇᕗᒻᒥᐅᑕᐅᔪᓄᑦ. 
 
ᖃᓄᐃᒻᒪ ᑲᓇᑕᐅᑉ ᒐᕙᒪᒃᑯᖏᑦ ᑲᒪᖃᑦᑕᖅᐸᑦ ᒪᐅᖓ ᑎᑭᑎᑦᑎᓪᓗᑎᒃ ᐋᑐᕙᒥ ᓯᓚᑦᑐᓴᕐᕕᔾᔪᐊᒦᖔᖅᑐᓂᒃ, 
ᓕᐊᑦᐳᕆᔅᒥᑦ ᐊᒻᒪ ᑕᒪᐅᖓᑲᐃᓐᓇᖅᑐᑎᒃ ᐱᓇᓱᐊᕈᓯᕐᒥᒃ ᒪᕐᕉᓂᒃ ᐱᖓᓱᓐᓂᓪᓗᓐᓂᑦ ᐅᕝᕙᓗ ᑕᖅᑭᓄᑦ 6-ᓄᑦ  
 
ᐊᐅᓪᓚᕇᖅᑐᑎᓪᓗ. ᑕᒪᓐᓇ ᐊᐅᓚᑕᐅᓂᕆᔭᖓ ᒫᓐᓇᐅᔪᖅ ᑕᐃᒫᒃ ᐊᐅᓚᑕᐅᒻᒪᑦ ᒪᓕᓪᓗᒍ ᓄᓇᑖᕈᑕᐅᓯᒪᔪᑦ 
ᐊᒻᒪ ᐊᓯᖏᑦ ᒪᓕᒐᐅᔪᑦ ᐋᖅᑭᒃᑕᐅᓯᒪᔪᑦ, ᖃᓄᐃᒻᒪᑦ ᑕᐃᒪᐃᑦᑐᒥᒃ ᐱᐅᔪᐊᓗᒻᒥ ᐱᑕᖃᕈᓐᓇᖏᓚᒍ ᓄᓇᕗᒻᒥ. 
 
ᑕᐃᒪᓕ ᐃᓱᒪᔪᖓ ᑲᓇᑕᐅᑉ ᒐᕙᒪᒃᑯᖏᓐᓂ, ᑕᒪᓐᓇ ᐅᖃᐅᓯᕆᔭᐅᑎᓪᓗᒍ ᐱᐅᒋᔭᐅᖃᑦᑕᕐᓯᒪᔪᖅ ᑲᓇᑕᐅᑉ 
ᐊᖓᔪᖅᑳᖓᓐᓄᑦ ᐊᒻᒪ ᑕᐃᒪᙵ ᑎᑎᕋᖅᑕᐅᓯᒪᓚᐅᖅᑐᑦ; ᐅᖃᖃᑎᒋᔭᐅᖃᑦᑕᕐᓯᒪᔪᖓ ᑲᓇᑕᐅᑉ ᒐᕙᒪᒃᑯᖏᓐᓂᑦ 
ᐊᒻᒪᓗ ᐊᖓᔪᖅᑳᖑᔪᖅ ᑲᑎᒪᖃᑎᖃᕈᒻᒪᓪᓗᓂ ᐋᑐᕙᒥ, ᑕᒪᒃᑯᓂᖓ ᐅᖃᐅᓯᖃᕐᓂᐊᕐᓗᓄᑦ. 

ᓯᓚᐅᑉ ᐊᓯᔾᔨᐸᓪᓕᐊᓂᖓ, ᑭᐅᑐ ᐊᖏᕈᑕᐅᓯᒪᔪᖅ, ᓴᖅᑮᕙᓪᓕᐊᒻᒪᑦ ᐃᓱᒫᓗᒍᑕᐅᔪᓂᒃ 
ᓄᓇᕗᒻᒥᑐᐃᓐᓇᐅᖏᑦᑐᖅ ᑭᓯᐊᓂᓕ ᑲᓇᑕᓕᒫᒥ ᓯᓚᕐᔪᐊᒥᓗ. ᑕᒪᓐᓇ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐅᒃᐱᕈᓱᑦᑐᑕᓗ 
ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᐆᓇᕐᓯᕙᓪᓕᐊᓂᖓᓂᓪᓗ, ᑕᒪᒃᑯᐊ ᐃᓚᖏᑦ ᑕᑯᓯᒪᒐᑦᑎᒍᑦ ᐅᓂᒃᑳᓕᐊᖑᓯᒪᔪᑦ 
ᐊᖓᔪᖅᑳᖑᔪᖅ ᐊᕙᑎᓕᕆᓂᕐᒧᑦ ᐊᑎᓕᐅᖃᑕᐅᓯᒪᓪᓗᓂ ᑲᓇᑕᐅᑉ ᐊᖓᔪᖅᑳᖓ ᐊᕙᑎᓕᕆᓂᕐᒧᑦ ᑲᒪᓂᐊᕐᓗᑎᒃ 
ᑕᒪᒃᑯᓂᖓ ᐃᓚᖏᓐᓂᒃ, ᑕᒪᓐᓇ ᐱᒻᒪᕆᐅᒻᒪᑦ ᑕᐃᒪᐃᓕᐅᖅᐸᓪᓕᐊᓪᓗᓂᓗ ᐅᑭᐅᖅᑕᖅᑐᒥ ᓄᓇᕗᒻᒥᓗ. ᑕᐃᒪᓕ 
ᑕᐃᒪᐃᒻᓕᒪᑦ, ᓂᕆᐅᒃᐳᖓ ᑕᒪᓐᓇ ᐱᓕᕆᐊᓪᓚᐅᑎᒋᔭᐅᓂᐊᕐᒪᑕ ᑕᐃᒪᐃᑦᑐᒥᒃ ᖃᐅᔨᓴᕐᕕᐅᔪᒥᒃ ᐱᑕᖃᕐᓗᓂ 
ᑲᓇᑕᒥ ᒐᕙᒪᒃᑯᓐᓂᑦ ᐱᖃᓐᓇᕆᔭᑦᑎᓐᓄᑦ ᓴᖅᑭᑕᐅᓗᓂ.  
 
ᑕᒪᓐᓇ ᐊᐱᕐᓱᑕᐅᔾᔪᑎᒋᓚᐅᖅᑕᕋ ᓄᓇᑦᓯᐊᕐᒥ ᐱᕙᓪᓕᐊᔪᓕᕆᔨᒃᑯᓐᓄᑦ ᐅᖃᐅᓯᖃᖅᑐᑕᓗ ᓯᓚᐅᑉ 
ᐊᓯᔾᔨᐸᓪᓕᐊᓂᖓᓄᑦ ᐱᒋᐊᕈᑕᐅᕙᓪᓕᐊᓂᐊᖅᑐᓂᒃ, ᑲᓇᑕᐅᑉ ᒐᕙᒪᒃᑯᖏᑦ ᐱᔾᔪᑎᖓᓂ ᖃᐅᔨᒐᔭᖅᑐᑦ, 
ᖃᐅᔨᓴᕐᓂᐊᕈᑦᒃᑕ, ᖃᐅᔨᓴᕐᓗᒍ ᓇᔪᖅᑕᕐᓂ ᑕᒫᓂ ᓄᓇᕗᒻᒥ ᑕᒪᒃᑯᐊ ᖃᐅᔨᔾᔪᑕᐅᔪᑦ ᐊᑐᐃᓐᓇᐅᑎᑕᐅᓕᕐᓗᑎᒃ 
ᓄᓇᒥᐅᑕᐅᔪᓄᑦ ᑲᓇᑕᒧᓪᓗ. 
 
ᐊᑐᓚᐅᕐᓚᕗᑦ ᒐᕙᒪᒃᑯᑦ ᐊᑐᐊᒐᖁᑎᖏᑦ ᑲᓇᑕᒥ ᐱᓕᕆᐊᖑᔪᒥᒃ ᐱᔾᔪᑎᖃᖅᑐᑦ ᓯᓚᕐᔪᐊᒥ 
ᐆᖅᑯᓯᕙᓪᓕᐊᓂᖓᓄᑦ ᓇᒻᒥᓂᖃᕐᓂᕐᒧᓪᓗ ᑲᒪᒋᔪᓐᓇᖅᑕᑦᑎᓐᓂᓗ. ᓄᓇᕗᑦ ᐊᒻᒪ ᐊᖓᔪᖅᑳᖑᔪᖅ, 
ᓯᕗᓪᓕᖅᐸᐅᓚᐅᕐᓯᒪᒐᑦᑕ ᐊᑎᓕᐅᖃᑕᐅᓪᓗᑕ ᑕᐃᒃᓱᒥᖓ ᑭᐅᑐ ᐊᖏᖃᑎᒌᒍᑕᐅᔪᒥᒃ. ᐅᕙᓂ 
ᑕᐃᒪᐃᓕᐅᖃᑎᖃᓚᐅᕐᓯᒪᔪᒍ ᐊᖓᔪᖅᑳ ᐊᓐᑐᓴᓐᒥᒃ ᐊᕐᕌᓂᐅᓚᐅᖅᑐᖅ. 
 
ᓯᕗᓪᓕᖅᐸᐅᓚᐅᕐᓯᒪᔪᒍ ᐊᑎᓕᐅᖅᑐᑕ ᐊᒻᒪ ᐅᐊᑦᑎᐊᕈᒃᑲᓐᓂᖅ ᐱᓇᓱᐊᕈᓯᐅᔪᒥ, ᐃᒃᓯᕙᐅᑖᖅ, 
ᑐᓴᖅᑎᑦᑎᓂᐊᕐᒥᔪᖓ ᖃᓄᖅᑐᕈᑎᒃᓴᐅᓂᐊᖅᑐᓂᒃ ᖁᓪᓕᖅ ᐆᒻᒪᖅᑯᑎᓕᕆᓂᕐᒧᑦ ᑯᐊᐳᕆᓴᒃᑯᓐᓂᑦ ᖃᓄᖅ 
ᐊᑐᙱᑲᓐᓂᕈᓐᓇᕐᓂᕐᒥ ᐊᖏᔪᐊᓗᒻᒥ ᓱᕋᒍᑕᐅᕙᒃᑐᓂᒃ ᓯᓚᒧᑦ ᑕᒫᓂ ᓄᓇᕗᒻᒥ. ᑕᒪᓐᓇ ᒪᓕᑐᐃᓐᓇᕋᔭᖅᑐᖅ 
ᐃᓚᖏᓐᓄᑦ ᐱᓕᕆᐊᕆᔭᐅᔪᓄᑦ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᖅᑲᐅᔭᖓᓄᑦ. 
 
ᑕᒪᓐᓇ ᓇᓗᓇᐃᕐᓯᑲᓐᓂᑐᒃᓴᐅᕗᖅ ᐃᓚᖏᓐᓂᒃ ᓴᖅᑭᓚᐅᖅᑐᓂᒃ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ 
ᑎᑎᕋᕐᓯᒪᓚᐅᖅᑐᓂᒃ ᓄᓇᑦᓯᐊᕐᒥ ᑐᓴᒐᒃᓴᐅᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓴᔨᑎᒍᑦ): ᖁᔭᓐᓇᒦᒃ, ᐊᖓᔪᖅᑳ. ᑰᓕ 
 
ᑰᓕ: ᑕᒪᒃᑯᐊ ᐅᖃᐅᓯᕆᔭᕆᐊᖃᖅᑕᕗᑦ ᓄᓇᕗᒻᒥ, ᐃᒪᐃᑦᑐᒥᑐᐃᓐᓇᐅᖏᑦᑐᖅ ᑲᑎᒪᓂᕐᒥ, ᐅᖃᖃᑎᒋᓗᒋᓪᓗ 
ᐃᓐᓇᑐᖃᕆᔭᕗᑦ ᐊᒻᒪᓗ ᑕᒪᒃᑯᐊ ᓄᓇᑦᑎᓐᓂ ᓯᕗᓕᖅᑎᐅᔪᑦ. 
 
ᑕᒪᓐᓇ ᐊᐱᕐᓱᕈᑎᒋᓚᕿᔭᕋ ᐱᔾᔪᑎᖃᖅᑐᖅ ᖃᐅᔨᒪᓪᓚᕆᙱᓐᓇᒪ, ᐱᔾᔪᑎᖃᖅᑐᓂᒃ ᖃᐅᔨᓴᕐᓂᕐᒧᑦ, 
ᖃᐅᔨᒪᔭᕆᐊᖃᕐᓂᐅᔪᖅ ᖃᐅᔨᓴᕐᕕᒋᔭᑦᑎᓐᓂᒃ, ᒐᕙᒪᒃᑯᑎᒍᑦ ᐃᓕᓐᓂᐊᕐᓂᒧᖅᐸᑦ ᐅᕝᕙᓗ ᐃᓄᐃᑦ. ᐃᓱᒪᒋᔭᒃᑯᑦ 
ᑕᐃᒪᐃᑦᑐᓂᒃ ᐊᖏᖃᑎᒌᒍᑎᑕᖃᙱᒻᒪᑦ. 
 
ᐅᖃᐅᓯᖃᕐᓂᐊᕈᑕ ᐆᒪᔪᓂᒃ, ᐊᖓᔪᖅᑳᖑᔪᖅ ᐊᒥᓱᐊᖅᑎᓂᕐᓴᐅᓗᓂ ᐅᒃᐱᕈᓱᓐᓂᕐᓴᐅᒐᔭᕐᒥᔪᖅ 
ᖃᐅᔨᓴᖅᑎᒻᒪᕆᐅᔪᓂᒃ ᖃᐅᔨᓴᕐᓂᕐᒧᑦ ᑕᐃᒪᐃᑦᑐᓂᓕ ᐃᒃᐱᒍᓱᓗᐊᖅᑎᓐᓇᒋᑦ ᐃᓄᖁᑎᒃᑲ, ᐱᕈᖃᑎᒋᓯᒪᔭᒃᑲ  
ᖃᐅᔨᓴᕐᓯᒪᓂᖃᖅᑐᑦ ᖃᐅᔨᒪᓂᖃᖅᑐᑦ. ᐃᓄᐃᑦ ᖃᐅᔨᒪᒃᐸᒍ, ᐊᐱᖅᑯᑕᐅᓂᐅᓴᑐᐃᓐᓇᖅᑐᖅ. 
ᐃᓚᒋᔪᓐᓇᖏᒻᒪᔾᔪᒃ ᒐᕙᒪᒃᑯᑦ ᐊᑐᐊᒐᖏᓐᓄᑦ. 

ᑕᐃᒪᓕ ᐅᓗᕆᐊᓱᒍᑎᒋᔭᕋ ᑕᒪᒃᑯᐊ ᖃᐅᔨᒪᓂᐅᔪᑦ ᖃᐅᔨᓴᖅᑕᐅᓂᒃᑯᑦ ᑭᓯᐊᓂᓕ. ᐃᓚᓕᐅᑎᖏᑉᐸᑦ 
ᖃᐅᔨᒪᔭᐅᔪᓄᑦ, ᐱᑕᖃᕐᒥᒻᒪᑦ ᐃᓄᓐᓂᒃ ᖃᐅᔨᒪᓂᖃᖅᑐᓂᒃ ᑕᐃᒪᐃᑦᑐᓂᒃ, ᑭᓯᐊᓂᓕ ᑐᓴᒐᒃᓴᓕᕆᔨᐅᔪᑦ 
ᐅᖃᑐᐃᓐᓇᕋᔭᕐᒥᔪᑦ ᐃᓄᐃᑦ ᖃᐅᔨᒪᑐᖃᖏᑦ. ᑕᒪᓐᓇ ᑐᑭᓯᓇᓗᐊᙱᒻᒪᑦ. ᑕᐃᒪᐃᓕᖓᓪᓚᑦᑖᕋᓂ, ᓲᕐᓗ ᐊᑖᑕᒐ 
ᐃᓕᕋᑖᖅᑎᓪᓗᒍ. ᐆᒪᓐᓂᖅᐸᑦ, ᓯᓚᐃᑦᑑᓂᕋᖅᑕᐅᒐᔭᖅᐸᓪᓚᐃᔪᖅ ᐱᓪᓗᒍ, ᑭᓱᖃᕐᒪᑦ, ᐃᓕᑕᕆᔭᐅᔾᔪᑎᖃᙱᒻᒪᑦ, 
ᑭᓯᐊᓂ ᖃᐅᔨᒪᔪᒻᒪᕆᐅᕗᖅ ᐆᒪᔪᐃᑦ ᒥᔅᓵᓄᑦ, ᐊᒃᓱᕈᕐᓇᕐᓂᐅᔪᓂᑦ, ᐊᒻᒪᓗ ᐃᖏᕐᕋᓂᖏᓐᓂᑦ ᐃᒪᐅᑉ ᐊᒻᒪᓗ 
ᓯᓚᐅᑉ ᖃᓄᐃᓐᓂᖓᑕ. 
 
ᐅᕙᓐᓄᑦ ᑕᒪᓐᓇ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᓱᒃᑲᔪᒥᑦ ᐊᓯᔾᔨᖅᐸᓐᓂᐊᖏᒻᒪᑦ ᐊᔪᓐᓇᓕᕈᑕᐅᔪᓐᓇᖅᑐᒃᑯᑦ. 
ᐅᕙᓐᓄᓪᓕ ᑕᒪᓐᓇ ᐊᓯᔾᔨᖅᐸᓪᓕᐊᔪᖅ ᐊᓯᔾᔨᖅᐸᓪᓕᐊᓯᒪᒻᒪᑦ ᐃᓅᓚᐅᕋᑦᑕᓂᑦ. 
 
ᑲᒪᕗᖓᓕ ᐊᖓᔪᖅᑳ ᓱᒃᑲᔪᒻᒪᕆᒻᒥᑦ ᑲᔪᓯᓇᓱᐊᕐᒪᑦ ᑭᔫᑐ ᐱᓕᕆᐊᕐᒧᑦ ᐱᓪᓗᒍ ᐲᔭᐃᓂᕗᑦ ᐃᒻᒪᖃ 
ᖃᑦᑏᓐᓴᐅᓂᖅᓴᐅᖅᑰᕐᒪᑦ 1%-ᒥᑦ ᑲᑎᑦᑐᒋᑦ ᐲᔭᐃᖃᑦᑕᖅᑐᑦ ᐊᕙᑎᑦᑎᓐᓄᑦ ᑲᓇᑕᒥ ᑕᑯᓐᓈᖅᑐᒋᑦ. ᑕᐃᒪᐃᒻᒪᑦ 
ᑐᖁᖓᒻᒪᑦ ᐊᒻᒪᓗ ᐅᑭᐅᖅᑕᖅᑐᒦᒻᒪᑦ, ᑕᒪᓐᓇ ᑐᓴᕈᒥᓇᖅᑐᒻᒪᕆᐅᒐᓗᐊᖅ, ᑭᓯᐊᓂ 
ᐊᓯᔾᔨᖅᐸᓪᓕᐊᓪᓚᑦᑖᕐᓂᐊᖅᐹ? 
 
ᐊᔭᐅᕆᐊᕈᒪᕙᕋ ᐊᖓᔪᖅᑳ ᐃᖅᑲᓇᐃᔭᖅᑎᖏᓪᓗ ᑲᑎᑎᕆᖁᓪᓗᒋᑦ ᐱᒻᒪᕆᐅᓂᖏᓐᓂᑦ ᐃᓚᓕᐅᔾᔭᐅᓗᓂ 
ᐃᓄᐃᑦ ᖃᐅᔨᒪᔭᑐᖃᖏᑦ ᑕᐃᒪᐃᓕᖓᑐᐃᓐᓇᕈᔾᔭᐅᙱᓪᓗᓂ ᐃᓄᐃᑦ ᖃᐅᔨᒪᔭᑐᖃᕆᒻᒪᒋᑦ, ᑕᖅᑲᑲᐅᒻᒪᑕ 
ᓇᒥᑐᐃᓐᓇᖅ. 
 
ᐃᓚᓕᐅᔾᔭᐅᒋᐊᖃᕐᒪᑦ ᐱᓕᕆᐊᖏᓐᓄᑦ ᒐᕙᒪᒃᑯᑦ, ᒐᕙᒪᒃᑯᑦ ᒪᓕᒐᖏᓐᓃᓪᓗᑎᒃ, ᐊᒻᒪᓗ ᐊᖓᔪᖅᑳ ᑭᐅᖁᓪᓗᒍ 
ᐱᓕᕆᑦᑎᐊᕐᓂᖅᓴᐅᖁᓪᓗᒍ ᐅᖃᐅᓯᖃᑐᐃᓐᓇᖏᓪᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐅᖃᐅᓯᖃᖅᑎᓪᓗᒍ 
ᐱᒻᒪᕆᐅᓂᖓᓂᑦ ᖃᐅᔨᓴᕐᓂᐅᑉ ᓄᓇᕗᒻᒥ. ᖁᔭᓐᓇᒦᒃ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓖ. ᑭᐅᔾᔪᑎᔅᓴᖃᖅᐲᑦ ᐊᖓᔪᖅᑳ ᑕᒪᑐᒧᖓ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐊᔾᔨᐅᙱᒻᒪᑦ ᑖᓐᓇ ᐅᓪᓗᖅ, ᑭᓯᐊᓂ ᑰᓕᓗ ᑕᕝᕙᓂᔅᓴᐃᓐᓈᖅᐳᒍᒃ 
ᒪᑉᐱᒐᕐᒥᑦ. 
 
ᐊᖏᖃᑎᒋᑦᑎᐊᖅᐸᕋ ᐃᓘᓐᓇᖏᓐᓄᑦ, ᑭᓯᐊᓂ ᐅᖃᐅᓯᖃᕈᒪᕗᖓ ᐃᓚᖏᓐᓂᑦ ᐃᓛᓐᓂᒃᑯᑦ, ᐅᑦᑑᑎᒋᓪᓗᒍ, 
ᑖᓐᓇ ᒐᕙᒪᐅᔪᖅ ᒪᕐᕉᓕᖅᑑᓐᓂᒃ ᐱᓇᓱᐊᕈᓰᓐᓂᒃ ᐱᓕᕆᐊᖃᖅᓯᒪᒻᒪᑦ ᐊᒻᒪᓗ ᐊᖓᔪᖅᑳ ᐊᑭᓱᒃ 
ᐅᖃᐅᓯᖃᓚᐅᕐᒪᑦ ᐊᖏᕈᑎᖃᕐᓂᕋᖅᑐᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ, ᐃᓄᐃᑦ ᖃᐅᔾᔨᑎᖏᓐᓂᑦ, ᑕᑯᓐᓇᖅᑐᒋᑦ 
ᐊᒥᓲᓂᖏᑦ ᓇᓄᐃᑦ. ᑕᒪᓐᓇ ᐃᓚᓕᐅᔾᔭᐅᓚᐅᕐᒪᑦ ᐃᓱᒪᓕᐊᖑᓚᐅᖅᑐᒥᑦ ᒐᕙᒪᒃᑯᓐᓂᑦ ᐊᒻᒪᓗ ᐊᖓᔪᖅᑳᕐᒧᑦᓱ. 
ᑕᐃᒪᐃᒻᒪᑦ ᐱᓕᕆᐊᖃᖅᐳᒍᑦ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓᓂᑦ. 
 
ᑭᖑᓪᓕᕐᒧᑦ, ᐃᓄᐃᑦ ᖃᐅᔨᒪᔭᑐᖃᖏᑦ ᐃᓗᐊᓂ ᐃᓄᐃᑦ ᖃᐅᔾᔨᑎᖏᑕ, ᐃᓛᒃᑰᖅᑎᑕᐅᒐᑦᑕ ᑲᓇᑕᒥ 
ᐊᐅᓚᓂᖃᖅᑐᓂᒃ ᓯᓚᕐᔪᐊᖅ ᐆᓇᖅᓯᕙᓪᓕᐊᓂᖓᓄᑦ ᐊᒻᒪᓗ ᓯᓚᕐᔪᐊᕐᒥᑦ ᖃᐅᔨᓴᕐᓂᕐᒧᑦ ᓄᓇᕗᒻᒥ, 
ᐊᐅᓚᙱᓇᑦᑎᒍᑦ ᑕᒪᓐᓇ ᐅᕝᕙᓘᓐᓃᑦ ᖃᐅᔨᓴᖅᑎᒻᒪᕇᑦ ᐱᓕᕆᐊᖏᑦ. ᒫᓐᓇᐅᔪᖅ 
ᐱᔪᓐᓇᖅᑎᑦᑎᔪᓐᓇᑐᐃᓐᓇᕋᑦᑕ ᐊᖏᕈᑎᖃᖃᑦᑕᖅᑐᑕ ᑭᓱᑐᐃᓐᓇᕐᓄᑦ. 
 
ᐅᑦᑑᑎᒋᓪᓗᒍ, ᖃᐅᔨᓴᖅᑎᒻᒪᕆᑦᑕᖃᖅᐸᑦ ᓄᓇᕗᒻᒥ ᓄᓇᖃᖅᑐᒥᑦ ᐊᒻᒪᓗ ᐃᖅᑲᓇᐃᔭᖅᑐᒥᑦ ᓄᓇᕗᒻᒥ 
ᖃᐃᔨᓴᕐᕕᕐᔪᐊᕐᒥ, ᐱᓕᕆᐊᖃᖅᑐᒥᑦ ᐃᓄᓐᓂᒃ ᐊᒻᒪᓗ ᑕᑯᐃᓐᓇᖃᑦᑕᖅᑐᒥᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᑦ,  

ᑐᑭᓯᓂᖅᓴᐅᒐᔭᕐᒪᑕ ᑕᒪᑐᒥᖓ, ᑕᒪᐅᙵᑲᐃᓐᓇᑐᐃᓐᓇᖃᑦᑕᖏᓪᓗᑎᒃ ᐱᖓᓱᓂᑦ ᑕᖅᑭᓂᑦ ᐅᖅᑰᓇᖅᓯᒐᐃᒻᒪᑦ 
ᐅᐱᕐᖔᒃᑯᑦ. 
 
ᑕᐃᒫᒃ ᐃᓄᐃᑦ ᖃᐅᔨᒪᔭᖏᓐᓂᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᑎᕆᔾᔮᙱᓇᑦᑕ ᓇᐅᒃᑯᓕᒫᖅ, 
ᒐᕙᒪᒃᑯᑎᒍᐃᓐᓇᐅᙱᑦᑐᖅ ᓄᓇᕗᒻᓂᒥ, ᑭᓯᐊᓂ ᐊᓯᖏᒍᑦ ᒐᕙᒪᐅᔪᑦ ᖃᓄᐃᓕᐅᕐᓂᕆᕙᑦᑕᖏᓐᓄᑦ. ᐃᓚᖓᒍᑦ 
ᐱᓕᕆᐊᕗᑦ ᑭᔫᑐᒧᑦ ᐃᓚᐃᓐᓇᕆᕚ 10-1%-ᒥᑦ ᑲᑎᑦᑐᒋᑦ ᒑᓴᓖᑦ ᐲᔭᖃᑦᑕᖅᑐᑦ ᑲᓇᑕᓕᒫᖅ ᑕᑯᓐᓈᖅᑐᒍ. 
 
ᒪᕐᕉᓂᐊᖅᑑᓐᓂᒃ ᐅᓪᓘᒧᓐᓂᒃ ᓇᓗᓇᐃᖅᓯᓕᕈᒪ ᒪᓕᒐᓕᐅᕐᕕᒻᒥ ᑕᑯᓂᐊᕋᔅᓯ ᐱᓕᕆᓂᓪᓚᑦᑖᖅᑎᓐᓂᑦ ᐊᒻᒪᓗ 
ᐊᖏᖃᑎᒋᕙᕋ ᑰᓕ. ᒥᑭᔫᒐᓗᐊᖅᑎᓪᓗᒍ, ᑭᓯᐊᓂ ᐅᖃᐅᓯᑦᑎᓐᓂᑦ ᒪᓕᒋᐊᖃᖅᐳᒍᑦ ᐅᖃᕐᓗᑕ 
ᐃᑲᔪᕋᓱᐊᓪᓚᕆᓐᓂᕋᕐᓗᑕ ᑕᒪᓐᓇᓗ ᑐᓴᖅᑕᐅᓂᐊᖅᑐᓂ ᑲᓇᑕᓕᒫᕐᒥ. 
 
ᒫᒡᒍᓚ ᒪᒃᒋᑕᓐ ᐃᓱᒪᔪᔅᓴᐅᔫᒐᓗᐊᖅ ᐊᔪᖅᓴᖅᑐᒥᐅᑕᐅᒋᐊᖓᑕ, ᑭᓯᐊᓂ ᐅᖃᐅᑎᔪᒪᕙᔅᓯ 
ᐱᓕᕆᐊᖃᖅᐸᓪᓕᐊᒐᑦᑕ ᓴᖅᑭᐊᔪᓂᑦ, ᑲᓇᑕᒦᓐᓇᐅᙱᑦᑐᖅ, ᑕᒫᓂᓗ ᓄᓇᕗᒻᒥ ᐱᕕᔅᓴᖅᑕᖃᖅᑐᒋᓪᓗᒍᓗ 
ᐅᕙᖓ. 
 
ᐅᕙᖓ ᐊᒻᒪᓗ ᐊᖓᔪᖅᑳ ᐊᑭᓱᒃ ᑎᑎᕋᓚᐅᕋᓐᓄᒃ ᐊᖓᔪᖅᑳ ᓯᑏᕙᓐ ᑏᐋᓐᒧᑦ ᐊᓯᖏᓐᓄᓪᓗ ᐊᖓᔪᖅᑳᕐᓄᑦ 
ᐅᖃᐅᓯᖃᖅᑐᑕ ᐊᑐᖅᑕᐅᔪᓐᓇᖅᑐᓂᒃ ᐃᓗᐊᓂ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐸᕐᓇᐅᑎᓄᑦ, ᑮᓇᐅᔭᓂᒃ 
ᐃᓕᐅᖅᑲᐃᕕᒋᔪᓐᓇᖅᑐᑎᒍ, ᐊᒥᓲᓗᐊᕈᓐᓇᖏᑦᑑᒐᓗᐊᑦ ᑮᓇᐅᔭᖅᑖᖅᑎᑕᐅᔪᓐᓇᖅᐳᒍᑦ ᒐᕙᒪᑐᖃᒃᑯᓐᓂᑦ 
ᐋᖅᑮᒋᐊᕈᑎᔅᓴᕐᓂᑦ ᑕᒫᙵᑦ ᓄᓇᒥᑦ. 
 
ᑕᐃᒪᐃᒋᐊᖃᖅᑰᕋᑦᑕ, ᐊᒻᒪᓗ ᐃᓱᒪᕗᖓ ᑰᓕᐅᑉ ᐅᖃᐅᓯᕆᖅᑲᐅᔭᖏᑦ ᓱᓕᑦᑎᐊᕐᒪᑕ ᐱᓪᓗᒍ ᑕᐃᒪᐃᒐᓱᐊᕋᑦᑕ, 
ᐊᒻᒪᓗ ᐱᕕᔅᓴᖃᖅᑎᑎᑦᑎᐊᕆᐊᖃᖅᐳᒍᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐊᒻᒪᓗ ᐃᓄᐃᑦ ᖃᐅᔾᔨᑎᖏᓐᓄᑦ ᑕᒫᓂ 
ᐃᓪᓗᑕᖃᓪᓚᑦᑖᕐᓗᓂ ᐊᑐᕈᓐᓇᖅᑕᑎᓐᓂᑦ, ᖃᐅᔨᒪᑎᓪᓗᒋᓪᓗ ᖃᐅᔨᓴᖅᑎᒻᒪᕇᑦ ᖃᓄᐃᓕᐅᕐᒪᖔᑕ 
ᑕᒫᓂᒥᐅᑕᐅᑎᓪᓗᒋᑦ, ᑕᒫᓃᓪᓚᑦᑖᕐᓂᐊᖅᐸᑕ ᑕᒪᐅᙵᑲᐃᓐᓇᑐᐃᓐᓇᖃᑦᑕᖏᓪᓗᑎᒃ ᐊᒥᓲᙱᑦᑐᓂᒃ 
ᐱᓇᓱᐊᕈᓯᕐᓂᑦ ᐅᐱᕐᖔᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐅᖃᐅᓯᔅᓴᖅᑕᖃᒃᑲᓂᖅᐹ? ᑰᓕ. 
 
ᑰᓕ (ᑐᓵᔨᒃᑯᑦ): ᑭᖑᓪᓕᖅᐹᒥᒃ ᐅᖃᐅᓯᕆᓂᐅᓴᔭᕋ. ᖁᔭᒋᕙᕋ ᒥᓂᔅᑕᐅᔪᖅ ᑕᒪᔅᓱᒪ ᒥᔅᓵᓄᑦ ᐅᖃᐅᓯᖃᖅᑎᓪᓗᒍ, 
ᐃᓱᒫᓘᑎᒐ ᐱᔾᔪᑎᒋᓪᓗᒍ ᑖᒃᑯᐊ ᐊᑐᐊᒐᖏᑦ ᐱᓕᕆᕝᕕᑉ ᐊᓂᕐᓂᒨᖅᑲᖅᐸᓪᓕᐊᔪᑦ ᓱᕈᖅᓯᒪᔪᑦ ᒑᓰᑦ. ᑕᒪᓐᓇ 
ᖃᓄᐃᑦᑐᒃᓴᐅᙱᑦᑑᒐᓗᐊᖅ ᑭᓯᐊᓂᓕ ᒐᕙᒪᒃᑯᑦ ᐊᔾᔨᖅᓱᑦᑎᐊᕆᐊᖃᕐᒪᑕ. ᓯᕗᓪᓕᖅᐹᒥᒃ ᐃᓄᓐᓂᑦ 
ᑕᖅᑲᒃᑯᓇᙵᑦ ᖃᐅᔨᒃᑲᐃᖃᑦᑕᕆᐊᖃᕋᓗᕐᐊᕐᒪᑕ ᑐᓴᖅᑎᑦᑎᖃᑦᑕᕐᓗᑎᑦ ᖃᓄᐃᓕᐅᖁᔨᓛᕐᒪᖔᕐᒥᒃ 
ᓇᒻᒥᓂᖃᖅᑑᔪᓂᒃ. ᒪᓕᒋᐊᖃᓕᓛᑐᐊᕈᑎᑦ ᖃᓄᐃᑦᑐᑐᐃᓐᓇᕐᒥᒃ ᓄᓇᕗᑦ ᒐᕙᒪᒃᑯᖏᓐᓄᑦ 
ᐊᑐᐊᒐᖅᑖᖅᑲᐅᖏᓐᓂᒃ ᐅᐊᑦᑎᐊᕈᒃᑲᓐᓂᐅᓕᖅᐸᑦ ᐅᔭᕋᓐᓂᐊᖅᑎᐅᔪᑦ ᑲᒻᐸᓂᖏᓐᑦ, ᑭᓇᑐᐃᓐᓇᕐᓘᓐᓃᑦ 
ᑕᐃᒪᐃᓕᐅᕈᓐᓇᖅᑐᖅ, ᐅᔭᕋᓐᓂᐊᓕᕈᓐᓇᕐᒪᑦ, ᐊᑐᕈᓐᓇᓕᖅᑕᕗᑦ ᒫᓐᓇᐅᓕᖅᑐᖅ ᐱᐅᔪᐊᓘᓕᕐᓂᖏᓐᓄᑦ  
ᐊᔾᔨᒋᙱᑐᐃᓐᓇᕆᐊᖃᕐᒪᒋᑦ ᐅᐊᑦᑎᐊᕗ ᐊᐅᓚᔾᔪᓯᐅᕙᒪᐅᖅᓯᒪᔪᓂᒃ ᑖᔅᓱᒪ ᒥᓂᔅᑕᑉ 
ᖃᓄᐃᓕᐅᖅᑕᐅᖁᔭᖏᓐᓂᒃ. 

ᑕᐃᒪᐃᒻᒪᑦ, ᐃᒫᒃ ᐅᖃᖅᑐᖓ, ᑐᐊᕖᓐᓈᕆᒍᓐᓇᙱᓐᓇᔅᓯᐅᒃ ᑕᒪᒃᑯᐊ ᐃᓱᒪᒃᓴᖅᓯᐅᕈᑎᒋᓚᙱᓪᓗᒋᑦ 
ᖃᓄᐃᑦᑐᓂᒃ ᓇᒃᓴᖅᓯᒪᒻᒪᖔᑕ ᐱᓕᕆᔾᔪᑎᒋᒐᔭᖅᑕᖏᓐᓂᒃ ᐊᒻᒪᓗ ᖃᓄᐃᑦᑐᓂᒃ ᐊᑐᕆᐊᓕᒻᒥᓂᒃ 
ᓇᒃᓴᙲᓐᓇᖅᑐᒥᓂᐅᑐᐃᓐᓇᕆᐊᖃᕐᒪᑕ. ᐊᑦᑐᐃᓂᖃᕈᓐᓇᕐᒪᑕ ᒪᑭᒪᔾᔪᑎᒃᓴᓂᒃ ᒐᕙᒪᒃᑯᑦ ᐱᓕᕆᐊᖃᓕᕋᐃᒻᒪᑕ 
ᐊᖏᔪᒥᒃ.  
 
ᐱᔾᔪᑎᒋᔭᖓᑦ ᐃᒫᒃ; ᓂᐅᕕᐊᒃᓴᖃᕐᓂᒃᑯᑦ ᓄᓇᕐᔪᐊᒥ ᐊᐅᓚᓂᖃᕋᑦᑕ. ᑐᙵᕕᖃᕋᑦᑕ ᖃᕋᓴᐅᔭᒃᑰᖅᓯᒪᔪᓂᒃ 
ᖃᓄᐃᓕᐅᕈᑕᐅᕙᓕᖅᑐᓂᒃ ᓂᐅᕕᐊᕆᒋᐊᖃᖅᐸᑦᑐᑎᒍᓗ ᑕᐅᓇᓂ ᖃᓪᓗᓈᓂ ᐊᒻᒪᓗ 
ᒪᐅᙵᖅᑎᒋᐊᖃᖅᐸᑦᑐᑎᒍ. ᑕᐃᒪᐃᒻᒪᑦ, ᖃᐅᔨᔪᒥᓇᖅᑑᕗᖅ ᒥᓂᔅᑕᐅᔪᖅ ᐃᒻᒥᓄᑐᐊᖅ ᑐᓴᖅᑎᑎᒻᒪᖔᖅ 
ᐊᑐᐊᒐᕐᒥᒃ ᖃᐅᔨᒋᐊᕐᕕᖃᖅᑳᓚᐅᕋᓂ ᓇᒻᒥᓂᖁᑎᓕᐅᔪᓂᒃ, ᑕᒪᐅᖓᔪ ᓱᓇᒃᑯᑖᓂᒃ ᐊᐅᓪᓚᑎᑦᑎᕙᑦᑐᓂᒃ, ᐊᒻᒪᓗ 
ᐊᓯᖏᓐᓂᒃ. ᑕᒪᓐᓇ ᐅᖃᐅᓯᕆᓇᓱᐊᖅᑲᐅᔭᕋ. 
 
ᑭᖑᓪᓕᕐᓕ ᐅᖃᐅᓯᕆᓇᓱᐊᖅᑲᐅᒐᓗᐊᕐᒥᔭᕋ ᐃᓱᒫᓘᑎᒋᔭᕋ, ᒥᓂᔅᑕᐅᔪᖅᑕᐅᖅ ᐅᑭᐅᖅᑕᖅᑐᒥ 
ᖃᐅᔨᓴᕐᓂᐅᕙᑦᑐᓂᒃ, ᖃᐅᔨᓇᓱᐊᖅᑎᐅᔪᑦ ᐅᑉᐱᕈᓱᓐᓂᖃᑐᐃᓐᓇᕐᒪᑕᓕ ᑕᐃᒃᑯᐊ ᑕᑎᒋᔭᐅᔪᑐᐊᕌᓘᒋᐊᖃᕐᒪᑕ 
ᐃᓕᓐᓂᐊᖅᓯᒪᔪᒻᒪᕆᐅᔪᑦ ᖃᓪᓗᓈᓂᕐᒥᐅᑕᐃᑦ, ᐊᑦᑐᐃᓂᖃᕋᓗᐊᖅᑎᓪᓗᒋᑦ ᑭᓱᑐᐃᓐᓇᐃᑦ ᐱᖅᑯᓯᑐᖃᑦᑕ 
ᒪᑭᒪᔾᔪᑎᒃᓴᖏᓐᓂᒃ ᑕᑎᒋᔭᑐᐊᕆᔭᐅᓲᖑᒻᒪᑕ. ᐆᒪᔪᐃᑦ, ᐊᕙᑎᑦᑕ ᖃᓄᐃᓕᖓᓂᕆᓕᖅᑕᖓᑦ, ᐃᒪᖅ ᐊᒻᒪᓗ ᓯᓚ 
ᐊᓯᖏᓪᓗ, ᑐᓴᕋᐃᒐᒪ ᑲᓇᑕᒥ ᒐᕙᒪᒃᑯᑦ ᐆᒪᔪᐃᑦ ᐃᓕᖅᑯᓯᖏᓐᓂᒃ ᖃᐅᔨᓴᖅᑎᕆᔭᖓᓂᒃ 
ᐅᖃᖅᑐᖃᖅᑐᒥᓂᐅᑎᓪᓗᒍ ᐊᒥᓲᓂᖅᓴᐅᓕᕐᒪᑕᒎᖅ ᐆᒪᔪᐃᑦ, ᐊᒥᓲᓂᖅᓴᐅᙱᑦᑐᐃᓐᓇᕆᐊᖃᓲᖑᕗᑦ. 
ᐊᐱᖅᑯᑎᒐᓕ, ᖃᐅᔨᒪᔨᑕᐅᔪᖅ ᐅᖃᕈᓂ ᖃᑦᑏᓐᓇᕈᕆᐊᖅᓯᒪᓂᕋᐃᒍᓂ ᐆᒪᔪᓂᒃ, ᐅᖃᕋᔭᖅᑐᖓᓕ ᑕᒪᓐᓇ 
ᓱᓕᔪᕆᙱᓐᓇᒃᑯ. 
 
ᑕᐃᒪᐃᒻᒪᑦ, ᒪᕐᕉᒻᒪᑎᒃ ᖃᐅᔨᒪᔮᕆᔭᐅᔫᒃ ᑕᒪᔅᓱᒪ ᒥᒃᓵᓄᑦ. ᖃᐅᔨᓴᖅᑕᒥᓂᖏᑦ ᐊᑐᐃᓐᓇᐅᔪᒃᓴᐅᔫᒐᓗᐊᑦ 
ᑭᓯᐊᓂᓕ ᕿᒥᕐᕈᕙᙱᓇᑦᑎᒍ. ᑕᐃᒪᐃᒻᒪᑦ, ᒥᓂᔅᑕᐅᔪᖅ ᑕᑎᖃᑐᐃᓐᓇᓲᖑᒻᒪᑕ ᖃᐅᔨᒪᔨᑕᑦ, ᐆᒪᔪᕐᓂᒃ 
ᖃᐅᔨᓴᖅᑎᒻᒪᕆᓂᒃ, ᐅᖃᐅᓯᖏᓐᓂᒃ, ᑖᒃᑯᐊᓗ ᐅᖃᐅᓯᕆᔭᒥᓂᐅᔪᑦ ᑖᒃᑯᓄᖓ ᐃᓕᓐᓂᐊᖅᓯᒪᔪᒻᒪᕆᓐᓄᑦ 
ᐊᔾᔨᒌᙱᓐᓂᖏᑦ ᕿᒥᕐᕈᒋᐊᖃᕋᓗᐊᕆᕙᐃᑦ ᐅᕙᒍᑦ ᐃᓅᔪᒍᑦ ᓇᒻᒥᓂᕆᔭᕗᑦ ᓇᒻᒥᓂᕆᕙᓚᐅᖅᑕᕗᓪᓗ 
ᖃᐅᔨᒪᔭᕗᑦ, ᐃᓄᐃᑦ ᐃᓅᓯᕆᕙᓚᐅᖅᑕᖏᑦ ᐱᔾᔪᑎᒋᓪᓗᒋᑦ ᖃᐅᔨᒪᓂᕗᑦ ᐊᒻᒪᓗ ᐱᖅᑯᓯᑐᖃᑐᐃᓐᓇᐅᙱᑦᑐᖅ 
ᕿᒥᕐᕈᔭᑐᐊᕌᓗᒋᙱᓪᓗᒍ. 
 
ᒥᓂᔅᑕᐅᔪᖅ ᑕᒪᒃᑯᓂᖓ ᐊᖏᖃᑎᖃᕈᓂ, ᑕᕝᕙᓂᒃᓴᐃᓐᓇᖅ ᒪᑉᐱᒐᕐᒦᖃᑎᒌᑉᐳᒍᒃ. ᖁᔭᓐᓇᒦᒃ. ᑕᕝᕙ 
ᑭᖑᓪᓕᖅᐹᒥᒃ ᐅᖃᐅᓯᕆᕋᑖᖅᑕᕋ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑭᒃᑯᓕᒫᑦ ᑕᕝᕙᓂᒃᓴᐃᓐᓇᖅ ᒪᑉᐱᒐᕐᒦᑦᑐᑦ. ᒪᑉᐱᒐᕐᒥᒃ G-5-ᒦᑦᑐᒍᑦ. 
ᐃᓕᓐᓂᐊᕐᓂᓕᕆᔨᒃᑯᑦ ᓇᐃᓈᖅᓯᒪᓂᖏᑦ. ᑭᐅᔪᒪᕕᐅᒃ ᒥᓂᔅᑕ. ᐊᑏ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓂᔅᓴᐃᓐᓇᖅ ᒪᑉᐱᒐᕐᒦᑦᑐᒍᑦ ᑭᓯᐊᓂᓕ 
ᑖᒃᑯᓂᖓᔅᓴᐃᓐᓇᖅ ᐅᖃᐅᓯᖃᙱᓐᓇᓐᓄᒃ. ᒪᑉᐱᒐᑦ ᒪᓕᓪᓗᒋᑦ ᓯᓚᑦᑐᓴᕐᕕᖓᑦ ᓄᓇᕗᑉ, ᓄᓇᕗᑦ ᖃᐅᔨᓴᕐᕕᖓᑦ 
ᐊᒻᒪᓗ ᓲᕐᓗᖃᐃ G-12-ᒥ, G-5-ᒦᑦᑐᒍᑦ, ᑭᐅᓵᕈᒪᔭᕋ ᐃᒃᓯᕙᐅᑕᖅ ᐱᕕᒃᓴᖃᕈᒪ, ᐅᖃᐅᓯᕆᕋᑖᖅᑕᖏᑦ ᑰᓕᑉ. 
 
ᐊᖏᖃᑎᒋᔭᕋᓗᐊᕋ ᐊᒥᓱᓂᒃ ᐅᖃᐅᓯᕆᕋᑖᖅᑕᖏᓐᓂᒃ. ᖃᓄᐃᑦᑐᒃᓴᐅᙱᒻᒪᑦ ᐅᖃᕐᓗᖓ ᑕᐃᒃᑯᐊ ᓱᕈᕐᓂᒃ 
ᐊᓂᕐᓂᒨᖅᑲᐃᕙᑦᑐᑦ ᓄᓇᕘᒥ ᐊᐅᓚᐅᓯᕆᔨᒃᑯᑦ ᐆᒻᒪᖅᑯᑎᓂᒃ, ᑕᑉᐸᐅᖓ ᐊᓂᕐᓂᒧᑦ ᓯᓚᑐᐃᓐᓇᕐᒨᖅᑲᐃᕙᒻᒪᑕ 
ᓱᕈᕐᓂᒃ.  
 
ᑐᓴᖅᑎᑦᑎᓛᕋᒪ ᐅᖓᓕᐊᒍᑦ ᐊᑦᑐᐃᓂᖃᔾᔮᓛᙱᒻᒪᑦ ᓇᒻᒥᓂᖁᑎᓕᐅᔪᓂᒃ ᓄᓇᕘᒥ. ᐊᓯᖏᓐᓂᓪᓗ ᐱᔾᔪᑎᓂᒃ 
ᐅᖃᐅᓯᕆᕋᑖᖅᑕᖏᓐᓂᒃ ᐊᑦᑐᐃᓂᖃᔾᔮᓛᕋᓂᓗ. ᒐᕙᒪᑐᖃᒃᑯᑦ ᐃᑲᔪᕈᒪᑐᐃᓐᓇᖅᑐᑦ ᑮᓇᐅᔭᖅᑎᒍᑦ ᐅᕙᑦᑎᓐᓂ. 
ᒐᕙᒪᑐᖃᒃᑯᑦ ᖃᐃᔪᒻᒪᑕ ᐊᕐᕌᓂ ᒥᓂᔅᑕᐅᑎᓪᓗᖓ ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖃᖃᑎᒋᓚᐅᖅᓯᒪᒐᒃᑯᑦ ᕌᕗᑦ ᓈᓪᑦ, 
ᐊᒻᒪᓗ ᐃᑲᔫᓯᐊᖅᑎᑦᑎᓂᐊᔪᒻᒪᑦ ᐅᕙᑦᑎᓐᓂᒃ Kyoto ᐸᕐᓇᒍᑎᑉ ᒥᒃᓵᓄᑦ ᐱᔾᔪᑎᖃᖅᑐᓂ. 
 
ᐅᖃᖅᑲᐅᒐᒪ, ᐅᖓᓕᐊᒍᑦ ᑐᓴᖅᑎᑦᑎᓛᕋᒪ ᑕᕝᕙᓂ ᒪᓕᒐᓕᐅᕐᕕᒻᒥ. ᐊᑦᑐᐃᓂᖃᙱᓚᑦ ᐊᓯᖏᓐᓂᒃ 
ᓴᙱᓂᓕᓐᓂᑦ ᐱᖁᔭᖅᑎᒍᑦ ᐊᒻᒪᓗ ᑲᒻᐸᓂᐅᔪᓂᒃ ᐊᓯᖏᓐᓂᒃ ᑯᐊᐳᕇᓴᓐᓂᓘᓐᓃᑦ. 

ᐅᖃᐅᓯᕆᒃᑲᓐᓂᕈᒪᓂᐊᕐᒥᔭᕋ ᒪᑉᐱᒐᖅ G 12-ᔫᕋᕈᑦᑕ ᓯᓚᑦᑐᓴᕐᕕᑉ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᑦ 
ᐱᔾᔪᑎᒋᔭᐅᓕᖅᐸᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒪᑉᐱᒐᕐᒥᒃ G-5-ᒦᑦᑐᒍᑦ, ᐃᓕᓐᓂᐊᕐᓂᓕᕆᔨᒃᑯᑦ ᓇᐃᓈᖅᓯᒪᔪᖓᑦ. 
ᑐᒥᒧᐊᖅᑎᑦᑎᔨᒃᑯᑦ. ᑲᑎᑦᑐᒋᑦ ᐊᐅᓚᔾᔪᑎᖏᑦ ᐋᖅᑭᐅᒪᐃᓐᓇᕈᑎᖏᓪᓗ, $1,222,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᑦᓯᕙᐅᑕᖅ: ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᔭᐅᖁᑐᐃᓐᓇᖅᑐᒍ ᐊᐱᕆᔪᒪᕙᕋ ᐊᖓᔪᖅᑳ ᐅᖃᐅᓯᕆᖅᑲᐅᔭᕐᓄᑦ 
ᒪᑐᐃᖅᓯᓂᕐᒧᑦ ᐅᖃᐅᓯᒃᓴᕐᓂᑦ ᐱᕙᓪᓕᐊᑎᑦᑎᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᒥᑦ, ᐊᒻᒪᓗ ᓄᑖᕐᒧᑦ 
ᐃᓕᓴᕕᓐᓄᑦ ᑮᓇᐅᔭᓄᑦ. ᐱᓕᕆᐊᖑᕚ ᑐᑭᒧᐊᖅᑎᖏᒍᑦ ᐊᖓᔪᖅᑳᕐᕕᒻᒥᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᖅ ᐃᓗᐊᓃᑉᐳᖅ G-7 ᐅᖃᓕᒫᒐᕐᒥᑦ. ᐊᒻᒪᓗ 
ᐃᓕᓐᓂᐊᓕᕋᑖᕐᓄᑦ ᖁᑦᑎᓐᓂᓕᒻᒧᑦ 12, ᐃᓕᓴᕕᒻᒥᑦ ᐊᑐᖅᑕᐅᔪᖅ, ᑕᕝᕗᙵᕋᔭᖅᐳᑦ ᑮᓇᐅᔭᐃᑦ, ᐃᓗᐊᓂ G-
19. ᑕᐃᒪᐃᒻᒪᑦ ᑭᐅᔪᓐᓇᖅᐸᕋ ᐊᐱᖅᑯᑎᖓ ᒫᓐᓇᐅᔪᖅ, ᐅᕝᕙᓘᓐᓃᑦ ᐅᖃᐅᓯᖃᓕᕈᑦᑕ ᑖᒃᑯᓂᖓ 
ᒪᑉᐱᒐᕐᓃᓕᕈᑦᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᑕᒪᓐᓇ ᑭᐅᓂᐊᓕᖅᐸᑦ ᒪᑉᐱᒐᕐᓃᓕᕈᑦᑕ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓲᔪᖅᓴᖅᑲᐅᒐᒪ ᐃᓗᐊᓂ ᓇᐃᓈᖅᓯᒪᔪᑦ ᑐᑭᒧᐊᖅᑎᓄᑦ, ᐅᖃᐅᓯᖃᕐᒪᑦ 
ᐱᕙᓪᓕᐊᑎᑦᑎᓂᕐᒥᑦ ᒪᓕᒐᓕᐅᕐᕕᒻᒥᑦ ᐊᒻᒪᓗ ᒪᓕᒐᕐᓄᑦ. ᐊᒻᒪᓗ ᐊᓯᐊᓅᕈᕕᑦ ᒪᑉᐱᒐᐅᑉ, ᐅᖃᐅᓯᓕᕆᓂᕐᒧᑦ 
ᐊᒻᒪᓗ ᒪᓕᒐᓕᐅᕐᕕᒻᒨᖓᓕᕆᓪᓗᓂ. ᑕᒪᓐᓇ ᓇᓕᐊᓐᓄᑐᐃᓐᓇᖅ ᑐᕌᖓᔪᓐᓇᕐᒪᑦ, ᑕᐃᒪᐃᒻᒪᑦ 
ᓇᓗᓇᐃᖅᓯᖁᔨᑐᐃᓐᓇᖅᐳᖓ ᐊᐱᖅᑯᑎᒋᑐᐃᓐᓇᕐᓂᐊᙱᓇᑦᑎᒍ ᐅᐊᑦᑎᐊᕈ. 
 
ᐊᐱᖅᑯᑎᒐᓕ ᑖᒃᓱᒧᖓ ᒪᑉᐱᒐᕐᒧᑦ ᐱᓕᕆᐊᖃᖅᑐᒧᑦ ᑐᓂᕐᕈᑎᓄᑦ ᐊᒻᒪᓗ ᐃᑲᔪᖅᓲᑎᓄᑦ. ᐅᖃᐅᓯᖃᕐᒪᑦ 
ᒪᓕᒐᓕᐅᖅᑎᐅᑉ ᖃᐅᔨᒪᑦᑎᐊᖅᑕᖓᓐᓂᑦ, ᐅᖃᖅᑲᐅᒐᒪ ᐅᐊᑦᑎᐊᕈ, ᐲᖅᑕᐅᓂᖏᓐᓄᑦ ᐃᓕᓐᓂᐊᖅᑐᓕᕆᔩᑦ 
ᑲᑎᒪᔨᖏᑦ ᓴᙱᓂᖅᓴᖅᑕᖃᒃᑲᓐᓂᕆᐊᖃᖅᓯᒪᒐᓗᐊᕐᒪᑦ ᐊᒻᒪᓗ ᐱᔪᓐᓇᕐᓂᖃᒃᑲᓂᕐᓗᑎᒃ ᐊᐅᓚᑦᑎᓂᕐᓴᖅᓗᑎᒃ 
ᓄᓇᓕᒻᒥᐅᑎᒎᖅᑐᓂᒃ, ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ. 
 
ᑕᑯᒐᒪ ᐃᓗᐊᓂ ᐃᑲᔪᖅᓲᑏᑦ ᐊᒻᒪᓗ ᑐᓂᕐᕈᑏᑦ $100,000-ᖑᓚᐅᕐᒪᑕ ᐊᕐᕌᓂ ᑐᓂᔭᐅᔪᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ ᐱᑐᐃᓐᓇᐅᙱᑦᑐᓄᑦ ᐃᓕᓐᓂᐊᖅᑎᓄᑦ ᑮᓇᐅᔭᖅᑖᕈᓯᐊᑦ ᑕᒪᑐᒪᓂ 
ᐊᕐᕌᒍᒥᑦ ᐱᑕᖃᕐᓇᓂ. ᐊᐱᕆᔪᒪᕙᕋᓕ ᐊᖓᔪᖅᑳ ᓇᓗᓇᐃᖅᓯᖁᓪᓗᒍ ᓱᒻᒪᑦ ᑕᒪᓐᓇ ᑕᐃᒪᓕᐃᖓᒻᒪᖔᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎ ᓱᓕᕗᖅ. ᐊᕐᔫᕋᓂ $100,000-ᖑᓚᐅᕐᒪᑕ 
ᐱᑐᐃᓐᓇᐅᙱᑦᑐᓄᑦ ᐃᓕᓐᓂᐊᖅᑎᓅᖅᑐᑦ, ᐱᑕᖃᕆᐊᖃᕐᓂᖏᓐᓄᑦ ᑮᓇᐅᔭᐃᑦ. ᑕᕝᕙᓂ ᐊᕐᕌᒍᒥ ᑮᓇᐅᔭᒃᑲᓐᓃᑦ  
ᐅᖁᐅᓯᕆᓚᐅᖅᑕᕗᑦ ᑮᓇᐅᔭᑎᒍᑦ ᐸᕐᓇᐅᑎᓂᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᒥᓱᒃᑲᓐᓂᒻᒪᕆᐅᕗᑦ ᑮᓇᐅᔭᐃᑦ 
ᐱᑐᐃᓐᓇᐅᙱᑦᑐᓄᑦ ᐃᓕᓐᓂᐊᖅᑎᑕᐅᒋᐊᓕᓐᓅᖓᔪᑦ ᐊᒻᒪᓗ ᐃᖅᑲᓇᐃᔭᓕᖅᑎᑦᑎᓂᕐᒧᑦ ᓄᑖᓄᑦ 
ᐃᖅᑲᓇᐃᔮᓄᑦ, ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕗᖅ ᐃᓕᓐᓂᐊᕐᕕᓐᓄᑦ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑐᔾᔨᖃᑎᒌᖏᓐᓄᑦ ᓄᓇᕗᓕᒫᕐᒥᑦ. 

ᑕᒪᓐᓇ ᑭᖑᓪᓕᐅᓂᐊᑐᐃᓐᓇᖅᑐᓂ ᑮᓇᐅᔭᑎᒍᑦ ᐸᕐᓇᐅᑎᓕᕆᓕᕈᑦᑕ. ᑕᐃᒪᐃᒻᒪᑦ ᑲᑎᒪᔨ ᓱᓕᕗᖅ, $100,000-
ᑕᖃᓚᐅᕐᒪᑦ ᐊᕐᔫᕋᓂ. ᑕᒪᑐᒧᙶᖓᙱᓚᑦ ᐊᕐᕌᒍᒧᑦ ᐱᓪᓗᒍ ᐊᖏᓪᓕᒋᐊᖅᑎᑦᑎᓯᒪᒐᑦᑕ 2-ᒥᓂᐊᓂᒃ, ᑮᓇᐅᔭᓂᒃ 
ᐱᑐᐃᓐᓇᐅᙱᑦᑐᓄᑦ ᐃᓕᓐᓂᐊᕈᑎᓅᖓᔪᓂᑦ. ᑕᐃᒪᐃᒪᐃᒻᒪᑦ ᓇᓚᐅᑦᑖᖅᑕᐅᓯᒪᔪᓃᙱᓚᑦ ᐅᕝᕙᓘᓐᓃᑦ 
ᑐᓂᕐᕈᑎᐅᔪᓂᑦ ᑕᐃᒪᐃᓚᐅᕐᒪᑕ ᐊᕐᕌᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖓᔪᖅᑳ ᐅᖃᕐᒪᑦ ᐃᖅᑲᓇᐃᔭᓕᖅᑎᑦᑎᓂᕋᖅᑐᓂ ᑕᒪᒃᑯᓄᖓ ᑲᒪᔨᐅᓂᐊᖅᑐᓂᒃ. 
ᐃᓕᓐᐊᓂᖅᑐᓕᕆᔨᒃᑯᑦ ᐃᖅᑲᓇᐃᔭᓕᖅᑎᑦᑎᓂᐊᖅᐹᑦ ᐊᒻᒪᓗ ᑲᒪᒋᔭᖃᕐᓂᐊᖅᐹᑦ ᐱᑐᐃᓐᓇᐅᙱᑦᑐᓅᖓᔪᓂᑦ 
ᑕᒪᒃᑯᓄᖓ ᒫᓐᓇᐅᔪᖅ? ᑕᐃᒪᐃᒻᒪᐅᕚ ᑮᓇᐅᔭᖅᑕᖃᕆᐊᖃᕈᓐᓃᕐᓂᖓᓄ  
ᑕᕝᕗᖓ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ $100,000 ᐊᑐᖅᑕᐅᓚᐅᖅᐳᑦ ᐱᑐᐃᓐᓇᐅᙱᑦᑐᓄᑦ 
ᖃᓄᐃᓐᓂᐅᓚᐅᖅᑐᓄᑦ ᐊᕐᔫᕋᓂ ᐱᑐᐃᓐᓇᐅᙱᑦᑐᓂᒃ ᐃᓕᓐᓂᐊᖅᑎᑦᑎᓂᕐᒧᑦ. $100,000 ᐊᒡᒍᖅᑐᒋᑦ 42-ᓄᑦ 
ᐃᓕᓐᓂᐊᕐᕕᓐᓄᑦ 37 ᐅᕝᕙᓘᓐᓃᑦ 38 ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ, ᑮᓇᐅᔭᐃᑦ 
ᐊᒥᓲᓗᐊᙱᒻᒪᑕ. ᐊᒥᓲᓂᖏᑦ ᑮᓇᐅᔭᐃᑦ ᒫᓐᓇᐅᔪᖅ ᑕᑯᒋᐊᕈᑦᑎᒍ ᐱᑐᐃᓐᓇᐅᙱᑦᑐᒥᑦ 
ᐃᓕᓐᓂᐊᖅᑎᑦᑎᖃᑦᑕᕐᓂᕐᒧᑦ ᑮᓇᐅᔭᑎᒍᑦ ᐸᕐᓇᐅᓅᕐᓗᑕ, ᐊᒥᓲᓂᖅᓴᐅᒻᒪᑕ. ᑖᒃᑯᐊ ᐃᖅᑲᓇᐃᔮᔅᓴᐃᑦ 
ᓴᖅᑭᐊᔭᐅᓂᐊᖅᐳᑦ ᓄᓇᕗᒻᒥ ᒐᕙᒪᒃᑯᓐᓄᑦ ᓄᑖᓄᑦ ᐃᖅᑲᓇᐃᔮᔅᓴᖅ ᐊᕐᕌᒍᒨᖅᑐᓄᑦ. ᐊᒻᒪᓗ ᑐᓂᔭᐅᓂᐊᖅᑐᑎᒃ 
ᐊᔾᔨᒌᙱᑦᑐᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᐱᒃᑲᓐᓂᕈᒪᔪᑦ ᖁᓛᒍᒃᑲᓐᓂᖅ. 
 
ᐅᖃᐅᑎᒋᐊᕈᒪᕙᒋᓪᓕ, ᐊᒻᒪᓗ ᓇᓗᓇᐃᖅᓱᐃᓗᐊᕈᒪᓇᖓ ᑕᒪᑐᒧᖓ, ᑭᓯᐊᓂ ᐅᖃᕈᑦᑕ ᑕᓪᓕᒪᐅᑉᐸᑕ 
ᐱᑐᐃᓐᓇᐅᙱᑦᑐᓂᒃ ᐃᓕᓴᐃᔩᑦ ᓇᓕᐊᓐᓄᑐᐃᓐᓈᖅᑕᐅᓚᐅᖅᑐᓂᑦ ᐃᓕᓴᕕᓐᓄᑦ ᐊᕐᕌᓂ, ᑖᒃᑯᐊᓕ 
ᑮᓇᐅᔭᖃᖅᑎᑕᐅᕗᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ ᐱᒃᑲᓐᓂᕈᒪᑐᐃᓐᓇᕆᐊᖃᖅᑐᓄᑦ, 
ᐃᓚᒋᐊᕈᑕᐅᑐᓐᓇᖅᑐᑎᒃ. ᑖᒃᑯᐊ ᐃᓂᐅᔪᑦ ᑮᓇᐅᔭᖃᑦᑎᑕᐅᓂᐊᖅᑐᑦ ᓄᓇᕗᑦ ᒐᕙᒪᒃᑯᑎᒍᑦ, ᐊᐱᕆᖏᓪᓗᒋᑦ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑮᓇᐅᔭᖅᑐᕈᑎᖏᓐᓂᒃ ᐊᑭᓖᖁᓗᒋᑦ, ᐱᑕᖃᕐᓂᐊᖅᑐᕐᓕ 
ᐊᓯᒃᑲᓐᓂᖓᓂᒃ ᑮᓇᐅᔭᒥᒃ ᑕᒪᒃᑯᓄᖓ ᐊᓯᒃᑲᓐᓂᖏᓐᓄᑦ ᐃᖅᑲᓇᐃᔮᓄᑦ. ᐱᖓᓲᓚᐅᖅᑎᓪᓗᒋᑦ ᐊᕐᕌᓂ, ᒫᓐᓇᓕ 
ᐃᒻᒪᖃ ᑕᓪᓕᒪᐅᓕᕐᓂᐊᖅᑐᑦ ᐃᓂᐅᔪᑦ. 
 
ᓱᓖᓛᒃ, ᒪᓕᑐᐃᓐᓇᓂᐊᖅᑐᑦ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗ ᒪᓕᑐᐃᓐᓇᓂᐊᖅᑐᓂᒃ 
ᐊᑐᓂᒃ ᐃᓕᓐᓂᐊᕐᕕᓐᓂᒃ ᑕᐃᒫᒃ ᐅᖃᖅᑲᐅᒻᒪᑦ ᒪᓕᒐᓕᐅᖅᑎ ᐅᖃᐅᓯᙵᐅᑎᖏᓐᓂ ᐊᑐᓂᒃ ᐃᓕᓐᓂᐊᖅᕖᑦ 
ᐊᑦᔨᒌᖏᒻᒪᑕ ᐊᒻᒪᓗ ᐃᑉᐱᒋᔭᐅᒋᐊᖃᑦᑐᑎᒃ ᐊᑦᔨᒌᖏᑐᒃᑯᑦ. ᐃᓘᓇᑎᒃ ᓄᓇᓖᑦ ᐊᒻᒪᓗ ᓄᓇᓖᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᑦᔨᒌᖏᑦᑐᑦ. 
 
ᐊᕕᑦᑐᐃᒍᑎᖃᕈᓐᓇᖏᑦᑐᑎᑦ ᖃᑦᑎᓂᒃ ᐃᓂᐅᔪᓂᒃ ᐃᖅᑲᓇᐃᔭᖅᑎᑖᕐᓂᐊᕐᒪᖔᕐᐱᑦ ᐱᑦᔪᑎᒋᓪᓗᒍ ᐃᓚᖏᑦ 
ᓄᓇᓖᑦ ᐊᑦᔨᒋᖏᑕᖏᓐᓂᒃ ᐱᑦᔪᑎᖃᑐᐃᓐᓇᕆᐊᖃᒻᒪᑕ ᑕᒪᑐᒧᖓ ᐃᒥᐊᓗᒻᒧᑦ ᐃᑦᑕᔅᓯᒪᔪᓄᑦ ᐅᕝᕙᓘᓐᓃᑦ 
ᐃᑲᔪᖅᑕᐅᔭᕆᐊᓕᓐᓄᑦ ᐊᓯᖏᑦ ᓄᓇᓖᑦ ᐱᑕᖃᕝᕕᒋᖏᑕᖏᓐᓄᑦ. ᐃᓚᖏᑦ ᓄᓇᓖᑦ ᓲᕐᓗ, ᐱᑕᖃᑐᐃᓐᓇᕆᐊᓖᑦ 
ᐊᖏᕐᕋᐅᔪᒥᒃ ᐃᑲᔪᖅᑕᐅᔭᕆᐊᓕᓐᓄᑦ ᐊᒻᒪᓗ ᑕᐃᓐᓇ ᓄᓇᓕᒃ ᐊᖏᓂᖅᓴᒥᒃ ᐃᑲᔪᖅᑕᐅᓂᖃᕆᐊᖃᕐᓂᐊᖅᑐᖅ 
ᓄᓇᓕᓐᓂ ᐱᑕᖃᖏᑦᑐᓂ ᐊᖏᕐᕋᕆᔭᐅᔪᓂᒃ ᐱᒡᒐᖅᑐᓄᑦ ᐊᒥᓱᐊᓘᑎᓪᓗᒋᑦ ᓱᕈᓰᑦ ᐃᑲᔪᖅᑕᐅᔭᕆᐊᓖᑦ ᐊᒻᒪᓗ 
ᐃᓕᔭᐅᒍᓐᓇᕋᔭᖅᑐᑎᒃ ᐃᓕᓐᓂᐊᕐᕕᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᔪᒪᓪᓗᒍ ᐊᖓᔪᖅᑳ ᑖᓐᓇᑑᒻᒪᖔᖅ ᑮᓇᐅᔭᖅ ᐊᕐᕌᓂ, $100 ᑕᐅᓴᓐ, 
ᑮᓇᐅᔭᑑᓚᐅᖅᐸ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐊᑐᓚᐅᖅᑕᖓ ᐃᑲᔪᖅᑕᐅᔭᕆᐊᓕᓐᓄᑦ  
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐅᕝᕙᓘᓐᓃᑦ ᐊᓯᖏᓐᓂᒃ ᐱᑕᖃᓚᐅᖅᐸ ᑮᓇᐅᔭᓂᒃ ᑐᓂᔭᐅᔪᑎᐅᓚᐅᖅᑐᓂᒃ ᑕᒪᒃᑯᓄᖓᑦᑕᐅᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᒡᒐ ᐱᑕᖃᒃᑲᓐᓂᓚᐅᖅᑐᖅ ᑮᓇᐅᔭᓂᒃ ᑮᓇᐅᔭᖁᑎᑦᑎᓐᓂ 
ᐊᕐᕌᓂ, ᐊᖏᓂᖅᓴᒻᒪᕆᐅᔪᒥᒃ ᐃᑲᔪᖅᑕᐅᔭᕆᐊᓕᓐᓄᑦ. ᑖᓐᓇ $100 ᑕᐅᓴᓐ ᐃᑲᔪᖅᑕᐅᔭᕆᐊᓕᓐᓄᑦ 
ᖃᖓᑐᐃᓐᓇᖅ ᐊᕐᕌᒍᒥ ᐊᕐᕌᓂᑎᑐᑦ, ᐃᓚᖏᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏ ᖃᐃᓚᐅᖅᓯᒪᔪᑦ 
ᐊᒻᒪᓗ ᐅᖃᑦᑐᑎᒃ ᐃᑲᔪᖅᑕᐅᔭᕆᐊᖃᑦᑐᖃᕋᑦᑕ, ᐊᓯᖏᒍᓪᓗ ᐊᒻᒪᓗ ᑕᐃᒪ ᐊᓯᒃᑲᓐᓂᖏᓐᓂᒃ ᑮᓇᐅᔭᓂᒃ 
ᐱᔪᓐᓇᓚᐅᖅᑐᒍ ᑮᓇᐅᔭᖃᑦᑎᑦᑎᓂᐊᕐᕋᑦᑕ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᑕᒪᒃᑯᓄᖓ 
ᐆᑦᑑᑎᐅᔪᓄᑦ ᐱᓕᕆᐊᒃᓴᓄᑦ ᓄᓇᓕᓐᓂ. 
 
100 ᑕᐅᓴᙳᓚᐅᖅᑐᖅ ᑮᓇᐅᔭᖁᑎᑦᑎᓂ ᑕᒪᑐᒧᖓ ᐊᕐᕌᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔾᔪᑎᒋᓂᐊᖅᐸᕋ ᑖᒃᑯᐊᓕ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᑐᓂᔭᐅᒋᐊᖃᑦᑐᒥᓂᐅᑉᐸᑕ ᐊᐅᓚᑦᑎᓂᕐᒥᒃ ᐅᕝᕙᓘᓐᓃᑦ ᐱᔪᓐᓇᕐᓂᐅᑲᓂᖅᑐᒥᒃ ᑕᒪᒃᑯᑎᒎᓇ ᐊᒻᒪᓗ ᑕᕝᕙᓂ 
ᐃᒪᐃᓕᖓᕗᖅ ᑮᓇᐅᔭᐃ ᑐᓂᔭᐅᔪᒥᓃᑦ ᑖᒃᑯᓄᖓ ᐊᑐᖅᑕᐅᓂᐊᕐᒪᑕ ᐊᒻᒪᓗ ᖃᓄᖅᑑᕈᑎᖃᕐᓗᑎ 
ᐊᑐᖅᑕᐅᓂᐊᕐᓂᖏᓐᓄᑦ ᓄᓇᒋᔭᒥᓂ ᐊᖅᓵᖅᑕᐅᑎᓪᓗᒋᑦ ᐊᒻᒪᓗ ᐱᓕᕆᕕᒃᑯᑎᒍᑦ ᐱᓕᕆᐊᖑᑎᓪᓗᒍ. 
 
ᑕᐃᒪᓐᓇ ᑐᑭᓯᕗᖓ ᑕᒪᑐᒥᖓ. ᐊᖓᔪᖅᑳ ᐊᒻᒪᓗ ᐱᓕᕆᕕᖓ ᓱᓕ ᐱᓕᕆᒍᒪᓯᒪᕙᑦ ᑕᑯᓇᓪᓗᑎᒃ 
ᑐᓂᓯᖃᑦᑕᓂᕐᒥᒃ ᐊᐅᓚᑦᓂᕐᒥᒃ ᐊᒻᒪᓗ ᐱᔪᓐᓇᓂᕐᒥᒃ. ᑕᓐᓇ ᓱᓕ ᐱᒻᒪᕆᒋᕚ ᐊᖓᔪᖅᑳᑉ ᑖᒃᑯᐊ ᓄᓇᓖᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑎᒍᓯᒍᓐᓇᕐᓗᑎᒃ ᐊᓯᒃᑲᓐᓂᖏᓐᓂᒃ ᑲᒪᒋᔭᒃᓴᓂᒃ ᐊᒻᒪᓗ ᐱᔪᓐᓇᕐᓂᐅᔪᓂᒃ, 
ᐊᖅᑯᑎᒋᔭᐅᑐᐃᓐᓇᖏᓪᓗᑎᒃ ᐱᓕᕆᕕᒃᑯᓐᓂᑦ, ᑲᒪᒋᔭᖃᑐᐃᓐᓇᕐᓗᓂ ᐅᐸᖃᑦᑕᖏᑦᑐᓂᒃ ᐊᒻᒪᓗ 
ᖄᖏᐅᑎᖃᑦᑕᓂᕐᒥᒃ. 
 
ᐊᑐᓂ ᐃᓕᓐᓂᐊᖅᑐᓕᕆᔩᑦ ᓄᓇᓕᓐᓂ ᓂᕈᐊᖅᑕᐅᕙᑉᐳᑦ ᓄᓇᖅᑲᑎᒌᖑᔪᓄᑦ ᐊᑐᓂ ᐊᒻᒪ ᖃᐅᔨᒪᔭᖃᖅᐳᖓ 
ᐊᑕᐅᓯᕐᒥᒃ ᐊᖏᔪᒥᒃ ᑭᖑᓪᓕᕐᒥ ᒪᓕᒐᒃᓴᖅ 1 ᑎᑎᕋᕆᐊᓐᖓᐅᑎᖓᓂ ᐲᔭᐃᓚᐅᕐᒪᑦ ᐃᓕᓐᓂᐊᖅᑐᓕᕆᔩᑦ 
ᐱᔪᓐᓇᐅᑎᓕᒫᖏᓐᓂᑦ. 
 
ᐊᖓᔪᖅᑳ ᓱᓕ ᐊᖏᖅᓯᒪᕙ ᐊᒻᒪᓗ ᐃᖅᑲᓇᐃᔭᖅᑎᖏᑦ ᓱᓕ ᐊᖏᖅᓯᒪᕙᑦ ᖃᐅᔨᒪᓇᓱᐊᑦᑎᐊᕐᓂᕐᒥᒃ ᑖᒃᑯᐅ 
ᐊᓯᒃᑲᓐᓂᖏ ᑲᒪᒋᔭᐅᔪᒃᓴᐃᑦ ᐊᒻᒪᓗ ᐱᔪᓐᓇᕐᓂᐅᔪᑦ ᑐᓂᔭᐅᓂᐊᕐᒪᖔᑕ ᐊᒻᒪᓗ ᑖᒃᑯᓄᖓ ᓄᓇᓖᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑐᒃᓯᕋᑉᐸᑕ ᐊᒻᒪᓗ ᐱᑐᐃᓐᓇᕆᐊᖃᕐᓂᕋᓕᕐᓗᑎᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐱᓕᕆᐊᖑᓂᖓ ᐃᓚᒋᔭᖓ ᐱᕙᓪᓕᐊᑎᑦᑎᓂᕐᒧᑦ 
ᓄᑖᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᒥᒃ, ᓱᓇᐅᒻᒪᖔᑕ ᒪᓕᒐᖏᑦ ᐊᒻᒪᓗ ᓱᓇᐅᒻᒪᖔᖅ ᐊᐅᓚᑦᑎᔩᑦ 
ᐱᔪᓐᓇᕐᓂᖏᑦ. ᓱᓇᐅᕙᑦ ᒪᓕᒐᖏᑦ ᐊᒻᒪᓗ ᑲᒪᒋᔭᕆᐊᓕᖏᑦ ᓄᓇᓖᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ  
ᐊᒻᒪᓗ ᓴᖅᑭᓂᐊᖅᑐᑦ ᑭᒃᑯᑐᐃᓐᓇᐃᑦ ᐱᓕᕆᓂᖏᑎᒍᑦ ᐱᒋᐊᕈᒫᓐᓂᐊᖅᑐᖅ ᑮᓇᐅᔭᐃᑦ ᐊᑕᖐᓕᑐᐊᖅᑲᑦ ᐊᒻᒪᓗ  

ᒪᓕᒐᕐᓂᒃ ᑲᒪᔨᐅᔪᖅ ᓄᓇᓕᓐᓂ ᓈᓚᒋᐊᖅᑐᖃᑦᑕᓕᖅᐸᑦ ᐊᒻᒪᓗ ᐅᖃᖃᑎᖃᕐᓗᓂ ᐊᒻᒪᓗ ᐃᓱᒪᓪᓗᖓ 
ᒪᓕᒐᓕᐅᖅᑎ ᓱᓕᒋᐊᖓᓂᒃ ᐃᓱᒪᖃᕐᓂᖓᒍᑦ ᒪᓕᒐᓕᐅᖅᑏᑦ ᑕᕝᕙᓂ ᒪᓕᒐᓕᐅᖅᕕᒻᒥ ᐊᒻᒪᓗ ᑖᓐᓇ ᐊᔪᖅᑳᖅ 
ᐊᒻᒪᓗ ᐱᓕᕆᕕᖓ ᐃᖅᑲᓇᐃᔭᖅᑎᖏᓐᓗ ᐅᑉᐱᕈᓱᒃᑐᑦ ᓴᙵᖅᑎᕆᓇᓱᐊᕐᓂᕐᒥᒃ 
ᑭᐅᑦᑕᖃᑦᑕᕐᓂᑐᐃᓐᓇᐅᖏᑦᑐᒃᑯᑦ ᑕᒪᑐᒥᖓᑦᑕᐅᖅ ᐊᑐᕈᓐᓇᓂᕐᒥᒃ ᐱᐅᓂᖅᓴᒃᑯᑦ ᑐᑭᓯᐅᒪᓂᕐᒥᒃ ᐊᒻᒪᓗ 
ᐊᐅᓚᑦᑎᓂᕐᒥᒃ ᓄᓇᓕᒃᑎᒍᑦ ᑕᒪᒃᑯᑎᒎᓇ ᓄᓇᓕᓐᓂ ᓂᕈᐊᖅᑕᐅᓯᒪᔪᓄᑦ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ. 
 
ᑕᑯᓂᐊᖅᐸᓪᓚᐃᔪᓯ ᐱᓕᕆᐊᖑᓂᖓ ᓄᑖᖅ ᐃᓕᓐᓂᐊᖅᑐᓕᕆᓂᒃᒧᑦ ᐱᖁᔭᖅ ᐱᕙᓪᓕᐊᔭᐅᑎᓪᓗᒍ. ᐊᑖᓂ 
$100,000 ᐊᐱᖅᑯᑕᐅᒋᐊᙵᖅᑐᒥ ᐊᐅᓚᑦᓯᔨᓂ ᐊᕐᕌᓂ 2003-04, ᐊᑐᖅᑕᒥᓐᓂᓪᓚᕆᐅᔪᓂ ᐱᑕᖃᓚᐅᙱᒻᒪᑦ 
ᐃᑲᔪᕈᑕᐅᔪᓄᑦ ᑐᓂᕐᕈᑕᐅᔪᓄᑦ. ᑭᓯᐊᓂᓕ ᐊᕐᕌᓂ ᓴᖅᑭᑕᐃᓐᓇᓚᐅᖅᑐᖅ ᑮᓇᐅᔭᓂ ᐊᑐᖅᑐᒃᓴᐅᔪᓂ. 
ᑕᐃᒃᑯᐊᖃᐃ ᖃᑦᑎᓐᓇᕈᕆᐊᕈᑕᐅᔪᑦ ᑕᕝᕙᓂᓕᒫᖅ ᓇᓗᓇᐃᖅᑕᐅᓯᒪᔪᑦ. 
 
ᐊᒥᓱᕈᕆᐊᖅᑐᒻᒪᕆᐅᒻᒪᑕ ᑕᒪᒃᑯᐊ ᐃᑲᔪᖅᑕᐅᔭᕆᐊᖃᕐᓂᕐᓴᐅᔪᓄᑦ ᐃᓕᓐᓂᐊᖅᑎᓄᑦ ᓄᓇᓕᐅᔪᓂ ᓄᓇᕗᒻᒥ 
ᑕᒪᓐᓇ ᐊᒃᓱᐊᓗᒃ ᑐᓴᕈᒥᓇᖅᑐᓂ ᐃᓕᓐᓂᐊᕐᕕᖁᑎᑦᑎᓐᓄᑦ. ᖃᐅᔨᒪᔪᖓ ᐊᒥᓱᓂ ᐃᓕᓐᓂᐊᕐᕕᓐᓄᑦ 
ᐊᖓᔪᖅᑳᕆᔭᐅᔪᓂᒃ, ᐱᓇᓱᐊᕈᓯᐅᓚᐅᖅᑐᒥ ᐃᓕᓴᐃᔨᐅᔪᑦ ᑲᑐᔾᔨᖃᑎᒌᖏᑦ ᑲᑎᒪᓂᖃᖅᑎᓪᓗᒋᑦ, 
ᖃᐅᔨᔪᒪᓚᐅᕐᒪᑕ ᓇᓗᓇᐃᕐᓯᒪᔪᓂᒃ ᑕᐃᒃᑯᓂᖓ ᑮᓇᐅᔭᒃᑲᓐᓂᐅᔪᓂᒃ ᐱᓕᕆᕕᒻᒧᖅᑐᓂᒃ ᐊᒻᒪ ᑕᒪᓐᓇ 
ᐊᑐᖅᑎᓪᓗᑎᒍ, ᓴᖅᑭᔪᓐᓇᓂᐊᖅᐸᓪᓚᐃᔪᒍ ᑕᒪᒃᑯᓂᖓᓗ ᐅᖃᐅᓯᖃᕈᓐᓇᕐᓗᑕ ᑐᑭᓯᒋᐊᕈᑎᒃᓴᐅᔪᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᓱᓕᒃᑲᓐᓂᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᒃᑲᓐᓂᕈᒪᓕᖅᐳᖓ ᐅᕙᓂᖃᐃ ᐊᑐᐊᒐᕐᓄᑦ ᐸᕐᓇᓂᕐᒧᓪᓗ. 
 
ᐃᓚᖓᑦᑕᐅᖅ ᐅᕙᓂ ᑕᑯᔭᕗᑦ ᖃᐅᔨᒪᓪᓗᖓᓗ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᖓᔪᖅᑳᖑᔪᖅ 
ᐊᖓᔪᖅᑳᖑᖃᑕᐅᒻᒥᒻᒪᑦ ᐊᖏᕐᕋᖃᙱᑦᑐᓕᕆᓂᕐᒧᑦ. ᓴᓂᕐᕙᐃᓯᒪᔪᖃᕐᒪ $100,000 ᐊᖏᕐᕋᖃᙱᑦᑐᓕᕆᓂᕐᒧᑦ. 
ᖃᐅᔨᔪᒪᑐᐃᓐᓇᖅᑐᖓ ᐊᖓᔪᖅᑳᖑᔪᖅ ᑕᒪᒃᓱᒥᖓ ᓇᓗᓇᐃᕐᓯᒋᐊᒃᑲᓐᓂᕈᓐᓇᕐᒪᖔᖅ ᖃᓄᖅ ᑕᒪᒃᑯᐊ 
ᑮᓇᐅᔭᐃᑦ ᐊᑐᖅᑕᐅᓂᐊᕐᒪ ᖓᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓕᖅᑎ. ᐹᓪ ᐅᑲᓕᖅ, ᐅᑭᐅᖅᑲᐃ ᑎᓴᒪᐅᓕᖅᑐᑦ 
ᐅᖃᓚᐅᕐᓯᒪᒻᓕᒪᑦ ᓯᕗᓪᓕᖅᐸᐅᓂᕋᐃᓪᓗᓂ ᑲᓇᑕᒥ ᐊᓯᐊᒍᓪᓕ ᑲᓇᑕᐅᑉ ᒐᕙᒪᒃᑯᖏᓐᓂ ᑎᒃᑯᐊᕐᓯᔪᒥ 
ᐊᖓᔪᖅᑳᖑᓂᐊᖅᑐᓂᒃ ᐊᖏᕐᕋᖃᙱᑦᑐᓕᕆᓂᕐᒧᑦ ᐅᕙᓐᓂ ᑎᒃᑯᐊᕐᓯᒐᒥ. 
 
ᑕᐃᒃᓱᒪᓂᐅᑎᓪᓗᒍ, ᐅᓪᓗᒥᒧᑦ ᑎᑭᑦᑐᒍ, ᑮᓇᐅᔭᓂᒃ ᓴᓂᕐᕙᐃᓯᒪᔪᖃᖅᐸᖏᒻᒪᑦ ᑕᐃᒪᐃᑦᑐᓄᑦ ᑐᕌᖓᔪᓂᒃ. 
ᑕᒪᓐᓇ ᐅᖃᐅᓯᕆᑐᐃᓐᓇᖃᑕᓚᐅᕋᑦᑎᒍᑦ ᐊᒻᒪ ᑎᑎᖅᑲᑎᒍᑦ ᑲᒪᒋᓗᐊᑐᐃᓐᓇᖅᑐᒍ ᑕᕝᕙᙵ ᐊᖓᔪᖅᑳᖑᔪᑦ 
ᐊᓪᓚᕕᖓᓐᓂᑦ ᑐᕚᖃᖅᑐᑕᓗ ᐃᓪᓗᓕᕆᔨᕐᔪᐊᒃᑯᓐᓂᑦ ᐊᓯᖏᓐᓂᓪᓗ. 
 
ᐊᕐᕌᓂ, ᑲᑐᔾᔨᒍᓐᓇᕐᓯᓚᐅᕋᑦᑕ ᐃᖅᑲᓇᐃᔮᖑᔪᒥᒃ ᑕᕝᕙᙵᑦ. ᑮᓇᐅᔭᐃᑦ ᐊᑐᖅᑐᒃᓴᓂᑦᑐᑦ ᐊᓪᓚᕝᕕᐅᔪᒧᑦ 
ᐊᑐᖅᑕᐅᓗᑎᒃ ᑐᓂᕐᕈᑕᐅᔪᑦ ᐃᑲᔪᕈᑕᐅᔪᑦ ᐃᑲᔪᕈᑕᐅᓂᐊᕐᓗᑎᒃ ᐊᖏᕐᕋᖃᙱᑦᑐᓕᕆᔪᓄᑦ ᑲᒪᔪᓄᑦ 
ᐱᒋᐊᕈᑕᐅᓂᐊᕐᓗᑎᓪᓗ. 
 
ᒫᓐᓇᐅᔪᖅ, ᐱᓇᓱᐊᕈᓯᕐᓂ ᐊᒥᓱᑲᓪᓚᐅᔪᓂ, ᐱᒋᐊᕐᓯᒪᓕᕋᑦᑕ ᐱᒋᐊᕈᑕᐅᔪᓂᒃ ᑭᙵᕐᓂ ᐊᒻᒪ 
ᐊᔾᔨᒌᙱᑦᑐᑎᒍᕐᓯᒪᓕᖅᑐᓂ. ᑭᙵᐃᑦ ᐱᓕᕆᐊᖃᕐᒥᒻᒪᑕ ᐊᖏᕐᕋᖃᙱᑦᑐᓕᕆᓂᕐᒧᑦ. 

ᑕᐃᒪᓕ ᓂᕆᐅᒃᐳᖓ ᖃᖓᒃᑯᒃᑭᐊ ᒫᓐᓇᒫᒃᑯᑦ ᐃᑲᔪᖅᑕᐃᔪᓐᓇᕐᓂᐊᕆᐊᒃᓴᖅ ᐊᓯᖏᓐᓂᒃ ᓄᓇᓕᐅᔪᓂᒃ 
ᓄᓇᕗᒻᒥ ᑕᐃᒪᐃᑦᑐᒧᑦ.  
 
ᒫᓐᓇᐅᔪᖅ, ᐊᖏᕐᕋᖃᙱᑦᑐᓄᑦ ᐊᖏᕐᕋᕆᔭᐅᔪᖅ ᓄᓇᕗᒻᒥ ᑮᓇᐅᔭᖃᖅᑎᑕᐅᒻᒪᑦ ᐅᕙᓂ ᐃᖃᓗᓐᓂ. ᑭᓯᐊᓂᓕ, 
ᐊᓯᖏᑦ ᓄᓇᓕᐅᔪᑦ ᓂᓪᓕᐊᖃᑦᑕᕐᓯᒪᓕᖅᑐᑦ ᖃᓄᖅ ᐱᕕᖃᖅᑎᑕᐅᔪᓐᓇᕐᒪᖔᕐᒥ ᑲᒪᓂᕐᒧᑦ 
ᐊᖏᕐᕋᖃᙱᑦᑐᓕᕆᓂᕐᒧᑦ ᑕᒪᒃᑯᓄᖓ ᑲᓇᑕᐅᑉ ᒐᕙᒪᒃᑯᖏᑕ ᐊᑐᐃᓐᓇᐅᑎᑕᖏᓐᓂᒃ ᑲᒪᕙᓪᓕᐊᓂᐊᕐᓗᑎᒃ 
ᐃᓄᓐᓂᒃ ᐊᖏᕐᕋᖃᙱᑦᑐᓂᒃ, ᑕᐃᒃᑯᐊ ᐊᖏᕋᖃᖏᓪᓚᕆᒃᑯᑎᑦ ᐅᕝᕙᓗ ᐃᓄᒋᐊᓗᐊᕐᓂᕐᒧᑦ ᐊᖏᕐᕋᖃᙱᑦᑐᑦ. 
 
ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ ᖃᓄᐃᒻᒪᑦ ᑮᓇᐅᔭᐃᑦ ᑕᕝᕙᓃᑉᐸ ᐊᒻᒪ ᑕᐃᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᕐᓗᑎᒃ 
ᐃᑲᔪᕈᑕᐅᔪᑦ ᑐᓂᕐᕈᑕᐅᔪᑦ ᐊᑖᓂ ᑖᒃᑯᐊᓴᐃᓐᓇᐃᑦ ᐊᑐᐊᒐᐅᔪᑦ ᒪᓕᒃᑕᐅᔭᕆᐊᖃᖅᑐᑦ ᐋᖅᑭᒃᑕᐅᓯᒪᒐᔭᖅᑐᑦ 
ᑮᓇᐅᔭᓄᑦ ᒐᕙᒪᒃᑯᓐᓂᑦ. 
 
ᐅᕙᓃᑦᑐᑦ ᐊᑐᖅᑐᒃᓴᐅᔪᓂᒃ, ᐃᓕᓐᓂᐊᕐᓂᕐᓕᕆᓂᕐᒧᑦ ᐊᑐᖅᑐᒃᓴᐅᔪᓂ ᐅᐱᓐᓇᕋᓂ ᐊᖓᔪᖅᑳᕆᔭᐅᒐᒪ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᒻᒪ ᑕᐃᒃᑯᐊ ᑮᓇᐅᔭᐃᑦ ᐅᕙᓐᓂᒃ ᒪᓕᖃᑦᑕᖅᑐᑦ. ᑕᐃᒪᓕ ᑕᕝᕙᓂ ᓯᕗᓪᓕᖅᐸᐅᔪᖅ 
ᑮᓇᐅᔭᖅᑕᖃᓚᐅᙱᑐᖅ, ᐋᓐᓂᐊᖅᑐᓕᕆᔨᒃᑯᓂᐅᙱᑦᑐᖅ ᑕᒪᓐᓇ ᑮᓇᐅᔭᑎᒍᑦ ᕿᒪᓪᓗᒍ. 
ᐃᓕᓐᓂᐊᖅᑐᓕᕆᓂᕐᒥ ᑮᓇᐅᔭᐃᑦ ᐅᕙᓐᓂᒃ ᒪᓕᒃᑐᑦ. ᑕᐃᒪᓕ ᑕᒪᓐᓇ ᐱᔾᔪᑎᒋᓪᓗᒍ $100,00 
ᓴᖅᑭᑕᐅᓚᐅᖅᑐᑦ ᑕᕝᕙᓂ ᑮᓇᐅᔭᓂ ᐊᑐᖅᑐᒃᓴᐅᔪᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑯ. ᑐᑐ 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᑲᖅ. ᖃᐅᔨᔪᒪᒐᓗᐊᖅᑐᖓ ᐊᖓᔪᖅᑳᖑᔪᖅ ᐅᖃᕈᓐᓇᕐᒪᖔᖅ ᐅᑯᐊ ᑮᓇᐅᔭᐃᑦ 
ᑭᓱᒧᒻᒪᖔᑕ, ᑮᓇᐅᔭᓄᑦ ᒪᓕᒃᑕᐅᓂᕋᓕᖅᑲᐅᒻᒪᑦ ᐊᒥᓱᕈᖅᐸᓪᓕᐊᓪᓗᑎᓪᓗ ᑕᒪᓐᓇ ᐊᖏᕐᕋᖃᙱᑦᑐᓕᕆᓂᐅᔪᖅ. 
 
ᖃᐅᔨᒪᔪᖓ ᑕᒪᓐᓇ ᐅᖃᐅᓯᕆᔭᐅᙱᓐᓇᖅᑐᖅ ᐃᖃᓗᓐᓂ. ᖃᐅᔨᒍᒪᑐᐃᓐᓇᖅᑐᖓ ᐅᖃᕈᓐᓇᕐᒪᖔᖅ, ᐅᑯᐊ 
ᑭᓱᓕᕆᓪᓚᕆᑦᑐᑦ? ᑖᓐᓇ ᑭᓇᒃᑯᓐᓄᑦ ᐊᓪᓚᕝᕕᒋᔭᐅᓂᐊᖅᐸ? ᑭᒃᑯᑦ ᑮᓇᐅᔭᓂᒃ ᑲᒪᓂᐊᖅᐸᑦ? ᑭᒃᑯᑦ 
ᑐᒃᓯᕋᕈᓐᓇᖅᐸᑦ ᐱᓇᓱᐊᕐᓗᑎᒃ ᑮᓇᐅᔭᓂᒃ? ᑐᕌᕋᔭᖅᐸ ᐊᖓᔪᖅᑳᑉ ᑐᖏᓕᖓᓄᑦ ᐃᓕᓐᓂᐊᕐᓂᓕᕆᔨᑯᓐᓄᑦ 
ᐅᕝᕙᓗ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᐊᖓᔪᖅᑳᑉ ᐊᓪᓚᕝᕕᖓᓄᑦ ᑕᐃᒃᑯᐊ ᑎᑎᖅᑲᐅᔪᑦ ᑭᓇᒧᖃᑦᑕᕋᔭᖅᑲᑦ 
ᑐᒃᓯᕋᐅᑕᐅᔪᓪᓘᓐᓃᑦ ᑐᑭᓯᒋᐊᕈᑎᒃᓴᐅᔪᑦ ᓇᒧᙵᖃᑦᑕᕈᓐᓇᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᖃᖅᑲᐅᒐᒪ ᐅᐊᑦᑎᐊᕈ, ᑎᓴᒪᐅᓕᖅᑐᓂᑦ 
ᐊᕐᕌᒍᓂᑦ ᑐᓂᔭᐅᖃᑦᑕᓕᑕᐃᓐᓇᖅᓯᒪᒻᒪᑕ ᓇᓗᓇᐃᖅᑕᐅᓯᒪᓪᓗᑎᒃ ᑮᓇᐅᔭᐃᑦ ᐊᖏᕐᕋᖃᙱᓐᓂᕐᒧᑦ ᑐᕌᖓᔪᑦ. 
 
ᑭᖑᓂᑦᑎᓐᓂᑦ ᐱᓕᕆᖃᑎᖃᖃᑦᑕᖅᓯᒪᕗᒍᑦ ᐱᓕᕆᖃᑎᖃᖅᑐᑕ ᒐᕙᒪᑐᖃᒃᑯᓐᓂᑦ, ᐊᖓᔪᖅᑳ ᕗᕋᐃᔭᓐ ᓵ 
ᑕᒪᐅᙵᖅᓯᒪᖅᑰᖅᑐᖅ ᒪᕐᕈᐊᖅᑎᖅᑐᓂ ᐅᕙᓐᓂᓪᓗ ᑲᑎᒪᖃᑎᖃᖃᑦᑕᖅᓯᒪᓪᓗᓂ. ᐊᑐᐃᓐᓇᐅᑎᑦᑎᒍᓐᓇᓚᐅᕋᑦᑕ 
ᑮᓇᐅᔭᓂᒃ ᐃᓗᐊᒎᖅᑐᓂᒃ ᐊᖏᕐᕋᖃᙱᑦᑐᓕᕆᓂᕐᒧᑦ ᒐᕙᒪᑐᖃᒃᑯᑎᒍᑦ. ᑮᓇᐅᔭᖅᑖᖅᑎᑦᑎᔪᓐᓇᓚᐅᖅᐳᒍᓪᓕ 
ᒪᒃᑯᑦᑐᓂᒃ ᐃᓪᓗᖃᖅᑎᑦᑎᓂᕐᒧᑦ ᑕᒪᓐᓇᓗ ᑲᔪᓯᓪᓚᑦᑖᖅᓯᒪᓪᓗᓂ. 
 
ᐱᓕᕆᐊᖑᓯᒪᓪᓗᓂ NGO-ᑯᑦ. ᓇᓗᓇᐃᖅᓯᒪᓪᓚᑦᑖᖅᑐᓂᒃ ᑮᓇᐅᔭᖅᑖᖅᑎᑦᑎᓚᐅᙱᓚᒍᑦ ᐃᓗᐊᓂ ᓄᓇᕗᒻᒥ 
ᒐᕙᒪᒃᑯᑦ ᐊᔾᔨᒌᓂᑦ ᑐᓂᕐᕈᑎᖃᕐᓂᕐᒧᑦ ᐅᑦᑑᑎᒋᓪᓗᒍ, ᐅᕝᕙᓘᓐᓃᑦ ᐊᓯᐊᓃᙶᖅᑐᓂᒃ ᑮᓇᐅᔭᓂᒃ. ᑕᐃᒪᐃᒻᒪᑦ 
ᐃᓚᖏᑦ ᐱᔾᔪᑎᖃᓚᐅᖅᐳᑦ ᑕᒪᒃᑯᓂᖓ. 

ᑕᐃᒪᐃᑦᑐᔅᓴᐃᓐᓇᐃᑦ ᒪᓕᒐᐃᑦ ᐊᒻᒪᓗ ᐊᑐᐊᒐᐃᑦ ᑐᓂᕐᕈᑎᐅᔪᓄᑦ ᐊᒻᒪᓗ ᐃᑲᔫᓯᐊᖑᔪᓄᑦ ᐊᓯᖏᓐᓄᑦ 
ᓇᓕᐊᓐᓄᑐᐃᓐᓇᖅ ᐱᓕᕆᐊᓄᑦ ᐃᓗᐊᓂ ᒐᕙᒪᒃᑯᑦ ᑐᓂᔭᐅᒐᔭᖅᐳᑦ $100-ᑕᐅᓴᓐ ᑮᓇᐅᔭᐃᑦ. ᑐᒃᓯᕋᕋᔭᖅᐳᑦ 
ᐊᖓᔪᖅᑳᑉ ᐊᓪᓚᕝᕕᖓᒍᑦ ᑕᒪᒃᑯᓄᖓ ᐊᒻᒪᓗ ᑐᓂᔭᐅᓪᓗᑎᒃ ᖃᓄᐃᑦᑑᓂᖏᑦ ᒪᓕᑦᑐᒋᑦ ᑕᐃᑲᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖓᔪᖅᑳ ᐅᖃᐅᓯᖃᒃᑲᓂᕐᒪᑦ ᑐᓴᕈᒥᓇᖅᑐᒥᑦ. ᐅᖃᐅᓯᖃᕐᒪᑦ ᒪᒃᑯᑦᑐᓄᑦ ᐃᓪᓗᒥᑦ 
ᐊᒻᒪᓗ ᒐᕙᒪᒃᑯᑎᒎᙱᑦᑐᓂᒃ ᑲᑐᔾᔨᖃᑎᒌᓂᒃ ᐊᐅᓚᑦᑎᔪᓂᑦ ᑕᒪᑐᒥᖓ. 
 
ᑐᑭᓯᒐᒪ ᐅᕝᕙᓘᓐᓃᑦ ᑐᑭᓯᔭᒃᑯᑦ ᑖᒃᑯᔅᓴᐃᓐᓇᐅᒻᒪᑕ ᒐᕙᒪᒃᑯᑎᒎᙱᑦᑐᑦ ᑲᑐᔾᔨᖃᑎᒌᑦ ᐊᐅᓚᑦᑎᔪᑦ 
ᐊᖏᕐᕋᖃᙱᑦᑐᒃᑯᕕᒻᒥᑦ ᑕᒫᓂ ᐃᖃᓗᓐᓂ. ᐊᐱᖅᑯᑎᒐᓕ ᐊᖓᔪᖅᑳᕐᒧᑦ, ᐱᔾᔪᑎᒋᓪᓗᒍ ᓄᓇᑦᓯᐊᕐᒥ 
ᐱᕙᓪᓕᐊᔪᒃᑰᓚᐅᖅᑐᖅ ᕕᕝᕗᐋᕆ 4-ᒥ, ᐅᕝᕙᓘᓐᓃᑦ ᐱᕙᓪᓕᐊᔪᒃᑯᑦ ᐊᖏᕐᕋᖃᙱᓐᓂᐅᑉ ᒥᔅᓵᓄᑦ ᐃᖃᓗᓐᓂ, 
ᐅᖃᓕᕐᒥᒻᒪᑦ ᒐᕙᒪᒃᑯᑦ ᑭᖑᕝᕖᓂᐊᕐᒪᑕ ᑕᒪᑐᒥᖓ ᐱᓕᕆᐊᕐᒥᑦ ᒐᕙᒪᒃᑯᑎᒎᙱᑦᑐᓂᑦ ᑲᑐᔾᔨᖃᑎᒌᓂᑦ 
ᐊᐅᓚᑦᑎᔪᓂᑦ ᑕᒪᒃᑯᓂᖓ ᐱᓕᕆᐊᕐᓂᑦ ᒫᓐᓇᐅᔪᖅ ᐊᒻᒪᓗ ᐱᓕᕆᐊᖃᖃᑦᑕᕐᓂᐊᕐᓗᓂ ᑕᒪᑐᒥᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨ ᓱᓕᕗᖅ. ᓂᓕᒌᑦ ᓴᓴᐃᔭᑎᒃᑯᑦ ᐊᐅᓚᑦᑎᕗᑦ ᒪᒃᑯᑦᑐᓄᑦ 
ᐃᓪᓗᒥᑦ ᐊᐅᓚᑦᑎᓪᓗᑎᓪᓗ ᐊᖏᕐᕋᖃᙱᑦᑐᒃᑯᕕᒻᒥᑦ ᒐᕙᒪᒃᑯᓐᓄᑦ ᐱᓕᕆᐊᖃᖅᑐᑎᒃ. 
 
ᐃᓕᒌᑦ ᓴᓴᐃᔭᑎᒃᑯᑦ ᓴᖅᑭᑕᐅᓚᐅᖅᐳᑦ ᓄᓇᓕᒻᒥ ᖃᓄᐃᙱᑦᑎᐊᕋᓱᐊᖅᑐᓕᕆᔨᒃᑯᑦ ᑲᑎᒪᓂᖃᖅᑎᓪᓗᒋᑦ 
ᐃᖃᓗᓐᓂ ᐊᒻᒪᓗ ᐊᐅᓚᑦᑎᖃᑦᑕᕋᓗᐊᖅᑎᓪᓗᖓ ᐊᖏᕐᕋᖃᙱᑦᑐᒃᑯᕕᒻᒥ. ᓄᑖᖅ ᐱᓕᕆᐊᖅ ᐊᐅᓚᑕᖓᑦ 
ᒪᒃᑯᑦᑐᓄᑦ ᐃᓪᓗᒧᑦ, ᐊᒻᒪᓗ ᐅᖃᐅᓯᕆᖅᑲᐅᔭᖅᑎᓐᓄᑦ ᑮᓇᐅᔭᖅᑖᕈᓯᐊᖑᑲᐃᓐᓇᖅᑐᓄᑦ. 
 
ᐊᑐᓕᖅᑕᐅᓯᒪᕗᖅ ᓄᓇᓕᐸᐅᔭᒃᑯᓐᓄᑦ ᐃᖃᓗᓐᓂ ᐱᓪᓗᒍ ᓄᓇᕗᒻᒥ ᒐᕙᒪᒃᑯᑎᒎᕈᓐᓇᖏᒻᒪᑦ. ᑕᐃᑲᙵᓪᓕ 
ᐱᕙᑉᐳᑦ ᐃᓗᐃᒃᑲᕐᓂᒃ ᑮᓇᐅᔭᓂᑦ ᒪᒃᑯᑦᑐᓄᑦ ᐃᓪᓗᒧᑦ ᐱᓕᕆᐊᕐᒧᑦ. 
 
ᐊᐱᕆᔾᔪᑦ ᐱᓕᕆᖃᑕᐅᔪᒪᓂᕐᒧᑦ ᑐᒃᓯᕋᐅᑎᐅᓇᓂ, ᐅᖃᕋᑖᕐᒪᑦ ᑕᐃᒫᒃ ᑲᑎᒪᔨ, ᐱᓕᕆᖃᑕᐅᔪᒪᓂᕐᓃᙶᖅᐳᖅ 
ᑕᖅᑳᙵᑦ ᐊᐅᓚᑦᑎᓂᕐᒧᑦ ᐊᖏᕐᕋᖃᙱᑦᑐᒃᑯᕕᒻᒥᑦ. ᐃᓛᓐᓂᒃᑯᓪᓕ ᒐᕙᒪᒃᑯᑦ ᑕᑯᒋᐊᖃᑦᑕᖅᐳᑦ ᑐᒃᓯᕋᐅᑎᓂᒃ 
ᐊᔾᔨᖐᙱᑦᑐᓄᑦ ᓱᕝᕕᓄᑦ ᐊᐅᓚᑦᑎᔪᓄᑦ ᑳᓐᑐᕌᓂᑦ. 
 
ᐅᖃᖅᓯᒪᓪᓚᑦᑖᖅᑐᖃᙱᓚᖅ ᐊᐅᓚᑦᑎᓂᕐᒧᑦ ᐱᓕᕆᐊᕐᒥᑦ ᖃᓄᐃᓕᐅᕐᓂᖏᒍᑦ ᒐᕙᒪᒃᑯᑦ. ᑕᓪᓕᒪᐃᑦ ᐊᕐᕌᒍᐃᑦ 
ᓈᓯᒪᓕᕐᒪᑕ. ᐃᓕᒌᑦ ᓴᓴᐃᔭᑎᒃᑯᑦ ᐊᐅᓚᑦᑎᖃᑦᑕᖅᓯᒪᕗᑦ ᐊᖏᕐᕋᖃᙱᑦᑐᒃᑯᕕᒻᒥᑦ. ᖃᐅᔨᒋᐊᕈᒪᓕᓚᐅᕋᑦᑕ 
ᓇᑭᑐᐃᓐᓇᖅ ᐱᓕᕆᔪᒪᔪᖃᕐᒪᖔᖅ ᐊᓯᖏᓐᓂᑦ ᑲᑐᔾᔨᔪᓂᑦ ᐊᐅᓚᑦᑎᓂᐊᖅᑐᓂᒃ ᐱᓕᕆᐊᕐᒥᑦ ᑕᒪᑐᒥᖓ. 
 
ᐃᓕᑏᑦ ᓴᓴᐃᔭᑎᒃᑯᑦ ᑐᒃᓯᕋᐅᑎᓕᐅᕈᓐᓇᖅᐳᑦ ᐅᖃᕐᓗᑎᒃ ᐋᒡᒐ ᐊᐅᓚᑦᑎᒃᑲᓐᓂᕈᒪᕗᒍᑦ ᐱᓕᕆᐊᕐᒥᑦ ᑕᒪᑐᒥᖓ. 
ᑕᐃᒪᐃᒻᒪᑦ ᑐᒃᓯᕋᐅᑎᓕᐅᓚᐅᙱᓚᒍᑦ ᐅᕝᕙᓘᓐᓃᑦ ᑳᓐᑐᕌᓕᐅᕋᔅᓴᕐᒥᓪᓘᓐᓃᑦ. ᐸᐃᑉᐹᒃᑯᑦ  

ᐱᓕᕆᑐᐃᓐᓇᓚᐅᖅᐳᒍᑦ ᐊᓯᖏᓐᓂᑦ ᐱᓕᕆᔪᖃᕈᒪᒻᒪᖔᖅ ᖃᐅᔨᒋᐊᖅᑐᑕ ᐊᐅᓚᑦᑎᒐᔭᖅᑐᓂᒃ 
ᐊᖏᕐᕋᖃᙱᑐᒃᑯᕕᒻᒥᑦ. 
 
ᑲᑎᖃᑎᒋᓚᐅᕋᒃᑯ ᐱᐅᓪ ᕆᑎᐅᓪ, ᐃᒃᓯᕙᐅᑕᐅᔪᖅ ᐊᖏᕐᕋᖃᙱᑦᑐᒃᑯᕕᒻᒧᑦ ᑏᓰᕝᕙᐅᑎᓪᓗᒍ 
ᓴᖅᑭᑕᐅᓚᐅᖅᑎᓐᓇᒍ ᓱᓕ ᑐᓴᕋᔅᓴᖅ, ᐅᖃᐅᑎᓪᓗᒍᓗ ᑕᑯᒋᐊᕋᓱᐊᕋᑦᑕ ᑕᒪᑐᒥᖓ ᑲᔪᓯᒋᐊᖅᑎᑦᑎᒋᐊᖓ. 
ᓱᓕᒃᑲᓐᓂᖅ, ᑕᐃᒫᒃ ᐱᓕᕆᔾᔪᓯᐅᒻᒪᑦ ᒪᓕᑦᑐᑕ. ᑲᔪᓯᑎᑦᑎᑐᐃᓐᓇᕈᑦᑕ ᑳᓐᑐᕌᒥᑦ ᐊᑕᐅᑦᑎᒧᑦ ᑲᑐᔾᔨᔪᓄᑦ ᐱᓪᓗᒍ 
ᑕᐃᒪᐃᓕᐅᕐᒪᑕ, ᐅᕝᕙᓘᓐᓃᑦ ᑲᔪᓯᑎᑐᐃᓐᓇᕈᑦᑎᒍ ᐱᓕᕆᐊᖃᖃᑦᑕᕐᓂᖏᓐᓄᑦ. ᑕᐃᒪᐃᒻᒪᑦ 
ᐱᓕᕆᖃᑕᐅᔪᒪᔪᖅᓯᐅᑐᐃᓐᓇᓚᐅᖅᐳᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐅᖃᐅᓯᔅᓴᖃᒃᑲᓂᖅᐲᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᑦᓯᕙᐅᑕᖅ: ᐊᐱᕆᔪᒪᑐᐃᓐᓇᖅᐸᕋ ᐊᖓᔪᖅᑳ ᓇᓗᓇᐃᖅᓯᔪᓐᓇᕐᒪᖔᖅ ᐅᖃᕇᖅᓯᒪᑎᓪᓗᒍ 
ᑮᓇᐅᔭᖅᑕᖃᓚᐅᙱᒻᒪᑦ. 
 
ᓯᕗᓪᓕᖅᐸᐅᒻᒪᑦ ᑮᓇᐅᔭᖅᑕᖃᕐᓂᖅ ᑕᒪᑐᒧᖓ. ᒫᓐᓇᓕ ᐅᖃᕐᒪᑦ ᑳᓐᑐᕌᖃᖅᑎᑦᑎᔪᒥᓂᐅᓂᕋᖅᑐᓂ ᑖᒃᑯᓂᖓ 
ᑲᑐᔾᔨᖃᑎᒌᓂᒃ ᐊᐅᓚᑦᑎᓂᐊᖅᑐᒥᑦ ᐃᓪᓗᒥᑦ. ᓇᑭᙶᓚᐅᖅᐸᑦ ᑮᓇᐅᔭᐃᑦ? ᐃᒻᒪᖃ ᓇᓗᓴᐱᖅᓯᔪᓐᓇᖅᐸᑦ 
ᐃᓗᐊᓃᓚᐅᙱᑉᐸᑦ ᐊᖏᕐᕋᖃᙱᑦᑐᓄᑦ ᐸᕐᓇᐅᑎᓂᒃ, ᓇᑭᙶᓚᐅᖅᐸᑦ ᑮᓇᐅᔭᐃᑦ ᐊᐅᓚᑦᑎᓂᕐᒧᑦ 
ᐊᖏᕐᕋᖃᙱᑦᑐᒃᑯᕕᒻᒥᑦ ᑕᒫᓂ ᐃᖃᓗᓐᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᐅᖃᓪᓚᒍᓐᓇᖅᐳᑎᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᕐᕋᖃᙱᑦᑐᒃᑯᕕᒃ ᑕᒫᓂ ᐃᖃᓗᓐᓂ ᐊᔾᔨᒌᙱᑦᑐᓂᒃ 
ᑮᓇᐅᔭᖅᑖᕈᓯᐊᖅᐸᑉᐳᖅ ᓇᑭᑐᐃᓐᓇᖅ, ᐊᔾᔨᔫᒋᙱᑦᑐᓂᒃ ᑮᓇᐅᔭᓂᒃ ᓄᓇᕗᒻᒥ ᒐᕙᒪᒃᑯᓐᓂᑦ. ᐅᑦᑑᑎᒋᓪᓗᒍ, 
ᑐᓂᕐᕈᑕᐅᓯᒪᔪᑦ $25,000 ᐃᓪᓗᓕᕆᔨᒃᑯᓐᓂᑦ. 
 
ᐃᓗᐃᒃᑲᐃᑦ ᑮᓇᐅᔭᐃᑦ ᐊᖏᕐᕋᖃᙱᑦᑐᒃᑯᕕᒻᒨᖅᐸᑦᑐᑦ ᐋᓐᓂᐊᖅᑐᓕᕆᔨᒃᑯᓐᓃᙶᖅᐸᑉᐳᑦ. ᐅᖓᑖᓃᕌᕐᔪᑦᑐᑎᒃ 
$100,000 ᐊᒻᒪᓗ ᐊᑎᓕᐅᖅᐸᑦᑐᑎᒃ ᐊᖏᕈᒻᒥᑦ ᑕᒪᑐᒥᖓ ᐊᐅᓚᑦᑎᓂᐊᕐᓂᕐᒧᑦ. 
 
$100,000 ᐅᖃᐅᓯᕆᔭᒃᑲ ᐸᕐᓇᐅᑎᓅᖓᕗᑦ ᐊᒻᒪᓗ ᐊᓪᓚᕝᕕᓕᕆᓂᕐᒧᑦ ᑮᓇᐅᔭᐃᑦ ᐋᖅᑭᑦᑕᐅᓯᒪᔪᑦ 
ᐊᖏᕐᕋᖃᙱᑦᑐᒃᑯᕕᒻᒧᑦ ᐊᓪᓚᕝᕕᒻᒪᕆᖓᓐᓄᑦ, ᑕᐃᒪᐃᒻᒪᑦ ᐃᖃᓗᑦᑑᑦᑎᐊᕐᒦᓐᓂᕈᕕᑦ ᑐᒃᓯᕋᕐᓗᑎᓪᓗ $15,000-
ᓂᒃ ᖃᐅᔨᓴᕐᓂᕐᒧᑦ, ᐅᕝᕙᓘᓐᓃᑦ ᐱᓕᕆᐊᕐᒧᑦ ᐅᕝᕙᓘᓐᓃᑦ ᑐᒃᓯᕋᐅᒻᒧᑦ ᐊᖏᕐᕋᖃᙱᑦᑐᒃᑯᕕᒻᒧᑦ ᑮᓇᐅᔭᓄᑦ 
ᒐᕙᒪᑐᖃᒃᑯᓐᓂᑦ, ᑮᓇᐅᔭᖅᑕᖃᕋᔭᖅᐳᕐᓕ ᑕᐃᒪᐃᑦᑐᒧᑦ, ᑕᐃᒫᑎᑐᑦ ᐱᓕᕆᐊᖃᕐᒪᑕ ᑭᙵᕐᓂᑦ. 
 
ᐊᑐᐃᓐᓇᐅᑎᑦᑎᕗᒍᑦ ᐸᕐᓇᐅᑎᓄᑦ ᐊᒻᒪᓗ ᐊᓪᓚᕝᕕᓕᕆᓂᕐᒧᑦ ᐊᒻᒪᓗ ᑎᑎᕋᖅᐸᑦᑐᑕ ᐃᑲᔪᖅᓱᖅᑐᑎᒍ. ᓱᓕ 
ᐊᐱᕆᓯᒪᙱᓚᑦ, ᐅᑦᑑᑎᒋᓪᓗᒍ ᑭᙵᕐᓂ ᑲᑐᔾᔨᔩᑦ ᐊᐱᕆᓪᓗᑎᒃ ᑮᓇᐅᔭᖅᑖᕈᓯᐊᕈᒪᓪᓗᑎᒃ. 
ᑕᐃᒪᐃᓐᓂᕋᓗᐊᖅᐸᑕ ᑮᓇᐅᔭᖅᑕᖃᙱᓚᖓ ᐱᓪᓗᒍ ᐱᓕᕆᐊᖅᑕᖃᙱᒻᒪᑦ, ᑮᓇᐅᔭᑎᒍᑦ ᐸᕐᓇᐅᑎᑕᖃᙱᒻᒪᑦ 
ᑕᐃᒪᐃᑦᑐᒧᑦ. 
 
ᑮᓇᐅᔭᐃᑦ ᐊᐅᓚᑦᑎᔾᔪᑕᐅᔪᑦ ᐊᖏᕐᕋᖃᙱᑦᑐᒃᑯᕕᒻᒧᑦ ᒫᓐᓇᐅᒧᖅ ᐋᓐᓂᐊᖅᑐᓕᕆᔨᒃᑯᓐᓃᙶᖃᑦᑕᖅᐳᑦ ᐱᓪᓗᒍ 
ᐱᑕᖃᕇᓚᐅᕐᒪᑕ ᐊᕕᑦᑐᓚᐅᖅᑎᓐᓇᒍ, ᑕᐃᒪᙵᓂᑦ ᐊᕕᑦᑐᖅᓯᒪᓕᕐᒪᑦ ᑕᐃᑲᙶᖃᑦᑕᖅᓯᒪᕗᑦ ᑮᓇᐅᔭᐃᑦ.  
ᑕᒪᓐᓇ ᓇᓗᓇᐃᖅᑕᔅᓴᕆᕙᕋ ᐊᐱᖅᑯᑎᒋᕋᑖᖅᑕᖓ ᑲᑎᒪᔨᐅᑉ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐃᓵᔅᓯᒪᖅᑲᐅᒐᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᐃᓕᖓᑉᐸᓪᓕ ᖃᐅᔨᔪᒪᑐᐃᓐᓇᖅᐳᖓ ᓱᒻᒪᑦ ᐊᖓᔪᖅᑳ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓴᖅᑮᒻᒪᖔᖅ ᖃᐅᔨᒋᐊᖅᑐᓂ ᐱᓕᕆᔪᒪᔪᖃᕐᒪᖔᖅ ᑳᓐᑐᕌᑖᕈᒪᔪᓂᑦ ᐱᓕᕆᐊᖑᔪᓂᒃ 
ᐋᓐᓂᐊᖅᑐᓕᕆᔨᒃᑯᓐᓄᑦ. 
 
ᐊᔾᔨᐅᙱᑦᑐᒃᑰᕐᒪᑦ ᐊᖓᔪᖅᑳ ᐅᖃᕋᑖᕐᒪᑦ ᐊᒥᓲᓂᖅᓴᐃᑦ ᑮᓇᐅᔭᐃᑦ ᑐᓂᕐᕈᑎᖏᒎᕐᓂᕋᖅᑐᓂᒋᑦ 
ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐋᓐᓂᐊᖅᑐᓕᕆᔨᒃᑯᑦ ᕿᓂᙱᒻᒪᑕ ᐱᓕᕆᖃᑕᐅᔪᒪᔪᓂᑦ, ᐊᖓᔪᖅᑳᖑᙱᑦᑐᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᒡᒐᓇᙱᓚᖅ ᑕᒪᓐᓇ. ᐊᒻᒪᓗ ᐊᖓᔪᖅᑳ 
ᐊᖏᕐᕋᖃᙱᑦᑐᒃᑯᕕᒻᒧᑦ ᐊᖓᔪᖅᑳᖑᓐᓂᖅᐸᑦ ᐋᓐᓂᐊᖅᑐᓕᕆᔨᒃᑯᓐᓄᑦ ᐊᖓᔪᖅᑳᕐᒧᑦ 
ᑎᒃᑯᐊᖅᑕᐅᑐᐃᓐᓇᓚᐅᕋᒪ ᓯᕗᓕᖅᑎ ᐅᑲᓕᕐᒧᑦ ᐱᓕᕆᖁᓪᓗᓂᖓ ᐊᖓᔪᖅᑳᖑᓪᓗᖓ 
ᐊᖏᕐᕋᖃᙱᑦᑐᒃᑯᕕᓕᕆᓂᕐᒧᑦ, ᑕᐃᒪᐃᓕᖓᑐᐃᓐᓇᓚᐅᖅᐳᑦ ᑮᓇᐅᔭᐃᑦ ᑕᐃᒃᓱᒪᓂ ᐊᖏᕐᕋᖃᙱᑦᑐᒃᑯᕕᒻᒧᑦ, 
ᐅᑦᑑᑎᒋᓪᓗᒍ ᐊᐅᓚᑦᑎᓂᕐᒧᑦ ᐊᖏᕐᕋᖃᙱᑦᑐᒃᑯᕕᒻᒥᑦ, ᐊᑕᐅᓰᓐᓇᐅᓚᐅᕐᒪᑦ ᐊᖏᕐᕋᖃᙱᑦᑐᒃᑯᕕᒃ, 
ᐊᑕᐅᓯᕐᒦᙶᖅᑐᓂ ᒥᓂᔅᑕᐅᕝᕕᒻᒥᑦ. 
 
ᒫᓐᓇᓕ ᐊᓯᔾᔨᖅᓯᒪᓕᕐᒪᑦ. ᒫᓐᓇᓕ ᐊᖓᔪᖅᑳ ᐋᓐᓂᐊᖅᑐᓕᕆᔨᒃᑯᓐᓄᑦ ᐊᖓᔪᖅᑳᖑᓕᕐᒪᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᓱᓕ ᐊᖓᔪᖅᑳᖑᓪᓗᖓ ᐊᖏᕐᕋᖃᙱᑦᑐᒃᑯᕕᒻᒧᑦᓱ. ᑐᓂᕐᕈᑎᓄᑦ ᐊᖏᕈᑏᑦ 
ᓱᓕ ᐋᓐᓂᐊᖅᑐᓕᕆᔨᒃᑯᓐᓃᙶᖅᐳᑦ. ᐃᓕᒌᑦ ᓴᓴᐃᔭᑎᒃᑯᑦ ᑮᓇᐅᔭᓄᑦ ᓇᓗᓇᐃᖅᓱᕈᑎᓂᒃ 
ᓄᑖᙳᖅᑎᑦᑎᒋᐊᖃᖅᐳᑦ ᑕᒪᒃᑯᓂᖓᒐᓚᓪᓗ. ᐸᕐᓇᐅᑎᓂᒃ ᐱᔾᔪᑎᑕᖃᕐᒪᑦ ᑕᒪᑐᒧᖓ. ᐊᖏᕈᑎᓂᓪᓕ 
ᐱᓕᕋᔭᖅᑐᑎᒃ ᐋᓐᓂᐊᖅᑐᓕᕆᔨᒃᑯᓐᓂᑦ. 
 
ᐊᖓᔪᖅᑳᖑᓪᓗᖓ ᐊᖏᕐᕋᖃᙱᑦᑐᒃᑯᕕᒻᒧᑦ, ᐱᓕᕆᐊᕆᕙᕋ ᐊᒻᒪᓗ ᓴᖅᑮᓪᓗᖓ ᑐᒃᓯᕋᖅᑐᖓ 
ᐱᓕᕆᖃᑕᐅᔪᒪᔪᓂᑦ ᐊᐅᒪᑦᑎᓂᐊᖅᑐᒥᑦ ᐊᖏᕐᕋᖃᙱᑦᑐᒃᑯᕕᒻᒥᑦ, ᑕᐃᒪᐃᔅᓯᒪᕗᖓᓕ. 
 
ᑕᐃᒪᐃᒻᒪᑦ ᐃᒻᒪᖃ ᓇᓗᓕᕈᑕᐅᕗᖅ ᐸᕐᓇᐅᑎᐅᓚᐅᖅᑐᒥᑦ ᐱᓯᒪᓚᐅᖅᑕᕐᓂᑦ. ᑭᓯᐊᓂᓕ ᒫᓐᓇᐅᔪᖅ ᑖᒃᑯᐊ 
ᑮᓇᐅᔭᐃᑦ ᐊᐅᓚᑦᑎᓂᕐᒧᑦ ᐊᖏᕐᕋᖃᙱᑦᑐᒃᑯᕕᒻᒥᑦ ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᑎᒍᑦ ᐸᕐᓇᐅᑎᖏᓐᓃᑉᐳᑦ ᓱᓕ. 
ᑖᒃᑯᐊᒃᑲᓐᓃᑦ $100,000 ᓯᕗᓪᓕᖅᐹᐹᖑᕗᑦ ᑮᓇᐅᔭᐃᑦ ᑐᓂᕐᕈᑕᐅᔪᑦ ᐊᖏᕐᕋᖃᙱᑦᑐᒃᑯᕕᓕᕆᓂᕐᒧᑦ 
ᐊᓯᖏᓐᓂᑦ ᑲᑐᔾᔨᖃᑎᒌᒃᑯᑦ, ᓱᕝᕕᒃᑯᑦ, ᐃᖃᓗᑦᑑᑦᑎᐊᕐᒥ, ᑎᑭᕋᕐᔪᐊᕐᒥ, ᐊᖓᔪᖅᑳᕐᒧᑦ ᐅᖃᕈᓐᓇᕐᓗᑎᒃ 
ᐃᒪᐃᒐᓱᐊᖅᐳᒍᑦ. 
 
ᐃᒻᒪᖃ ᓂᕆᐅᒃᑲᓗᐊᖅᐳᖓ ᑕᒪᒃᑯᐊ ᑮᓇᐅᔭᐃᑦ ᐊᔾᔨᒌᓕᖅᓱᕆᐊᖓ. ᑕᐃᒪᐃᓕᖓᓚᐅᙱᒻᒪᑕᓕ ᑭᖑᓂᑦᑎᓐᓂᑦ. 
ᑭᐅᔭᔅᓴᕆᒐᓗᐊᖅᐸᕋ ᐊᐱᖅᑯᑎᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ, ᐅᖃᓪᓚᒍᓐᓇᖅᓯᕗᑎᑦ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐊᖓᔪᖅᑳ ᐅᖃᕋᑖᕐᒪᑦ ᑮᓇᐅᔭᐃᑦ ᐊᖏᕐᕋᖃᙱᑦᑐᒃᑯᕕᒻᒧᑦ ᑕᒫᓂ 
ᐃᖃᓗᓐᓂ ᐊᔾᔨᒌᙱᑦᑐᓃᙶᕐᓂᕋᖅᑐᓂᒋᑦ ᑲᑐᔾᔨᔪᓂᑦ. ᑐᑭᓯᔭᒃᑯᓪᓕ ᒐᕙᒪᑐᖃᒃᑯᑦ ᑮᓇᐅᔭᖏᑦ ᐊᒻᒪᓗ  
ᑮᓇᐅᔭᐃᑦ ᐊᓯᖏᓐᓃᙶᖅᑐᑦ ᑮᓇᐅᔭᖅᑖᕈᓯᐊᖑᕙᑦᑐᑦ ᐅᖅᓱᒃᑯᑦ ᑐᓂᓯᓚᐅᕐᒥᒻᒪᑕ $10,000 ᒫᓐᓇᒫᖅ. 

ᖃᐅᔨᒪᔪᖓ ᐃᑲᔪᖅᓱᕈᑎᓂᒃ ᐱᑕᖃᐃᓐᓇᖏᑦᑑᒐᓗᐊᖅ ᐊᖏᕐᕋᖃᙱᑦᑐᒃᑯᕕᒻᒧᑦ. ᐊᒥᐊᖅᑕᐅᓚᐅᕐᒥᒻᒪᑦ ᐃᓪᓗ. 
ᐊᒥᓱᓂᒃ ᐃᑲᔪᖅᑎᖃᖅᑐᑎᒃ ᐊᑭᓕᖅᓱᖅᑕᐅᙱᑦᑐᓂᒃ ᓄᓇᓕᒻᒥᐅᓄᑦ ᐃᑲᔪᕈᒪᔪᓄᑦ ᓄᓇᓕᒻᒥᑦ 
ᑮᓇᐅᔭᓕᐅᕋᓱᐊᙱᑦᑐᓄᑦ ᐊᐅᓚᑦᑎᔪᒧ ᐱᓕᕆᐊᕐᒥᑦ. ᑮᓇᐅᔭᖅᑖᕈᓯᐊᕈᒪᓚᐅᕐᒪᑕ ᐊᔾᔨᒌᙱᑦᑐᓂᒃ ᒐᕙᒪᐅᔪᓂᑦ 
ᐊᔾᔨᒌᙱᑦᑐᓄᑦ ᑐᕌᖓᓂᐊᖅᑐᓂᒃ ᒐᕙᒪᒃᑯᓐᓂᑦ. 
 
ᖃᐅᔨᔪᒪᕗᖓᓕ ᐊᖓᔪᖅᑳᖑᔪᖅ ᓇᓗᓇᐃᕐᓯᓂᖅᐸᑦ ᐱᔪᒪᓂᕆᔭᒥᓂᒃ, ᑕᒪᓐᓇ ᐅᖃᐅᓯᕆᓯᒪᕙᐅᒃ 
ᐊᖏᖅᑕᐅᓯᒪᕙᓘᓐᓃᑦ ᑲᑐᔾᔨᖃᑎᒌᖑᔪᒥᒃ ᑕᐃᒃᑯᓂᖓ ᐊᐅᓚᑦᑎᔪᓂ ᐅᐱᓐᓇᕋᓂ ᐱᓕᕆᕕᐅᔪᖅ ᐅᕝᕙᓘᓐᓃᑦ 
ᒐᕙᒪᒃᑯᑦ ᐊᐅᓚᑦᑎᖏᒻᒪᑕ ᑕᐃᒃᑯᓱᒥᖓ ᐊᖏᕐᕋᕆᔭᐅᔪᒥᒃ. ᑕᐃᒃᑯᐊᖑᒻᒪᑕᓕ ᐃᓕᑦᑎ ᐊᐅᓚᑦᑎᔪᑦ. ᒐᕙᒪᒃᑯᑦ 
ᐃᓚᒋᔭᐅᑐᐃᓐᓇᕐᒪᑕ, ᑕᐃᒪᒃ ᑕᐃᔭᐅᔪᓐᓇᖅᐸᑦ ᑮᓇᐅᔭᖃᖅᑎᑕᐅᓂᖓᓄᑦ ᑕᐃᒃᑯᐊ ᑲᑐᑦᔨᖃᑎᒌᖑᔪᑦ. 
 
ᑕᐃᒪᓕ ᖃᐅᔨᔪᒐᓗᐊᖅᑐᖓ ᐊᖓᔪᖅᑳᖑᔪᖅ ᕿᓂᓚᐅᕐᒪᖔᖅ ᐊᖏᖅᑕᐅᓚᐅᕐᒪᖔᕐᓗᓂᑦ ᐃᓕᑦᑎᑦ 
ᑲᑎᒪᔨᖏᓐᓂᒃ ᐊᐅᓚᑦᑎᕙᒃᑐᑦ ᐊᖏᕐᕋᕆᔭᐅᔪᒥᒃ ᑕᒪᒃᓱᒧᖓ ᐃᓚᒋᔭᐅᔪᒪᓂᕐᒧᑦ. ᐃᓱᒪᕙ 
ᑕᐃᒪᐃᑦᑕᕆᐊᖃᖅᑐᒋᓪᓗᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥᒃ, ᐃᓚᐅᔪᒪᓂᐅᔪᖅ, ᐅᐊᑦᑎᐊᕈ ᐅᖃᖅᑲᐅᒐᒪ, 
ᓴᖅᑭᔭᓪᓚᕆᑦᑐᒥᒃ ᓱᒃᑲᓕᔪᒥ ᒪᓕᒐᖅᑕᖃᙱᑦᑐᖅ. ᐱᓕᕆᐊᒥᒃ ᐊᐅᓚᑦᑎᔪᖃᖅᐸᑦ ᒐᕙᒪᒃᑯᑦ ᑲᔪᓯᑎᒃᑲᔭᖅᑕᖓᑦ 
ᐊᐅᓚᓂᖓᑦ. 
 
ᑕᐃᒪᐃᑦᑕᕆᐊᖃᕋᑦᑕ ᑲᒪᒋᔭᐅᓂᖓᓄᑦ ᑮᓇᐅᔭᑎᒍᓪᓘᓐᓃᑦ. ᐱᔾᔪᑎᖃᕈᓐᓇᖅᑐᖅ ᑮᓇᐅᔭᑎᒍᑦ ᐃᑲᔪᕐᓂᕐᒥᒃ, 
ᐊᖏᖃᑎᒌᒍᑎᐅᔪᑎᒍᑦ, ᐊᑎᓕᐅᖅᑕᐅᓯᒪᔪᑦ ᐸᐃᒃᐹᑦ ᐊᓯᖏᓪᓗ. ᑕᕝᕙᓂᓕ, ᐃᒃᓯᕙᐅᑖᖅ, ᑕᐃᒪᙵᑦ 1999 
ᐊᒻᒪ ᓯᕗᓂᐊᒍᑦ ᐃᓕᑎᑦ ᑲᑐᔾᔨᖃᑎᒌᒃᑯᑦ ᐊᐅᓚᑦᑎᓕᓚᐅᖅᑎᓐᓇᒋᑦ ᐊᖏᕐᕋᖃᙱᑦᑐᒃᑯᕕᐅᔪᒥᒃ. 
ᐃᓱᒪᓚᐅᕐᓯᒪᒐᑦᑕ, ᐅᕙᖓ ᐊᖓᔪᖅᑳᕆᔭᐅᓪᓗᖓ ᕿᒥᕐᕈᔪᒥᓇᓚᐅᖅᑑᒐᓗᐊᖅ ᐊᓯᖏᓐᓂᒃ ᑎᒥᐅᔪᓂᒃ 
ᐊᐅᓚᑦᑎᔪᒪᔪᖃᕐᒪᖔᖅ ᐊᖏᖃᑎᖃᙱᑦᑐᓄᑦ ᒐᕙᒪᒃᑯᓐᓄᑦ. ᑕᐃᓐᓇ ᐃᓪᓘᔪᖅ ᓇᔪᖅᑕᐅᕙᒃᑐᖅ ᒐᕙᒪᒃᑯᓐᓄᑦ 
ᐱᖁᑎᒋᔭᐅᒻᒪᑦ. ᑮᓇᐅᔭᖃᖅᑎᑕᐅᓂᖏᑦ ᐊᐅᓚᓂᖏᓐᓄᑦ ᐱᖃᑦᑕᕐᒪᑕ ᒐᕙᒪᒃᑯᓐᓂᑦ ᐱᔨᑦᓯᖅᑐᑎᒃ ᒐᕙᒪᒃᑯᓐᓄᑦ. 
ᑕᐃᓐᓇ ᖃᐅᑉᐸᑦ ᒪᑐᔭᒥᓂᐅᑉᐸᑦ, ᓇᒧᙵᕕᒃᓴᖃᕈᓐᓃᕐᓗᑎᒃ, ᒐᕙᒪᒃᑯᓐᓄᑲᐅᑎᒋᒐᔭᕐᒥᔪᑦ ᐊᐱᕐᓱᕐᓗᑎᒃ 
ᖃᓄᐃᒻᒪᑦ. 
 
ᑕᐃᒪᓕ ᑕᒪᓐᓇ ᑲᒪᒋᔭᖃᕐᓂᐅᔪᖅ ᐊᒻᒪ ᐱᓕᕆᐊᖑᔪᑦ ᑭᒡᒐᖅᑐᐃᓗᑎᒃ ᓄᓇᕗᑦ ᒐᕙᒪᒃᑯᖏᓐᓂᑦ. 
ᐱᔪᒪᓂᖃᕐᓯᒪᒐᑦᑕ, ᑳᓐᑐᕌᒃᑖᕋᓱᐊᕐᓂᕐᒧᙱᑦᑐᖅ, ᐊᓯᖏᓐᓂ ᑎᒥᐅᔪᓂᒃ ᐱᑕᖃᕐᒪᖔᖅ. 
ᓇᓗᓇᐃᕐᓯᔪᖃᖃᑦᑕᕐᓯᒪᔪᖅ ᐊᓯᖏᓐᓂᒃ ᑎᒥᐅᔪᓂᒃ, ᐃᓄᐃᑦ ᑲᑐᔾᔨᖃᑎᒌᖑᔪᑦ ᐊᓯᖏᓪᓗ ᓇᓗᓇᐃᕐᓯᓯᒪᔪᑦ 
ᐊᐅᓚᑦᑎᔪᒪᓂᕋᖅᑐᑎᒃ ᐊᖏᕐᕋᖃᙱᑦᑐᒃᑯᕕᐅᔪᒥᒃ. 
 
ᑕᐃᒪᓕ ᑲᒪᔪᒪᓂᕐᒧᑦ, ᖃᐅᔨᓂᐊᖅᐳᖓ ᓇᒧᙵᕐᓂᐊᕐᒪᖔᑦ. ᑲᑎᒪᖃᑎᒋᓚᐅᖅᑕᕋ ᐱᐅᓪ ᕆᑎᐅᓪ ᑎᓯᒻᐱᕆᒥ 
ᑲᑎᑦᑎᑦᑐᒋᑦ ᑎᒥᐅᔪᑦ ᓄᓇᓕᓐᓂ ᓅᕕᒻᐱᕆᒥ. ᑲᑎᒪᖃᑎᒌᑦᑐᑕ. ᑕᒪᓐᓇ ᐅᖃᖃᑎᒋᒍᑎᒋᓪᓗᒍ ᕆᑎᐅᓪᒧᑦ 
ᑕᐃᒃᓱᒪᓂ ᓯᕗᒧᐊᒃᐸᓪᓕᐊᓯᒪᔪᒍᑦ. ᐃᓕᑦᑎ ᑲᑐᔾᔨᖃᑎᒌᒃᑯᑦ ᓱᓕ ᐊᐅᓚᑦᑎᔪᑦ ᑖᔅᓱᒥᖓ ᐊᖏᕐᕋᐅᔪᒥᒃ ᐊᕐᕌᒍᓗ  
 
ᑕᐃᒪᐃᑐᐃᓐᓇᕆᐊᖃᖅᑐᑦ ᑭᓯᐊᓂᓕ ᒐᕙᒪᒃᑯᑦ ᐱᔪᓐᓇᕐᓂᖃᖅᐳᑦ ᐊᓯᖏᓐᓄᑦ ᐊᐅᓚᑦᑎᔪᒪᒐᔭᖅᑐᓄᑦ 
ᒪᓂᒪᑎᓪᓗᒍ ᐱᔪᒪᔪᖃᕋᔭᕐᒪᖔᖅ. 

ᑕᐃᒪᐃᓕᐅᕐᓯᒪᓕᖅᑐᒍ. ᑕᒪᓐᓇ ᑲᒪᒋᓯᒪᔭᕗᑦ. ᒪᓕᒐᕐᓂᒃ ᓯᖁᒥᑦᑎᓯᒪᙱᑦᑐᒍ ᐊᓯᖏᓐᓂᓘᓐᓃᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑐ.  
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᑐᐃᓐᓇᕐᒥᒃ. ᑕᐃᒃᑯᐊ ᐃᓕᑦᑎᒃᑯᑦ ᑲᑐᔾᔨᖃᑎᒌᖏᑦ 
ᑲᒪᒍᒪᔪᓐᓂᖅᑐᒥᐅᓂᐅᑉᐸᑕ ᕿᒪᐃᑐᐃᓐᓇᕐᓗᑎᒃ, ᑕᐃᒪᓕ ᑕᐃᒃᑯᐊ ᒐᕙᒪᒃᑯᑦ ᐊᐅᓚᑦᑎᓕᕋᔭᖅᐸᑦ ᐊᐅᓚᓂᐊᕐᒪᑕ 
ᐊᒻᒪ ᒪᑐᐃᙵᓂᐊᕐᒪᑕ, ᑭᓯᐊᓂᓕ ᐊᑲᐅᙱᒃᑲᓗᐊᖅᐳᖅ, ᑕᒪᒃᑯᐊ ᐃᓄᒋᐊᓗᐊᖅᑐᑦ ᐊᖏᕐᕋᖃᙱᑦᑐᓄᑦ 
ᐊᖏᕐᕋᕆᔭᐅᔪᑦ ᒪᑐᐃᖓᓂᐊᕐᒪᑕ ᑕᒪᒃᑯᓄᖓ ᐃᓄᓐᓄᑦ ᓇᒧᙵᕕᒃᓴᖃᙱᑦᑐᓄᑦ. 
 
ᑕᐃᒪᓕ ᐊᖓᔪᖅᑳᖑᔪᖅ ᐅᖃᕋᓱᐊᖅᐸ ᑕᒪᓐᓇ ᒪᓕᓪᓗᒍ ᑲᒪᒋᔭᕆᐊᖃᕋᒥᐅᒃ, ᑕᐃᒪᐃᒃᐸᑦ, ᑕᐃᒪᐃᓐᓂᖅᐸᑦ, 
ᖃᓄᐃᓕᒐᓗᐊᖅᐸᑕ, ᐊᓯᐊᓂᒃ ᑮᓇᐅᔭᓕᐅᕋᓱᐊᙱᑦᑐᓂᒃ ᑲᑐᔾᔨᖃᑎᒌᒥᒃ ᐅᒃᑐᖅᑐᖃᕈᒪᓂᐊᙱᑉᐸᑦ ᐅᒃᑐᕐᓗᑎᒃ 
ᑮᓇᐅᔭᖅᑖᕋᓱᐊᕐᓗᑎᒃ ᑲᓇᑕᐅᑉ ᓄᓇᕗᓪᓗ ᒐᕙᒪᒃᑯᖏᓐᓂᑦ ᐅᒃᑐᕐᓂᐊᕐᓗᑎᒃ ᑮᓇᐅᔭᓂ ᕿᓂᕐᓗᑎᒃ ᑕᐃᓐᓇ 
ᒪᑐᐃᖓᑎᑕᐅᓂᐊᕐᒪᑦ, ᐅᑯᐊ ᒐᕙᒪᒃᑯᑦ ᑕᒪᒃᓱᒥᖓ ᑲᒪᔭᕆᐊᖃᕋᔭᖅᑐᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᐊᔾᔨᐸᓗᐊ ᖃᓄᐃᓕᐅᕐᓂᐅᖃᑦᑕᕐᓯᒪᔪᓂ ᓄᓇᓕᖕᒥ. 
ᐃᖃᓗᐃᑦ ᐆᒃᑑᑎᒋᓂᐊᖅᐸᕋ ᑕᒪᓐᓇ ᒪᓕᒐᓕᐅᖅᑎᐅᔪᑦ ᖃᐅᔨᒪᒻᒪᒍ. 
 
ᐊᑲᐅᓯᕐᓴᕐᕕᒃ ᐃᓱᒪᓕᕆᓂᕐᒧᑦ ᑲᒪᕕᐅᓚᐅᕐᒪᑦ ᐋᖅᑭᒃᑕᐅᓚᐅᕐᓯᒪᔪᖅ. ᐊᖏᖃᑎᖃᓚᐅᕐᓯᒪᒐᑦᑕ 
ᑳᓐᑐᕌᒃᑕᐅᓇᓱᐊᖁᓪᓗᒍ ᐊᒻᒪ ᑕᐃᒃᑯᐊ ᐃᓐᓇᒻᒪᕆᐅᔪᑦ ᑎᒥᖁᑎᖏᑦ ᓴᓚᖄᓚᐅᕐᓯᒪᔪᑦ. 
ᐊᐅᓚᑦᑎᑲᐃᓐᓇᓚᐅᕐᓯᒪᔪᑦ ᑕᐃᒃᓱᒥᖓ ᑭᓯᐊᓂᓕ ᐊᐅᓚᑦᑎᔪᒪᔪᓐᓂᓚᐅᕐᒪᑕ. ᒐᕙᒪᒃᑯᑦ ᑲᒪᒋᐊᖃᖔᓕᓚᐅᖅᑐᑦ. 
 
ᑕᐃᒪᙵᓂ 1990 ᐱᒋᐊᖅᑎᓪᓗᒋᑦ, ᕿᑭᖅᑖᓗᒻᒥ ᐊᒡᕕᒃ ᑲᑐᑦᔨᖃᑎᒌᖑᔪᑦ ᐊᐅᓚᑦᑎᓂᖃᖃᑦᑕᕐᓯᒪᒻᒪᑕ ᐊᕐᓇᓄᑦ 
ᕿᒫᕕᐅᔪᒥᒃ ᑕᕝᕙᓂ ᓄᓇᓕᓐᓂ. ᑕᐃᒃᑯᐊ ᐃᓛᒃᑯᖅᑐᑎᒃ ᑮᓇᐅᔭᐅᕋᓱᓐᓇᑎᒃ ᐊᐅᓚᑦᑎᕙᒃᑐᑦ. ᐃᓱᒪᓕᐅᕐᓂᕈᑎᑦ 
ᖃᐅᑉᐸᑦ ᐊᐅᓚᑦᑎᔪᒪᒍᓐᓃᕐᒪᑕ ᐅᕝᕙᓘᓐᓃᑦ ᑮᓇᐅᔭᓂᒃ ᐱᔾᔪᑎᖃᓕᕐᓂᕈᑎᑦ ᐃᑲᔫᓯᐊᓂᒃ ᐅᕝᕙᓘᓐᓃᑦ 
ᐊᓯᖏᓐᓂᒃ ᐱᔾᔪᑎᓂᒃ ᒐᕙᒪᒃᑯᑦ ᐃᓚᓕᐅᑎᒍᓐᓇᓕᕋᔭᕐᒪᑕ, ᐱᔨᑦᑎᕋᑐᐃᓐᓇᕋᔭᕋᓗᐊᖅᑐᒍᑦ ᓱᓕ. ᑕᐃᒫᒃ 
ᐅᖃᕋᓱᐊᖅᑐᖓ. 
 
ᐊᖏᕐᕋᖃᙱᑦᑐᒃᑯᕕᓪᓕ, ᐊᐅᓚᑕᐅᒻᒪᑦ ᑮᓇᐅᔭᓕᐅᕋᓱᐊᙱᑦᑐᓄᑦ ᑎᒥᐅᔪᓄᑦ ᑲᑐᔾᔨᖃᑎᒌᖑᔪᕐᓗᑭᐊᖅ. ᐃᒫᓪᓕ 
ᐅᖃᐅᔾᔨᒋᐊᕋᓱᐊᑐᐃᓐᓇᓚᐅᖅᑐᒍᑦ, ᐱᔾᔪᑎᑕᖃᖅᐸᑦ ᑕᐃᒪᓕ ᐱᕕᒃᓴᖅᑕᖃᖅᐳᖅ. ᐃᓱᒪᖃᔪᒐᓗᐊᖅᑐᒍᑦ 
ᑐᒃᓯᕋᕋᓱᐊᖅᑐᑕ ᐱᓕᕆᔪᒪᒐᔭᖅᑐᓂᒃ ᐊᓯᖏᓐᓂᒃ ᑲᑐᔾᔨᖃᑎᒌᓂᒃ ᐊᐅᓚᑦᑎᔪᖃᕈᒪᒐᔭᕐᒪᖔᕐᒥᒃ. ᑕᐃᒪᐃᒻᒪᑦ 
ᖃᐅᔨᒃᑲᖅᑕᐅᔪᒪᓯᒪᕗᒍᑦ ᐱᓕᕆᔪᒪᒐᔭᖅᑐᒥᒃ. ᖃᐅᔨᒃᑲᖅᓯᒪᕙᕋ ᒥᔅᑕ ᕆᑎᐅᓪ ᑏᓰᕝᕙᐅᑎᓪᓗᒍᓕ 
ᖃᐅᔨᒃᑲᓚᐅᖅᓯᒪᔭᕋ ᑕᐃᒪᐃᓕᐅᓛᕐᓂᐊᕐᓂᑎᓐᓂᒃ ᐊᒻᒪᓗ ᑕᐃᒫᒃ ᑕᒪᓐᓇ ᑲᔪᓯᓂᖃᖅᑎᔅᓯᒪᓕᖅᐸᕗᑦ. 
 
ᐃᓪᓕᑏᑦ ᑲᑐᔾᔨᖃᑎᒌᑦ ᑖᔅᓱᒥᖓ ᐱᓕᕆᐊᕐᒥ ᐊᐅᓚᑦᑎᓯᒪᓕᖅᑐᑦ ᖃᑦᑎᓂᑭᐊᖅ ᐊᕐᕌᒍᓂᒃ ᐊᑭᓕᖅᓱᖅᑕᐅᒐᑎᑦ 
ᑲᑎᒪᔨᒃᑯᖏᓐᓄᑦ ᐊᐅᓚᑕᐅᓪᓗᓂ ᐊᒻᒪᓗ ᑲᑐᔾᔨᖃᑎᒌᖏᑦ ᐊᒻᒪᓗ ᐱᓕᕆᓯᒪᓪᓗᑎᑦ ᐊᑭᓕᖅᓱᖅᑕᐅᒐᑎᑦ.  
ᖃᐅᔨᒃᑲᖅᑕᐅᓯᒪᒍᒪᑐᐃᓐᓇᖅᑐᒍᑦ ᐱᓕᕆᐊᖃᕈᒪᒐᔭᖅᑐᓂᒃ ᑕᒪᔅᓱᒥᖓ. ᐊᑭᑦᑐᕋᐅᑕᐅᙱᒻᒪᑦ. ᑳᓐᑐᕌᒃᑦ-
ᑖᖅᑎᑦᑎᓚᐅᖅᓯᒪᙱᑦᑐᒍᑦ. ᑐᒃᓯᕋᐅᑎᐅᙱᒻᒪᑦ ᐊᑭᑦᑐᕋᐃᑕᐅᖁᔨᓗᓂ. ᐱᓕᕆᐊᖃᕈᒪᒐᔭᖅᑐᓂᒃ 
ᖃᐅᔨᒃᑲᖅᑕᐅᔪᒪᑐᐃᓐᓇᖅᑐᒍᑦ. ᑕᐃᒪᐃᓕᐅᖅᓯᒪᑐᐃᓐᓇᖅᑐᒍᑦ. 

ᑲᔪᓯᑐᐃᓐᓇᓛᖅᑐᒍᑦ ᑲᒪᒋᓯᒪᔭᕗᑦ ᒪᓕᓪᓗᒍ, ᑲᔪᓯᑐᐃᓐᓇᕐᓗᑕ. ᐃᔨᕋᖅᑐᕋᓱᙱᑦᑐᒍᑦ ᐅᕝᕙᓘᓐᓃᑦ 
ᖃᓄᐃᓕᐅᑲᒻᒪᒐᓱᐊᙱᑦᑐᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ ᐅᖃᕈᓐᓇᖅᓯᓂᐅᓴᓕᕐᒥᒻᒪᑦ, ᐱᔭᕇᕈᓂ ᐅᑎᕐᕕᒋᔪᓐᓇᕐᓂᐊᖅᑕᐃᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᐅᖃᐅᑕᐅᔪᖅ ᐊᖏᕐᕋᖃᙱᑦᑐᓄᑦ ᓄᓇᕘᒥ ᖃᐅᔨᔪᒥᓇᖅᑐᒻᒪᕆᐅᕗᖅ. 
ᖃᐅᔨᔪᒪᔪᖓ ᒥᓂᔅᑕᐅᔪᖅ ᐅᖃᐅᑎᒍᓐᓇᕐᒪᖔᑎᒍᑦ ᓇᓗᓇᐃᖅᑕᐅᓂᖓᓂᒃ ᖃᓄᐃᑦᑐᖅ ᑕᐃᒪ 
ᐊᖏᕐᕋᖃᙱᑦᑑᓂᕋᖅᑕᐅᕙ ᓄᓇᕘᒥ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕉᒻᒪᑎᒃ ᑐᑭᖏᒃ ᐊᖏᕐᕋᖃᙱᑦᑐᑦ ᓄᓇᕘᒥᑐᐃᓐᓇᐅᙱᑦᑐᖅ 
ᑭᓯᐊᓂᓕ ᓇᒥᓕᒫᖅ ᑕᒪᓐᓇ ᑐᑭᖓᑦ ᐊᑐᖅᑕᐅᕙᑉᐳᖅ. ᐊᖏᕐᕋᖃᙱᑦᑎᐊᒻᒪᕆᑦᑐᖅ ᐊᒻᒪᓗ 
ᐃᓄᒋᐊᓗᐊᖅᑐᒥᐅᑕᖅ. ᐊᖏᕐᕋᖃᙱᑦᑎᐊᒻᒪᕆᑦᑐᕐᓕ ᑕᐃᒪ ᑐᑭᖃᖅᑎᒃᑲᔭᖅᑕᕗᑦ ᓄᓇᓕᐸᐅᔭᓂ ᖃᓪᓗᓈᓂ 
ᔭᕐᕋᐅᔭᒥᒃ ᑎᒍᒥᐊᖅᑐᖅ ᓯᖃᓕᓐᓂᐊᖅᑐᖅ ᑕᒫᓂᖅᑭᓪᓗᓂ. ᑖᓐᓇ ᑐᑭᖓᑦ ᐊᖏᕐᕋᖃᙱᑦᑎᐊᒻᒪᕆᑦᑐᖅ. ᐊᒻᒪᓗ 
ᑖᓐᓇ ᑐᑭᖓᑦ ᐊᑐᖅᑕᐅᕙᑦᑐᖅ ᐃᓄᐃᑦ ᐃᓕᖅᑯᓯᖏᓐᓂᒃ ᖃᐅᔨᒪᒻᒪᕆᑦᑐᓄᑦ ᐊᒻᒪᓗ ᐊᓯᖏᓐᓄᑦ, 
ᐅᖃᐅᓯᖃᖅᐸᑦᑐᑦ ᐊᖏᕐᕋᖃᙱᓐᓂᐅᔪᒥ. 
 
ᐊᐃᑉᐸᖓᓕ ᐊᖏᕐᕋᖃᙱᑦᑐᒥᒃ ᑐᑭᖃᖅᑎᑕᐅᓲᖑᒋᕗᖅ ᑕᒫᓂ ᑕᑯᓂᖅᓴᕆᓲᕗᑦ ᓄᓇᕘᒥ ᐊᒻᒪᓗ ᑖᓐᓇ 
ᑕᐃᔭᐅᕙᑦᑐᓂ ᐃᓄᒋᐊᓗᐊᖅᑐᒥᐅᑕᖅ. ᐃᓄᒋᐊᓗᐊᖅᑐᒥᐅᑕᖅ 15 ᐃᓄᐃᑦ ᐃᓪᓗᒥᐅᑕᐅᖃᑎᒌᑦ 
ᐊᖏᕐᕋᖃᖅᑐᑎᑦ ᐱᖓᓱᓂᒃ ᐃᓪᓗᕈᓯᓕᒻᒥᒃ. ᑖᓐᓇ ᐊᖏᕐᕋᖃᙱᑐᑉ ᑐᑭᖓᑦ ᓄᓇᕘᒥ ᑕᑯᓂᖅᓴᕆᓲᕆᒐᑦᑎᒍ 
ᐊᒻᒪᓗ ᑖᒃᑰᒻᒪᑎᒃ ᑐᑭᖏᑦ ᐊᑐᖅᐸᑦᑖᒃᑲᒃ ᒥᓂᔅᑕᐅᓪᓗᖓ ᐊᖏᕐᕋᖃᙱᑦᑐᓄᑦ ᓄᓴᕘᒥ ᑭᓯᐊᓂᓕ ᐊᓯᖏᓐᓂᒃ 
ᓴᙱᖃᕐᓂᖏᑦ ᐱᖁᔭᖅᑎᒍᑦ ᐊᑐᓲᕆᒻᒥᔭᖏᑦ; ᐊᖏᕐᕋᖃᙱᑦᑐᖅ ᐊᒻᒪᓗ ᐃᓄᒋᐊᓗᐊᖅᑐᒦᓐᓂᖓᓄᑦ 
ᐊᖏᕐᕋᖃᑦᑎᐊᙱᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐃᓚᒋᐊᖅᓯᒃᑲᓐᓂᖅᑐᖃᕐᓂᐊᖅᐸ, ᐲᑕᓴᓐ? 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᕙᕋ ᒥᓂᔅᑕᐅᔪᖅ ᑭᐅᕋᑖᖅᑕᖓᓄᑦ. ᒥᓂᔅᑕᐅᔪᖅ 
ᐊᖏᕐᕋᖃᙱᑦᑐᓄᑦ ᓈᓴᐅᑎᓂᒃ ᑭᓪᓕᓯᓂᐊᖅᐸᒃᑭᕙ ᐊᖏᕐᕋᖃᙱᑦᑐᓂᒃ ᓄᓇᕘᒥ? ᓈᓴᖅᑕᐅᓯᒪᔪᖅᑕᖃᖅᐸ 
ᑕᖅᑳᙵᑦ ᓈᓴᖅᑕᐅᓯᒪᔪᓂᒃ ᕿᒥᕐᕈᒍᓐᓇᕋᔭᖅᑕᑎᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᔪᖅ ᐊᖏᕐᕋᖃᙱᑦᑐᓄᑦ ᓈᓴᐅᑎᓂᒃ 
ᑭᓪᓕᓯᓂᐊᖅᐸᙱᒻᒪᑦ ᐊᒻᒪᓗ ᐊᓯᕈᓘᔭᖏᓐᓂᒃ. ᑖᒃᑯᐊᓕ ᑭᓪᓕᓯᓂᐊᖅᐸᑦᑐᑦ ᐊᖏᕐᕋᖃᙱᑦᑐᓄᑦ ᓄᓇᕘᒥ 
ᐃᒡᓗᓕᕆᔨᕐᔪᐊᒃᑯᑦ. 
 
ᐃᒡᓗᓕᕆᔨᕐᔪᐊᒃᑯᑦ ᐱᓕᕆᖃᑎᖃᖅᑐᑎᑦ ᓄᓇᕗᑦ ᑐᙵᕕᒃᑯᓐᓂ ᐱᓕᕆᐊᕆᒋᐊᖃᙱᑕᕋᓗᐊᒥᓂᒃ 
ᑲᒪᖃᑦᑕᖅᓯᒪᒻᒪᑎᒃ ᐋᖅᑮᓪᓗᑎᒃ ᑎᑎᕋᖅᑕᐅᓯᒪᔪᓂᒃ ᒐᕙᒪᑐᖃᒃᑯᓐᓄᑦ ᓴᖅᑭᔮᖅᑎᑦᑎᔪᓂᒃ ᐊᒻᒪᓗ ᐸᐃᑉᐹᓂᒃ 
ᑐᓂᓯᕙᑦᑐᑎᒃ ᐱᔾᔪᑎᐅᔪᓂᒃ ᐃᓗᓕᓕᓐᓂᒃ ᐊᖏᕐᕋᖃᙱᑦᑐᓄᑦ ᐱᔾᔪᑎᖃᖅᑐᑎᒃ ᓄᓇᕘᒥ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᔪᒪᓕᕆᕗᖓ, ᒥᓂᔅᑕ ᐊᖏᕐᕋᖃᙱᑦᑐᓂᒃ ᑲᒪᕙᙱᒻᒪᑦ 
ᐊᖏᕐᕋᖃᙱᑦᑐᓂᒃ ᑖᒃᑯᐊᓕ ᓱᒻᒪᑦ ᑎᒥᖁᑎᐅᑲᐃᓐᓇᖅᑐᑦ ᑲᒪᒋᔭᐅᕙᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᓐᓄᑦ 
ᐃᓄᒋᐊᓗᐊᖅᑐᓃᑦᑐᓂᒃ ᐃᓄᖁᑎᖃᐅᕈᑦᑕ ᓄᓇᕘᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᐅᔪᖅ ᐊᖏᕐᕋᖃᙱᑦᑐᓄᑦ ᒥᓂᔅᑕᐅᙱᒻᒪᑦ ᑖᒃᑯᓄᖓ 
ᐃᒡᓗᓕᕆᔨᕐᔪᐊᒃᑯᓐᓄᑦ. ᒥᓂᔅᑕᐅᔪᕐᓕ ᐊᖏᕐᕋᖃᙱᑦᑐᓄᑦ ᒥᓂᔅᑕᐅᓐᓂᕈᓂ ᐃᒡᓗᓕᕆᔨᕐᔪᐊᒃᑯᓐᓄᑦ, ᑕᐃᑲᓂ 
ᑮᓇᐅᔭᓂᒃ ᐋᖅᑭᒃᑕᐅᓯᒪᔪᓂᒃ ᐃᓚᓕᐅᔾᔭᐅᓯᒪᒐᔭᖅᐳᖅ. 
 
ᒥᓂᔅᑕᐅᔪᖅ ᐊᖏᕐᕋᖃᙱᑦᑐᓄᑦ ᒥᓂᔅᑕᐅᓕᕐᒪᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᓯᖏᓐᓂᓪᓗ 
ᒥᓂᔅᑕᐅᕝᕕᖃᕆᓪᓗᓂ ᐊᒻᒪᓗ ᑕᐃᒪᐃᒻᒪᑦ, ᑕᒪᓐᓇ ᐱᔾᔪᑎᒋᓪᓗᒍ, ᑕᐃᒃᑯᐊ 4100,000 ᑮᓇᐅᔭᑦ 
ᐋᖅᑭᒃᑕᐅᓯᒪᔪᓃᑦᑐᑦ ᐃᓕᓐᓂᐊᕐᓂᓕᕆᓂᕐᒧᑦ ᒥᓂᔅᑕᐅᕕᒋᔭᓐᓃᑉᐳᑦ. 
 
ᓈᒻᒪᒃᑲᔭᙱᒻᒪᑦ ᑮᓇᐅᔭᑦ ᑐᓂᕐᕈᓯᐊᑦ ᐃᑲᔫᓯᐊᓪᓗ ᐅᖃᐅᓯᕆᖅᑲᐅᔭᕗᑦ, ᒥᓂᔅᑕᐅᓐᓂᕈᒪ ᓱᓕ 
ᐱᕙᓪᓕᐊᔪᓕᕆᔨᒃᑯᓐᓄᑦ, ᒥᓂᔅᑕᐅᒻᒥᓗ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᑕᒪᓐᓇ ᓈᒻᒪᒃᑲᔭᙱᒻᒪᑦ 
ᐅᖄᓚᕕᒋᑐᐃᓐᓇᕈᓐᓇᕋᔭᕈᒃᑯ ᑐᖏᓕᕋ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ ᐅᖃᐅᑎᓗᒍ ᖃᐃᑦᑎᓚᐅᕆᑦ $40,000-
ᓂᒃ, $30,000-ᑕᖃᕐᒪᑦ ᐱᓇᓱᐊᖅᑕᐅᔪᒧᑦ ᐱᔾᔪᑎᒧᑦ ᒥᓂᔅᑕᐅᕝᕕᒋᙱᑕᓐᓄᑦ. 
 
ᐱᒡᒐᓇᕐᒪᑦ ᐊᖓᔪᖅᑳ ᑲᑐᔾᔨᓂᐊᖅᑎᓪᓗᒍ ᐊᑕᐅᓯᕐᒥᑦ ᐊᖓᔪᖅᑳᑉ ᑐᖏᓕᐊᓂᑦ. ᑕᐃᒪᐃᒻᒪᑦ ᒪᕐᕉᓐᓂᑦ 
ᐊᖓᔪᖅᑳᖃᕈᕕᑦ ᑲᑐᔾᔨᔫᓐᓂᒃ ᐊᖓᔪᖅᑳᑉ ᑐᖏᓕᐊᓂ ᖃᓄᐃᓕᖅᑐᖃᕈᓐᓇᕐᒪᑦ ᑕᐃᒪᐃᒍᒪᓚᐅᙱᓇᑦᑕ. 
 
ᓇᖢᓇᐃᖅᓯᔾᔪᑎᒋᓪᓗᒍ ᑕᒪᓐᓇ ᓴᖅᑭᔮᑦᑎᐊᕐᓂᐊᕐᒪᑦ, $100-ᑕᐅᓴᓐ ᑐᑭᓯᕋᖅᑕᐅᓯᒪᕗᑦ ᑮᓇᐅᔭᑎᒍᑦ 
ᐸᕐᓇᐅᑎᓂᑦ ᓯᕗᓪᓕᖅᐹᑦᑎᐊᕐᒥ ᐊᑐᕐᓂᐊᖅᑐᓂᒃ ᐊᖏᕐᕋᖃᙱᑦᑐᒃᑯᕕᒻᒧᑦ ᐊᓪᓚᕝᕕᒻᒪᕆᒻᒧᑦ, ᓴᖅᑭᑕᐅᓯᒪᓪᓗᓂ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐱᓪᓗᒍ ᐊᖓᔪᖅᑳ ᐱᓕᕆᐊᖃᖅᓯᓐᓈᕐᒪᑦ ᐊᖏᕐᕋᖃᙱᑦᑐᒃᑯᕕᓕᕆᓂᕐᒥᑦ. 
 
ᑕᒪᓐᓇ ᓇᓗᓇᐃᕐᓂᖅᐹᖅᑎᒍᑦ ᑕᑯᓐᓇᓚᐅᕋᑦᑎᒍ, ᓴᖅᑭᔮᕐᓂᖅᓴᐅᔪᒃᑰᕐᓗᓂ ᑲᔪᓯᒋᐊᖅᑎᑕᐅᓪᓗᓂ. ᑭᐅᔭᔅᓴᕆᕙᕋ 
ᑲᑎᒪᔨᐅᑉ ᐊᐱᖅᑯᑎᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᑦᑎᐊᙱᓐᓇᒪ ᖃᓄᐃᓕᕋᑖᕐᒪᖔᖅᐱᑦ. ᐱᐅᒋᓪᓗᒍ ᐃᓱᒪᒋᔭᐅᓂᖓ 
ᐊᖏᕐᕋᖃᙱᑦᑐᒃᑯᕕᒻᒧᑦ ᐊᓪᓚᕝᕕᖃᕐᓂᖅ ᐅᖃᓕᒫᖅᑲᐅᒐᒃᑯ ᐅᓂᒃᑳᑦ ᐅᐊᑦᑎᐊᕈ ᐊᐅᓚᑦᑎᔾᔪᑎᐅᔪᒧᑦ 
ᐊᔾᔨᔫᒋᙱᑦᑐᓂ ᒐᕙᒪᐅᔪᓂᑦ ᐱᖓᓱᐃᓕᖅᑲᖓᔪᓂᑦ, ᒐᕙᒪᑐᖃᒃᑯᑦ, ᓄᓇᕗᑦ ᐊᒻᒪᓗ ᓄᓇᓖᑦ ᐊᕕᑦᑐᖅᓯᒪᔪᑎᒍᑦ 
ᒐᕙᒪᒃᑯᑦ ᐱᓕᕆᖃᑕᐃᓐᓇᐅᓪᓗᑎᒃ. ᑕᒪᓐᓇ ᐱᐅᕗᖅ. ᐱᐅᒋᒐᒃᑭᑦ ᑕᐃᒫᒃ ᑲᑐᔾᔨᖃᑎᒌᑦᑐᑦ. 
 
ᐱᓕᕆᖃᑕᐃᓐᓇᐅᒋᐊᖃᖅᐳᖅ ᐱᓪᓗᒍ ᐊᖏᕐᕋᖃᙱᑦᑐᓕᕆᓂᖅ ᐊᑦᑐᐃᓂᖃᕐᒪᑦ ᓄᓇᓕᒻᒥᐅᓕᒫᓂᑦ. 
ᑐᓴᖃᑦᑕᖅᑐᒻᒪᕆᐅᒐᒪ ᐊᖏᕐᕋᖃᙱᓐᓂᐅᑉ ᒥᔅᓵᓄᑦ ᐃᖃᓗᓐᓂ. ᐅᖃᕋᑖᕋᕕᑦ ᐊᖏᕐᕋᖃᙱᓐᓂᓪᓚᕆᒃ ᑭᓯᐊᓂ 
ᓴᖅᑭᔮᕐᒪᑦ ᖃᓪᓗᓈᓂᑦ. ᑕᑯᓯᒪᒐᒃᑯ ᑐᕌᓐᑐᒥᑦ ᐊᒻᒪᓗ ᕚᓐᑰᕙᒥᑦ, ᑖᒃᑯᐊ ᐱᓗᐊᖅᑐᒥᑦ  



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐊᖏᕐᕋᖃᙱᓪᓚᑦᑖᖅᑐᑕᖃᐅᕐᒪᑎᒃ, ᑭᓯᐊᓂᓕ ᑕᑯᖃᑦᑕᕋᒪᑦᑕᐅᖅ ᑭᒃᑯᑐᐃᓐᓇᕐᓂᑦ 
ᐊᖏᕐᕋᖃᙱᓪᓚᕆᑦᑐᒨᖅᐸᓪᓕᐊᔪᓂᑦ, ᑕᑯᓐᓇᖅᑐᒍ ᐃᖃᓗᑦᑑᑦᑎᐊᕐᒥ ᐃᓚᒥᓐᓃᖃᑦᑕᕈᓐᓇᕐᒪᑕ ᐃᓪᓗᓂᒃ 
ᐊᒥᒐᖅᓴᓗᐊᖅᑎᓪᓗᒋᑦ. ᐊᖏᕐᕋᖃᙱᑦᑐᓪᓚᑦᑖᖑᓐᓇᑎᒃ, ᑭᓯᐊᓂ ᓇᒻᒥᓂᖅ ᐃᓪᓗᖃᙱᑦᑐᑎᒃ. 
 
ᑕᑯᓐᓇᕋᓱᐊᖅᐱᑖ ᐊᔾᔨᒌᙱᓐᓂᖏᓐᓂᑦ ᐃᖃᓗᑦᑑᑦᑎᐊᕐᒥᑦ ᐊᒻᒪᓗ ᐃᖃᓗᓐᓂᑦ. ᑐᑭᓯᑦᑎᐊᖅᑲᐅᙱᓐᓇᒪ 
ᖃᓄᐃᓕᒻᒪᖔᖅ ᕼᐊᓐᑐ, ᑭᓯᐊᓂᓕ ᑕᒪᓐᓇ ᐊᖏᔪᒻᒪᕆᐅᒻᒪᑦ ᓄᓇᕗᒻᒥ. ᐊᖏᔫᓂᖅᓴᐅᒻᒪᑦ ᐃᖃᓗᓐᓂ, 
ᐊᖏᕐᕋᖃᙱᓐᓂᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐲᑕᓴᓐ ᓱᓕᑦᑎᐊᖅᑐᒥᑦ ᐅᖃᐅᓯᖃᖅᐳᖅ ᑕᒪᑐᒧᖓ ᐊᒻᒪᓗ 
ᐱᓕᕆᖃᑎᒋᖃᑦᑕᖅᓯᒪᓪᓗᒍ ᐊᖓᔪᖅᑳᖑᓪᓗᖓ ᐊᖏᕐᕋᖃᙱᑦᑐᒃᑯᕕᒻᒧᑦ ᐊᒻᒪᓗ ᑲᑎᒪᔨᓕᒫᓄᑦ 
ᐱᓕᕆᐊᖑᓯᒪᓪᓗᓂ ᑕᕝᕙᓂ ᒪᓕᒐᓕᐅᕐᕕᒻᒥ. 
 
ᐅᖃᐅᓯᖃᖅᑦᑎᓪᓗᑕ ᑲᑐᔾᔨᖃᑎᖃᕐᓂᕐᒥᑦ ᒐᕙᒪᑐᖃᒃᑯᓐᓂᑦ, ᐊᔾᔨᒌᙱᑦᑐᒥᑦ ᑕᑯᓐᓇᖃᑦᑕᕐᒪᑕ, ᐅᖃᖅᑐᑎᒃ ᑕᒫᓂ 
ᓄᓇᓕᐸᐅᔭᒃᑯᑎᒍᑦ ᐊᖏᕐᕋᖃᙱᑦᑐᖅᑕᖃᐅᙱᓐᓂᕋᐃᓪᓗᑎᒃ. ᐊᖏᕐᕋᖃᙱᓪᓚᑦᑖᖅᑐᑕᖃᖅᐸᑦ ᓄᓇᕗᒻᒥ, 
ᓇᒧᙵᕕᔅᓴᖃᙱᑦᑐᒥᑦ ᖁᐊᕋᔭᕋᕕᑦ ᐃᓅᔪᓐᓃᕐᓗᑎᑦ. ᑕᐃᒪᐃᒻᒪᑦ ᐱᑕᖃᙱᓚᖅ ᑕᒪᒃᑯᓂᖓ 
ᐊᔪᐃᓐᓇᖅᑎᐅᔪᓂᑦ ᐃᕐᖑᓯᓕᔭᖅᑐᓂᒃ ᑮᓇᐅᔭᖅᓯᐅᖅᑐᓂᒃ ᓂᐅᕕᕐᕕᐅᑉ ᓴᓂᐊᓂᑦ ᐅᕝᕙᓘᓐᓃᑦ ᑯᐊᐸᒃᑯᑦ 
ᓴᓂᐊᓂᑦ ᓇᒥᑐᐃᓐᓇᕐᓘᓐᓃᑦ, ᐱᓪᓗᒍ ᓯᓚᒥ ᓯᓂᕝᕕᔅᓴᐅᙱᒻᒪᑦ, ᖁᐊᖅᑐᑦ ᐊᒥᓲᓂᖅᓴᐅᒐᔭᕐᒪᑕ ᐃᓅᔪᓐᓃᖅᑐᑦ.  
 
ᑕᐃᒪᐃᒻᒪᑦ ᐱᓪᓚᕆᐅᓂᕋᐃᓪᓗᑕ ᐅᖃᖅᐳᒍᑦ ᐅᖃᐅᓯᒃᑯᑦ, ᑕᐃᒫᒃ ᐅᖃᕆᐊᖓ ᓈᒻᒪᒃᑲᔭᖅᐳᖅ ᐱᓪᓗᒍ ᐃᓪᓗᒥᑦ 
ᓇᔪᕐᕕᖃᖅᑎᒃᑲᑦᑎᒍ. ᐊᒥᓲᒻᒪᑕ ᓄᓇᕗᒻᒥᐅᑦ ᐅᑦᑑᑎᒋᓪᓗᒍ, ᑕᒫᓂ ᑕᑯᖃᑦᑕᖅᑕᕗᑦ ᐃᖃᓗᓐᓂ, ᑭᓇᑐᐃᓐᓇᖅ 
ᐃᑲᔪᖅᑕᐅᕕᒻᒦᑦᑐᖅ (ᑎᒍᔭᐅᒪᕕᒻᒥᑦ) ᐊᖏᕐᕋᕈᒪᒍᓐᓃᖃᑦᑕᕐᒪᑕ ᑭᓱᑐᐃᓐᓇᕐᒥᑦ ᐱᔾᔪᑎᖃᖅᑐᑎᒃ 
ᐃᖃᓗᓐᓃᓕᖃᑦᑕᕐᒪᑕ. 
 
ᓴᓂᓪᓕᒥᐅᑕᖏᓐᓂᑦ ᑐᔪᕐᒥᒍᒪᓕᖅᐸᑦᑐᑎᒃ ᐅᕝᕙᓘᓐᓃᑦ ᐱᖃᓐᓇᕆᔭᒃᑯᖏᓐᓂᑦ. ᐃᓚᖏᑦ 
ᐊᖏᕐᕋᖃᙱᑦᑐᒃᑯᕕᒻᒨᖅᐸᑉᐳᑦ ᓇᔪᕐᕕᔅᓴᖅᓯᐅᖅᑐᑎᒃ ᑲᒪᒋᔭᐅᔪᒪᕙᙱᒻᒪᑕ. ᑕᒪᓐᓇ ᐊᖏᕐᕋᖃᙱᓐᓂᐅᕗᖅ. 
ᐃᓯᖅᓯᒪᑐᐃᓐᓇᕈᓐᓇᙱᓚᑦ ᓴᓪᓗᕕᓂᕐᒥᑦ ᓂᐅᕕᕐᕕᒻᒥᑦ ᖁᐊᕋᔭᕐᒪᑕ. ᑕᐃᒪᐃᒻᒪᑦ ᑕᑯᓂᖅᓴᕆᕙᑉᐸᕗᑦ ᐃᖃᓗᓐᓂ 
ᐊᒥᓲᓂᖅᓴᐅᒻᒪᑕ ᑕᒫᓂ ᐃᓄᐃᑦ. ᐃᓄᒋᐊᓐᓂᖏᑦ ᐃᖃᓗᓐᓂ 7-ᑕᐅᓴᒻᒧᑦ ᑎᑭᑉᐸᓪᓕᐊᓕᕐᒪᑕ. 
 
ᐊᒥᓲᓂᖏᑦ ᑕᒪᑐᒥᖓ ᓇᓗᓇᐃᖅᓯᕗᑦ. ᑲᖏᖅᖠᓂᕐᒥᑦ ᐃᓚᖏᓐᓂᓪᓗ ᐊᓯᖏᓐᓂᑦ ᓄᓇᖠᓐᓂᑦ, ᐃᓚᓕᐅᑎᓪᓗᒍ 
ᐃᖃᓗᑦᑑᑦᑎᐊᖅ, ᑐᓴᖃᑦᑕᖅᓯᒪᒐᑦᑕ ᑕᐃᒪᐃᑦᑐᖃᕆᐊᖓᑦᑕᐅᖅ, ᐊᖏᕐᕋᖃᙱᑦᑐᖅᑕᖃᐅᕆᐊᖓ, 
ᓇᒦᕈᓗᑐᐃᓐᓇᕐᕕᔅᓴᐅᙱᒻᒪᑦ ᐃᖃᓗᑦᑑᑦᑎᐊᕐᒥ, ᖁᐊᕋᔭᕋᕕᑦ, ᑕᐃᒪᐃᒻᒪᑦ ᐊᖏᕐᕋᕆᔭᕐᒦᖃᑦᑕᖅᐳᑦ. 
 
ᐃᓚᖏᑦ ᓯᓂᖃᑦᑕᖅᐳᑦ ᐃᒃᑮᓇᖅᑐᓂᒃ ᑐᖅᓲᓂᑦ ᐊᓯᖏᓐᓂᓪᓗ. ᐃᓛᓐᓂᒃᑯᑦ ᓇᒧᙵᕐᕕᔅᓴᖃᙱᒐᐃᒍᕕᑦ 
ᐃᓚᖏᑦ ᐊᑭᓕᖅᑕᐅᖃᑦᑕᖅᓯᒪᕗᑦ ᐊᐅᓪᓚᖅᑎᑕᐅᓪᓗᑎᒃ ᓲᕐᓗ ᔭᓗᓇᐃᒧᑦ ᐅᕝᕙᓘᓐᓃᑦ ᐅᐃᓂᐸᒡᒧᑦ. 
ᑕᑯᖃᑦᑕᖅᓯᒪᕗᒍᑦ ᑕᐃᒪᐃᑦᑐᓂᒃ. ᑕᐃᒪᐃᒻᒪᑦ ᐊᖏᕐᕋᖃᙱᓐᓂᖅ ᐱᓪᓚᕆᐅᕗᖅ ᓄᓇᕗᒻᒥ, 
ᐃᖃᓗᓐᓃᓐᓇᐅᙱᑦᑐᖅ. 
 
ᑕᐃᒪᐃᒻᒪᑦ ᐅᖃᐅᑎᕙᒋᑦ ᒫᓐᓇ, ᐅᖃᖅᑲᐅᓪᓗᖓᓗ, ᑭᙵᕐᓂ ᑲᑎᑎᕆᒻᒪᑕ ᐸᕐᓇᐅᑎᑦᑎᕙᒻᒥᖑᑦ ᐃᓚᖏᓐᓄᑦ 
ᐱᓕᕆᐊᖑᓪᓗᓂ ᐊᖏᕐᕋᖃᙱᑦᑐᓕᕆᓂᕐᒧᑦ. ᑕᐃᒪᐃᒻᒪᑦ ᐃᖃᓗᓐᓃᓐᓇᐅᙱᓚᖅ, ᓄᓇᕗᓕᒫᕐᒥᑦ ᑕᐃᒪᐃᑉᐳᑦ.  
ᑭᓯᐊᓂᓕ ᐅᖃᐅᓯᖃᖅᑎᓪᓗᑕ 12-ᓂᒃ 13-ᓄᑦ ᐃᓪᓗᒥᐅᖃᑎᒌᑦᑐᖃᖅᑎᓪᓗᒍ ᐊᖏᕐᕋᖃᙱᑦᑐᖅᑕᖃᖅᐳᖅ. 

ᓯᓂᑦᑐᑎᒃ ᓇᓪᓕᑭᑕᐅᑎᖃᑦᑕᖅᐸᑕ ᐃᒃᑮᓇᖅᑐᓂᒃ ᑐᖅᓲᓂᒃ, ᑕᒪᓐᓇ ᐱᐅᙱᒻᒪᑦ, ᑕᐃᒪᐃᒻᒪᑦ ᓯᕗᓪᓕᖅᐹᒥᒃ, 
ᒪᓕᒐᓕᐅᖅᑎᐅᔪᖅ ᓱᓕᔪᖅ, ᖃᑦᑎᓐᓇᑯᓪᓗᒻᒪᑕ ᐊᑐᖅᑐᒃᓴᐅᔪᑦ $100,000 ᐱᔪᒪᓂᖃᑦᑎᐊᕋᓗᐊᖅᑐᖓ ᑕᒪᓐᓇ 
ᐃᑲᔪᖅᐸᓪᓕᐅᑕᐅᔪᓐᓇᕐᓗᑎᒃ ᐊᖏᕐᕋᖃᙱᑦᑐᓕᕆᓂᕐᒧᑦ ᐃᖃᓗᑦᑑᑦᑎᐊᕐᒥ, ᑭᙵᕐᓂ ᐊᒻᒪᓗ ᐊᓯᖏᓐᓂ 
ᓄᓇᓕᐅᔪᓂ. ᑕᒪᒃᓱᒧᖓ ᓯᕗᓂᐊᒍ, ᐱᖃᑐᐃᓐᓇᖃᑦᑕᓚᐅᕐᓯᒪᔪᒍ ᐊᑎᑐᐃᓐᓇᕐᓂᒃ ᐊᒻᒪ ᐊᖓᔪᖅᑳᖑᔪᖅ 
ᑮᓇᐅᔭᓂᒃ ᐊᔪᐃᓐᓇᕋᓱᐊᖅᐸᒃᑐᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ, ᑭᓯᐊᓂᓕ ᑕᒪᓐᓇ ᑲᔪᓯᑦᑎᐊᕐᓯᒪᓂᖃᓕᖅᑐᖅ. 
 
ᓱᓕ ᐱᔪᒪᔭᕋᓗᐊᕗᑦ ᑎᑭᙱᑕᕗᑦ ᐊᖏᕐᕋᖃᙱᑦᑐᓕᕆᓂᕐᒧᑦ ᑲᒪᓂᕐᒧᑦ. ᐊᒃᓱᐊᓗᒃ ᑕᒪᓐᓇ ᑐᓴᕈᒥᓇᖅᑐᖅ 
ᓇᓗᓇᐃᕐᓯᓯᒪᔪᓐᓇᓕᕋᑦᑕ ᐱᓯᒪᓕᖅᑐᑕᓗ $100,000. ᑕᕝᕙᙵ ᐱᒋᐊᕈᓐᓇᖅᑐᒍ. ᒪᓕᒐᓕᐅᖅᑎᐅᔪᖅ 
ᐅᖃᖅᑲᐅᒻᒪᑦ ᑕᒪᐅᖔ ᓄᓇᕗᓕᒫᒧᒻᒪᑦ. ᐃᖃᓗᓐᓄᑐᐃᓐᓇᐅᖏᖅᑐᖅ, ᓄᓇᕗᒻᒧ ᑐᕌᖓᔪᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᐲᑐᓴᓐ. ᓱᓕᒃᑲᓐᓂ? 
 
ᐲᑐᓴᓐ: ᐊᐱᖅᑯᑎᒃᓴᖃᕈᓐᓃᖅᑐᖓ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᕐᕈᐃᓕᖃᖓᔪᒥᒃ ᐊᐱᖅᑯᑎᒃᓴᖃᖅᑐᖓ. ᐊᑕᐅᓯᖅ ᐱᔾᔪᑎᖃᖅᑐᖅ 
ᐱᕙᓪᓕᐊᑎᑦᑎᓂᕐᒧᑦ, ᒪᓕᒐᕐᒧᑦ ᐊᑐᐊᒐᕐᒧᑦ ᒪᒃᐱᒐᕐᒥ (-4 ᐱᓕᕆᓂᕐᒧᑦ ᐸᕐᓇᒍᑕᐅᔪᒥ. ᐱᓕᕆᕕᐅᔪᖅ 
ᓇᓗᓇᐃᕐᓯᓯᒪᒻᒪᑦ ᓴᖅᑭᕙᓪᓕᐊᓂᕋᖅᑐᑎᒃ ᐃᓕᓐᓂᐊᖅᑎᑦᑎᓂᕐᒧᑦ ᐅᖃᐅᓯᐅᔪᒥᒃ ᓄᓇᕗᒻᒥ ᐃᓕᓐᓂᐊᕐᕕᐅᔪᓄᑦ. 
ᐊᑐᐃᓐᓇᐅᑎᑦᑎᒻᒪᑦ ᐃᑲᔪᕈᑕᐅᔪᓐᓇᖅᑐᓂᒃ ᐊᑐᓕᖅᑎᑕᐅᑦᑎᐊᕐᓂᖓᓄᑦ. 
 
ᐊᖓᔪᖅᑳᖑᔪᖅ ᐃᖅᑲᓇᐃᔭᖅᑎᖏᓪᓗ ᓇᓗᓇᐃᕐᓯᔪᓐᓇᖅᐸᑦ ᐅᕙᑦᑎᓐᓄ ᖃᓄᐃᓕᖓᓪᓚᕆᓐᓂᖓᓄᑦ 
ᐊᑐᐊᒐᐅᔪᑉ ᐊᒻᒪ ᖃᓄᖅ ᐊᐅᓚᓂᖃᕐᒪᖔᖅ ᐊᑐᓕᖅᑎᑕᐅᓐᓂᖅᐸᑦ ᐊᖏᖅᑕᐅᓂᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓕᓐᓂᐊᑎᑦᑎᔾᔪᑕᐅᓂᐊᖅᑐᒥᒃ ᐅᖃᐅᓯᕐᒥᒃ ᐊᑐᐊᒐᖅ, ᒪᓕᒻᒪᑦ 
ᒪᕐᕈᓐᓂᒃ ᐅᖃᐅᓯᖃᕐᓗᓂ ᐃᓕᓐᓂᐊᖅᑎᑦᑎᓂᕐᒧᑦ ᐸᕐᓇᒍᑕᐅᓗᓂ ᓄᓇᕗᑦ ᒐᕙᒪᒃᑯᖏᓐᓄᑦ. 
 
ᐃᓕᓐᓂᐊᖅᑎᑦᑎᔾᔪᑕᐅᓂᐊᖅᑐᒥᒃ ᐅᖃᐅᓯᕐᒥ ᐃᔾᔪᐊᕐᓯᓂᐅᔪᖅ ᑕᒪᓐᓇ ᐱᐅᔪᑕᐅᔪᓂᒃ ᐅᖃᐅᓯᖃᕐᕕᒋᓯᒪᓪᓗᑎᒍ 
ᐃᕝᕕ ᐊᖏᕐᕋᑐᖃᒥᓂᖓᓂ ᓴᓪᓕᓂ ᐃᓪᓗᓕᒑᕐᔪᒻᒥᓗ, ᐊᐃᒃᐸᕆᓚᐅᕆᙵ, ᐃᓕᓐᓂᐊᖅᑎᑦᑎᔾᔪᑕᐅᓂᐊᖅᑐᒥᒃ 
ᐅᖃᐅᓯᕐᒥᒃ ᐊᑐᕐᓗᓂ ᐱᖓᓱᐃᓕᖃᖓᔪᓐᓇᕐᒪᑦ. ᑕᐃᒃᑯᐊ ᐱᖓᓲᔪᑦ ᒪᓕᒃᑐᑦ ᖃᓄᐃᓕᖓᓂᖓᓂᒃ ᐅᖃᐅᓯᐅᔪᖅ, 
ᐊᑐᖅᑕᐅᓪᓗᐊᑕᖅᑐᖅ ᐅᖃᐅᓯᖅ, ᐆᒃᑑᑎᒋᓗᒍ, ᓴᓪᓕᓂ ᐃᓄᒃᑎᑐᑦ, ᐃᓄᒃᑎᑐᑦ ᐅᖃᐅᓯᓪᓗᐊᑕᐅᒻᒪᑦ ᑕᐃᑲᓂ 
ᓄᓇᓕᐅᔪᑦ ᐊᒻᒪ ᑕᐃᒃᑯᐊ ᐱᖓᓱᑦ ᐊᑐᖅᑕᐅᔪᓐᓇᖅᑐᑦ ᖃᓄᐃᑦᑐᓂᒃ ᐸᕐᓇᒍᑎᖃᕐᓂᐊᕐᒪᖔᑕ ᓴᖅᑮᔪᓐᓇᕐᓗᑎᒃ 
ᐊᑕᐅᓯᐅᙱᑦᑐᒥᒃ ᐅᖃᐅᓯᕐᒥᒃ ᐃᓕᓐᓂᐊᖅᑎᑦᑎᓗᑎᒃ ᒥᑭᓂᖅᐸᐅᔪᓂᒃ ᒍᕆᑦ 12-ᒧᑦ. 
 
ᐆᒃᑑᑎᒋᓗᒍ, ᐃᓄᒃᑎᑐᑦ ᐅᖃᐅᓯᕆᔭᐅᓪᓗᐊᑕᖅᐸᑦ ᓄᓇᓕᐅᔪᓂ, ᑕᐃᒪᓕ ᐃᒃᐱᒍᓱᓐᓂᕐᓴᐅᔭᕆᐊᖃᖅᐳᑦ 
ᖃᓪᓗᓈᑎᑐᑦ ᐅᖃᕆᐅᖅᐸᓪᓕᐊᓂᕐᒥᒃ ᑕᒪᓐᓇ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 
ᕿᒥᕐᕈᔭᐅᔪᓐᓇᕋᔭᕐᒥᔪᖅ. 
 
ᓴᓪᓕᕐᓂᒃᑲᑦᑕ, ᓴᓪᓕᕐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪ ᐃᓪᓗᓕᒐᕐᔪᒻᒥ, ᑕᐃᓐᓇᓗ ᒪᓕᒐᓕᐅᖅᑎᐅᔪᖅ 
ᐊᒻᒪ ᐃᒃᓯᕙᐅᑕᐅᔪᖅ ᐊᐱᕆᕋᑖᓚᐅᕐᒪᑎᒃ ᐱᓇᓱᐊᕈᓯᐅᓚᐅᖅᑐᒥ, ᐊᓯᖏᓐᓂᒃ ᕿᒥᕐᕈᔪᓐᓇᕐᒪᖔᑦᑕ  

ᐃᔾᔪᐊᕋᒃᓴᐅᔪᓂᒃ ᑕᕝᕙᙵ ᐱᖓᓱᓂ ᐊᖏᓚᐅᖅᑖᒃᑲ, ᐱᔪᓐᓇᑐᐃᓐᓇᕆᐊᖃᕐᒪᑕ ᒪᕐᕈᐃᓕᖃᖓᔪᓐᓂᒃ.  
 
ᑕᐃᒪᐃᑦᑐᒥ ᕿᒥᕐᕈᔪᒍ ᑕᕝᕙᓂ ᐊᑐᐊᒐᕐᒥ. ᖃᐅᔨᒪᔪᒍ ᐊᑐᕈᒪᔪᑦ ᐅᖃᐅᓯᕐᒥᒃ ᐊᑐᕐᓗᑎᒃ. ᑕᒪᓐᓇ ᓴᖅᑭᑕᐅᓯᒪᔪᖅ 
ᖃᐅᔨᒪᔭᐃᓐᓇᐅᓪᓗᓂᓗ. ᐅᖃᖃᑎᖃᕐᓯᒪᔪᒍ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ. 
 
ᑲᑎᒪᖃᑎᒋᓚᐅᖅᑕᒃᑲ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏ, ᒪᓕᒐᓕᐅᖅᑎᐅᔪᕐᓗ ᐅᖃᖃᑦᑕᓚᐅᖅᑐᓂ 
ᐊᐅᔭᐅᓚᖅᑐᖅ ᑕᒪᒃᑯᐊ ᐃᒃᓯᕙᐅᑕᕆᔭᐅᔪᓕᒫᑦ ᓄᓇᕗᒻᒥ ᐅᖃᐅᓯᖃᖃᑦᑕᓚᐅᕐᒪᑕ ᒪᕐᕈᓐᓂ ᐅᖃᐅᓯᓐᓂ 
ᐊᑐᕐᓗᑎᒃ ᐃᓕᓐᓂᐊᖅᑎᑦᑎᓂᕐᒧᑦ ᐃᓕᓐᓂᐊᖅᑎᑦᑎᔾᔪᑕᐅᔪᕐᓗ. ᑕᒪᓐᓇ ᕿᒥᕐᕈᕙᓪᓕᐊᔭᕗᑦ ᒫᓐᓇᐅᔪᖅ 
ᒪᓕᒃᑕᐅᖃᑦᑕᕐᓂᐊᖅᑐᑦ ᐃᓕᓐᓂᐊᖅᑎᑦᑎᓂᕐᒧᑦ ᓴᖅᑭᑕᐅᓂᐊᕐᓗᓂᓗ. 
 
ᑕᐃᒪᓕ ᓂᕆᐅᒃᑲᓗᐊᖅᐳᒍ ᑕᒫᓂ ᐊᕐᕋᒍᒥ ᐃᓕᓐᓂᐊᕆᐊᓯᒻᒥᒃᐸᑕ ᐋᒡᒌᓯᒥ ᓰᑎᒻᐱᕆᒥ, ᒪᓕᓪᓗᒍ ᖃᖓᒃᑯᑦ 
ᐃᓕᓐᓂᐊᕐᓂᐅᔪᖅ ᐱᒋᐊᕋᔭᕐᒪᖔᖅ ᓴᖅᑮᒋᐊᕈᓐᓇᕐᓗᑕ ᖃᓄᐃᑦᑐᒥᒃ ᐅᖃᐅᓯᕐᒥ ᐃᓕᓐᓂᐊᖅᑎᑦᑎᔪᓐᓴᕐᓂᕐᒧᑦ 
ᐱᒋᐊᓕᖅᑎᓪᓗᒋᑦ. ᑕᐃᒪᓕ ᑕᒪᓐᓇ ᐃᓚᖓᒍᑦ ᑭᐅᔪᒃᓴᐅᒐᓗᐊᖅᐳᖅ ᐊᐱᖅᑯᑎᖓᓂ ᒪᓕᒐᓕᐅᖅᑎᐅᔪᑉ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖑᔪᖅ ᓇᓗᓇᐃᕐᓯᔪᓐᓇᖅᐸ ᐅᕙᑎᓐᓄᑦ ᑐᖏᓕᐊᓘᓐᓃᑦ 
ᖃᓄᖅ ᑖᒃᑯᐊ ᐊᔾᔨᒌᙱᒻᒪᖔᑎᒃ. ᐄ ᑕᐃᓐᓇ ᐅᖃᐅᕐᓯᕐᒥ ᓇᓕᐊᓐᓂ ᐊᑐᕐᓗᓂ ᐃᓕᓐᓂᐊᖅᑎᑦᑎᓂᖅ 
ᐊᖏᖅᑕᐅᓯᒪᔪᖅ ᐃᓱᒪᔭᕆᐊᖃᕐᓂᐊᖅᑐᒍ ᓯᕕᑐᔪᒧᑦ ᖃᓄᖅ ᐃᒃᐱᓐᓇᕐᓂᖃᕐᓂᐊᕐᒪᖔᖅ ᐱᕙᓪᓕᐊᓂᖏᓐᓄᑦ 
ᐃᓕᓐᓂᐊᖅᑎᐅᔪᑦ ᑕᒪᐅᖓ ᐃᓅᓯᑦᑎᓄᑦ ᐊᑑᑎᖓ. 
 
ᖃᓄᐃᑦᑐᓂᒃ ᓴᖅᑭᓂᐊᖅᐸ ᐆᒃᑐᑎᒋᓗᒍ ᐊᓯᖏᓪᓗ? ᖃᓄᖅ ᐊᔾᔨᒌᙱᓐᓂᖃᖅᐸᑦ ᑕᒪᒃᑯᐊ ᐅᖃᐅᓯᒃᑯᑦ 
ᐃᓕᓐᓂᐊᖅᑕᐅᔪᒃ? ᐆᒃᑐᑎᒋᓗᒍ, ᐅᐃᕕᑎᑐᑦ, ᖃᓪᓗᓈᑎᑐᑦ, ᐃᓄᒃᑎᑐᑦ. ᓇᓕᐊᒃ ᐅᖃᐅᓯᕆᔭᐅᓪᓗᐊᑕᖃᑦᑕᖅᑲ, 
ᑕᐃᒪᓕ ᓂᕈᐊᕈᓐᓇᕋᔭᖅᐸᑦ ᐃᓕᓐᓂᐊᕈᒪᔭᕐᒥᓂᒃ ᖃᓄᐃᑦᑐᒥᒃ ᐅᖃᐅᓯᕐᒥᒃ ᐊᑐᕐᓗᑎᒃ? ᑕᒪᓐᓇ ᐃᓱᒪᒋᔭᐅᓯᒪᕙ, 
ᐊᔪᕋᔭᙱᓚᖅ ᓄᓇᕗᒻᒥ?, ᐅᐱᓐᓇᕋᓂ ᐃᓱᒪᔪᖓ ᑕᒪᐅᖓᖅᐸᓪᓕᐊᒐᑦᑕ ᑕᒪᓐᓇ ᖃᐅᔨᒪᓇᓗᐊᖅᑎᓐᓇᒍ. 
 
ᐆᑦᑑᑎᒋᓗᒍ, ᐃᓄᒃᑎᑐᑦ ᐅᖃᑦᑎᐊᕈᓐᓇᖅᑐᒋᓪᓚᕆᒃᑲᒪ, ᖃᓄᕐᓕ ᑕᒪᓐᓇ ᐅᕙᓐᓄᑦ ᐃᑲᔫᑎᖃᖅᑐᒥᓂᐅᓯᒪᕙ. 
ᐃᓕᓴᕆᔭᐅᓯᒪᙱᑦᑐᖓ, ᓇᓗᓇᐃᒃᑯᑎᑖᓚᐅᖅᓯᒪᙱᑦᑐᖓ, ᑭᓱᑖᓚᐅᖅᓯᒪᙱᑦᑐᖓ. 
 
ᕿᑐᕐᖓᕗᑦ ᐃᓕᓐᓂᐊᖃᑕᐅᔪᓐᓇᖅᓯᒍᓐᓇᖁᓪᓗᒋᓪᓕ, ᖃᓄᕐᓕ ᑕᐅᕙᓂ ᑲᑎᖃᑎᒌᑦᑐᓐᓇᓛᕐᒪᑕ 
ᐃᓚᐅᖃᑕᐅᓕᕐᓗᑎᑦ ᐊᒻᒪᓗ ᖁᑦᑎᓂᖅᐹᖏᓐᓂ ᐃᓕᓐᓂᐊᕆᐊᖃᓕᖅᑎᓪᓗᒋᑦ ᑕᐃᒫᐸᓗᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᐅᒋᔭᕋ ᑰᓕ ᑕᒪᓐᓇ ᐅᖃᐅᓯᕆᔭᕗᑦ ᐃᓄᒃᑎᑐᑦ 
ᐆᑦᑑᑎᖃᓕᕋᑖᕐᒪᑦ ᐃᓕᓐᓂᐊᖅᑎᑕᐅᑎᓪᓗᒋᑦ ᐅᖃᐅᓯᕐᒥᒃ ᐊᑐᖃᑦᑕᕐᓂᖏᓐᓂᒃ, ᑕᕝᕙᓂᓗ LOI-ᒥ ᐊᒻᒪᓗ 
ᒪᕐᕉᓐᓂᒃ ᐅᖃᐅᓯᖃᖅᑐᑎᑦ ᐃᓕᓐᓂᐊᕐᓂᐅᔪᑦ ᐸᕐᓇᒍᑎᓕᐊᕆᔭᐅᓯᒪᔪᖅ. ᒫᓐᓇᓕ, ᐆᑦᑑᑎᒋᓗᒍ, ᐃᖃᓗᓐᓂ, 
ᓂᕈᐊᕈᓐᓇᕋᕕᑦ ᕿᑐᕐᖓᕆᔭᐃᑦ ᖃᓪᓗᓈᑎᑑᑦ ᐃᓕᓐᓂᐊᖅᑎᑕᐅᖁᒍᕕᐅᒃ ᖃᓪᓗᓈᑎᑐᐃᓐᓇᐸᓗᒃ 
ᐃᓕᓐᓂᐊᖅᑎᑕᐅᖃᑦᑕᕋᔭᖅᑐᓂ, ᓲᕐᓗᖃᐃ ᑕᒫᓂᐸᓗᒃ 80-ᐳᓴᓐᑎᖏᓐᓂᒃ ᖃᓪᓗᓇᐅᔭᕐᕕᐅᖃᑦᑕᕋᔭᖅᑐᓂ ᐊᒻᒪᓗ  
ᑭᖑᓪᓕᖅ ᐅᖃᐅᓯᖅ ᐊᑐᖅᑕᐅᖃᑦᑕᕈᓐᓇᕋᔭᕐᒥᔪᖅ ᐃᓄᒃᑎᑐᑦ ᐊᒻᒪᓗ ᐱᖓᓱᐊᖅᑎᖃᐃ ᑎᓴᒪᐃᕋᕐᓗᑎᓪᓘᓐᓃᑦ 
ᐃᓕᓐᓂᐊᖅᑎᑕᐅᖃᑦᑕᕋᔭᖅᑐᑎᑦ ᐱᓇᓱᐊᕈᓯᕐᒥᒃ ᐃᓄᒃᑎᑐᑦ. 
 
 
 
 
 



ᓇᒃᑲᔾᔭᐅ, ᕕᕝᕗᐊᕆ 28, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

905

ᓴᓪᓕᓃᒃᑯᕕᓪᓕ, ᐅᕝᕙᓘᓐᓃᑦ ᐊᓯᐊᓂ ᓄᓇᓕᒻᒦᒃᑯᕕᑦ ᓄᓇᕘᒥ, ᓂᕈᐊᕈᓐᓇᙱᓐᓇᕕᐅᒃ ᓯᕗᓪᓕᖅᐹᖅ 
ᓂᕈᐊᕋᒃᓴᖅ ᐅᖃᐅᓯᕆᕋᑖᖅᑕᕋ, ᓂᕈᐊᕈᓐᓇᙱᓚᑦ ᐃᓕᓴᐃᔨᑕᖃᙱᓐᓂᖓᓄᑦ ᐃᓄᒃᑎᑐᐃᓐᓇᖅ 
ᐃᓕᓐᓂᐊᑎᑦᑎᒍᓐᓇᕋᔭᖅᑐᒥᒃ ᐊᒻᒪᓗ ᑭᖑᓪᓕᖅ ᐱᔾᔪᑎᖓᑦ, ᐃᒡᓗᕈᓯᒃᓴᖅᑕᖃᙱᒻᒪᑦ ᐃᓕᓴᕕᒻᒥ 
ᐱᕕᒃᓴᖅᑕᖃᙱᓐᓂᖓᓄᑦ, ᐱᖓᔪᐊᑦ ᐱᔾᔪᑎᖓᑦ, ᐃᓕᓐᓂᐊᕋᒃᓴᓂᒃ ᐋᖅᑭᒃᓱᖅᓯᒪᔪᖅᑕᖃᙱᒻᒪᑦ, ᑎᓴᒪᖓᑦ 
ᐱᔾᔪᑎᖓᑦ, ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᑕᒪᓐᓇ ᐃᓱᒪᒋᔭᐅᓚᐅᖅᓯᒪᙱᒻᒪᑦ. 
 
ᐃᓕᓐᓂᐊᖅᑎᑕᐅᑎᓪᓗᒋᑦ ᐅᖃᐅᓯᖅ ᐊᑐᖅᑕᐅᕙᑦᑐᑦ ᐃᒫᒃ ᐅᖃᖅᓯᒪᒻᒪᑕ, ᒥᑭᓂᖅᐹᓂ ᐱᒋᐊᕐᓗᑎᑦ 
ᖁᑦᑎᓂᖅᐹᖓᓐᓄᑦ ᖁᕝᕙᓯᓐᓂᓕᒻᒧᑦ 12-ᒧᑦ, ᐃᓕᓐᓂᐊᖅᑎᐅᔪᑦ ᒪᕐᕉᓐᓂᒃ ᐅᖃᕈᓐᓇᑦᑎᐊᕆᐊᖃᕋᓗᐊᕐᒪᑕ 
ᖃᓪᓗᓈᑎᑐᑦ ᐊᒻᒪᓗ ᐃᓄᒃᑎᑐᑦ, ᑕᐃᒪᐃᒻᒪᑦ ᐱᖓᓱᓂᒃ ᐊᔾᔨᒌᙱᑦᑐᓂᒃ ᐃᓕᓐᓂᐊᕈᓯᕐᓂᒃ ᕿᒥᕐᕈᒍᔅᓯ ᑕᐃᒃᑯᐊ 
ᐊᑐᖅᑕᐅᕙᑦᑐᓂᒃ, ᐅᕝᕙᓘᓐᓃᑦ ᖃᓪᓗᓈᑎᑐᐃᓐᓇᖅ ᐅᖃᐅᓯᕆᖅᑲᐅᔭᕗᑦ, ᑕᐃᒪᖃᐃ ᖁᕝᕙᓯᓐᓂᖃᓕᕈᑎᑦ 7-
ᓂᒃ, ᐃᓄᒃᑎᑐᑦ ᐃᓕᓴᐃᔨᑕᖃᕆᐊᖃᖅᓯᒪᒐᔭᖅᑐᖅ ᐃᓕᓐᓂᐊᖅᑎᑦᑎᖃᑦᑕᕐᓗᓂ ᓄᓇᓕᕆᓂᕐᒥᒃ ᐅᕝᕙᓘᓐᓃᑦ 
ᓯᓚᓕᕆᓂᕐᒥᒃ ᐃᓄᒃᑎᑐᐃᓐᓇᖅ ᐃᓕᓐᓂᐊᖅᑎᑦᑎᖃᑦᑕᕐᓗᓂ. 
 
ᐊᒻᒪᓗ ᐃᓕᓐᓂᐊᖅᑕᐅᖃᑦᑕᕆᐊᓕᐅᔪᑦ ᐃᓕᓴᑎᑕᐅᒋᐊᖃᖃᑦᑕᕋᔭᕆᕗᑦ ᐃᓄᒃᑎᑐᑦ ᖃᓪᓗᓈᑎᑐᓪᓗ, ᐱᒋᐊᕐᓗᓂ 
ᒥᑭᓂᖅᐹᓂ ᑎᑭᓪᓗᒍ ᖁᑦᑎᓂᖅᐹᖓᓐᓄᑦ ᖁᕝᕙᓯᓐᓂᓕᒻᒧᑦ, ᑕᐃᒪᐃᑉᐸᒻᒪᑕ ᐊᓯᖏᓐᓂᒃ. ᐆᑦᑑᑎᒋᓗᒍ, ᑲᑎᕕᒻᒥ 
ᑯᐸᑭ ᑕᕐᕋᖓᓂᒃ, ᐱᖓᓱᓂᒃ ᐅᖃᐅᓯᖃᖅᑐᑎᒃ ᐃᓕᓐᓂᐊᕇᖅᓯᒪᓲᖑᕗᑦ. ᐅᖃᐅᓯᖅ ᐊᑐᖅᑕᐅᕙᑦᑐᖅ 
ᐃᓕᓐᓂᐊᖅᑎᑦᑎᓪᓗᒋᑦ ᐱᒋᐊᖅᑐᑎᑦ ᒥᑭᓂᖅᐹᖏᓐᓂᒃ ᑎᑭᑦᑐᒍ ᖁᕝᕙᓯᓐᓂᓕᒻᒧᑦ 6-ᒧᑦ. 
 
ᐱᔾᔪᑎᖓᑦ ᑕᒪᔅᓱᒪ, ᐅᐱᓐᓇᕋᓂ, ᐃᓄᖃᕐᓂᖅᓴᐅᒻᒪᑕ ᐅᖃᕈᓐᓇᑦᑎᐊᖅᑐᓂᒃ ᒥᑭᓂᖅᐹᖏᓐᓂᒃ ᐱᒋᐊᖅᑐᑎᑦ 
ᑎᑭᑦᑐᒍ ᖁᕝᕙᓯᓐᓂᓕᒃ 6-ᒧᑦ ᐅᕙᒍᓪᓕ ᐊᑐᖅᐸᑦᑕᕗᑦ ᖁᕝᕙᓯᓐᓂᓖᑦ 7, 8, 9, 11, ᐊᒻᒪᓗ 12. 
ᐊᑲᐃᓪᓕᐅᕈᑎᒋᔭᕗᓪᓕ ᑕᐃᒪ ᐅᖃᐅᓯᖅ ᐊᑐᖅᑕᐅᕙᓐᓂᖓᓄᑦ ᐃᓕᓐᓂᐊᖅᑎᑕᐅᑎᓪᓗᒋᑦ ᐃᓄᒃᑎᑑᓲᓂᑦ 
ᐃᓕᓐᓂᐊᖅᓯᒪᔪᖃᙱᓐᓇᑦᑕ ᐃᓕᓴᐃᔨᐅᔪᓐᓇᕋᔭᖅᑐᓂᒃ ᖁᕝᕙᓯᓐᓂᓕᓐᓂ 9-ᒥ ᑎᑭᑦᑐᒍ 12-ᒧᑦ.  
 
ᑕᐃᒪᐃᒻᒪᑦ, ᓈᒻᒪᙱᒻᒪᑦ ᐅᖃᕐᓗᓂ ᑎᓴᒪᑦ ᐊᕐᕌᒍᑦ ᐊᓂᒍᖅᐸᑕ, ᐃᓄᒻᒥᒃ ᐱᑕᖃᕆᐊᖃᕐᒪᑦ, ᐊᕝᕙᖏᓐᓂᒃ 
ᐃᓕᓐᓂᐊᕈᑎᖏᑕ ᐃᓄᒃᑎᑐᐃᓐᓇᖅ ᐃᓕᓐᓂᐊᖅᑎᑕᐅᖃᑦᑕᕐᓗᓂ, ᑕᐃᒪᐃᒐᓱᐊᕐᓂᐊᕐᓗᓂ ᓈᒻᒪᒃᑲᔭᙱᒻᒪᑦ. 
ᐊᓯᐊᑦᑕᐅᖅ ᐱᔾᔪᑎᐅᔪᖅ ᐃᓕᓴᕆᔭᐅᓂᖏᑕ ᐅᖃᐅᓰᑦ, ᐃᓕᓴᕆᔭᐅᔪᖃᓚᐅᖅᓯᒪᙱᒻᒪ ᖃᓪᓗᓈᑎᑐᑦ 
ᐅᖃᕈᓐᓇᕈᕕᑦ, ᑭᓯᐊᓂᓕ ᐱᔭᕇᖅᑐᒥᓂᐅᒐᕕᑦ ᖁᕝᕙᓯᓐᓂᓕᒻᒥᒃ 12-ᒥᒃ ᐊᒻᒪᓗ ᐃᓕᓐᓂᐊᖅᓯᒪᔪᒻᒪᕆᐊᓘᓪᓗᑎᑦ 
ᖃᓪᓗᓈᑎᑐᑦ ᐅᖃᐅᓯᖓᓂᒃ ᐅᕝᕙᓘᓐᓃᑦ ᖃᓪᓗᓈᑎᑐᓪᓘᓐᓃᑦ ᑎᑎᕋᕐᓂᕐᒥᒃ. ᐃᓕᓴᕆᔭᐅᓯᒪᒐᔭᖅᑐᑎᑦ 
ᐃᓕᓐᓂᐊᕆᐊᖅᓯᒪᒃᑲᓐᓂᕐᓂᕈᕕᑦ. 
 
ᕿᑐᕐᖓᓐᓄᓪᓕ ᐃᒫᒃ ᑲᔪᓯᖁᒐᔭᖅᑕᒃᑲ, ᐊᖓᔪᖅᑳᖑᓪᓗᖓ ᐃᓕᓐᓂᐊᖅᑐᖁᑎᖃᖅᑐᖓ ᐱᔭᕇᖅᓯᒪᓪᓗᑎᑦ 
ᒥᑭᓂᖅᐹᖏᓐᓂᒃ ᖁᕝᕙᓯᓐᓂᓕᒃ 3-ᒧᑦ ᐊᒻᒪᓗ ᒥᑭᓂᖅᐹᖏᓐᓂᒃ ᑎᑭᓪᓗᒍ ᖁᕝᕙᓯᓐᓂᓕᒃ 4-ᒧᑦ ᐃᓄᒃᑎᑐ 
ᐊᒻᒪᓗ ᒫᓐᓇ ᖃᓪᓗᓈᑎᑐᑦ ᐃᓕᓐᓂᐊᓕᕐᒪᑕ, ᐅᓪᓗᑉ ᓄᙳᐊᓂ, ᐱᔭᕇᕐᓂᕈᑎᑦ ᖁᕝᕙᓯᓐᓂᓕᒻᒥᒃ 12-ᒥ ᐃᓄᒃᓱᒃ 
ᐃᓕᓐᓂᐊᕐᕕᐊᓗᒻᒥ ᐃᖃᓗᓐᓂ, ᓯᓚᑦᑐᓴᕐᕕᖓᓄᑦ ᕕᓂᐱᒡ-ᒥ ᐃᓕᓐᓂᐊᕆᐊᕈᓐᓇᖅᓯᒐᔭᕐᒪᑕ, ᓄᓇᕘᒥ 
ᓯᓚᑦᑐᓴᕐᕕᖓᓂᓪᓘᓐᓃᑦ ᓇᒥᑐᐃᓐᓇᕐᓘᓐᓃᑦ. 
 
ᐊᒻᒪᓗ ᑕᐃᒪᐃᓕᐅᕋᓱᐊᖅᑐᒍᑦ ᐅᖃᐅᓯᖅ ᐊᑐᖅᑕᐅᕙᓐᓂᖓᓂᒃ ᐃᓕᓴᐃᔪᖃᖅᑎᓪᓗᒍ, ᑕᒪᒃᑮᓐᓂᒃ 
ᐅᖃᕈᓐᓇᑦᑎᐊᕋᔭᕐᒪᑕ ᐃᓄᒃᑎᑐᑦ ᖃᓪᓗᓈᑎᑐᓪᓗ. ᐆᑦᑑᑎᒋᓗᒍ, ᑕᒫᓂ ᐃᖃᓗᓐᓂ, ᐅᐃᕖᑦ ᐃᓕᓐᓂᐊᕐᕕᖃᕐᒪᑕ 
ᐊᒻᒪᓗ ᐃᓚᖏᑦ ᐊᖓᔪᖅᑳᖑᔪᑦ ᒫᓐᓇ ᐊᑲᐅᒃᓴᕐᒪᑕ ᐅᐃᕖᑎᑐᑦ ᐃᓕᓐᓂᐊᖅᑎᓪᓗᒋᑦ ᐃᓄᒃᑎᑐᓪᓗ, 
ᖃᓪᓗᓈᑑᙱᑦᑐᖅ. 
 
ᑕᐃᒫᓪᓗ ᓇᓖᕌᕈᓐᓇᖅᑐᑎᐅᒻᒪᑕ. ᑕᐃᒫᒃ ᐅᖃᐅᑕᐅᓕᕋᐃᒻᒪᑦ ᐃᓕᓐᓂᐊᖅᑎᑦᑎᔪᖃᖅᑎᓪᓗᒍ ᐅᖃᐅᓯᖅ 
ᐊᑐᖅᑕᐅᓪᓗᓂ ᑐᑭᖃᖅᐸᑉᐳᖅ ᐊᒻᒪᓗ ᑕᐃᒫᒃ ᐊᑦᑐᐃᓂᖃᕋᔭᖅᑐᓂ ᒥᑭᓂᖅᐹᖏᓐᓂᒃ ᖁᕝᕙᓯᓐᓂᓕᒻᒧᑦ 12-ᒧᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᔪᓐᓇᕐᒪᑦ ᖁᔭᒋᕙᕋ. ᐅᑉᐱᕈᓱᒃᑲᒪ ᐃᓛᓐᓂᒃᑯᑦ 
ᑐᐊᕕᐅᔾᔨᓗᐊᖅᑐᐊᓘᓕᖅᐸᒃᑲᑦᑕ ᖃᐅᔨᓚᐅᖅᑎᓐᓇᑕ ᑕᒪᓐᓇ ᓴᙲᓪᓕᕈᑕᐅᒍᓐᓇᕋᔭᖅᑎᓪᓗᒍ 
ᐱᓇᓱᐊᖅᑐᖃᖅᑎᓪᓗᒍ, ᖃᐅᔨᒪᑦᑎᐊᕋᒪ ᐅᖃᕈᓐᓇᑦᑎᐊᕋᒪ, ᕿᑐᕐᖓᒃᑲᓗ ᐅᖃᕈᓐᓇᑦᑎᐊᕋᔭᕐᒪᑕ, ᑭᓯᐊᓂᓕ 
ᑕᒫᓂ ᐃᓅᓯᑦᑎᓐᓂ, ᐃᖅᑲᓇᐃᔮᖅᑖᕋᓱᐊᖅᑐᓂ, ᐃᑲᔫᑎᖃᖅᑐᒋᙱᓐᓇᒃᑯ ᐃᓄᒃᑎᑐᑦ ᐅᖃᐅᓯᖓᑦ 
ᐃᓕᓴᕆᔭᐅᓯᒪᙱᓐᓂᖓᓄᑦ ᐃᖅᑲᓇᐃᔮᖅᑖᕋᓱᐊᖅᑐᓂ ᒐᕙᒪᒃᑯᓐᓂᑦ. 
 
ᑕᒪᓐᓇ ᐱᔪᓐᓇᙱᒻᒪᑦ. ᓇᓗᓇᐃᖅᑕᐅᖅᑳᓚᐅᖅᑎᓐᓇᒍ, ᖃᓄᐃᓕᐅᓕᖅᐱᑕ ᐅᖃᐅᓯᑦᑎᓐᓂᒃ. 
ᑕᐃᒪᐃᓕᐅᕈᓐᓇᙱᓚᓯ ᐊᑐᖅᑕᐅᙱᓪᓗᓂ ᐃᓕᓐᓂᐊᖅᑎᑦᑎᑎᓪᓗᒋᑦ, ᐃᓄᐃᑦ ᐅᖃᐅᓯᖓᑦ, 
ᐋᔩᖃᑎᒌᙱᖔᕐᓗᓯ. ᐅᖃᖅᑐᖓ ᐱᐅᙱᑦᑎᓇᓱᐊᕐᓇᒍ ᐅᖃᐅᓯᕋ, ᐃᓕᖅᑯᓯᕋ ᐅᑉᐱᕈᓱᒃᑲᒪ 
ᐅᖃᕈᓐᓇᑦᑎᐊᕐᓂᖅᓴᐅᒐᒪ ᒪᓕᒐᓕᐅᖅᑎᐅᖃᑎᓐᓂ, ᑭᓯᐊᓂᓕ ᐅᖃᕋᒪ, ᖃᐅᔨᓇᓱᐊᖅᓯᒪᕕᓯ ᓲᕐᓗ ᐊᑯᑭᑦᑐᓂ 
ᓇᒥᑐᐃᓐᓇᕐᓘᓐᓃᑦ. 
 
ᐅᖃᕋᓱᐊᖅᐳᖓᓕ ᐃᓕᓐᓂᐊᕆᐊᓕᓐᓂᑦ ᐃᓕᓐᓂᐊᓚᐅᕋᕕᑦ ᐊᑯᑭᑦᑐᐃᑦ ᓄᓇᖓᓐᓂᑦ ᓱᖁᑕᐅᓇᓂᓗ. 
ᖃᐅᔨᒪᔪᖓ ᐊᑯᑭᑦᑐᐃᑦ ᓄᓇᖓᑦ ᐃᓚᓕᐅᑎᒻᒪᑦ ᑕᐃᒃᑯᓄᖓ. ᐃᓚᐅᓯᒪᒻᒪᑕ 300-ᖑᓗᐊᖅᑐᓂᒃ ᐊᕐᕌᒎᓕᖅᑐᓂᒃ. 
ᐅᖃᐅᓯᖃᖅᑐᑎᒃ ᓇᒻᒥᓂᖅ, ᑭᓱᑐᐃᓐᓇᐃᓪᓗ ᑎᑎᖅᑲᒃᑰᖅᓯᒪᓐᓇᑎᒃ, ᐅᕝᕙᓘᓐᓃᑦ ᐃᓕᓐᓂᐊᖅᑐᓕᕆᓂᒃᑯᑦ 
ᑲᑎᑎᖅᑕᐅᓯᒪᔪᓂᑦ ᐃᓅᓯᕐᒥᓄᑦ, ᑕᐃᒪᐃᙱᓇᑦᑕᓕ. ᐅᖃᐅᓯᖅᑕᖃᕐᒪᑦ ᖃᓪᓗᓈᑎᑐᑦ, ᐅᐃᕖᑎᑐᑦ ᐅᕝᕙᓘᓐᓃᑦ 
ᐃᓄᑦᑎᑐᑦ. ᓱᓕ ᖃᐅᔨᒪᙱᑕᕗᑦ. 
 
ᐃᓄᐃᑦ ᖃᐅᔨᒪᔭᑐᖃᖏᑦ ᐅᑦᑑᑎᒋᓪᓗᒍ, ᑕᑯᓐᓇᖅᑕᐅᒻᒪᑦ ᐃᓄᓐᓄᑦ ᐊᒻᒪᓗ ᐊᓯᖏᓐᓄᑦ ᐱᔾᔪᑎᖃᕐᓇᓂ 
ᐃᓚᓕᐅᑎᓐᓇᓂ ᐸᕐᓇᐅᑎᖏᓐᓄᑦ ᒐᕙᒪᒃᑯᑦ. ᑭᓇᑐᐃᓐᓇᖅ ᖃᓪᓗᓈᖅ (ᐃᓅᑉ ᐊᓯᐊ) ᐱᖃᖅᐸᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᑦ, ᐅᑉᐱᕆᒐᕙᖅᐸᕗᑦ. ᑭᓯᐊᓂ ᒫᓐᓇ ᑐᓴᖃᑦᑕᖅᑎᓪᓗᓯ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 
ᐊᐅᕕᑦᑐᖅᓯᒪᔪᖅᓯᓐᓂᑦ ᑖᒃᑯᓄᙶᖓᕗᖅ. ᐅᕙᑦᑎᓐᓅᙱᑦᑐᖅ. 
 
ᑕᐃᒪᐃᓕᖓᒻᒪᑦ. ᐅᖃᕐᕕᒋᓗᒋᑦ ᖃᓄᐃᓕᐅᓪᓚᑦᑖᕐᒪᖔᑕ ᖃᐅᔨᒋᐊᕐᓗᑎᑦ. ᐅᑉᐱᕈᓱᑉᐳᖓᓕ ᒐᕙᒪᒃᑯᑦ 
ᑭᒡᒐᖅᑐᐃᑦᑎᐊᕐᓂᖅᓴᐅᒋᐊᖃᕐᒪᑕ ᖃᓄᐃᑦᑐᓪᓚᑦᑖᖑᓂᖓᓂᑦ ᐅᑦᑑᑎᒋᓪᓗᒍ, ᑕᑯᓐᓇᕈᕕᐅᒃ ᐆᒪᔪᕐᓂᑦ 
ᖃᐅᔨᓴᕐᓂᖅ, ᑕᑯᓐᓇᕐᒪᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐅᕙᑦᑎᓐᓂᐅᙱᑦᑐᖅ. ᐊᖓᔪᖅᑳᖅ 
ᑐᑭᓯᔪᔅᓴᐅᒐᓗᐊᖅᐳᖅ ᑕᒪᑐᒥᖓ, ᓇᓕᐊᑐᐃᓐᓇᖅ ᐊᖓᔪᖅᑳᖅ. ᑖᒃᑯᐊ ᐅᕙᒍᓪᓗ. ᖃᐅᔨᓴᖅᑎᒻᒪᕆᐅᓂᑦᑎᒍᑦ 
ᖃᐅᔨᒪᔭᕗᑦ ᑲᑎᑎᕆᒻᒪᑦ ᐃᓄᑦᑎᑑᖓᔪᓄᑦ. 
 
ᑕᐃᒪᐃᒻᒪᑦ ᐃᓛᒃᑰᖅᑎᑦᑎᕙᑉᐳᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ. ᐃᓕᖅᑯᓯᕐᒥᒍᑦ, ᐅᐊᑦᑎᐊᕈᑎᑐᑦ ᖃᓪᓗᓈᑦ 
ᑕᒪᒃᑯᓂᖓ ᐊᑐᕐᓂᐅᓴᖃᑦᑕᓚᐅᙱᒻᒪᑕ ᐊᑦᑎᓂᖅᓴᐅᑎᑕᐅᔪᓂᑦ. ᑕᐃᒫᒃ ᒪᓕᒐᖃᓚᐅᕐᒪᑕ. 
 
ᓱᓕ ᑖᒃᑯᓇᙵᑦ ᐱᓪᓚᑦᑖᓚᐅᙱᓇᑦᑕ. ᐅᖃᕋᓱᐊᖅᐳᖓᓕ ᐊᑐᓕᖅᑎᑕᐃᓐᓇᐅᓚᐅᖅᑎᓐᓇᒍ, ᐃᓄᐃᑦ 
ᐅᖃᐅᓯᖓᑦ ᐊᒻᒪᓗ ᖃᐅᔾᔨᑎᖏᑦ ᐃᓄᑦᑎᑐᑦ ᑐᕌᖅᑎᐊᖅᑐᒋᕙᒃᑲ ᒥᓂᔅᑕᐅᕝᕕᐅᔪᑦ. 
 
ᑭᔅᓴᓱᒐᓚᒃᑲᒪ. ᖃᐅᔨᒪᓪᓗᖓ ᐊᒥᓱᑦᑕᐅᖅ ᑕᐃᒪᐃᒻᒪᑕ. ᐅᑦᑑᑎᒋᓪᓗᒍ, ᐃᓱᒪᒋᓗᐊᖅᑰᖅᐸᙱᓇᔅᓯᐅᒃ ᐃᕐᓂᕋ 
ᐃᓕᓐᓂᐊᓕᕋᑖᕐ�ᒥᑦᑐᖅ ᐃᓕᓐᓂᐊᖅᑎᑕᐅᒻᒪᑦ ᐅᖃᐅᓯᕐᒥᑦ ᐃᓄᑦᑎᑐᑦ. ᐱᔭᕇᓚᐅᖅᑎᓐᓇᒍ 
ᐃᓕᓐᓂᐊᓕᕋᑖᕐᒥᑦᓂᑦ ᓅᓚᐅᕋᑦᑕ ᐃᖃᓗᓐᓄᑦ. ᐃᓄᑦᑎᑐᑦ ᐃᓕᓐᓂᐊᖅᑎᙱᓂᖅᓴᕆᓕᓚᐅᕋᑦᑎᒍ 
ᐃᓕᓐᓂᐊᖅᑎᒃᑲᓐᓂᕈᒪᒐᓗᐊᖅᑐᑎᒍ. ᖃᐅᔨᒪᕖᑦ ᓱᒻᒪᐅᒻᒪᖔᖅ, ᐱᓪᓗᒍ ᐊᔾᔨᒌᙱᓐᓂᕘᑦ ᐅᖃᐅᓯᑦᑎᓐᓂᑦ 
ᐃᓄᑦᑎᑐᑦ? ᐊᓯᐅᑦᑎᐊᓚᐅᕐᒪᑦ. ᑕᐃᒪᙵᓂᑦ ᐅᖓᑖᓃᔅᓯᒪᕗᖅ ᐊᑕᐅᓯᕐᒥᑦ ᐃᓕᓐᓂᐊᕈᒻᒥᑦ ᐊᕐᕌᒍᒥᑦ 
ᐃᓅᓂᑰᓪᓗᓂᓗ ᐊᑦᑑᕙᒥ. 
 
ᖃᐅᔨᒪᙱᓚᖓ ᑕᒪᑐᒥᖓ ᐊᑐᕐᒪᖔᖅᓯ ᐱᐅᓂᖅᐹᒃᑰᖅᑐᒥᑦ. ᑕᑯᒥᓇᖅᑑᒐᐊᓗᖅ. ᑐᓴᕈᒥᓇᕐᕙᓗᑦᑑᒐᐊᓗᖅ 
ᑭᓯᐊᓂ ᐱᕙᓪᓕᐊᑎᑦᑎᔾᔪᑕᐅᓂᐊᖅᐹ ᐃᓄᖁᑎᑦᑎᓐᓂᑦ? 

ᑕᒪᔾᔭ ᑭᖑᓪᓕᖅᐹᖅ ᐅᖃᐅᓯᔅᓴᕐᓂᑦ. ᐊᖓᔪᖅᑳᕐᒧᑦ ᐅᖃᐅᔾᔭᐅᔪᒪᕗᖓ ᒪᓕᒐᓕᐅᕐᕕᒻᒥᑦ ᑕᕝᕙᓂ 
ᑐᕌᕋᓗᐊᕐᒪᖔᑦᑕ ᐱᐅᓂᖅᐹᒧᑦ ᐱᕙᓪᓕᐊᑎᑦᑎᓂᐊᕐᒪᖔᑦᑕ ᐃᓄᖁᑎᑦᑎᓐᓂᑦ. ᖁᔭᓐᓇᒦᒃ.  
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᐃᓕᓐᓂᐊᕈᑎᓄᑦ ᐅᖃᐅᓯᕐᓂᑦ, ᑕᒪᓐᓇ 
ᐃᓱᒪᔅᓴᖅᓯᐅᕈᑕᐅᖃᑦᑕᖅᓯᒪᔪᒻᒪᕆᐅᒻᒪᑦ. ᑕᒪᓐᓇᓗ ᐱᓕᕆᐊᕆᓯᒪᓕᖅᑐᒍ ᐊᒥᓲᙱᑦᑐᓂᒃ ᑕᖅᑭᓂᒃ. ᐅᖃᐅᓯᕐᒥᑦ 
ᐃᓕᓐᓂᐊᖅᑎᑦᑎᖅᑳᕐᓂᖅ, ᐊᖓᔪᖅᑳᓄᑦ 2002-ᒥ. ᑕᒪᓐᓇ ᓴᖅᑭᐊᕙᓪᓕᐊᓯᒪᓕᖅᑐᓂ ᑕᐃᒪᙵᓂᑦ. ᑲᔪᓯᓪᓗᓂ 
ᓱᒃᑲᔪᒥᑦ ᐊᑐᕋᔅᓴᐅᔪᓄᑦ ᐊᒻᒪᓗ ᐱᕙᓪᓕᐊᑎᑦᑎᔾᔪᑕᐅᔪᓄᑦ ᐊᑐᖅᑕᐅᓂᐊᖅᑐᓂᒃ ᐃᓕᓐᓂᐊᖅᑎᑦᑎᓂᕐᓯ 
ᐊᓯᖏᓐᓂᑦ ᐅᖃᐅᓯᕐᓂᑦ.  
 
ᐃᓄᑦᑎᑐᑦ ᒫᓐᓇᐅᔪᖅ ᐅᖃᕋᑖᕐᒪᑦ ᑰᓕ, ᐃᓄᑦᑎᑐᑦ ᐃᓕᓐᓂᐊᖅᑎᑦᑎᕙᑉᐳᑦ ᒫᓐᓇᐅᔪᖅ ᐃᓕᓐᓂᐊᕐᕕᓐᓂᑦ. 
ᐃᕐᓂᕋ ᖁᑦᑎᓐᓂᓕᒻᒨᕐᒪᑦ 10-ᒧᑦ ᐱᖓᓱᓂᑦ ᐃᑲᕐᕋᓂᑦ ᐃᓄᑦᑎᑐᑦ ᐃᓕᓐᓂᐊᖃᑦᑕᕐᓂᐊᖅᑐᓂ ᐊᖏᔪᖅᑳᖏᑦ 
ᓂᕈᐊᖅᓯᒪᒻᒪᑎᒃ ᐃᓄᑦᑎᑐᑦ ᐃᓕᓐᓂᐊᖃᑦᑕᖁᔭᐅᓪᓗᓂ. ᑭᓯᐊᓂᓕ ᐃᓄᑦᑎᑐᑦ ᐃᓕᓴᐃᔨᔅᓴᖃᙱᓚᖅ 
ᖁᑦᑎᓐᓂᓕᒃ 10-ᒥᑦ ᓄᓇᙳᐊᓕᕆᓂᕐᒧᑦ. ᖁᑦᑎᓐᓂᓕᒃ 10-ᒧᑦ ᖃᐅᔨᓴᖅᑎᒻᒪᕆᓕᕆᓂᕐᒧᑦ, ᖁᑦᑎᓐᓂᓕᒻᒧᑦ 10-
ᒥᑦ ᓈᓴᐅᓯᕆᓂᕐᒧᑦ ᐊᒻᒪᓗ ᐃᓄᑦᑎᑑᖓᔪᓂᑦ. ᑕᐃᒫᒃ ᐃᓕᓐᓂᐊᕈᑎᓕᐅᕋᓱᐊᖅᐳᑦ ᑕᒪᑐᒥᖓ ᓴᖅᑮᖁᔨᓪᓗᑎᒃ. 
 
ᐃᓕᓐᓂᐊᖅᑎᑦᑎᔪᓐᓇᖅᐳᒍᓪᓕ ᐃᓕᓐᓂᐊᓕᕋᑖᓂᑦ ᖁᑦᑎᓐᓂᓕᒃ 6-ᒧᑦ, ᐃᓕᓴᐃᔨᑕᖃᕐᒪᑦ 
ᐃᓕᓐᓂᐊᖅᑎᑦᑎᔨᓂᓪᓗ. ᐊᖏᔫᒋᓗᐊᖅᐸᕗᓪᓕ ᐅᖃᐅᓯᕐᒥᑦ ᐃᓕᓐᓂᐊᖅᑎᑦᑎᓂᖅ ᐊᕐᕌᒎᓂᐊᖅᑐᓂᑦ ᐱᓪᓗᒍ 
ᐊᒥᓱᑦ ᐃᓄᖁᑎᕗᑦ ᓄᖅᑲᕐᕕᔅᓴᖏᑦ ᓈᒻᒪᔅᓯᓕᕐᒪᑕ ᐊᒻᒪᓗ ᐃᓕᓴᐃᔨᐅᓂᕐᒧᑦ ᓄᖅᑲᖅᐸᓪᓕᐊᓕᕐᒪᑕ, ᐃᓄᐃᑦ 
ᐃᓕᓴᐃᔩᒡᑦ ᐊᒻᒪᓗ ᐃᓕᓴᐃᔩᑦ ᓄᖅᑲᕐᕕᔅᓴᖏᓐᓄᑦ ᑎᑭᑉᐸᓪᓕᐊᓕᕐᒪᑕ. 
 
ᑕᐃᒪᐃᒻᒪᑦ ᐊᒥᓲᓂᖅᓴᓂᑦ ᐃᓄᑦᑎᑐᑦ ᐃᓕᓴᐃᔨᖃᕆᐊᖃᖅᐳᒍᑦ ᐱᓗᐊᖅᑐᒥᑦ 7, 8, 9, 10, 11 ᐊᒻᒪᓗ 12 
ᖁᑦᑎᓐᓂᓕᓐᓄᑦ ᐱᓕᒻᒪᔅᓴᐃᓪᓚᑦᑖᕐᓂᐊᕈᑦᑕ ᐃᓕᓐᓂᐊᕈᑎᔅᓴᓂᒃ ᐅᖃᐅᓯᕐᒧᑦ ᐱᓪᓗᒍ 
ᐃᓕᓐᓂᐊᖅᑎᑦᑎᔪᓐᓇᖅᑐᓂᒃ ᐱᑕᖃᕆᐊᖃᕋᑦᑕ ᖁᑦᑎᓂᖅᓴᓄᑦ. 
 
ᑕᐃᒪᐃᒻᒪᑦ ᑕᒪᓐᓇ ᐱᒻᒪᕆᐅᔪᑎᒐ. ᐃᒪᐃᓐᓇᓱᐊᖅᑐᒍ, ᐅᖃᐅᑎᓗᒍ ᒪᓕᒐᓕᐅᖅᑎᐅᔪᖅ ᐃᓄᒃᑎᑐᑦ 
ᐃᓕᓐᓂᐊᖅᑕᐅᔭᕆᐊᖃᖃᑦᑕᕐᓂᐊᕐᒪᑦ, ᐃᓚᓐᓂᓇᒃᑯᑦ ᐃᓕᓐᓂᐊᖅᑕᐅᑐᐃᓐᓇᖏᓪᓗᓂ ᒥᑭᓂᖅᐸᓂ ᒍᕇᕆᑦ 6-ᒧᑦ. 
ᑕᒪᓐᓇ ᐱᒋᐊᕈᑎᒋᔭᕗᑦ, ᑕᐃᒪᓕ ᓈᓈᓇᓴᐅᓯᕆᓗᓂ ᒍᕆᑦ 5-ᒥ, ᐃᓄᒃᑎᑑᑐᕋᔭᕐᒪᑕ. ᓄᓇᓕᕆᓂᕐᒧᑦ 
ᐃᓕᓐᓂᐊᕐᓗᑎᒃ ᐃᓄᒃᑎᑐᑦ ᒍᕆᑦ 4-ᒥ. ᐃᓄᒃᑎᑐᑦ ᐃᓕᓐᓂᐊᖅᑎᑕᐅᑐᐃᓐᓇᖏᓪᓗᑎᒃ ᐃᑲᕐᕋᓂᒃ ᐱᖓᓱᓂᒃ 
ᐅᓪᓗᕐᒥ ᐊᑕᐅᓯᕐᒥ ᑎᓴᒪᓂᓪᓗᓐᓂᒃ. ᑕᒪᐅᓇ ᐊᑐᑦᑎᐊᓕᕈᓐᓇᖅᑐᖅ ᐅᖃᐅᓯᑦᑎᓐᓂᒃ ᐊᓯᖏᓂᓪᓗ. 
 
ᐊᑯᑭᑦᑐᓂ, ᑲᓛᓚᓯᑦ, ᑕᒪᒃᑭᓐᓂ ᐃᓕᓐᓂᐊᖅᑎᑦᑎᕙᒃᑐᑦ ᑲᓛᖤᓯᑎᑐᑦ ᐊᒻᒪ ᑕᐃᓂᓯᑎᑐᑦ ᑕᒪᓐᓇ ᐱᔾᔪᑎᒋᓪᓗᒍ 
ᒪᕐᕈᓐᓂᒃ ᐅᖃᐅᓯᖃᖅᑐᒡᒍᑕᐅᕗᑦ ᐊᑯᑭᑦᑐᓂ. 
 
ᑕᐃᒪᓕ, ᐅᖃᐅᑎ ᒪᓕᒐᓕᐅᖅᑎ ᐅᒃᐱᕆᐊᒃᑲᓂᖅᑐᒃᓴᐅᕗᖅ ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᓄᖅᑲᕐᕕᒃᓴᕗᑦ ᓇᒻᒪᒃᓯᒻᒪ ᓄᖅᑲᕆᐊᕈᒪᓕᖅᐸᖓ. ᖁᔭᓐᓇᒦᒃ, 
ᐊᖓᔪᖅᑳᑳ ᐃᖅᑲᓇᐃᔭᖅᑏᑏᓪᓗ. 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᐃᑦ. ᐃᓚᖓ 21. ᐅᓂᒃᑳᖏᑦ ᑲᑎᒪᑐᐃᓐᓇᖅᑎᓪᓗᒋᑦ. ᓇᑦᑎᖅ. 
 

ᑲᑎᒪᔾᔪᑎᔅᓴᖅ 21: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᑲᑎᒪᔨᖃᑎᑎᑦ ᐃᓱᒪᒃᓴᓯᐅᖅᑲᐅᔪᑦ ᒪᓕᒐᒃᓴᖅ 8 ᐊᒻᒪᓗ ᐅᓂᒃᑳᕈᒪᓕᖅᑐᑦ. 
ᐅᖃᖅᑎ, ᐱᒋᐊᖅᑎᑦᑎᕗᖓ ᐅᓂᒃᑳᖑᔪᖅ ᑲᑎᒪᑐᐃᓐᓇᖅᑎᓪᓗᒋᑦ ᐊᖏᖅᑕᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᐱᕈᔨᕗᖓᖅᑐᖃᕐᒪᑦ. ᐊᐃᒃᐱᖅᑕᐅᕙ ᐱᖁᔨᕗᖔᖔᕈᑕᐅᔪᖅ? ᑰᓕ. ᐱᖁᔨᕗᖔᕈᑦ 
ᓇᒻᒪᒃᑐᖅ. ᓇᒻᒪᒃᓴᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᑎᒍᑦ): ᐊᖏᙱᑦᑐᑦ. ᓂᕈᐊᙱᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. 
 
ᑲᑎᒪᔾᔪᑎᒃᓴᖅ 22 ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 23. ᑲᑎᒪᔾᔪᑎᒃᓴᐃᑦ. 
ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᑲᑎᒪᓛᖅᑐᑦ ᒪᓕᒐᓕᐅᖅᑎᑐᐃᓐᓇᐃᑦ ᖃᐅᑉᐸᑦ 11:00 ᐅᓪᓚᒃᑯᑦ ᓇᓄᖅ 
ᑲᑎᒪᕕᒻᒥ. 
 
ᑲᑎᒪᔾᔪᑎᒃᓴᐃᑦ ᐊᐃᒃᐱᕐᒧᑦ, ᒫᑦᓯ 1. 
 
1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᓕᕆᓂᕐᒧᑦ ᐅᓂᒃᑳᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᖅᑎᑕᐅᔪᖅ ᑎᑎᖅᑲᒃ 52 – 2(2) 

• ᒪᓕᒐᒃᓴᖅ 8 

21. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒦᒃ, ᑲᑎᒪᒃᑲᓐᓂᓛᕆᕗᒍ ᐊᐃᑉᐱᕐᒥ, ᒫᑦᓯ 01, 2005 1:30 ᐅᓐᓄᒃᓴᒃᑯᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 18:14



 

 

 


